མཚན་བྱང་།
 
 
 
༄༅།།  ངེས་དོན་ཆོས་ཀྱི་འོད་སྣང་།
 
 
 
འཇམ་དབྱངས་བསྟན་པ།
 
 
 
 
བོད་རྒྱལ་ལོ།  ༢༡༤༢  ཕྱི་ལོ།  ༢༠༡༥ ལོར་འཕྲུལ་དེབ་ཏུ་ཕབ།
 
ནང་བསྟན་རིག་མཛོད་ངེས་དོན་དཔེ་ཚོགས་འཕྲུལ་དེབ་ལྟེ་གནས།

གཙོ་སྒྲིག་ཚོགས་ཆུང་།
 
 
སློབ་སྟོན་པ།	  མཁས་དབང་བདེ་ལེགས་རབ་རྒྱས།
  མཁན་པོ་ཚུལ་ཁྲིམས་དར་རྒྱས།
 
འཕྲུལ་དེབ་གཙོ་སྒྲིག་པ།	  བེ་རི་རིག་པའི་རྡོ་རྗེ།
 
 
བོད་རྒྱལ་ལོ།  ༢༡༤༢  ཕྱི་ལོ།  ༢༠༡༥ ལོར་འཕྲུལ་དེབ་ཏུ་ཕབ།
 
ནང་བསྟན་རིག་མཛོད་ངེས་དོན་དཔེ་ཚོགས་འཕྲུལ་དེབ་ལྟེ་གནས།

དབང་ཚད།
 
དེབ་འདིའི་དབང་ཚད་རིག་མཛོད་དྲ་བར་ཡོད་པས།  ཆོག་མཆན་མེད་པར་བསྐྱར་དཔར་དང་སྒྱུར་བཅོས་སོགས་བྱེད་མི་ཆོག་པ་རྒྱལ་སྤྱིའི་དཔེ་དེབ་ཁྲིམས་ལུགས་ལྟར་ཡིན།

འབྲེལ་བ་བྱེད་ཡུལ།
 
 
Tashi Choeling Buddhist Center  
 1889 Fiddlestick Ln
Charlottesville, VA 22903 USA

Email: rigdor77@gmail.com 
Website: www.rigzod.org

ཆེད་བརྗོད།
 
 
ཉེ་བའི་དུས་རབས་ནང་བློ་གཟུ་བོར་གནས་ཤིང་བློ་གྲོས་ཀྱི་ནོར་དང་ལྡན་པའི་སྐྱེ་བོ་མི་ཉུང་བ་ཞིག་གིས། ང་ཚོ་མིའི་རིགས་འདིའི་ཉིན་རེའི་འཚོ་བའི་ཐད།   ཕྱི་དངོས་པོའི་དགོས་མཁོ་ལས་ནང་བསམ་བློའི་དགོས་མཁོ་གལ་ཆེན་དུ་མཐོང་ནས།  འདོད་རྔམ་ཅན་གྱི་དངོས་གཙོ་སྨྲ་བའི་ལྟ་གྲུབ་དང་།   རེས་འཇོག་ཅན་གྱི་ཚན་རིག་གི་ལག་རྩལ་ཁྱབ་འཕེལ་གྱི་ཁོར་ཡུག་ལས་ཡོངས་སུ་བརྒལ་ཏེ།   བོད་ཀྱི་ནང་བསྟན་རིག་པའི་གཞུང་ལུགས་ལ།   ཚད་ངེས་ཅན་གྱི་ཐོག་ནས་དོ་སྣང་དང་གདེངས་འཇོག་བྱེད་བཞིན་པའི་སྐབས་འདིར།   
ང་ཚོ་གཞན་ཕན་གྱི་ཐུགས་རྗེ་དང་བྱམས་སེམས་ཀྱི་ཞི་བདེས་ཐུགས་རྒྱུད་ཡོངས་སུ་གཏམས་པའི་སྟོན་པ་སངས་རྒྱས་ཀྱི་རྗེས་འཇུག་དཀྱུས་མ་ཞིག་གི་ངོས་ནས།   ཇི་སྐད་དུ།   “མ་དར་བ་རྣམས་སུ་དར་བར་བྱེད་ཅིང་།   དར་བ་རྣམས་དག་ཅིང་འཕེལ་བ་དང་།   ཉམས་པ་རྣམས་གསོ་ནུས་པར་གྱུར་ཅིག”  ཅེས་གསུངས་པ་ལྟར།   སྟོན་པ་མཆོག་དེའི་བསྟན་པའི་སྙིང་པོའི་སྙིང་པོ།    ཐེག་པ་ཐམས་ཅད་ཀྱི་མཐར་ཐུག   ངེས་དོན་དབུ་མ་ཆེན་པོའི་རིང་ལུགས་ལས་བརྩམས་པའི་ཆེས་ངོ་མཚར་རྨད་དུ་བྱུང་བའི་ལེགས་བཤད།   ངེས་མདོ་བཅུ།  སྙིང་པོའི་མདོ་ལྔ་སོགས་དང་།   བྱང་ཆུབ་སེམས་དཔའི་འགྲེལ་བ་སྐོར་གསུམ།   ད་དུང་བསིལ་ལྗོངས་ཀུན་མཁྱེན་རྟོན་པ་བཞི་ལྡན།   རྗེ་བཙུན་ཐམས་ཅད་མཁྱེན་པ་ཏཱ་ར་ནཱ་ཐ།   ཀརྨ་པ་རང་བྱུང་རྡོ་རྗེ།   ཀུན་མཁྱེན་ཀློང་ཆེན་རབ་འབྱམས།   འཇམ་མགོན་བླ་མ་ཙོང་ཁ་པ་ཆེན་པོ་སོགས་འཛམ་གླིང་ཧྲིལ་བོའི་ཁྱོན་དུ་ཉི་ཟླ་ལྟར་ཡོངས་སུ་གྲགས་པའི་འཕགས་བོད་མཁས་གྲུབ་རྣམས་ཀྱིས་མཛད་པའི་གསུང་རབས་ཁག   ༼ངེས་དོན་སྙིང་པོའི་དཔེ་ཚོགས་༽ཞེས་པའི་ཚན་རྩལ་དཔེ་མཛོད་ཀྱི་སྟེགས་བུར་བཀོད་དེ།   འདོད་དང་ཐར་བ་དོན་དུ་གཉེར་བའི་རྒྱལ་སྤྱིའི་ཤེས་ལྡན་མི་སྣའི་གཙོས།   བོད་དང་བོད་ཡིག་ལ་དགའ་བའི་སྐྱེ་བོ་རྣམས་ལ་ལྷག་བསམ་མཚོན་པའི་ལེགས་སྐྱེས་སུ་ཕུལ་བ་ཡིན།   
དཔེ་ཚོགས་འདིའི་མ་ཡིག་ཁག་ཅིག་དཔེ་རྙིང་དཀོན་རིགས་ཡིན་སྟབས།   མ་དཔེ་ལ་ལ་རྙིང་རུལ་དུ་སོང་བས་ཡི་གེ་མི་མཐོང་བ་དང་།   མ་དག་པ་ཡང་གང་འཚམ་འདུག་པས།   ཡི་གེ་མ་དག་པ་རྣམས་སོར་བཞག་བྱས་ཏེ་གུག་རྟགས་འདིའི་༼༽ནང་དག་བཅོས་བྱས་པ་རྣམས་བཀོད་ཅིང་།   ད་དུང་གཞུང་གི་མཆན་བུ་རྣམས་ཀྱང་གོང་བཞིན་རྟགས་དེའི་ནང་བཞག་ཡོད།   
འདིར་དམིགས་ཀྱིས་ཞུ་དགོས་པ་ཞིག་ནི།   ང་ཚོའི་ནུས་བསྟུན་གྱིས་ཞུས་དག་ཐེངས་འགར་བྱས་ཤིང་།   ཀློག་བདེའི་ཆེད་ས་བཅད་རྒྱས་པ་གསར་བསྒྲིགས་ཞུས་ཡོད་མོད།   ང་ཚོར་འདིའི་ཐད་ཉམས་མྱོང་ཞན་པ་དང་།   དུས་ཚོད་ཤིན་ཏུ་དཀོན་པའི་དབང་གིས།   ད་དུང་སྐྱོན་དང་ནོར་འཁྲུལ་མི་ཉུང་བ་ཞིག་ཡོད་པ་གདོན་མི་ཟ་བས།   ཤེས་ལྡན་རྣམས་ཀྱིས་དེ་ལུགས་ཀྱིས་དགོངས་ཚུལ་ཐད་ཀར་གསུང་ན།   ང་ཚོས་འཕྲལ་དུ་བསྐྱར་ཞིབ་དང་དག་བཅོས་ཞུ་རྒྱུའི་ཁས་ལེན་ཡོད།   
གང་ལྟར་ཕྱི་ནང་གི་མཐུན་རྐྱེན་ཅུང་འཛོམས་པའི་གོ་སྐབས་ཐུང་ཐུང་ཞིག་བྱུང་བ་དེ་དམ་འཛིན་བྱས་ནས།   དཀའ་བ་དང་བླངས་ཀྱིས་སྟབས་བདེའི་འཕྲུལ་དེབ་སྣ་མང་དེབ་གཟུགས་སུ་བཟོ་བསྐྲུན་བྱས་ཏེ།   རིག་མཛོད་དྲ་བའི་ངོ་མཚར་འཕྲུལ་དེབ་ཏུ་བཀོད་ནས།  ཁྱེད་ཚོར་རིན་མེད་དུ་ཕུལ་བ་ལགས་ན།   དུས་རབས་འདིར་ཕན་རླབས་ཤིན་ཏུ་ཆེ་བའི་བསླབ་བྱ་དང་ལེགས་བཤད་འདི་དག་ལ་ཞིབ་དཔྱོད་དང་།   ཐུགས་དམ་ཉམས་བཞེས་ལྷོད་མེད་ཡོང་བའི་རེ་འདུན་བཅས།
ངེས་དོན་སྙིང་པོའི་དཔེ་ཚོགས་ཀྱི་གཙོ་སྒྲིག་པ་བེ་རི་རིག་པའི་རྡོ་རྗེས།  བོད་རྒྱལ་ལོ།  ༢༡༣༨ བོད་ཟླ་ ༡༠  ཚེས་ ༡༡  ཕྱི་ལོ་ ༢༠༡༡ ཟླ་ ༡༢ ཚེས་ ༦ ཉིན།

དཔེ་སྐྲུན་གསལ་བཤད།
 
 
གངས་རིའི་ཕྲེང་བས་ཡོངས་སུ་བསྐོར་ཞིང་ཁོར་ཡུག་རྣམ་པར་དག་པའི་བོད་གངས་ཅན་གྱི་ལྗོངས་འདིར། བོད་མི་རིགས་རྣམས་ལོ་ངོ་སྟོང་ཕྲག་དུ་མའི་སྔ་རོལ་ནས་གཞིས་ཆགས་ཤིང་འཚོ་གཞེས་གནང་སྟེ་འོད་སྟོང་རྣམ་པར་བཀྲ་བའི་ལོ་རྒྱུས་དང་ལྡན་ལ། ཁྱད་པར་བོད་རིག་པ་ཞེས་པའི་མཚན་སྙན་གྱིས་ཡངས་པའི་ཐ་གྲུ་ཀུན་ལ་མངོན་པར་ཁྱབ་པའི་རིག་གནས་ཀྱི་བང་མཛོད་ང་ཚོ་ཕྱི་རབས་པའི་བགོ་སྐལ་དུ་གནང་ཞིང་། མཁས་དབང་མང་པོ་རིམ་པར་བྱོན་ནས་དུས་རབས་སོ་སོར་རྣམ་པ་མི་འདྲ་བའི་རྩོམ་རིག་གི་བརྩམས་ཆོས་སྣ་ཚོགས་ཤིག་བརྩམས་གནང་མཛད་པ་དང་ཆབས་ཅིག་ནང་བསྟན་རིན་པོ་ཆེ་ལ་སློབ་སྦྱོང་ཉུང་ཙམ་རེ་བྱེད་མྱོང་བའི་གྲྭ་བའི་མིང་ཙམ་འཛིན་པ་བསེ་དགོན་འཇམ་དབྱངས་བསྟན་པ་རང་ཉིད་ཀྱིས་ངེས་དོན་འཁོར་ལོ་ཐ་མའི་མངའ་བདག་དཔལ་ལྡན་རྒྱལ་བ་ཇོ་ནང་བའི་ཡབ་ཆེན་དམ་པའི་གསུང་སྒྲོས་གྲྭ་མ་ཉམས་ཟུར་མ་ཆག་པའི་རང་ལུགས་དྲི་མ་མེད་པའི་འཛིན་མཚམས་དང་བཞེད་ཚུལ་དག་ལུང་རིགས་དྲི་མ་མེད་པའི་ལམ་ནས་ཅུང་ཟད་ཅིག་གོང་འོག་བསྒྲིགས་ཤིང་།  འོན་ཀྱང་།  ནང་བསྟན་རིན་པོ་ཆེའམ་བཀའ་འཁོར་ལོ་ཐ་མའི་སྙིང་བོ་འདི་ཉིད་ནི་བདག་ལྟ་བུའི་གང་ཟག་ཕལ་བ་ཞིག་གིས་རྟོགས་ཐུབ་པ་ནི་ནམ་ཡང་མ་ཡིན་ཞིང་། ཡིན་ན་ཡང་རང་གི་ལོ་ངོ་འགའ་ལ་ཐོས་བསམ་བྱས་པའི་དབང་གིས་གཞུང་ཆེན་རྣམས་ཀྱི་དགོངས་པ་རགས་རམ་ཙམ་དེ་ལྟར་ཡིན་ནམ་སྙམ་པས་རང་གི་བློ་ལ་ཤར་ཙམ་བྲིས་པ་ཡིན། 
ལྷག་པར་ཏུ་འཇམ་མགོན་བླ་མའི་བཀའ་དྲིན་ལ་བརྟེན་ནས་དཔལ་བཀྲ་ཤིས་ཆོས་ཐང་དགོན་ལྔ་རིག་ནང་བསྟན་མཐོ་སློབ་ནས་ཕར་ཕྱིན་སྐབས་བརྒྱད་ཀྱི་དམ་བཅའ་ཆེན་མོ་ཞིག་འཇོག་རྒྱུའི་སྐལ་བ་དང་ལྡན་པའི་དབང་གིས་དེའི་དགའ་སྟོན་དང་འབྲེལ་ཏེ་མེ་ཏོག་གང་ལ་ཕོག་པའི་ལྷ་སྐལ་དཔལ་ལྡན་རྒྱལ་བ་ཇོ་ནང་བའི་གྲུབ་མཐའི་ཁས་ལེན་རྣམ་པར་དག་པ་ཞིག་བདག་གིས་འབྲི་ཁུལ་བྱས་པ་ཡིན་ཀྱང་། འོན་ཏེ་ཇི་བཞིན་པ་ནི་འཕགས་པའི་སྤྱོད་ཡུལ་ལས་མ་འདས་སོ།།
ཡིན་ན་ཡང་སྐྱེས་བུ་དམ་པ་གསེར་རིའི་ཕྲེང་བས་སྒྲིགས་པ་ལྟ་བུ་རྣམས་ཀྱིས་གསུང་སྒྲོས་ཙམ་བཀོད་པ་ཡིན། རང་ལ་རིག་གནས་གྱི་ཆུ་ཚོད་དང་ཆ་རྐྱེན་ཞན་པའི་དབང་གིས་ཆད་ལྷག་དང་ནོར་འཁྲུལ་གང་མང་མང་ཞིག་ཡོད་སྲིད་པས་ཁྱེད་ཤེས་རབ་ཀྱི་མཁྱེན་རྒྱ་ཡངས་པ་རྣམས་ལ་དགོངས་འགལ་མེད་པར་ཞུ། 

རྩོམ་པ་པོ་ངོ་སྤྲོད།
 
 
བསེ་དགོན་པའི་གྲྭལ་འཇམ་དབྱངས་བསྟན་པ་ལགས་ནི།  རབ་རྒྱལ་ཆུ་ཁྱི་སྤྱི་ལོ་ ༡༩༨༢ ལོར་ཨ་མདོ་རྔ་བ་ཡུལ་ཚོའི་ཕྱུག་རྭ་གོང་མ་རུ་སྐུ་འཁྲུངས་ཏེ།  དགུང་ལོ་བཅུ་གསུམ་གྱི་སྟེང་དགེ་རྒན་བཀའ་དྲིན་ཅན་ཨ་ཁུ་པད་ཁོའི་མདུན་ནས་ཡི་གེ་སྦྱོར་ཀློག་དང་ཆོ་ག་ཆོས་སྤྱོད་སོགས་ལ་བསླབས་ཤིང་། དགུང་ལོ་བཅུ་བཞིའི་ཐོག་སྐྱབས་མཆོག་མཚུངས་མེད་བླ་མ་རིན་པོ་ཆེ་ཀུན་དགའ་ཐུགས་རྗེ་དཔལ་བཟང་པོའི་མདུན་ནས་བར་མ་རབ་བྱུང་དང་དགེ་ཚུལ་གྱི་སྡོམ་པ་བཞེས། དགུང་ལོ་བཅོ་ལྔའི་སྟེང་མཆོག་སྤྲུལ་ཤེས་རབ་ཆོས་འཕེལ་གྱི་མདུན་ནས་ཀུན་མཁྱེན་དོལ་པོ་པའི་གསུང་འབུམ་དང་ཇོ་ནང་ཏཱ་ར་ནཱ་ཐའི་གསུང་འབུམ་གྱི་བཀླག་ལུང་ཐོབ། སྤྱི་ལོ་ ༡༩༩༩ སྟེ་དགུང་ལོ་བཅོ་བརྒྱད་སྟེང་ཁྱབ་བདག་རྡོ་རྗེ་འཆང་བླ་མ་རིན་པོ་ཀུན་དགའ་ཐུགས་རྗེ་དཔལ་བཟང་བོ་བསམ་སྦྱོར་གཉིས་ཀྱིས་ཚུལ་བཞིན་དུ་བསྟེན་ཏེ་འབུམ་ལྔ་དང་། དཔལ་དུས་ཀྱི་འཁོར་ལོའི་བསྐྱེད་རིམ་དང་། དབེན་པ་གསུམ་ལྡན་གྱི་ཁྲིད་ལུང་རྒྱ་ཆེར་ཐོབ། དེ་ནས་སྤྱི་ལོ་ ༢༠༠༠ ལོར་མགོན་པོ་གང་གི་རྒྱལ་ཚབ་རྡོ་རྗེ་སློབ་དཔོན་ཆེན་མོ་ཀུན་དགའ་ཐུབ་བསྟན་ཆོས་ཀྱི་འོད་ཟེར་གྱི་སྐུ་མདུན་ནས་དཔལ་དུས་ཀྱི་འཁོར་ལོའི་དངོས་གཞི་ཡན་ལག་དྲུག་གི་ཉམས་བཞེས་ལོ་གསུམ་གྱི་རིང་ལ་གནང་ཞིང་། དགུང་ལོ་ཉེར་གཅིག་སྟེང་བླ་མ་རིན་པོ་ཆེ་ཐུབ་བསྟན་ཆོས་ཀྱི་འོད་ཟེར་གྱི་མདུན་ནས་བསྙེན་རྫོགས་ཀྱི་སྡོམ་པ་བླངས་པ་དང་།  དཀོན་མཆོག་གསང་བ་མཐའ་ཡས་ཀྱི་ཡང་སྤྲུལ་ཐུབ་བསྟན་ཆོས་ཀྱི་འོད་ཟེར་གྱི་མདུན་ནས། དུས་འཁོར་དབང་ཆེན་དང་། བདེ་མཆོག་རབ་འབྱམས། གཤིན་རྗེ་རབ་འབྱམས།  གསང་བ་འདུས་པ།  ཐམས་ཅད་རིག་པ།  མི་འཁྲུགས་པ་སོགས་ཀྱི་དབང་ལུང་ཐོབ་ཅིང་།གཞན་ཡང་། མཆོག་སྤྲུལ་ཤེས་རབ་ཆོས་འཕེལ་གྱི་སྐུ་མདུན་ནས། དུས་འཁོར་དབང་ཆེན་གཉིས་ཐོབ་བོ།།
	དེ་ནས་དགེ་རྒན་རིན་པོ་ཆེ་ཨ་ཁུ་མཐུ་ལྡན་ཚང་དང་ཕྱག་ལེན་པ་ཆེན་པོ་བསེ་ཀུན་དགའ་སྙིང་པོ་གཉིས་ཀྱི་མདུན་ནས་ཇོ་ནང་རང་ལུགས་ཀྱི་ཐུན་མོང་མ་ཡིན་པའི་རྒྱུད་སྡེ་རབ་འབྱམས་སོགས་ཀྱི་ཕྱག་ལེན་རྒྱ་ཆེར་སྦྱང་བ་བྱས་སོ།། སྤྱི་ལོ་ ༢༠༠༥ ལོར་འཛམ་ཐང་ཆོས་རྗེ་དགོན་པའི་མཁས་དབང་ཆེན་པོ་ཨ་ཁུ་འཇིགས་རུང་ཚང་གི་སྐུ་མདུན་ནས་མདོ་སྔགས་རྒྱུད་སྡེ་རྒྱ་མཚོའི་མངའ་བདག་ཇོ་ནང་ཏཱ་ར་ནཱ་ཐས་མཛད་པའི་དཀྱིལ་འཁོར་རྒྱ་མཚོའི་ཕྱག་ལེན་སོགས་ལ་ཐོས་བསམ་རྒྱ་ཆེར་བྱས་སོ།། 
	སྤྱི་ལོ་ ༢༠༠༦ ལོ་ཟླ་བ་བཅུའི་རིང་ལ་བླ་མ་རིན་པོ་ཆེའི་གཙོའི་གྲྭ་བ་མང་པོ་དང་མཉམ་དུ་མཚམས་དམ་པོར་བཞུགས་ནས་རྒྱུད་སྡེ་བཞིའི་སྒོ་ནས་དབང་བླངས་པ་དང་བསྙེན་བཟླས་སོགས་བྱས་པ་དང་ལོ་རྗེས་མ་ནས་རྒྱུད་སྡེ་རབ་འབྱམས་ཀྱི་ཕྱག་ལེན་གཞན་ལ་སྤེལ་བ་ཡིན་ནོ།། སྤྱི་ལོ་ ༢༠༠༨ ལོར་བསེ་དགོན་ཐུབ་བསྟན་ཕྱོགས་ལས་རྣམ་རྒྱལ་གླིང་གི་མདོ་སྔགས་ཐོས་བསམ་གླིང་གི་དཔེ་ཆ་བའི་ནང་ལ་གསར་ཞུགས་བྱས་ནས་ཀུན་སྤངས་པ་ཆེན་པོ་མཁན་དཀོན་མཆོག་ཆོས་གོའི་མདུན་ནས་བསྡུས་གྲྭའི་སྤྱི་དོན་རིན་ཆེན་སྒྲོན་མེ་དང་ལྡོག་ཆའི་རྣམ་བཞག་རྟགས་རིགས་སོགས་སྦྱང་བ་རྒྱ་ཆེར་བྱས་སོ།།
	བསེ་དགོན་པའི་མཁན་ཆེན་དམ་པ་ཨ་ཁུ་ཆོས་འཕེལ་ཚང་གི་མདུན་ནས་ཡུམ་དོན་གསལ་བའི་མེ་ལོང་སྐབས་དང་པོ་དང་། དབུ་མ་སྤྱི་དོན་རབ་གསལ། གྲུབ་མཐའ་ཕྱོགས་ལྷུང་མུན་སེལ་དང་། སུམ་ཅུ་བ། རྟགས་འཇུག སོགས་ཀྱི་ཁྲིད་ཐོབ། དེ་ནས་ཨ་མཆོག་མཚན་ཉིད་དགོན་པའི་ནང་བསྟན་མཐོ་རིམ་རབ་འབྱམས་པ་དགེ་བཤེས་བཟོད་རྣམ་ཚང་གི་མདུན་ནས་ཀུན་མཁྱེན་འཇམ་དབྱངས་བཞད་པའི་རྟགས་རིགས་རང་ལུགས་སོགས་གསུང་ཆོས་མང་དུ་ཞུས་སོ།། 
	སྤྱི་ལོ་ ༢༠༡༠ ལོར་གྲྭ་སར་ཁམས་མདོ་སྟོད་ལབ་དགོན་མདོ་སྔགས་བཤད་སྒྲུབ་གླིང་དུ་དངོས་ཞུགས་བྱས་ནས་ལྷ་རམས་པ་དགེ་བའི་བཤེས་གཉེན་ཆེན་པོ་ལྷོ་བ་འབྲུགས་གྲགས་ཚང་དང་། ལྷ་རམས་པ་བསོད་ནམས་བློ་བཟང་ཚང་དང་། ལྷ་རམས་པ་བསོད་ནམས་ཚེ་རྟེན་ཚང་། དེ་དག་བསམ་སྦྱོར་གཉིས་ཀྱིས་བླ་མར་བསྟེན་ནས་ལོ་གཉིས་ཀྱི་རིང་ལ་བློ་རིག  རྟགས་རིགས། གྲུབ་མཐའ།  དོན་བདུན་ཅུ།  ས་ལམ།     ཚད་མ་རྣམ་འགྲེལ་སོགས་གསུང་རབ་བསྟན་བཅོས་མང་བོ་ལ་སྦྱང་བ་བྱས་སོ།།    
	དེ་ནས་སྤྱི་ལོ་ ༢༠༡༢ ལོ་ནས་ཇོ་ནང་བསྟན་པའི་མཛེས་རྒྱན་ཨ་མདོ་བ་ངག་དབང་དངོས་གྲུབ་དཔལ་བཟང་བོ་བསམ་སྦྱོར་གཉིས་ཀྱིས་ཚུལ་དུ་བསྟེན་ནས་དམ་པ་གང་གི་མདུན་ནས་ཁྲིད་ལུང་ཐོབ་རིམ་ནི། ཕར་ཕྱིན་ཉ་ཊཱིཀ་སྐབས་བརྒྱད་ཀ་དང་།  མཛོད་གནས་བཞི་བ་ནས་བརྒྱད་པའི་བར་དང་།  ཕར་ཕྱིན་མཐའ་དཔྱོད་སྐབས་བརྒྱད་ཀ་དང་། སྔོན་མེད་ལེགས་བཤད།  སྐྱབས་འགྲོའི་རྣམ་བཤད། རྒྱལ་སྲས་ལག་ལེན།  ས་ལམ།  དོན་བདུན་ཅུ།  འདུལ་བ་མཚོ་ཊཱིཀ་ཆ་ཚང་དང་། སྡོམ་གསུམ།  རྣམ་འགྲེལ།  གྲུབ་མཐའ།  དབུ་མ་ཐེག་མཆོག་རབ་བྱེད་ལྔ་བ་ཡན་ཆད་དང་།རྒྱུད་བླའི་ཊཱི་ཀ་ལེགས་བཤད་ཉི་མའི་འོད་ཟེར།  ལྷན་ཐབས་འོད་བརྒྱ་འབར་བ།  གཞན་སྟོང་དབུ་མའི་རྒྱན་ལུང་སྦྱོར་དང་བཅས་པ།  བསྟན་བཅོས་མངོན་རྟོགས་རྒྱན། འགྲེལ་ཆུང་དོན་གསལ།  འདུལ་བ་མདོ་རྩ།  མཛོད་རྩ་བ།  སྤྱོད་འཇུག་རྩ་བ།  འཇམ་དཔལ་མཚན་བརྗོད།  ཕར་ཕྱིན་མདོ་ལུགས་མ་སོགས་ཀྱི་ཆོས་བཀའ་རྒྱ་ཆེར་ཐོབ་བོ།།  དེ་ནས་སྤྱི་ལོ་ ༢༠༡༥ ལོར་དཔལ་བཀྲ་ཤིས་ཆོས་ཐང་དགོན་ལྔ་རིག་སློབ་གླིང་གི་སློབ་མ་སོ་སོའི་རྒྱུགས་འབྲས་ལྟར་རབ་འབྱམས་པ་སོགས་ཀྱི་ལག་ཁྱེར་སྤྲད་ཀྱིན་ཡོད་པ་ལས་ཁོང་ལ་ཡང་ཚད་མ་རབ་འབྱམས་པ་དང་།  ཕར་ཕྱིན་རབ་འབྱམས་པ་དང་། འདུལ་བ་རབ་འབྱམས་པའི་རྒྱུགས་སྤྲད་ནས་ལག་རྟགས་གནང་སྟེ་གཞུང་ཆེན་གསུམ་གྱི་རབ་འབྱམས་པའི་མཚན་གནས་དབུ་རྒྱན་དུ་གསོལ་བའོ།།
	གཞན་ཡང་། ཆོས་ཐང་དགོན་པའི་མཁན་སྣང་བ་དཔལ་གྱི་མདུན་ནས། དཔལ་དུས་ཀྱི་འཁོར་ལོའི་རྫོགས་རིམ་སྦྱོར་བ་ཡན་ལག་དྲུག་གི་ཁྲིད་ཡིག་སྦྱོར་དྲུག་སྤྱི་དོན་གྱི་ཁྲིད་ལུང་དང་། དཔལ་དུས་ཀྱི་འཁོར་ལོའི་བསྐྱེད་རིམ་གྱི་ཁྲིད་ལུང་དང་། རི་ཆོས་ངེས་དོན་རྒྱ་མཚོའི་ཁྲིད་ལུང་དང་། རྒྱུ་འབྲས་ཆེ་བའི་རྣམ་བཞག་སོགས་དམ་པ་མང་བོའི་སྐུ་མདུན་ནས་ཟབ་ཆོས་གདམས་པའི་ཆུ་རྒྱུན་འཛད་མེད་དུ་ཐོབ་ཅིང་ཐོས་བསམ་གྱི་ཕྱོགས་ལ་མུ་མཐུད་ཤ་ཐང་དུ་འབད་ཀིན་པ་དང་། ལྷག་པར་དུ་སློབ་སྦྱོང་བ་ཞིག་གི་ངོས་ཐད་ནས་གཞན་སྟོང་ལྟ་གྲུབ་ཕྱོགས་ལའང་ཐུན་མིན་གྱི་གོ་བ་ཟབ་ཅེས་བཤད་ཀྱང་ཕར་ཆེར་དོན་ལ་གནས་པའི་གཏམ་མོ།།
ཁོང་གི་ཆོས་གྲོགས་སྒང་སྲས་སངས་རྒྱས་རྒྱ་མཚོས་ངོ་སྤྲོད་མདོ་བསྡུས་སུ་སྦྱར་བའོ།།

སྔོན་དུ་བརྗོད་པའི་གཏམ།

	དེ་ལྟ་ནའང་། དེའི་ཁྲོད་དུ་ལྟ་གྲུབ་དང་ལྡན་པ་དང་། མི་ལྡན་པའི་ཆོས་ལུགས་ཏེ་སྣ་ཚོགས་པ་ཞིག་བྱུང་ཞིང་། དེ་དག་ལས་ལ་ལ་ནི་ལོ་རྒྱུས་ཀྱི་གླེགས་བམ་ཆེན་མོའི་ཁྲོད་དུ་གཟིམས་ཏེ་མིང་ཙམ་ལས་ཅི་ཡང་མེད་པ་དང་། ལ་ལ་ནི་ད་དུང་ཡང་འཇིག་རྟེན་དུ་དར་ཞིང་གནས་ནས་མི་རྣམས་ལ་རང་རང་གི་དགོས་འདོད་འགྲུབ་པའི་བྱེད་རྒྱུ་རུ་འགྲོ་བཞིན་པ་ཡང་གྲངས་མེད་བདོག་ལ། དེ་ལས་ཀྱང་ལྟ་གྲུབ་ལྡན་པ་དག་ནི་ཆོས་ལུགས་ཙམ་ལས་རིང་དུ་བརྒལ་ཏེ་མཚན་ཉིད་རིག་པའི་ཟབ་ཁྱད་དེ་དག་འབུར་དུ་དོད་དེ་མངོན་པར་འཕགས་ཀྱིན་ཡོད་པས་ན། དེའི་རིགས་ལ་ནི་ད་དུང་ཡང་གོ་ལ་འདིར་གནས་ཞིང་འཕེལ་བའི་རིན་ཐང་ཡོད་པར་མ་ཟད་མ་གནས་ན་དེའི་རྐྱེན་པས་ཀུན་སྤྱོད་དང་བདེ་སྐྱིད་སོགས་མང་བོ་ཞིག་ལ་ཆག་གྲུམ་ཤོར་འགྲོ་བ་སྨོས་མེད་ལགས་ན། བློ་གྲོས་དང་ལྡན་པ་དག་གིས་མུ་མཐུད་དུ་འཛམ་གླིང་ཕན་བདེའི་འབྱུང་གནས་ཆོས་གཞུང་ཁག་གི་ལྟ་གྲུབ་ལ་ངོམ་མེད་དུ་བརྩོན་འགྲུས་བསྐྱེད་དེ་ཞི་བདེའི་འཛམ་གླིང་ཞིག་བསྐྲུན་པར་རེ་ཞུ་འབུམ་ཕྲག་གི་ཀློང་ནས་སྒུག་སྟེ་བདོག ལྷག་པར་དུ་འཇིག་རྟེན་འདིར་བདེ་ཐབས་ཙམ་ལས་ཡོངས་སུ་འགོངས་ཤིང་མཐར་ཐུག་གཏན་གྱི་བདེ་བ་བསྒྲུབ་པའི་ཐབས་དམ་པ་ནི་སྟོན་པ་ཤཱཀྱ་མུ་ནེའི་རང་ལུགས་དྲི་མ་མེད་པ་འདི་ཁོ་ན་ཡིན་པས། བདག་ལེགས་སུ་འདོད་པ་མཐའ་དག་གིས་ཚེ་རབས་ཀྱི་ཕུགས་འདུན་ཆེད་དུ་འདི་ཉིད་ཁོ་ན་ཐུགས་ཀྱི་དཀྱིལ་དང་སྤྱི་བོའི་གཙུག་ཏུ་འཛིན་པར་རིགས་སོ།།
	དེ་ཡང་ཡིན་ཏེ། འཁོར་བ་མཐོ་དམན་ཐམས་ཅད་དུ་ལས་ཉོན་གྱི་གཞན་དབང་དུ་གྱུར་ཏེ་དབང་མེད་དུ་འཁོར་བའི་འགྲོ་བ་སུ་ཡང་འཁོར་བའི་རྩ་བ་རྣམ་རྟོག་མ་རིག་ཆེན་པོ་དེ་ཡོངས་སུ་ཟད་པར་མ་བྱས་བར་དུ་དེ་ལས་ཐར་བ་གནས་མིན་པས། རང་ལེགས་སུ་འདོད་པ་སུས་ཀྱང་རྣམ་རྟོག་མ་རིག་པའི་གཉེན་པོ་རིག་པ་ཡེ་ཤེས་ལ་བསླབ་པར་བྱ་རྒྱུ་ནི་ཁ་ཚ་དགོས་གཏུག་གི་དོན་ཆེན་ཞིག་ཏུ་མཐོང་ཞིང་། རིག་པ་ཡེ་ཤེས་དེ་ཡང་ཟབ་པ་དང་རྒྱ་ཆེ་བའི་གཞུང་ལུགས་སྣ་ཚོགས་ལ་ཐོས་བསམ་སྒོམ་གསུམ་དང་འཆད་རྩོད་རྩོམ་གསུམ་གྱིས་འཇུག་པར་མ་བྱས་པར་སྐྱེ་བ་ནི་ཤེས་བྱ་ལ་མི་སྲིད་པས་ན། དེ་ཉིད་བསྐྱེད་པའི་ཐབས་ནི་གཅིག་སྟེ། ཐོས་བསམ་གྱིས་གཞུང་ལུགས་ལ་འཇུག་རྒྱུ་དེའོ།། 
	དེ་བས་ན།  ད་རེབ་འདིར་འཚོ་བ་ངན་ངོན་གྱིས་མི་ཚེ་ཐོས་བསམ་ལ་གཞོལ་བའི་གྲྭ་རིགས་སློབ་གཉེར་བ་དང་སྐྱོར་དཔོན་འཇམ་དབྱངས་བསྟན་པ་ལགས་ནས་ཁོང་གི་ཐོས་བསམ་གྱི་སྐབས་རྣམས་སུ་དཔྱད་བརྗོད་དང་དག་པར་བགྱིས་པའི་པོད་ལྔའི་དཔྱད་རྩོམ་ཕྱོགས་བསྒྲིགས་ཏེ་<<ངེས་དོན་ཆོས་ཀྱི་འོད་སྣང་>>ཞེས་པའི་ཁོང་གི་ཕུལ་དུ་བྱུང་བའི་སྦྱང་འབྲས་དག་གཟུར་གནས་དཔེ་ཀློག་པ་དག་གི་མདུན་དུ་ཕུལ་བ་ལགས་ན་ཀུན་གྱི་རྨོངས་པ་སེལ་བའི་རྒྱུ་རུ་གྱུར་ཅིག་གུ་ཞེས་ཁོའི་ཆོས་གྲོགས་སུ་གྱུར་པ་སྒང་སྲས་སངས་རྒྱས་རྒྱ་མཚོ་རུ་འབོད་པ་གང་དེས་སྔོན་འགྲོའི་གཏམ་དུ་དཔལ་བཀྲ་ཤིས་ཆོས་ཐང་དགོན་དུ་སྦྱར་བའོ།།

གཞན་སྟོང་དབུ་མའི་བླ་མ་བརྒྱུད་པའི་རིམ་པ།
 
 
གཞན་སྟོང་དབུ་མའི་མདོ་སྔགས་གཉིས་ཀྱི་བླ་མ་བརྒྱུད་པའི་རིམ་པ་ཕྱོགས་སྟོན་གསལ་བའི་སྒྲོན་མེ་ཞེས་བྱ་བ་བཞུགས་སོ།།
 
 
དཔལ་ལྡན་ཐུབ་པའི་མདོ་རྒྱུད་ལེགས་བཤད་གསེར་གྱི་རྩིབས་སྟོང་མུ་ཁྱུད་ཅན།།
གངས་རིའི་ལྗོངས་ན་རྣམ་དཔྱོད་དཔུང་བས་མཁའ་ལ་འདེགས་པའི་སྤོབས་པ་ཅན།།
མཐའ་བྲལ་དབུ་མ་ངེས་དོན་རྒྱ་མཚོའི་ལེགས་བཤད་གཏམ་གྱི་འབྲུག་སྒྲ་ཅན།།
རྒྱལ་བའི་ལུང་ཟིན་ཀུན་མཁྱེན་དོལ་པོས་ས་གསུམ་ཤིས་པའི་དཔལ་དུ་སྒྲུབས།།
 
 
༡༽མདོའི་གཞན་སྟོང་གི་བླ་མ་བརྒྱུད་པའི་རིམ་པ།
 
 
དང་པོ། མདོའི་གཞན་སྟོང་གི་བླ་མ་བརྒྱུད་པའི་རིམ་པ་ནི། 
(༡) དང་པོ་སྟོན་པ་བཅོམ་ལྡན་འདས་མཉམ་མེད་ཤཱཀྱའི་རྒྱལ་པོ། 
(༢) དེ་ནས་རྒྱལ་ཚབ་བྱམས་མགོན
(༣) འཕགས་པ་ཐོགས་མེད།
(༤) ཀུན་མཁྱེན་དབྱིག་གཉེན། 
( ༥ ) གངྒཱ་མེེ་ཏྲིའི་ཞབས།    
(༦)དགའ་བ་གྲགས་པའི་ཞབས། 
( ༧ ) འབྱུང་གནས་ཞི་བའི་ཞབས།
( ༨ ) རྣལ་འབྱོར་ཆེན་པོ་བྲམ་ཟེ་སཛྫ་ན། །
(༩) གཟི་ལོ་ཙཱ་བ་དགའ་བའི་རྡོ་རྗེ།
(༡༠) སྡོམ་བརྩོན་དམ་པ་བཙན་རིགས་ཁའོ་ཆེ། 
(༡༡) ལ་སྟོད་པ་དར་མ་བརྩོན་འགྲུས། 
(༡༢) དོལ་བ་གཉན་ཡེ་ཤེས་འབྱུང་གནས། 
(༡༣)འཇང་སྟོན་སྐུ་མཆེད་བྱང་ཆུབ་སྐྱབས་གཞོན་ནུ་བྱང་ཆུབ་ལའོ།།
 
(སྡོམ།)
 
ཐུབ་དབང་རྒྱལ་ཚབ་ཐོགས་མེད་སྐུ་མཆེད་དང་། །
གངྒ་མེཏྲི་དགའ་གྲགས་འབྱུང་གནས་སཛྫ་ན། །
ལོ་ཙཱ་དགའ་རྡོར་དྲི་མེད་དར་བརྩོན་དང་། ། 
ཡེ་ཤེས་འབྱུང་གནས་འཇང་སྟོན་སྐུ་མཆེད་ལའོ། ། 
དེ་ནས་ (༡༤) སྐྱོ་སྟོན་སྨོན་ལམ་ཚུལ་ཁྲིམས། 
(༡༥) བཅོམ་ལྡན་རིག་པའི་རལ་གྲི།
(༢༦) སྐྱི་སྟོན་འཇམ་དབྱངས་གྲགས་པ། 
(༡༧) ཀུན་མཁྱེན་ཇོ་ནང་པ་ཆེན་པོ།
(༡༨) མཁས་མཆོག་ཉ་དབོན་ཀུན་དགའ་དཔལ། 
(༡༩) ཆོས་དཔལ་མགོན་པོ། 
(༢༠) བློ་གྲོས་བཟང་བོ། 
(༢༡) གཉིས་འཛིན་འཁྲུལ་བ་ཞིག་པའི་དོན་ཡོད་དཔལ། 
(༢༢) པཎ་ཆེན་ཤཱཀྱ་མཆོག་ལྡན།
(༢༣) དོན་ཡོད་གྲུབ་པའི་ཞབས། 
(༢༤) འཇམ་མགོན་གྲུབ་པའི་དཔའ་བོ། 
(༢༥) ཀུན་དགའ་རྒྱལ་མཚན།
(༢༦) གྲགས་ལྡན་གྲུབ་པ་མཆོག
 
(སྡོམ།) 
 
ཚུལ་ཁྲིམས་བཅོམ་ལྡན་སྐྱི་སྟོན་འཇམ་པའི་དབྱངས།།
ཀུན་མཁྱེན་དོལ་པོ་ཉ་དབོན་ཆོས་རྗེ་དང་།། 
༡ ཆོས་དཔལ་༢བློ་གྲོས་༣དོན་ཡོད་ ༤ ཤཱཀྱ་མཆོག།
༡ དོན་ཡོད་ ༢ འཇམ་མགོན་ ༣ ཀུན་དགའ་ ༤ གྲགས་ལྡན་དང་།།  
(༢༧) གསང་བདག་སྒྲོལ་བའི་མགོན་པོ། འདི་ཡན་ཆད་གཞན་སྟོང་དབུ་མའི་བརྒྱུད་འདེབས་ལྟར་བྲིས་པ་ཡིན། 
(༢༨) དེ་ནས་རྒྱལ་ཚབ་རིན་ཆེན་རྒྱ་མཚོ།
(༢༩) མཁས་གྲུབ་བློ་གྲོས་རྣམ་རྒྱལ།  
(༣༠) གྲུབ་ཆེན་ངག་དབང་འཕྲིན་ལས།
( ༣༡) ངག་དབང་བསྟན་འཛིན་རྣམ་རྒྱལ། 
(༣༢) ཐུགས་སྲས་ཀུན་དགའ་ཆོས་འཕེལ། 
(༣༣) གྲུབ་དབང་ཀུན་དགའ་ཆོས་འབྱོར། 
(༣༤) ཀུན་བཟང་འཕྲིན་ལས་རྣམ་རྒྱལ། 
(༣༥) མཚུངས་མེད་ངག་དབང་རྒྱལ་མཚན། 
(༣༦) དཀོན་མཆོག་འཇིགས་མེད་རྣམ་རྒྱལ་ལའོ། །
 
(སྡོམ)
 
གསང་བདག་སྒྲོལ་མགོན་རིན་ཆེན་རྒྱ་མཚོ་དང་།།
བློ་གྲོས་རྣམ་རྒྱལ་ངག་དབང་བསྟན་འཛིན་དང་།། 
ཀུན་དགའ་ཆོས་འཕེལ་ཀུན་དགའ་ཆོས་འབྱོར་དང་།།
འཕྲིན་ལས་རྣམ་རྒྱལ་ངག་དབང་འཇིགས་མེད་ལའོ།། 
དེ་ནས་(༣༧)འདྲེན་མཆོག་ངག་དབང་ཆོས་འཕེལ།
(༣༨) ཆོས་རྗེ་ཀུན་བཟང་དབང་པོ།
(༣༩) རིག་འཛིན་ཚེ་དབང་ནོར་བུ། 
(༤༠) པཎ་ཆེན་ཆོས་ཀྱི་འབྱུང་གནས། 
(༤༡) ལོ་ཆེན་ཚེ་དབང་ཀུན་ཁྱབ། 
(༤༢) མཁས་གྲུབ་ཀརྨ་རིན་ཆེན།   
(༤༣) ཀརྨ་འོད་གསལ་འགྱུར་མེད། 
(༤༤)རྒྱལ་སྲས་ངག་དབང་ཆོས་འཕེལ་ནས་བཟུང་ད་ལྟའི་དྲིན་ཅན་རྩ་བའི་བླ་མའི་བར་རོ།།
 
( སྡོམ)
 
ངག་དབང་ཀུན་བཟང་ཚེ་དབང་ནོར་བུ་དང་།།
ཆོས་ཀྱི་འབྱུང་གནས་ཚེ་དབང་ཀུན་ཁྱབ་དང་།།
ཀརྨ་རིན་ཆེན་འོད་གསལ་ཆོས་འཕེལ་དང་།།
འདིའི་ཁུངས་གཙོ་བོ་འཇམ་མགོན་བླ་མ་ཏཱ་ར་ནཱ་ཐས་མཛད་པའི་ཟབ་མོ་གཞན་སྟོང་དབུ་མའི་བརྒྱུད་འདེབས་སོགས་ལ་ཁུངས་བཅོལ་བ་ཡིན་ནོ།།
 
 
༢༽སྔགས་ཀྱི་གཞན་སྟོང་ཟབ་མོའི་བླ་མ་བརྒྱུད་པའི་རིམ་པ།
 
 
གཉིས་པ། སྔགས་ཀྱི་གཞན་སྟོང་ཟབ་མོའི་བླ་མ་བརྒྱུད་པའི་རིམ་པ་ནི། དང་པོ་སྟོན་པ་མཉམ་མེད་ཐུབ་པའི་དབང་པོ། ཟླ་བཟང་། ཆ ོས་རྒྱལ་ཉི་མའི་འོད། ལྷ་དབང་། གཟི་བརྗིད། ཟླས་བྱིན།ལྷ་ཡི་དབང་ཕྱུག སྣ་ཚོགས་གཟུགས། ལྷ་ཡི་དབང་ལྡན་ཏེ་ཆོས་རྒྱལ་བརྒྱད་ཡོད་དེ། འཇམ་མགོན་བླ་མ་ཏཱ་ར་ནཱ་ཐས་མཛད་པའི་དུས་ཀྱི་འཁོར་ལོའི་མཆོད་ཆོག་ལས། 
ཉི་མའི་འོད་དང་ཟླ་བཟང་ལྷ་དབང་དང་།། 
གཟི་བརྗིད་ཟླས་བྱིན་ལྷ་ཡི་དབང་ཕྱུག་དང་།། 
སྣ་ཚོགས་གཟུགས་དང་ལྷ་ཡི་དབང་ལྡན་ཏེ།།
ཆོས་རྒྱལ་ཆེན་པོ་བརྒྱད་ལ་ཞེས་དང་། 
དེ་ནས་རིགས་ལྡན་འཇམ་དཔལ་གྲགས་པ། དེའི་སྲས་རིགས་ལྡན་པདྨ་དཀར་པོ། བཟང་པོ། རྣམ་རྒྱལ། བཤེས་གཉེན་བཟང་པོ། ཕྱག་ན་རིན་ཆེན། ཁྱབ་འཇུག་སྦས་པ། ཉི་མ་གྲགས་པ། ཤིན་ཏུ་བཟང་པོ།  རྒྱ་མཚོ་རྣམ་རྒྱལ། གཤིན་རྗེ་མཐར་བྱེད་ཀྱི་སྤྲུལ་པ་རིགས་ལྡན་རྒྱལ་དཀའ་ལའོ།།
 
(སྡོམ)
 
འཇམ་དབྱངས་གྲགས་པ་པདྨ་དཀར་པོ་དང་།།
བཟང་བོ་རྣམ་རྒྱལ་བཤེས་གཉེན་བཟང་བོ་དང་།། 
ཕྱག་ན་རིན་ཆེན་ཁྱབ་འཇུག་སྦས་པ་དང་།།
ཉི་མ་གྲགས་དང་ཤིན་ཏུ་བཟང་བོ་དང་།།
རྒྱ་མཚོ་རྣམ་རྒྱལ་རྒྱལ་དཀའ་ལའོ།།
དེ་ནས་གྲུབ་ཆེན་དུས་ཞབས་ཆེན་པོ་འཇམ་པའི་རྡོ་རྗེ། དེའི་སློབ་མ་གྲུབ་ཆེན་དུས་ཞབས་ཆུང་བ་ཤྲི་བྷ་དྲ། དེ་ནས་རྒྱལ་སྲས་ནཱ་ལེནྡྲ་བ། དེའི་སློབ་མ་ཁ་ཆེའི་པཎ་ཆེན་ཟླ་བ་མགོན་པོ། དེ་ནས་འབྲོ་ལོ་ཙཱ་བ་ཤེས་རབ་གྲགས།བླ་མ་ལྷ་རྗེ་སྒོམ་པ། བླ་མ་སྒྲོ་སྟོན་གནམ་བརྩེགས། གྲུབ་ཆེན་ཡུ་མོ་མི་བསྐྱོད་རྡོ་རྗེ་ལའོ།།
 
(སྡོམ) 
 
དུས་ཞབས་གཉིས་དང་ནཱ་ལེནྜ་པ་དང་།། 
ཟླ་བ་མགོན་པོ་འབྲོ་སྟོན་ལོ་ཙཱ་དང་།། 
ལྷ་རྗེ་སྒོམ་པ་སྒྲོ་སྟོན་གནམ་བརྩེགས་དང་།།
གྲུབ་ཆེན་ཡུ་མོ་རྣམས་ལ།
དེ་ནས་སྲས་མཆོག་ངྷ་རྨེ་ཤྭ་ར། མཁས་པ་ནམ་མཁའ་འོད་ཟེར། མ་ཅིག་སྤྲུལ་སྐུ་ཇོ་འབུམ།  སེ་མོ་ཆེ་བ་ནམ་མཁའ་རྒྱལ་མཚན། ཆོས་རྗེ་འཇམ་དབྱངས་གསར་མ།  ཀུན་མཁྱེན་ཆོས་སྐུ་འོད་ཟེར།  ཞང་ཀུན་སྤངས་ཐུགས་རྗེ་བརྩོན་འགྲུས་ལའོ། །
 
སྡོམ། 
 
ཆོས་ཀྱི་དབང་ཕྱུག་ནམ་མཁའ་འོད་ཟེར་དང་།།
སྤྲུལ་སྐུ་ཇོ་འབུམ་གྲུབ་ཐོབ་སེ་ཆེན་དང་།། 
ཆོས་རྗེ་འཇམ་གསར་ཆོས་སྐུ་འོད་ཟེར་དང་།།
ཀུན་སྤངས་ཆོས་རྗེ་རྣམས་ལ།
དེ་ནས་བྱང་སེམས་རྒྱལ་བ་ཡེ་ཤེས།  མཁས་བཙུན་ཡོན་ཏན་རྒྱ་མཚོ། དེ་གསུམ་ལ་ཇོ་ནང་ཐོག་མའི་བླ་མ་རྣམས་གསུམ་ཟེར། ཀུན་མཁྱེན་དོལ་པོ་པ་ཤེས་རབ་རྒྱལ་མཚན་དཔལ་བཟང་པོ། ཇོ་ནང་ལོ་ཙཱ་བ་ཆོས་གྲགས་དཔལ།  ཇོ་ནང་ལོ་ཙཱ་བ་བློ་གྲོས་དཔལ།  ཀུན་མཁྱེན་ཕྱོགས་ལས་རྣམ་རྒྱལ།  ཉ་དབོན་ཀུན་དགའ་དཔལ། གྲུབ་ཆེན་ཀུན་དགའ་བློ་གྲོས་ལའོ།།
 
སྡོམ། 
 
བྱང་སེམས་ཆེན་པོ་ཡོན་ཏན་རྒྱ་མཚོ་དང་།།
ཀུན་མཁྱེན་ཆོས་རྗེ་སྒྲ་བསྒྱུར་སྐུ་མཆེད་དང་།།
ཕྱོགས་ལས་རྣམ་རྒྱལ་ཉ་དབོན་ཆོས་རྗེ་དང་།། 
གྲུབ་ཆེན་ཀུན་བློ་རྣམས་ལ།
དེ་ནས་འཇམ་དབྱངས་དཀོན་མཆོག་བཟང་བོ། འཇམ་དབྱངས་ཆོས་དབང་། སློབ་དཔོན་ཆོས་སེང་། མཁས་གྲུབ་སངས་ཡེ། འཇམ་དབྱངས་དཀོན་བཟང་། ནམ་མཁའི་མཚན་ཅན། ཤེས་རབ་བཀྲ་ཤིས། རྗེ་བཙུན་ཀུན་དགའ་གྲོལ་མཆོག
 
སྡོམ།
 
འཇམ་དབྱངས་དཀོན་བཟང་འཇམ་དབྱངས་ཆོས་དབང་དང་།།
སློབ་དཔོན་ཆོས་སེང་མཁས་གྲུབ་སངས་ཡེ་དང་།།
འཇམ་དབྱངས་དཀོན་བཟང་ནམ་མཁའི་མཚན་ཅན་གཉིས།།
ཤེས་རབ་བཀྲ་ཤིས་རྗེ་བཙུན་གྲོལ་མཆོག་ལའོ།།
དེ་ནས། ནམ་མཁའ་དཔལ་བཟང་། རཏྣ་བྷ་དྲ། གྲོལ་མཆོག་ཞབས། སངས་རྒྱས་ཡེ་ཤེས། བྱམས་པའི་མཚན་ཅན་དང་། མཁན་ཆེན་ཆོས་དབང་། ཀུན་དགའ་དཔལ་འབྱོར་ལའོ། །
 
སྡོམ། 
 
ནམ་མཁའ་དཔལ་བཟང་རཏྣ་བྷ་དྲ་དང་།།
གྲོལ་མཆོག་ཞབས་དང་སངས་རྒྱས་ཡེ་ཤེས་དང་།།
བྱམས་པའི་མཚན་དང་རྩ་བའི་བླ་མ་དང་།།
མཁན་ཆེན་ཆོས་དབང་ཀུན་དགའ་དཔའ་འབྱོར་ལའོ།།
དེ་ནས་དཀོན་མཆོག་རིན་ཆེན།མཁན་ཆེན་ལུང་རིགས་རྒྱ་མཚོ། ཐམས་ཅད་མཁྱེན་པ་ཏཱ་ར་ནཱ་ཐ།  སྔོན་སྦྱངས་རིན་ཆེན་རྒྱ་མཚོ། མཁས་གྲུབ་བློ་གྲོས་རྣམ་རྒྱལ་ལའོ།།
 
སྡོམ། 
 
དཀོན་མཆོག་རིན་ཆེན་ལུང་རིགས་རྒྱ་མཚོ་དང་།།
ཐམས་ཅད་མཁྱེན་པ་ཏཱ་ར་ནཱ་ཐ་དང་།།
སྔོན་སྦྱངས་དམ་པ་རིན་ཆེན་རྒྱ་མཚོ་དང་།།
མཁས་གྲུབ་དམ་པ་བློ་གྲོས་རྣམ་རྒྱལ་ལའོ།།
དེ་ནས། གྲུབ་ཆེན་ངག་དབང་འཕྲིན་ལས།  ངག་དབང་བསྟན་འཛིན་རྣམ་རྒྱལ། ཐུགས་སྲས་ཀུན་དགའ་ཆོས་འཕེལ། གྲུབ་དབང་ཀུན་དགའ་ཆོས་འབྱོར། ཀུན་བཟང་འཕྲིན་ལས་རྣམ་རྒྱལ།  མཚུངས་མེད་ངག་དབང་རྒྱལ་མཚན། དཀོན་མཆོག་འཇིགས་མེད་རྣམ་རྒྱལ། འདྲེན་མཆོག་ངག་དབང་ཆོས་འཕེལ། ཆོས་རྗེ་ཀུན་བཟང་དབང་བོ། རིག་འཛིན་ཚེ་དབང་ནོར་བུ། པཎ་ཆེན་ཆོས་ཀྱི་འབྱུང་གནས། ལོ་ཆེན་ཚེ་དབང་ཀུན་ཁྱབ། མཁས་གྲུབ་ཀརྨ་རིན་ཆེན། ཀརྨ་འོད་གསལ་འགྱུར་མེད། རྒྱལ་སྲས་ངག་དབང་ཆོས་འཕེལ། འདི་མན་ཆད་ནས་མདོ་སྔགས་ཟུང་འབྲེལ་གྱི་བརྒྱུད་པ་ཟབ་མོ་འདི་དཔལ་འཛམ་ཐང་ཆོས་ཀྱི་ཕོ་བྲང་ནས་རྔ་བའི་ཕྱོགས་སུ་རྒྱུད་པ་ཡིན་ནོ། །ཀུན་དགའ་ཡོན་ཏན་རྒྱ་མཚོ། དཔལ་ལྡན་རྣམ་སྣང་རྡོ་རྗེ། རྣམ་རྒྱལ་རིན་ཆེན་རྡོ་རྗེ། དཀོན་མཆོག་ཆོས་ཀྱི་རྒྱ་མཚོ། མཆོག་སྤྲུལ་ཡོན་ཏན་ལྷུན་གྲུབ། དཀོན་མཆོག་གསང་བ་མཐའ་ཡས། འཇམ་དབྱངས་ཀུན་དགའ་རྒྱལ་མཚན། སྐྱབས་མཆོག་ཐུགས་རྗེ་དཔལ་བཟང་། མཆོག་སྤྲུལ་ཤེས་རབ་ཆོས་འཕེལ། ཀུན་དགའ་ཐུབ་བསྟན་ཆོས་ཀྱི་འོད་ཟེར། མདོ་སྔགས་རམ་འབྱམས་པ་ངག་དབང་དངོས་གྲུབ་དཔལ་བཟང་པོ་ལའོ། །སྔགས་ཀྱི་གཞན་སྟོང་གི་བརྒྱུད་རིམ་འདི་འཇམ་མགོན་བླ་མ་ཏཱ་ར་ནཱ་ཐས་མཛད་པའི་དུས་ཀྱི་འཁོར་ལོའི་མཆོད་ཆོག་དང་དུས་འཁོར་ཆོས་འབྱུང་སོགས་ལ་ཁུངས་བཅོལ་ནས་བསྒྲགས་པ་ཡིན་ནོ།།
བསེ་འཇམ་དབྱངས་བསྟན་པ་ནས། ཚེས་ ༡༣། ཉིན་དཔལ་བཀྲ་ཤིས་ཐང་དགོན་དུ་བྲིས་
པའོ།། 
 
སླར་སྨྲས་པ།
 
སྲིད་པའི་གནས་འདིར་ཁྱབ་བདག་རྡོ་རྗེ་སེམས།།
བརྟན་གཡོ་ཀུན་ཀྱི་མགོན་དུ་བཞུགས་པ་ཡང་།།
གཟུང་འཛིན་དྲི་མའི་དཔུང་ཚོགས་ཀུན་བཅོམ་ནས།།
རང་གནས་རྟག་བདེའི་རྒྱལ་སྲིད་སྤྱོད་པར་ཤོག།
ལྟ་བ་མ་ནོར་གཞན་སྟོང་དབུ་མ་དང་།།
བསྒོམ་པ་མ་ནོར་མན་ངག་ཟབ་མོ་བསྟེན།།
སྤྱོད་པ་མ་ནོར་འདུལ་བའི་ལུང་བཞིན་མཛད།།
ཇོ་ནང་པ་ཡི་བསྟན་པ་རྒྱས་གྱུར་ཅིག། 

ཀུན་མཁྱེན་དོལ་པོ་སངས་རྒྱས་ལུང་བསྟན་པའི་མདོ།
 
 
༄༅།། ཨོཾ་ སྭ་ སྟི།
རྒྱལ་ བ་ མཆོག་ གིས་ མཆོག་ ཁྱོད་ ལུང་ བསྟན་ བསྟན་ པ་ འཛིན་ པའི་ བདག །
བདག་ ཉིད་ དམ་ པས་ དམ་ ཆོས་ ཆོས་ ཀ྄ུ༷ན་ ཀུན་ ནས་ མཁྱ྄ེ༷ན་པའི་ ཐབས། །
ཐབས་ ཤ྄ེ༷ས་ལེགས་ སྟོན་ སྟོན་ པའི་ གསུང་ ར྄༷བ་ རབ་ འབྱམས་ མཁྱེན་ པའི་ ཐུགས། །
ཐུགས་ རྗེས་ རྒྱ྄༷ལ་ དགོངས་ དགོངས་འགྲེལ་ འགྲེལ་ བཤད་ དགེ་ མཚ྄༷ན་ བཞད་ པའི་གཉེན། །
 
རྟོན་ པ་ བཞི་ ལྡན་ གངས་ རི་ ལས་ འོངས་ པའི། །
མདོ་ རྒྱུད་ ཀུན་ གྱི་ དགོངས་ བཅུད་ ཆུ་ གཏེར་ ཉིད། །
ལེགས་ བཤད་ པད་ དཀར་ ཚལ་ དུ་ དངར་ བའི་ བདག །
རྗེ་ བཙུན་ སྒྲོལ་ མགོན་ ཞབས་ ལ་ སྤྱི་ བོས་ འདུད། །
 
རང་ བློ་ དམན་ པའི་ དབུལ་ བ་ བསལ་ བ་ དང་ ། །
ཆོས་ མཐུན་ དོན་ གཉེར་ བློ་ ལྡན་ གང་ དག་ ལ། །
ཟབ་ རྒྱས་ ཆོས་ ཀྱི་ དགའ་ སྟོན་ སྤེལ་ སླད་ དུ། །
གསུང་ རབ་ རིན་ ཆེན་ མཛོད་ ཀྱི་ སྒོ་ ཕྱེའོ། །
 
དེ་ ལ་ འདིར་ བདག་ ཅག་ གི་ བླ་ མ་མ ཉམ་ མེད་ ཤཱཀྱའི་ རྒྱལ་ པོས་ དང་ པོར་ བྱང་ ཆུབ་ མཆོག་ ཏུ་ ཐུགས་ བསྐྱེད། བར་ དུ་ བསྐལ་ ཆེན་ གྲངས་ མེད་ གསུམ་ དུ་ ཚོགས་ བསགས། མཐར་ སྐུ་བཞིའི་གོ་ འཕང་ མངོན་ དུ་ བྱས། དེ་ ཡང་ སྒོམ་ ལམ་ རྡོ་ རྗེ་ ལྟ་ བུའི་ ཏིང་ ངེ་ འཛིན་ གྱིས་ སྒྲིབ་ གཉིས་ ཀྱི་གཡུལ་ངོ་ ཕམ་པར་ མཛད་ ནས་ ཐུགས་ བརྩེ་ བ་ཆེན་ པོས་ ཉེ་ བར་ གཟིགས་ ཏེ། བསྡུ་ བ་ བཞིས་ གདུལ་ བྱ་ རིགས་ ཅན་གསུམ་ གྱི་ འགྲོ་ བ་ མཐའ་ དག་ སྨིན་ གྲོལ་ གྱི་ ཞིང་ དུ་ བསྡུས་ ནས་ སྲིད་ པ་ དང་ ཞི་ བའི་ རྒུད་པ་ མཐའ་ དག་ ལས་ ཡང་ དག་ པར་ བསྒྲལ་ནས་ཐར་ བ་ དང་ ཐམས་ ཅད་ མཁྱེན་ པའི་ གོ་ འཕང་ བླ་ ན་ མེད་ པ་ ལ་ ཉེ་ བར་ བཞག་ པར་ བཞེད་ དེ། གསུང་ རབ་ ཡན་ ལག་ བཅུ་ གཉིས་ དང་ ལྡན་ པའི་ རིན་པོ་ ཆེའི་ ཆོས་ ཀྱི་ ཕུང་ པོ་ ཇི་ སྙེད་ ཅིག་ བཀའ་ བསྩལ་ བར་ མཛད་ ལ། གསུང་ རབ་ དེ་ དག་ ལས་ བཀའ་ཐ་ མ་ དོན་ དམ་ རྣམ་ པར་ ཕྱེ་ བའི་ དགོངས་ དོན་ ནི། རྒྱལ་ ཚབ་ བྱམས་ མགོན་ སོགས་ ས་བཅུའི་ དབང་ཕྱུག་ རྣམས་ ཀྱིས་ ལེགས་ པར་ བསྐྱངས་ པའི་ གསེར་ སྦྱང་ གཙོ་ མ་ ལྟ་ བུའི་ གཞན་ སྟོང་ དབུ་ མའི་ སྲོལ་ བཟང་ པོ་ ཉིད་ ཡིན་ ལ། འདི་ ནི་ ལྷ་ དང་ བཅས་ པའི་ འགྲོ་ བ་ མཐའ་ དག་ ལ་ ཕན་ པ་ དང་ བདེ་ བའི་ གཞིར་ གྱུར་ པ་ ཡིན་ པས་ ཚུལ་ དེ་ གཅེས་ པར་ འཛིན་ རིགས་ ཤིང་ །  དེ་ འཛིན་ པར་ ཡང་ བཤད་ སྒྲུབ་ ལས་ གཞན་ པའི་ ཐབས་ ཀྱིས་ ནི་ མ་ ཡིན་ པའི་ ཕྱིར་ དང་ །  སྒྲུབ་ པའང་ འཆད་ ཉན་ སྔོན་ དུ་ འགྲོ་ བ་ ཅན་ ཡིན་ པས་ ཐོག་ མར་ འཆད་ ཉན་ ལ་ འཇུག་ དགོས་ པ་ དེས་ ན། འཁོར་ ལོ་ ཐ་ མའི་ རྗེས་ འབྲང་ གི་ དབུ་ མ་ གཞན་སྟོང་ གི་ ཤིང་ རྟའི་ སྲོལ་ འབྱེད་ ཆེན་ པོ་ ཆོས་ རྗེ་ ཀུན་ མཁྱེན་ དོལ་ པོ་ པ་ ཤེས་ རབ་ རྒྱལ་ མཚན་ དཔལ་ བཟང་ པོ་ མཆོག་ལུང་ སྟོན་ པའི་ མདོ་ དང་ རྒྱུད་ བསྟན་ བཅོས་ རྣམས་ འདི་ ལྟ་ སྟེ། 
ཀུན་ མཁྱེན་ ཡབ་ སྲས་ བཅོ་ ལྔའི་ རྣམ་ ཐར་ དུ་ བཀོད་ པའི་ གཙུག་ ཏོར་ རྣམ་ པར་ རྒྱལ་ མའི་རྒྱུད་ལས། བདེ་གཤེགས་མྱ་ངན་འདས་འོག་ནས། །ལོ་ནི་སྟོང་ཕྲག་ཕྱེད་རིང་ཚེ། །གདོང་དམར་ཡུལ་དུ་ ང་ འདྲ་ བའི། །བསྟན་ པ་ འཛིན་ པའི་ དགེ་ སློང་ ཞིག །ཆུ་ བོ་ ལྗོན་ ཤིང་ ཕྲེང་ མཛེས་ སུ། །ཀ་ ཡོ་ རི་ ཡི་ གྲོང་ ཁྱེར་ དུ། །ཡབ་ ནི་ ཡེ་ ཤེས་ དབང་ཕྱུག་ ཆེ། །ཡུམ་ ནི་ ཚུལ་ ཁྲིམས་ རྒྱན་ ཞེས་ གྲགས། །སྲས་ ནི་ སངས་ རྒྱས་ མིང་ ཅན་ འབྱུང་ ། །ང་ ཡི་ བསྟན་ པའི་ རྒྱལ་མཚན་ འཛུག །ཆོས་ ཀྱི་ དུང་ འབུད་ དར་ ཕྱར་འགྱུར། །ཞེས་ དང་ ། 
ཆོས་ རྗེ་ ཀུན་མཁྱེན་ གྱི་ དངོས་ སློབ་ ཆོས་ གྲགས་ དཔལ་ བཟང་ པོས་ མཛད་ པའི་ རྣམ་ ཐར་ གསལ་ སྒྲོན་ དུ་ བཀོད་པའི་ ཨ་ དྲ་ ཤི་ ལ་བཀོད་ པའི་ མདོ་ ལས། བཅོམ་ལྡན་ འདས་ཀྱི་སྨིན་ མཚམས་ སུ་ རྟོག་ པ་ ལས་ བྱུང་བའི་ དམྱལ་ ཁམས་ ཐམས་ ཅད་ རབ་ཏུ་ འཇོམས་ པའི་ འོད་ ཟེར་ སྣ་ ཚོགས་ པ་ འཕྲོས་ ནས། མུན་ནག་ཐམས་ ཅད་ སངས་ ཏེ་ སེམས་ ཅན་ ཐམས་ ཅད་ ཀྱི་ སྡུག་ བསྔལ་ཞི་ ནས། སངས་ རྒྱས་ ཀྱི་ སྒྲ་ དང་ ཆོས་ཀྱི་ སྒྲ་ དང་ ། དགེ་ འདུན་ གྱི་ སྒྲས་ ཁྱབ་ པས། གཤིན་རྗེའི་རྒྱལ་ པོ་ ཡང་ ཁྲི་ ལས་ བབས་ ནས་ ཕྱག་འཚལ།  དེ་ ནས་ ཨ་ དྲ་ ཤི་ ལས་ བཅོམ་ ལྡན་ འདས་ ལ་ ཞུས་ ནས། ཆོས་ ཀྱི་ རྒྱལ་ པོས་ གསོལ་ པ། རྟག་ ཏུ་གཟིགས་པ་ སྤྱན་ རས་ གཟིགས། །མ་ འོངས་དུས་ ཀྱི་ ཐ་ མ་ ལ།། སྙིགས་ དུས་ སེམས་ ཅན་ སྐྱོབ་ པའི་ ཕྱིར། ། མ་ ཧཱ་ སུ་ རའི་ བྱང་ ཕྱོགས་ སུ། །ཁ་ བ་ ཅན་གྱི་ ཡུལ་དབུས་ ན། །གྲོང་ ཁྱེར་ ཆེན་ པོ་ ཀ་ ཡོ་ རི། །རྣམ་པར་ གྲགས་ པའི་ ས་བདག་ ནི། །ཡེ་ ཤེས་ དབང་ ཕྱུག་ ཡབ་ སྨོས་ པ། །དེ་ ཡི་ སྲས་ སུ་ བལྟམས་ པར་མཐོང་ ། །དེ་ ལ་ གང་ འབྲེལ་ སེམས་ ཅན་ཀྱང་ ། །འཕགས་ པའི་ གང་ ཟག་ ཤ་ སྟག་ གོ །ཞེས་ གསུངས་པ་ དང་ ། 
ཀུན་ མཁྱེན་ ཆེན་ པོའི་ རྣམ་ ཐར་ རྣམ་ བཤད་ ཆེན་ པོ་ དགེ་ ལེགས་ ནོར་ བུའི་ ཕྲེང་ བར་ བཀོད་པའི་ བྷི་ རི་ ཧ་ རིའི་ མདོ་ ལས། ཁ་ བ་ ཅན་ དུ་ ཚེ་ ལོ་ བརྒྱད་ ཅུ་ ན། །བསྟན་ པ་ ཉམས་ ཏེ་ ཆོས་ ཉིད་ཁྱད་དུ་ སོད། །ལོག་ ལྟར་ ཞུགས་ པའི་ དུས་ སུ་ ལི་ ཙཱ་ བི། །ཆོས་ ཀྱི་ སྒྲོན་ མེ་ ཐོགས་ ནས་ དོལ་ པོ་ ཞེས། ། ངའི་ མིང་ དུ་ འཛིན་ པའི་ གྱ་ ནོམ་པ། །ལོ་ བརྒྱར་ ཆོས་ ཀྱི་ ཆར་ བ་ ཕབ། །ཐེག་ ཆེན་ ཆོས་ ཀྱི་ རྔ་ ཆེན་བརྡུང་ ། །ཆོས་ ཀྱི་ མཆོད་ སྦྱིན་ རྒྱལ་ མཚན་ བཙུགས། །ཞེས་ དང་ ། 

 སྤྱན་ རས་ གཟིགས་ ཆོས་རྒྱལ་ སྲུང་ བཙན་ སྒམ་ པོས་ མྱ་ ངན་ ལས་ འདས་པའི་ དུས་ སུ་ ལུང་ བསྟན་ འདི་ ལྟར་ གསུངས་ ཏེ། ཇི་ སྐད་ དུ།མི་ བདག་ ཛྙ་ ན་ ཤྭ་ རའི་ རྒྱལ་ བོའི་ བུ། །ནོར་ བུ་ སྙིང་ པོ་ ཆུ་ ཕོ་ འབྲུག་ ལས་ འབྱུང་ ། །སྐྱེས་ མཆོག་ ཁྱད་ འཕགས་ ཁབ་ ནས་ མངོན་ འབྱུང་ སྟེ། །བསྟན་ པའི་ སྲོག་ ཤིང་ ཀུན་ མཁྱེན་ མཚན་ དུ་ གྲགས། །ཞེས་ སོགས་ ཀུན་མཁྱེན་ ལུང་ སྟོན་ བྱེད་ ཀྱི་ ལུང་ ཆེས་ མང་ ན་ ཡང་ དེ་ ཙམ་ ལས་ མ་ སྤྲོས་ སོ། །
ཅེས་ པ་ འདི་ ནི་ བཀའ་ དྲིན་ གསུམ་ ལྡན་ གྱི་ རྩ་ བའི་ བླ་ མ་ མཚན་ བརྗོད་ པར་ དཀའ་ བ་ དོན་ གྱིས་ སླད་ དུ་ མཚན་ ནས་ ཅུང་ ཟད་ སྨོས་ ན་ འབྲས་ རབ་འབྱམས་ པ་ ངག་ དབང་ དངོས་ གྲུབ་ དཔལ་ དབྱངས་ ཅན་ ངག་ གི་ རོལ་ མཚོ་གང་ ཉིད་ ཀྱིས་ ཕྱོགས་ བསྒྲིགས་ བྱས་ པའོ།།

གསུང་རབ་སྤྱིའི་དཀར་ཆག
 
 
༄༅། །གསུང་རབ་སྤྱིའི་དཀར་ཆག་ཀུན་མཁྱེན་དོལ་པོ་ཆེན་པོའི་གསུང་འབུམ་ལས། དེ་ཡང་འདི་ལྟར། །རྒྱུ་འབྲས་ལས་ཀྱི་ཞིབ་ཆ་དེ། །འཁོར་ལོ་དང་པོའི་བཀའ་ན་ཡོད། །མི་རྟོག་ཏིང་འཛིན་སྒོམ་ལུགས་དེ། །འཁོར་ལོ་བར་པའི་མདོ་ན་ཡོད། །ཡིན་ལུགས་ཕྱེ་ནས་བཤད་པ་དེ། །འཁོར་ལོ་ཐ་མའི་ནང་ན་ཡོད། །སངས་རྒྱས་ཞིང་ཁམས་རླབས་ཆེན་དེ། །ཕལ་པོ་ཆེ་ཡི་ནང་ན་ཡོད། །ཆོས་སྒོ་བརྒྱད་ཁྲི་བཞི་སྟོང་དེ། །བསྐལ་པ་བཟང་པོའི་མདོ་ན་ཡོད། །ཐུབ་པའི་སྐྱེ་རབས་མང་པོ་དེ། །འདུལ་བ་ལུང་གི་ནང་ན་ཡོད། །མཆོད་རྟེན་བཞེངས་པའི་ཕན་ཡོན་དེ། །ཁང་བུ་བརྩེགས་པའི་མདོ་ན་ཡོད། །པད་མོ་ཨུཥྞི་ཥ་ཡི་གཟུངས། །ཆོ་ག་ཞིབ་མོའི་ནང་ན་ཡོད། །ཡན་ལག་བདུན་པ་རྒྱས་པ་དེ། །ཕུང་པོ་གསུམ་པའི་མདོ་ན་ཡོད། །ལས་སྒྲིབ་མང་པོའི་བཤགས་པ་དེ། །ཐར་ཆེན་ཕྱོགས་རྒྱས་མདོ་ན་ཡོད། །བདེ་གཤེགས་སྙིང་པོའི་བཞུགས་ཚུལ་དེ། །སྙིང་པོ་མདོ་ཡི་ནང་ན་གསལ། །དོན་དམ་ཆོས་སྐུའི་རྟག་ཚུལ་དེ། །མྱང་འདས་ཆེན་པོའི་མདོ་ན་གསལ། །རང་སྟོང་གཞན་སྟོང་དབྱེ་བ་དེ། །སོར་མོ་ཕྲེང་བའི་མདོ་ན་གསལ། །ཤ་ལ་སྲེད་པའི་ཉེས་དམིགས་ཏེ། །ལང་ཀར་གཤེགས་པའི་མདོ་ན་གསལ། །དམ་ཆོས་སྤངས་པའི་ཉེས་དམིགས་ཏེ། །ཐེག་པ་བསྡུས་པའི་མདོ་ན་གསལ། །ལམ་ལྔ་ས་བཅུའི་རྣམ་བཞག་དེ། །རྒྱས་འབྲིང་བསྡུས་གསུམ་ནང་ན་གསལ། །ཐུབ་པའི་མཛད་རྒྱ་ཆེན་པོ་དེ། །རྒྱ་ཆེར་རོལ་པའི་མདོ་ན་གསལ། །དགེ་སྡིག་ལས་ཀྱི་རྣམ་བཞག་དེ།།མདོ་སྡེ་ལས་བརྒྱའི་ནང་ན་གསལ། །འཇིག་རྟེན་ལས་ཀྱི་རྣམ་བཞག་དེ། །འཇིག་རྟེན་གདགས་གཞིའི་ནང་ན་གསལ། །ཟབ་མོའི་ཐུགས་དགོངས་ཡིན་ལུགས་དེ། །དགོངས་པ་ངེས་འགྲེལ་ནང་ན་གསལ། །གསུང་རབ་སྤྱིའི་དཀར་ཆག་འདི་ཡང་རྟོན་པ་བཞི་ལྡན་གྱིས་བཀོད་པའོ། ། 

འཁོར་ལོ་གསུམ་གྱི་དྲང་ངེས་རྣམ་འབྱེད།
 
 
༄༅།།  བཀའ་འཁོར་ལོ་བར་མཐའ་གསུམ་གྱི་དྲང་ངེས་རྣམ་པར་འབྱེད་པ་རྒྱལ་བའི་ལུང་ཟིན་ཀུན་མཁྱེན་དོལ་པོའི་དགོངས་རྒྱན་ཞེས་བྱ་བ་བཞུགས་སོ།།
 
 
ཀུན་རྫོབ་སྤྲོས་པའི་བདག་གིས་སྟོང་པའི་དབྱིངས།།
སྤྲོས་བྲལ་དམ་པའི་བདག་གིས་མི་སྟོང་བའི།། 
ཚུལ་གཉིས་གསུང་རབ་སྒྲ་བརྒྱས་འགྲོ་བའི་ཁམས།།
ཡོངས་སུ་སད་མཛད་ཤཱཀྱའི་རྒྱལ་པོར་འདུད།།
 
བྱ་རྐང་བྲག་སྐྱིབས་ཁྲོད་དུ་དཀའ་ཐུབ་ཀྱིས།།
རྣམ་འདྲེན་ལྔ་བས་དངོས་སུ་རྗེས་བཟུང་ཞིང་།།
དབུ་མ་ཆེན་པོའི་དགོངས་དོན་ཚུལ་བཞིན་གཟིགས།།
ས་གསུམ་བརྙེས་པ་ཐོགས་མེད་ཞབས་ལ་འདུད།།
 
ཕྲ་མོའི་བདག་གཉིས་སྟོང་ཕྱོགས་དང་།།
སྟོང་པའི་དབྱིངས་ཀྱི་ངོ་བོའི་ཆེའི།།
དབུ་མའི་ཤིང་རྟའི་སྲོལ་འབྱེད་ཆེ།།
ཀླུ་ཐོགས་རྣམ་གཉིས་རྒྱལ་གྱུར་ཅིག།
 
གང་གི་ལྗགས་འདབ་གློག་འཕྲེང་རོལ་ཆེན་གྱིས།།
ཡུམ་གསུམ་གནོད་འཇོམས་དབྱར་རྔ་སྟོང་ལྡིར་ཚེ།།                             	སྐལ་བཟང་མདོངས་མཐར་དགའ་བདེའི་མངལ་སྐྲུན་མཁན།།
སངས་རྒྱས་གཉིས་པ་དབྱིག་གི་གཉེན་པོར་འདུད།།
 
ཤིང་རྟ་གཉིས་ཀྱི་ལམ་སྲོལ་གཅིག་པའི་ཚུལ།།
ཇི་བཞིན་དགོངས་པས་གཞན་སྟོང་སེང་གེའི་སྒྲས།།
སྨྲ་ངན་རི་དྭགས་ཚོགས་ཆེན་འཇིགས་སྟེར་བ།།
ཀུན་མཁྱེན་ཆེན་པོ་ཇོ་ནང་པ་ལ་འདུད།།
 
རབ་འབྱམས་གཞུང་ལ་ལུང་རིགས་སྒྲོན་མེ་འབུམ།།
སྦར་བས་རྒྱལ་ཡུམ་སྦས་དོན་ལྷང་ངེ་བ།།
གངས་ཅན་མཁས་པའི་གཙུག་རྒྱན་ཀུན་དགའ་དཔལ།།
ཉ་དབོན་ཆོས་རྗེའི་ཞབས་རྡུལ་སྤྱི་བོར་མཆོད།།
 
རིས་མེད་བསྟན་པ་རྒྱ་མཚོའི་གཙུག་གི་ནོར།།
དཔག་མེད་གསང་གསུམ་རྒྱུད་སྡེའི་གཏེར་ཆེན་པོ།།
འཁྲུལ་མེད་སྐད་གཉིས་སྨྲ་བའི་ཉི་མ་ཆེ།།
འཇམ་མགོན་བླ་མ་ཏཱ་ར་ནཱ་ཐར་འདུད།།
 
	དེ་ཡང་ཇི་སྐད་དུ། བདག་ནི་སྟོན་པའི་ཕྱོགས་མི་འཛིན། །སེར་སྐྱ་སོགས་ལ་མི་སྡང་ཡང་། ། གང་ཞིག་རིགས་པར་ལྡན་པའི་ཚིག །དེ་ཉིད་སྟོན་པ་ཡོངས་སུ་འཛིན། །ཞེས་གསུངས་པ་ལྟར། བཀའ་འཁོར་ལོ་གསུམ་གྱི་དྲང་བ་དང་ངེས་པའི་དོན་རྣམ་པར་འབྱེད་པ་ལ་ས་བཅད་རྣམ་པ་གསུམ་ལས། 
 
 
གཞན་ལུགས་དགག་པ།

ཡང་ན་ཆོས་ཉིད་དོན་དམ་བདེན་པས་ཁྱབ་པའི་ཆོས་ཅན་ཀུན་རྫོབ་ཐམས་ཅད་རང་སྟོང་ཡིན་པ་ལ་དགོངས་ནས་དེ་ལྟར་གསུངས་པ་མ་གཏོགས་ཆོས་ཉིད་རང་གི་ངོ་བོ་མེད་པའམ་ཆོས་ཉིད་རང་སྟོང་ཡིན་པར་གཏན་ནས་མ་གསུངས་སོ། །བཀའ་འཁོར་ལོ་ཐ་མའི་སྐབས་སུ་ལེགས་པར་རྣམ་པར་ཕྱེས་ནས་འཕགས་པའི་མཉམ་བཞག་ཡེ་ཤེས་ཀྱི་སྤྱོད་ཡུལ་དུ་གྱུར་བའི་ཁམས་བདེ་བར་གཤེགས་པའི་སྙིང་པོ་དེ་ཉིད་གནས་ལུགས་མཐར་ཐུག་ཏུ་གྲུབ་པའམ་དོན་དམ་པར་ཁམས་བདེ་བར་གཤེགས་པའི་སྙིང་པོ་དེ་ཉིད་གཤིས་ལུགས་ལ་གྲུབ་པ་ཡིན་པ་ཡང་ནས་ཡང་དུ་ཚིག་དོན་གཉིས་གྱི་སྒོ་ནས་རྒྱས་པར་གསུངས་སོ། ། ཀུན་རྫོབ་རྣམས་རང་གི་ངོ་བོས་སྒོ་ནས་མ་གྲུབ་ཅིང་། འོན་ཀྱང་བློ་འཁྲུལ་བའི་ངོར་བྱ་བྱེད་དུ་མི་བསླུ་བ་ཡིན་ནོ། ། ཕྱིར་བཏང་ཀུན་རྫོབ་རྣམས་རང་གི་སྒོ་ནས་མ་གྲུབ་ཅིང་རྟོག་པ་ལ་སྣང་ཙམ་བཏགས་ཙམ་གྱི་སྒོ་ནས་འཇོག་ཐུབ་པའི་ཕྱིར་རོ། །མདོ་སྡེ་དགོངས་འགྲེལ་སྐབས་སུ་དོན་དམ་ཡང་དག་འཕགས་ཀྱིས་ སངས་རྒྱས་བཅོམ་ལྡན་འདས་ལ་དྲི་བ་གནང་ནས་སྔར་ཁྱེད་ཀྱིས་རྣམ་གྲངས་དུ་མར་ཕུང་པོ་རྣམས་རང་གི་མཚན་ཉིད་ཀྱིས་གྲུབ་པ་བཀའ་སྩལ་འཁོར་ལོ་བར་བའི་སྐབས་སུ་ཆོས་རྣམས་ངོ་བོ་ཉིད་མེད་པར་ཡིན་པར་བཀའ་བསྩལ་ན་དེ་གཉིས་ཀྱི་དགོངས་པ་མི་འགལ་ཚུལ་ལ་བློ་གྲོས་ཆེན་པོས་སངས་རྒྱས་བཅོམ་ལྡན་འདས་ལ་དྲི་བ་གནང་ནས་དེའི་ལན་དུ། འཁོར་ལོ་དང་པོ་དང་བར་བའི་གྲུབ་དོན་རྒྱུ་མཚན་བཞིའི་སྒོ་ནས་འདི་ལྟར་གསུངས་ཏེ། དང་པོ་དང་བར་བ་གཉིས་བླ་ན་མཆིས་པ་དང་། སྐབས་མཆིས་པ། དྲང་བའི་དོན་ལེགས། རྩོད་པའི་གཞིའི་གནས་སུ་གྱུར་བ་ལེགས་སོ། །ཐ་མའི་གྲུབ་དོན་གྱི་སྐབས་སུ་འདི་ལྟར་གསུངས་སོ། །བཀའ་ཐ་མ་དེ་ཉིད་བླ་ན་མ་མཆིས་པ། སྐབས་མ་མཆིས་པ། ངེས་པའི་དོན་ལགས་ཏེ། རྩོད་པའི་གཞིའི་གནས་སུ་གྱུར་པ་མ་ལགས་སོ། །ཞེས་སོགས་འཁོར་ལོ་ཐ་མ་ངེས་དོན་གྱི་མདོ་ཡིན་པར་འཁོར་ལོ་ཐ་མའི་མདོ་སྡེ་དུ་མ་དང་དེའི་དགོངས་འགྲེལ་མང་པོ་ནས་ངེས་དོན་གྱི་མདོ་སྡེ་ཡིན་པར་གསུངས་པ་མ་གཏོགས་འཁོར་ལོ་ཐ་མ་དེ་ཉིད་སེམས་ཙམ་པའི་རང་གཞུང་ཡིན་པར་མ་གསུངས་པའི་ཕྱིར་རོ། ། དགོངས་འགྲེལ་ལས། ཐེག་པ་ཆེན་པོ་ལ་ཡང་དག་པར་ཞུགས་པ་ཞེས་པའི་དགོངས་པ་འདི་ལྟར་ལེན་དགོས་ཏེ། འཇམ་མགོན་བླ་མ་ཏཱ་ར་ནཱ་ཐས་མཛད་པའི་དབུ་མ་ཚུལ་གཉིས་རྣམ་འབྱེད་ལས། འཁོར་ལོ་བར་བ་ཐེག་ཆེན་ལ་ཞུགས་ཞེས་གསུངས་པ་ཡང་ཐེག་ཆེན་གྱི་ཐེག་པའི་རིམ་པ་མང་པོ་ལ། བློ་མ་སྦྱངས་བའི་གང་ཟག་དབང་པོ་ཤིན་ཏུ་སྨིན་པ་མ་ཡིན་པ་རྣམས་ལ་གསུངས་པས་མཐར་ཐུག་གི་ངེས་དོན་མ་ཡིན་ཞིང་། ཞེས་དང་། ཡང་དགོངས་འགྲེལ་ལས། ཐེག་པ་ཐམས་ཅད་ལ་ཡང་དག་པར་ཞུགས་པ་རྣམས་ལ་ཞེས་པའི་དགོངས་པ་འདི་ལྟར་ལེན་དགོས་ཏེ། དབུ་མ་ཚུལ་གཉིས་རྣམ་འབྱེད་ལས། འཁོར་ལོ་ཐ་མ་གསུངས་པའི་ཡུལ་ཐེག་པ་སྣ་ཚོགས་ལ་ཞུགས་པ་ཞེས་གསུངས་པ་ནི། ལ་ལ་ཉན་ཐོས་ཀྱི་ཐེག་པ་ལ་ཞུགས་པ། ལ་ལ་རང་རྒྱལ་ལ་ཞུགས་པ། ལ་ལ་ཐེག་ཆེན་ལ་ཞུགས་པ། ལ་ལ་དབང་པོ་རྣོ། ལ་ལ་དབང་པོ་རྟུལ་ཞེས་བྱ་བའི་དོན་མ་ཡིན་ཏེ། དེ་ལྟར་ཡིན་ན་བདག་ཏུ་རྟོག་པར་འགྱུར་ན་མི་རུང་སྟེ། ཞེས་གསུངས་པ་ཡང་མི་འགྲིག་སྟེ། ཞེས་པ་ནས་དེས་ན་ཐེག་པ་མཐའ་དག་ལ་ཡང་དག་པར་ཞུགས་པའི་དོན་ཐེག་པ་མཐའ་དག་ལ་ཞུགས་པས་རྒྱུད་སྦྱངས་ཟིན་པའི་ཕྱིར། བྱང་ཆུབ་སེམས་དཔའ་དབང་རྣོན་གདུལ་བྱ་ཤིན་ཏུ་སྨིན་པ་རྣམས་ལ་གསུངས་པ་ཡིན་པའི་ཕྱིར་འདི་ཉིད་ངེས་དོན་དུ་གྲུབ་ལ། ཞེས་སོགས་གསུངས་པའི་ཕྱིར་རོ། །
གཞན་ཡང་། ཁ་ཅིག་གིས། རྒྱལ་བ་ཇོ་ནང་པའི་འཁོར་ལོ་བར་བའི་སྐབས་ནས་བསྟན་པའི་སྟོང་ཉིད་དེ་སྟོང་རྐྱང་མེད་དགག་ཆད་སྟོང་བེམ་སྟོང་ཞིག་ཡིན་ཞེས་ཁས་བླངས་ཡོད་ཅེས་གསུངས་མོད་འོན་ཀྱང་ཇོ་ནང་པའི་སྔོན་གྱི་མཁས་དབང་རྣམས་ཀྱིས་དེ་ལྟར་གཏན་ནས་ཁས་བླངས་པའམ་ཞལ་གྱི་བཞེས་མ་མྱོང་པས་སོ། །ཡོད་ན་ཡིག་ཆའི་ནང་ལ་ཡོད་དགོས་ལ་དེ་ལྟར་མེད་པའི་ཕྱིར་རོ། །ཡོད་ན་སྟོན་ཅིག །དེ་ལྟར་འདོད་ཀྱིན་མེད་པའི་ཤེས་བྱེད་ཇོ་ནང་པ་རང་གི་ཡིག་ཆའི་ནང་ལ་འདི་ལྟར་གསུངས་ཡོད་དེ། དབུ་མ་ངེས་དོན་རྒྱ་མཚོ་༡༧༦ལས། དེའི་ཕྱིར་འཁོར་ལོ་ཕྱི་མ་གཉིས་དང་རྡོ་རྗེ་ཐེག་པའི་དོན་གཅིག་མོད་ཀྱི་ཉམས་སུ་ལེན་པ་ན་ལ་ཟློ་བ་ཆོས་ཉིད་ཟབ་མོ་ལ་འཁོར་ལོ་བར་བ་དང་མཐུན་པར་རྟོག་མེད་སྤྲོས་བྲལ་དུ་མཉམ་པར་བཞག་ནས་རྗེས་ཐོབ་དུ་ཤན་འབྱེད་པའི་ཚེ་ཆོས་རྣམས་ལ་ཡང་དག་པར་སོ་སོར་རྟོག་པ་ན་འཁོར་ལོ་ཐ་མ་དང་རྡོ་རྗེའི་ཐེག་པ་ལས་གསུངས་པ་བཞིན་དུ་ལེགས་པར་རྣམ་པར་ཕྱེ་སྟེ་ངོ་སྤྲད་ན་ཐེག་པ་ཆེན་པོའི་གསུང་རབ་ཐམས་ཅད་ཀྱི་དོན་ཟབ་མོ་ཉམས་སུ་ལེན་པ་ཚང་ལ་མ་ནོར་ཞིང་ཡོངས་སུ་དག་པ་ཉིད་དུ་འགྱུར་རོ། །ཞེས་དང་། སྤྱིར་འཁོར་ལོ་བར་མཐའ་གཉིས་ཀྱི་བརྗོད་བྱ་འདྲ་བས་བརྗོད་བྱའི་སྒོ་ནས་དྲང་ངེས་སུ་མི་སྟོན་པ་ཡིན་ཏེ། བཀའ་བསྡུ་བཞི་བ་ལས། ཆོས་འཁོར་གཉིས་པའི་དོན་ཡང་དེ་བཞིན་ཉིད། །ཡོན་ཏན་དཔག་ཡས་ཚང་བ་ཡིན་པའི་ཕྱིར། །ཞེས་དང་། ཀུན་མཁྱེན་དོལ་པོ་བ་ཆེན་པོའི་ཐུགས་སྲས་ཡབ་སྲས་བཅོ་ལྔའི་ནང་ཚན་ཞིང་སྟོན་བསོད་ནམས་གྲགས་པས་མཛད་པའི་དེ་བཞིན་གཤེགས་པའི་སྙིང་པོའི་མདོའི་འགྲེལ་བ་སྙིང་པོ་རབ་གསལ༢༤༨ལས། འཁོར་ལོ་བར་བ་དང་ཐ་མ་གཉིས་ཀ་བརྗོད་བྱ་འདྲ་བས་བརྗོད་བྱའི་སྒོ་ནས་དྲང་དོན་དུ་མི་སྟོན་གྱི། ལེགས་པར་རྣམ་པར་ཕྱེ་བ་མ་ཡིན་པས་བརྗོད་ཚུལ་གྱིས་དྲང་དོན་དུ་གསུངས་པར་གོ་བར་བྱའོ། ། ཞེས་དང་།དབུ་མ་རྒྱན་ལས། བར་བ་ངེས་དོན་བྱེད་ཙམ་ཐ་མ་ནི། །ངེས་དོན་དོན་དམ་རྫོགས་པར་བསྟན་པ་ཡིན། །ཞེས་དང་། ཇོ་ནང་ཏཱ་ར་ནཱ་ཐས་མཛད་པའི་གཞན་སྟོང་དབུ་མ་རྒྱན་ལས། བར་བ་ངེས་དོན་ཕྱི་མ་དྲང་དོན་དུ། །སྟོན་བྱེད་མདོ་སྡེ་གསལ་པོ་གང་ནའང་མེད། །བར་བ་དྲང་དོན་ཕྱི་མ་ངེས་དོན་དུ། །དགོངས་པ་ངེས་འགྲེལ་མྱང་འདས་ཆེན་པོ་དང་། །སོར་འཕྲེང་སོགས་ཀྱི་མདོ་ལས་གསལ་བར་བཤད། ། ཅེས་དང་། འཇམ་མགོན་བླ་མ་ཏཱ་ར་ནཱ་ཐས་མཛད་པའི་ཤེར་སྙིང་གི་ཚིག་འགྲེལ་རྨད་དུ་བྱུང་བ༢༩་ལས། འཁོར་ལོ་གསུམ་ཅར་གྱི་དགོངས་པ་ཡང་གཞན་སྟོང་དབུ་མ་ཡིན་ཞིང་།དང་པོ་དང་བར་བ་ནས་ཀྱང་སྒྲས་ཟིན་ལ་གསལ་བར་སྟོན་པའི་ཚིག་ཅི་རིགས་པ་ནི་ཡོད་དོ། ། ཞེས་དང་། འཇམ་མགོན་བླ་མ་ཏཱ་ར་ནཱ་ཐའི་གསུང་ཟིན་བྲིས་སུ་བཀོད་པ་ཐེག་མཆོག་ན་ཤིན་ཏུ་རྒྱས་པའི་དབུ་མ་ཆེན་པོ་རྣམ་པར་ངེས་པའི་རྣམ་བཤད་ཟིན་བྲིས་༡༠ལས། (མཆན་དཔལ་བརྩེགས་བོད་ཡིག་དཔེ་རྙིང་དེབ་ཕྲེང་༨༥ཡིན་) དང་པོ་དང་བར་བ་ཡང་གཞན་སྟོང་གསུངས་ཀྱང་མི་གསལ་བ་ཙམ་དུ་གསུངས་པ་ཡིན་ལ། ཐ་མར་ནི་ཐང་མར་བརྡལ་བའི་ཚུལ་གྱིས་རྒྱས་པར་གསུངས་སོ། ། ཞེས་དང་། ཇོ་ནང་ཀུན་མཁྱེན་ཏཱ་ར་ནཱ་ཐས་མཛད་པའི་དབུ་མ་ཚུལ་གཉིས་རྣམ་འབྱེད་༡༩༩ལས།གཞན་སྟོང་འདི་བཀའ་ཐ་མར་མ་ཟད། བར་བའི་ཡང་དགོངས་པ་ཡིན་པར་ཤེར་ཕྱིན་གྱི་བྱམས་ཞུས་ཀྱི་ལེའུར་མཚན་ཉིད་གསུམ་ཁས་བླངས་ཕྱིན་ཆོས་ཐམས་ཅད་བདེན་མེད་དུ་ཁྱད་པར་མེད་པར་འདོད་ན། མཚན་ཉིད་གསུམ་གྱི་རྣམ་བཞག་བྱས་པ་དགོས་མེད་དུ་འགྱུར་བ་དང་། མདོ་སྡེ་རྒྱན་ལས་ཀྱང་། ཇི་སྐད་བཤད་བཞིན་དོན་མིན་བཅོམ་ལྡན་དགོངས་པ་ཤིན་ཏུ་ཟབ། ། ཅེས་པའང་ཤེར་ཕྱིན་གྱི་མདོ་ཚིག་གི་དངོས་བསྟན་ཙམ་མཐར་ཐུག་གི་ངེས་དོན་དུ་གཟུང་རྒྱུ་མིན་པའི་དོན་དུ་སྣང་བས། གཟུགས་ནས་རྣམ་མཁྱེན་གྱི་བར་གྱི་ཆོས་རྣམས་ཀྱི་སྟེང་གི་ཀུན་བརྟགས་དང་གཞན་དབང་གཉིས་བདེན་མེད་དུ་གསུངས་ནས། ཡོངས་གྲུབ་ལ་རེ་ཞིག་བཏང་སྙོམས་སུ་མཛད་པ་ཡིན་ནོ། །ཞེས་སོགས་གསུངས་པའི་ཕྱིར་རོ། 

གཉིས་པ་ལུང་གི་སྒོ་ནས་སྒྲུབ་པ་ནི། དགོངས་འགྲེལ་ལས་ཆོས་འཁོར་བར་བ་ངེས་དོན་གྱི་མདོ་མ་ཡིན་པར་རྒྱུ་མཚན་བཞིའི་སྒོ་ནས་བསྟན་ཏོ། །ཆོས་འཁོར་གཉིས་པ་བླ་ན་མཆིས་པར་གསུངས་པའི་རྒྱུ་མཚན་ནི་འདི་ལྟར་ལགས་ཏེ། ཆོས་འཁོར་གཉིས་པ་འདིའི་གོང་ན་ཆོས་འཁོར་གསུམ་པ་ཡོད་པའི་ཕྱིར་རོ། །ཆོས་འཁོར་གཉིས་པ་ལས། སྐབས་མཆིས་པའི་རྒྱུ་མཚན་ནི། སུ་ཡང་སངས་མི་རྒྱ་རྒྱ་བར་མི་འགྱུར་ཞེས་སོགས་བསྟན་པས། སངས་རྒྱས་སུ་བྱ་བ་མེད་པ་ཡིན་ནམ་སྙམ་པའི་ལོག་རྟོག་སྐྱེ་བའི་སྐབས་བྱུང་། ཡང་དུས་གསུམ་གྱི་སངས་རྒྱས་ཐམས་ཅད་ཤེར་ཕྱིན་དང་། ཐབས་མཁས་ལ་བརྟེན་ནས་སངས་རྒྱས་ཞེས་སོགས་བསྟན་པས་རེས་སངས་རྒྱས་གསུངས་རེས་སངས་མི་རྒྱས་གསུངས་ཞེས་སོགས་ཀྱི་དབང་གིས་སོ། །དྲང་བའི་དོན་ཞེས་པའི་རྒྱུ་མཚན་ནི། གཟུགས་སྡུག་བསྔལ་བ་སྟེ་གང་དང་ཡང་བྲལ་བས་མ་ཡིན་ནོ། །ཞེས་མང་དུ་གསུངས་པས། བདེ་བ་ཡིན་ན་སྡུག་བསྔལ་ཡིན་པར་འགལ་ཟེར་བ་སོགས་རྩོད་པ་འཇུག་པའི་གཞི་མང་པོའི་རྟེན་དུ་གྱུར་པའི་ཕྱིར་རོ། །ཆོས་འཁོར་གསུམ་པ་བླ་ན་མ་མཆིས་པའི་རྒྱུ་མཚན་ནི། འདིའི་གོང་ན་ཆོས་འཁོར་བཞི་བ་མེད་པའི་ཕྱིར་རོ། །
ངེས་པའི་དོན་ཡིན་པའི་རྒྱུ་མཚན་ཡང་། སྒྲ་ཇི་བཞིན་དུ་གཟུང་དུ་རུང་ཞིང་། མཐར་ཐུག་པ་བསྟན་པ་འདི་ལས་ལྷག་པའི་མཐར་ཐུག་བསྟན་ནས་གོང་དུ་དྲང་རྒྱུ་མེད་པའི་ཕྱིར་རོ། །སྐབས་མ་མཆིས་པ་དང་རྩོད་པའི་གཞིའི་གནས་མ་ལགས་པའི་རྒྱུ་མཚན་ཡང་ལེགས་པར་ཕྱེས་ནས། གཟུགས་ནས་རྣམ་མཁྱེན་གྱི་བར་བཤད་པ་ཡིན་པ་དེ་ཐམས་ཅད་ནི། གཟུགས་ནས་རྣམ་མཁྱེན་གྱི་བར་གྱི་ཀུན་བརྟགས་ཀྱི་ཆོས་ཐམས་ཅད་དོན་དམ་པར་མེད་པར་ལྟ་སྨོས་ཀྱང་ཅི་དགོས་རྨི་ལམ་ལྟ་བུའི་ཀུན་རྫོབ་ཀྱི་དངོས་པོར་ཡང་མེད་པར་བཤད་དོ། །གཟུགས་ནས་རྣམ་མཁྱེན་གྱི་བར་གྱི་གཞན་དབང་གིས་བསྡུས་པའི་ཆོས་ཐམས་ཅད་རྨི་ལམ་དང་སྒྱུ་མ་ལྟ་བུའི་ཚུལ་དུ་གསུངས་སོ། །དེས་ན་ཀུན་བརྟགས་ནི་ཐ་སྙད་དུ་ཡོད་ལ་དངོས་པོར་མེད་པ་དང་། གཞན་དབང་ནི་ཐ་སྙད་དུ་དངོས་པོར་ཡང་ཡོད་ཅིང་། གཉིས་ཀའང་དོན་དམ་པར་མེད་པའི་ཕྱིར། འདི་ལ་དགོངས་ནས་ནི། བཅོམ་ལྡན་འདས་ཀྱིས་མེད་པ་ལ་ཡང་མེད་པར་ཡང་དག་པ་ཇི་ལྟ་བ་བཞིན་དུ་ཤེས་སོ། །དེ་བཞིན་གཤེགས་པའི་སྙིང་པོ་ནི་རྣམ་པར་དབྱེ་བ་མེད་པ་དོན་དམ་པའི་ཆོས་སྐུའི་ཡོན་ཏན་མཐའ་དག་གིས་བརྒྱན་པ་ཉོན་མོངས་པའི་སྒྲིབ་པ་ཐམས་ཅད་ཀྱིས་སྟོང་པ་ཡིན་པའོ། །བསྟན་བཅོས་རྒྱུད་བླ་མ་ལས། རྣམ་དབྱེར་བཅས་པའི་མཚན་ཉིད་ཅན། །གློ་བུར་དག་གིས་ཁམས་སྟོང་གི །རྣམ་དབྱེར་མེད་པའི་མཚན་ཉིད་ཅན། །བླ་མེད་ཆོས་ཀྱིས་ སྟོང་མ་ཡིན། །ཞེས་དང་། འཕགས་པ་འཇམ་དཔལ་གྱི་ཞལ་སྔ་ནས། ཕུང་པོ་རྣམ་དཔྱད་སྟོང་པ་ཉིད། །ཆུ་ཤིང་བཞིན་དུ་སྙིང་པོ་མེད། །རྣམ་པ་ཀུན་གྱི་མཆོག་ལྡན་པའི། །སྟོང་ཉིད་དེ་ལྟར་འགྱུར་མ་ཡིན། །ཞེས་སོགས་ལུང་རིགས་མཐའ་ཡས་པའི་སྒོ་ནས་བཀའ་འཁོར་ལོ་ཐ་མ་ངེས་དོན་གྱི་མདོ་ཡིན་པར་རྟོགས་སླ་བས་སོ། །གོང་གི་ལུང་དེ་དག་ནི་རྒྱལ་བ་དང་རྒྱལ་ཚབ་དག་གི་གསུང་དང་དེའི་དགོངས་པ་ཟབ་མོ་འགྲེལ་བ་ལ་ལུང་བསྟན་པའི་ཚད་མའི་སྐྱེས་བུ་རྣམས་ཀྱི་གསུང་གཞིར་བཞག་ནས་བཤད་པ་དང་ལྷག་པར་ཏུ་མེ་ཏོག་གང་ལ་ཕོག་པའི་ལྷ་སྐལ་དཔལ་ལྡན་རྒྱལ་བ་ཇོ་ནང་པ་རང་ཉིད་ཀྱི་ཡིག་ཆ་བཀའ་བསྡུ་ལྔ་བ་ཆེན་པོ་དང་དབུ་མ་ངེས་དོན་རྒྱ་མཚོ་དང་གཞན་སྟོང་དབུ་མའི་གཞུང་ཆེན་རྣམས་ཀྱི་གསུང་ཟིན་ལྟར་བཀོད་པ་ཡིན་མ་གཏོགས་རང་བཟོའི་ཚིག་གཅིག་ཀྱང་མེད་དོ། །
 
 
མཐའ་དཔྱད་པ།
 
 
གསུམ་པ་མཐའ་དཔྱད་པ་ནི། ཁ་ཅིག་ན་རེ། འཁོར་ལོ་བར་བ་ཡིན་ན་ངེས་དོན་གྱི་མདོ་ཡིན་པས་ཁྱབ་ཟེར་ན། འཁོར་ལོ་བར་བའི་གཞུང་ཚིག་ཏུ་གྱུར་པའི་གཟུགས་མི་རྟག་པར་སྟོན་པའི་མདོ་ཆོས་ཅན། ངེས་དོན་གྱི་མདོ་ཡིན་པར་ཐལ། འཁོར་ལོ་བར་བ་ཡིན་པའི་ཕྱིར། ཁྱབ་པ་ཁས། མ་གྲུབ་ན། དེ་འཁོར་ལོ་བར་བ་ཡིན་པའི་འདོད་པ་ཉམས་སོ། །གོང་དུ་འདོད་ན། དེ་ཆོས་ཅན། ངེས་དོན་དོན་དམ་བདེན་པ་བརྗོད་བྱའི་གཙོ་བོར་བྱས་ནས་བསྟན་པའི་མདོ་ཡིན་པར་ཐལ། འདོད་པའི་ཕྱིར། འདོད་མི་ནུས་ཏེ། དེ་དྲང་དོན་ཀུན་རྫོབ་བདེན་པ་དངོས་བསྟན་བསྟན་བྱའི་གཙོ་བོར་བྱས་ནས་བསྟན་པའི་མདོ་ཡིན་པའི་ཕྱིར་ཏེ། གཟུགས་མི་རྟག་པ་བསྟན་བྱའི་གཙོ་བོར་བྱས་ནས་བསྟན་པའི་མདོ་ཡིན་པའི་ཕྱིར། མ་གྲུབ་ན། དེའི་བསྟན་བྱའི་གཙོ་བོ་གང་ཡིན་དཔྱད་དགོས་སོ། །
ཡང་ན་དེ་འདྲའི་དངོས་བསྟན་བསྟན་བྱའི་གཙོ་བོ་ལ་དོན་དམ་བདེན་པ་མི་འཇོག་ཟེར་ན།འོ་ན་དེ་ངེས་དོན་གྱི་མདོ་མ་ཡིན་པར་ཐལ། འདོད་པའི་ཕྱིར། འདོད་ན། འཁོར་གསུམ། དེ་ངེས་དོན་གྱི་མདོ་ཡིན་པར་ཐལ། འཁོར་ལོ་བར་བ་ཡིན་པའི་ཕྱིར་རོ། །རྟགས་ཁྱབ་ཁས། མ་གྲུབ་ན། རྩ་བའི་དམ་བཅའ་ཉམས་སོ། །ངེས་དོན་གྱི་མདོ་ཡིན་ན་ངེས་དོན་དོན་དམ་བདེན་པ་བསྟན་བྱའི་གཙོ་བོར་བྱས་ནས་བསྟན་པས་མ་ཁྱབ་ཟེར་ན། འོ་ན་ཁྱེད་རང་གིས་དྲང་ངེས་ཕྱེ་ཚུལ་གྱི་དགོངས་པ་གཏད་སའི་བློ་གྲོས་མི་བཟད་པ་བསྟན་པའི་མདོ་དང་འགལ་ལོ། །མདོ་དེ་ཉིད་ལས།མདོ་སྡེ་གང་དག་ཀུན་རྫོབ་སྒྲུབ་པར་བསྟན་པ་དེ་ནི་དྲང་བའི་དོན་ཞེས་བྱའོ། །མདོ་སྡེ་གང་དག་དོན་དམ་སྒྲུབ་པར་བསྟན་པ་དེ་དག་ནི་ངེས་པའི་དོན་ཞེས་བྱའོ། །ཞེས་གསུངས་པའི་ཕྱིར་རོ། །
ཁ་ཅིག་ན་རེ། འཁོར་ལོ་བར་བ་ཆོས་ཅན། ངེས་དོན་གྱི་མདོ་མ་ཡིན་པར་ཐལ། དྲང་དོན་གྱི་མདོ་ཡིན་པའི་ཕྱིར། མ་གྲུབ་ན། དེ་ཆོས་ཅན། དྲང་དོན་གྱི་མདོ་ཡིན་པར་ཐལ། ཁྱོད་དྲང་དོན་གྱི་མདོ་ཡིན་པར་རྒྱུ་མཚན་བཞིའི་སྒོ་ནས་གསུངས་པའི་ཕྱིར། དེར་ཐལ། མདོ་སྡེ་དགོངས་འགྲེལ་ལས། ཆོས་ཀྱི་འཁོར་ལོ་གཉིས་པ་བསྐོར་ཏེ། བཅོམ་ལྡན་འདས་ཀྱི་ཆོས་ཀྱི་འཁོར་ལོ་བསྐོར་བ་དེ་ཡང་བླ་ན་མཆིས་པ་སྐབས་མཆིས་པ་དྲང་བའི་དོན་རྩོད་པའི་གཞིའི་གནས་སུ་གྱུར་པ་ལགས་སོ། ། ཞེས་སོགས་གསུངས་པའི་ཕྱིར་རོ། །གཞན་ཡང་། ཁ་ཅིག་གིས། འཁོར་ལོ་ཐ་མ་ངེས་དོན་གྱི་མདོ་མ་ཡིན་ཟེར་ན། མདོ་སྡེ་དགོངས་འགྲེལ་དང་དངོས་སུ་འགལ་ལོ། །དགོངས་འགྲེལ་དེ་ཉིད་ལས་ཆོས་འཁོར་གསུམ་པའི་མདོའི་གྲུབ་དོན་གསུངས་པའི་སྐབས་སུ་རྒྱུ་མཚན་བཞིའི་སྒོ་ནས་བཀའ་ཐ་མ་ངེས་དོན་གྱི་མདོ་ཡིན་པར་གསུངས་པའི་ཕྱིར། དེར་ཐལ། མདོ་དེ་ཉིད་ལས། ངོ་མཚར་རྨད་དུ་བྱུང་བའི་ཆོས་ཀྱི་འཁོར་ལོ་གསུམ་པ་བསྐོར་ཏེ། བཅོམ་ལྡན་འདས་ཀྱི་ཆོས་ཀྱི་འཁོར་ལོ་བསྐོར་བ་འདི་ནི་བླ་ན་མ་མཆིས་པ། སྐབས་མ་མཆིས་པ། ངེས་པའི་དོན་ལགས་ཏེ། རྩོད་པའི་གཞིའི་གནས་སུ་གྱུར་པ་མ་ལགས་སོ། །ཞེས་པའི་གཞུང་དང་དངོས་སུ་འགལ་ལོ། །ཡང་ན་ཁ་ཅིག་གིས་དགོངས་འགྲེལ་དེ་ཉིད་ལས་བཤད་པ་སེམས་ཙམ་པའི་ལུགས་ཀྱི་དྲང་ངེས་འབྱེད་པའམ་གཞུང་དེ་ཉིད་སེམས་ཙམ་པའི་རང་གཞུང་ཡིན་ཟེར་ན། འོ་ན་དེ་ཆོས་ཅན། འཁོར་ལོ་དང་པོ་དང་བར་བ་གཉིས་གྱི་དགོངས་འགྲེལ་མ་ཡིན་པར་ཐལ། དེ་སེམས་ཙམ་པའི་རང་གཞུང་ཡིན་པའི་ཕྱིར། རྟགས་ཁས། མ་ཁྱབ་ན། འཁོར་ལོ་དང་པོ་ཆོས་ཅན། སེམས་ཙམ་པའི་རང་གཞུང་ཡིན་པར་ཐལ། འདོད་པའི་ཕྱིར། འདོད་ན། འཁོར་ལོ་ཐ་མ་ཆོས་ཅན། བཀའ་བར་བའི་རྗེས་འབྲང་གི་དབུ་མ་ཐལ་འགྱུར་བའི་རང་གཞུང་ཡིན་པར་ཐལ། རིགས་པ་རྣམ་པ་ཀུན་ཏུ་མཚུངས་པའི་ཕྱིར།  དེ་ལྟར་རིགས་པ་མཐའ་ཡས་པའི་སྒོ་ནས་རྒྱ་ཆེར་དཔྱད་དགོས་སོ། །ཁ་ཅིག་གིས། འཁོར་ལོ་ཐ་མ་དེ་དྲང་དོན་གྱི་མདོ་ཡིན་པར་འདི་ལྟར་སྒྲུབ་འདུག དགོངས་འགྲེལ་ལས། ཐེག་པ་ཐམས་ཅད་ལ་ཡང་དག་པར་ཞུགས་པ་ཞེས་པའི་ཚིག་ལ་བརྟེན་ནས་དྲང་དོན་ཡིན་པར་སྒྲུབ་འདུག་དེའི་དགོངས་དོན་རང་ལུགས་གི་འགྲེལ་ཚུལ་གོང་དུ་བཀོད་ཟིན་པས་དེར་བལྟ་བར་བྱའོ། །ཡང་ཁ་ཅིག་གིས། དགོངས་འགྲེལ་ལས། ཐེག་པ་ཆེན་པོ་ཡང་དག་པར་ཞུགས་པ་ཞེས་པའི་ཚིག་ལ་བརྟེན་ནས་འཁོར་ལོ་བར་བ་ངེས་དོན་གྱི་མདོ་ཡིན་པའི་ཤེས་བྱེད་དུ་བཀོད་པ་དང་། ཡང་དེ་ཉིད་ལས། ཐེག་པ་ཐམས་ཅད་ལ་ཡང་དག་པར་ཞུགས་པ་ཞེས་པའི་མདོ་འདི་འཁོར་ལོ་ཐ་མ་དྲང་དོན་གྱི་མདོ་ཡིན་པའི་ཤེས་བྱེད་དུ་བཀོད་པ་ནི་རྒྱུ་མཚན་ལྟར་སྣང་འབའ་ཞིག་ཏུ་ཟད་དོ། །གཞན་ཡང་། བཀའ་བར་ཐ་གཉིས་ཀྱི་དྲང་ངེས་སྐོར་ལ་དོགས་སློང་མང་པོ་ཡོད་ཀྱང་རེ་ཞིག་དེ་ཙམ་གྱི་མཇུག་བསྡུའོ།།
 
སླར་སྨྲས་པ། རྒྱལ་བ་ཀུན་ལ་ཕྱག་འཚལ་ཞིང་།།
མཆོད་སྤྲིན་རྒྱ་མཚོས་མཆོད་པ་དང་།།
བཀའ་བཞིན་སྒྲུབ་པ་རྩེ་གཅིག་ལ།།
དུས་རྣམས་ཀུན་ཏུ་བརྩོན་པར་ཤོག།
 
འདིས་ཀྱང་འཁོར་ལོ་ཐ་མའི་ལྟ་གྲུབ་དེ་ཉིད་དུས་རྣམ་ཀུན་ཏུ་དར་ཞིང་རྒྱས་གྱུར་ཅིག །༢༠༡༥ ཟླ་བ།༩ ཚེས། ༡༠ཉིན་མཇུག་རྫོགས་སོ།། 
ཤར་འཛམ་ཐང་བཀྲ་ཤིས་ཆོས་ཐང་དགོན་ལྔ་རིག་ནང་བསྟན་མཐོ་སློབ་གླིང་ན་ཡོད་པའི་གྲྭ་རྐྱང་དཀྱུས་མ་རྔ་ཡུལ་བསེ་དགོན་འཇམ་དབྱངས་བསྟན་པས་བྲིས་པའོ།། དགེའོ།། དགེའོ།། བཀྲ་ཤིས་པར་གྱུར་ཅིག

གཞུང་ཆེན་བཀའ་པོད་ལྔའི་དགོངས་དོན་ཉུང་བསྡུས།
 
 
༄༅།།  གཞུང་ཆེན་བཀའ་པོད་ལྔའི་དགོངས་དོན་ཉུང་བསྡུས་ཀུན་མཁྱེན་དོལ་པོ་སངས་རྒྱས་ཀྱི་གྲུབ་མཐའི་དགོངས་རྒྱན་དྭངས་གསལ་མེ་ལོང་ཞེས་བྱ་བ་བཞུགས་སོ།། 
 
 
རྒྱལ་སྲས་གཞན་གྱིས་སྙིང་སྟོབས་ཟུམ་པའི་ཚེ། །
ཐུགས་བསྐྱེད་པདྨ་དཀར་པོའི་འཛུམ་རླབས་ཅན། །     
རིགས་ཅན་གསུམ་གྱི་ཁམས་དབང་མོས་པ་ལ། །    
ཆོས་འཁོར་རྒྱ་མཚོ་བསྐོར་མཛད་ཐུབ་དབང་རྒྱལ། །  
 
སློབ་ལམ་རྒྱལ་བའི་མྱུ་གུའི་དུས་ནས་ཀྱང་། ། 
བྱམས་པའི་མཚན་གྱིས་མེ་ཏོག་བཞད་པ་དང་། །       
བྱམས་པའི་འཛུམ་གྱིས་བདུད་དཔུང་ཚར་གཅོད་པའི། །  
རྒྱལ་ཚབ་མི་ཕམ་མགོན་དེ་གཙུག་ན་རྒྱལ། །
 
བྱ་རྐང་བྲག་སྐྱིབས་ཁྲོད་དུ་དཀའ་ཐུབ་ཀྱིས། །    
རྣམ་འདྲེན་ལྔ་བས་དངོས་སུ་རྗེས་བཟུང་ཞིང་། ། 
དབུ་མ་ཆེན་པོའི་དགོངས་དོན་ཚུལ་བཞིན་གཟིགས། །
ས་གསུམ་བརྙེས་པ་ཐོགས་མེད་ཞབས་ལ་འདུད། ། 
 
ཐ་མའི་དགོངས་པ་ངེས་དོན་མཐར་ཐུག་ཏུ། ། 
བཀྲལ་ཚེ་རྟོག་གེས་ཀུ་ཅོ་འབུམ་སྒྲོགས་ཀྱང་། །         
ཚར་གཅོད་རྗེས་འཛིན་རྩོད་རྒྱལ་བ་དན་ཅན། ། 
མཐའ་འཁོབ་སྒྲོན་མེ་རྟོན་པ་བཞི་ལྡན་རྒྱལ། །               
           
རབ་འབྱམས་གཞུང་ལ་ལུང་རིགས་སྒྲོན་མེ་འབུམ། །
སྦར་བས་རྒྱལ་ཡུམ་སྦས་དོན་ལྷང་ངེ་བ། །   
གངས་ཅན་མཁས་པའི་གཙུག་རྒྱན་ཀུན་དགའ་དཔལ། །   
ཉ་དབོན་ཆོས་རྗེའི་ཞབས་རྡུལ་སྤྱི་བོར་མཆོད། །
 
ཁྱེད་སྐུའི་བ་སྤུའི་འཁྲི་ཤིང་བཞད་པ་ཡང་། །
རབ་འབྱམས་རྒྱལ་བའི་དཀྱིལ་འཁོར་ཡོངས་རྫོགས་པ། །
བླ་མེད་དཀའ་གནད་ལྔ་བརྒྱའི་སྒྲོན་མེ་ཅན། །
ཐམས་ཅད་མཁྱེན་པ་ཏཱ་ར་ནཱ་ཐ་རྒྱལ། །
           
བདག་དང་བདག་འདྲའི་ཉམ་ཆུང་སྐྱེས་བུ་ལ། །   
བསྐྱེད་རྫོགས་ཟབ་མོའི་མན་ངག་སྟོན་མཛད་མཁན། །
ཐུབ་བསྟན་ཆོས་ཀྱི་མཚན་ཅན་དཔལ་མངའ་བ། །   
བྱང་ཆུབ་མ་ཐོབ་བར་དུ་འབྲལ་མེད་ཤོག །  
 
ཁམས་གསུམ་ཆོས་ཀྱི་རྒྱལ་བོ་དོལ་པོ་བའི། ། 
ཆོས་ཁྲིར་འཆད་རྩོད་རྩོམ་པའི་རོལ་མོ་ཅན། །
དཔྱོད་ལྡན་བྱེ་བའི་གཙུག་གི་རྒྱན་གྱུར་པའི། །    
བཤེས་གཉེན་དངོས་གྲུབ་དཔལ་དེ་གཙུག་ན་རྒྱལ། །      
          
བདག་ནི་ལེགས་བཤད་ཚིག་བཞིའི་དོན་ལ་རྨོངས། །
ཡིད་བརྟན་མེད་པར་མཁས་པར་རློམ་མཁན་མིན། །   
སྐྱེ་བོ་གཞན་ལ་ཕྲག་དོག་ཙམ་མིན་པར། །
རང་ཉིད་སྐྱེས་བུ་དམ་པའི་རྗེས་འབྲང་ཙམ། །
 
 
འདུལ་བའི་དོགས་དཔྱོད།
 
 
༄༅།། དམ་ཆོས་འདུལ་བའི་གཞུང་ལ་ཅུང་ཟད་དཔྱད་པ་ཀུན་མཁྱེན་དགྱེས་པའི་མཆོད་སྤྲིན་ཞེས་བྱ་བ་བཞུགས་སོ།།
 
 
ཐམས་ཅད་མཁྱེན་པ་ལ་ཕྱག་འཚལ་ལོ། །
 
དམ་ཆོས་འདུལ་བའི་དགོངས་དོན་མཐར་ཐུག་ལ་མྱ་ངན་ལས་འདས་པ་དང་། མྱང་འདས་ཀྱི་ཐོབ་པ་དང་དེ་གཉིས་པོ་འཇོག་དགོས་སོ། །དེ་གཉིས་རང་རྒྱུད་ལ་ཐོབ་པར་བྱེད་པ་ལ་བསྙེན་རྫོགས་ཀྱི་སྡོམ་པ་རང་རྒྱུད་ལ་སྐྱེ་དགོས་པའི་ཕྱིར་རོ། །དེ་ཡང་སོ་སོར་ཐར་བའི་མདོ་ལས། ང་ནི་མྱ་ངན་འདས་གྱུར་ན། །འདི་ནི་ཁྱོད་ཀྱི་སྟོན་པ་ཞེས། །ཞེས་སོགས་ཀྱི་དགོངས་དོན། འདུལ་བ་མདོ་རྩ་ལས། ངེས་པར་འབྱུང་བའི་ཚུལ་ཁྲིམས་ཀྱི་དབང་དུ་བྱས་ཏེ་ཞེས་སོགས་ཀྱིས་དམ་ཆོས་འདུལ་བའི་དགོས་སོགས་ཆོས་བཞི་བསྟན་པ་ཡིན་པའི་ཕྱིར། མ་གྲུབ་ན། དེར་ཐལ། འདུལ་བ་རྒྱ་མཚོའི་མངའ་བདག་ཀུན་མཁྱེན་མཚོ་སྣ་བ་ཤེས་རབ་བཟང་པོའི་དགོངས་པ་ཡིན་པའི་ཕྱིར། དེར་ཐལ། དེ་ཉིད་ཀྱིས་མཛད་པའི་རྣམ་བཤད་ཉི་མའི་འོད་ཟེར་ལེགས་བཤད་ལུང་གི་རྒྱ་མཚོ་ལས། བཞི་བ་དགོས་འབྲེལ་བསྟན་ལུགས་ནི། བརྗོད་བྱ་དང་། ཉིང་དགོས་ནི། ཚུལ་ཁྲིམས་ཀྱི་ཞེས་པ་དང་ངེས་པར་འབྱུང་བའི་ཞེས་པའི་དངོས་སུ་བསྟན་ལ། བརྗོད་བྱ་བསྟན་པའི་ཤུགས་ཀྱིས་དགོས་པ་དང་། འབྲེལ་བ་གཉིས་པོ་བསྟན་ཏེ། ཞེས་དང་། སློབ་དཔོན་ཆོས་ཀྱི་བཤེས་གཉེན་གྱིས་མཛད་ པའི་ཊཱིཀ་རྒྱ་ཆེར་འགྲེལ་ལས། བརྗོད་པར་བྱ་བ་དང་། དགོས་པའི་དགོས་པ་ནི་ཚུལ་ཁྲིམས་དང་ངེས་པར་འབྱུང་བའི་སྒྲ་གཉིས་ཀྱིས་གོ་རིམ་བཞིན་དུ་མངོན་སུམ་དུ་བསྟན་ལ། འབྲེལ་བ་དང་དགོས་པ་ནི་ཤུགས་ཀྱིས་བསྟན་ཏེ། ཞེས་གསུངས་པའི་ཕྱིར། འདོད་ན། ངེས་འབྱུང་གིས་ཟིན་པའི་ཚུལ་ཁྲིམས་དེ་ཉིད་དངོས་སུ་བསྟན་པར་ཐལ། འདོད་པའི་ཕྱིར། རྟགས་ཁས། འདོད་ན། བསྙེན་རྫོགས་ཀྱི་སྡོམ་པ་ཡིན་ན་ངེས་འབྱུང་གིས་ཟིན་པའི་སྡོམ་པ་ཡིན་པས་ཁྱབ་པར་ཐལ། འདོད་པའི་ཕྱིར། འོ་ན། སོ་ཐར་གྱི་སྡོམ་པ་ཡིན་ན་ངེས་འབྱུང་གིས་ཟིན་པའི་སྡོམ་པ་ཡིན་པས་ཁྱབ་པར་ཐལ། འདོད་པའི་ཕྱིར། རྟགས་ཁས། འདོད་མི་ནུས་ཏེ། དེ་ལ་ངས་འབྱུང་གིས་ཟིན་པའི་སྡོམ་པ་ཡིན་མིན་དུ་མ་ཡོད་པའི་ཕྱིར། མ་གྲུབ་ན། དེར་ཐལ། སོ་ཐར་གྱི་སྡོམ་པ་ལ་ངེས་འབྱུང་གིས་མ་ཟིན་པའི་སྡོམ་པ་ཞིག་ཡོད་པའི་ཕྱིར། དེར་ཐལ། དེ་ལ་ངེས་འབྱུང་གིས་བསམ་པས་ཟིན་མ་ཟིན་གཉིས་ཡོད་པའི་ཕྱིར། དེར་ཐལ། ཊཱིཀ་ལས། མྱ་ངན་ལས་འདས་པའི་བསམ་པ་བརྟན་པོ་མེད་པར་སྡོམ་པ་མི་སྐྱེ་ཞེས་ཏེ། ཞེས་དང་། འདུལ་ཊཱིཀ་ཉི་མའི་འོད་ཟེར་ལས། ངེས་འབྱུང་གིས་སྡོམ་པ་མི་སྐྱེ་བས་ཞེས་དགོངས་པའོ། །ཞེས་གསུངས་པའི་ཕྱིར། འདོད་ཟེར་ན། འོ་ན་སོ་ཐར་གྱི་སྡོམ་པ་ཡིན་ན་ངེས་འབྱུང་གིས་ཟིན་པའི་སྡོམ་པ་ཡིན་པའི་མ་ཁྱབ་པར་ཐལ། འདོད་པའི་ཕྱིར། རྟགས་ཁས། འདོད་མི་ནུས་ཏེ། སོ་ཐར་གྱི་སྡོམ་པ་ཡིན་ན་ངེས་འབྱུང་གིས་ཟིན་པའི་སྡོམ་པ་ཡིན་པའི་ཁྱབ་པའི་ཕྱིར། དེར་ཐལ། འདུལ་ཊཱིཀ་ཉི་མའི་འོད་ཟེར་ལས། གསུམ་པ་མྱ་ངན་ལས་འདས་པའི་བསམ་པ་བརྟན་པོ་དང་ལྡན་པ་ནི་ངེས་འབྱུང་གིས་སྡོམ་པའི་ཡན་ལག་ཏུ་དགོས་ཏེ། ཞེས་དང་།སློབ་དཔོན་ཡོན་ཏན་འོད་རང་ཉིད་ཀྱི་རྣམ་བཤད་ལས། མྱ་ངན་ལས་འདས་པའི་བསམ་པ་བརྟན་པོ་མེད་པར་སྡོམ་པ་སྐྱེ་བ་ནི་མ་ཡིན་ཏེ། ཞེས་དང་། རྗེ་ཇོ་ནང་བ་ཆེན་པོ་ཀུན་མཁྱེན་མཚལ་མིན་པ་བསོད་ནམས་བཟང་པོའི་མཛད་པའི་འདུལ་བའི་ལག་ལེན་རིན་པོ་ཆེའི་གཏེར་ལས། ངེས་འབྱུང་གི་བསམ་པ་ཉམས་པས་སོ་ཐར་གྱི་སྡོམ་པ་མི་འགྱུར། སོ་ཐར་གྱི་སྡོམ་པ་འགྱུར་བ་ལ་ངེས་པར་འབྱུང་བའི་ཚུལ་ཁྲིམས་ཀྱི་དབང་དུ་བྱས་ཏེ། ཞེས་གསུངས་པའི་མྱང་འདས་ཀྱི་བསམ་པ་བརྟན་པོའི་ཟིན་དགོས་ཤིང་། ཞེས་གསུངས་པའི་ཕྱིར་རོ། །འདོད་ན། འོ་ན་སོ་ཐར་སྡོམ་པ་ཡིན་ན་ངེས་འབྱུང་གིས་ཟིན་པའི་སྡོམ་པ་ཡིན་པས་ཁྱབ་པར་ཐལ། འདོད་པའི་ཕྱིར།རྟགས་ཁས། འདོད་ན།ཀུན་དགའ་བོའི་ཚ་བོ་བྱིས་པ་གཉིས་ཀྱི་རྒྱུད་ལ་སོ་ཐར་གྱི་སྡོམ་པ་མ་སྐྱེས་པར་ཐལ། དེ་གཉིས་ཀྱིས་ཐོག་མར་སྡོམ་པ་ལེན་པའི་ཚེ་ན་ངེས་འབྱུང་གིས་བསམ་པ་རང་རྒྱུད་ལ་མ་སྐྱེས་པའི་ཕྱིར།དེར་ཐལ། དེ་གཉིས་ཐོག་མར་ལྟོ་ཕྱིར་རབ་དུ་བྱུང་བ་ཡིན་པའི་ཕྱིར། དེར་ཐལ། འདུལ་བའི་ལུང་གཞི་ལས། ཀུན་དགའ་པོའི་ཚ་བོ་བྱིས་པ་གཉིས་དང་། ཕྲན་ཚེགས་ལས། མཛེས་དགའ་བོ་དང་།རྣམ་འབྱེད་ནས། འཆར་ཀ་དང་ཉེ་སྡེ་སྟེ། གང་ཟག་དེ་རྣམས་ཆོས་ཅན། སྡོམ་པ་མ་སྐྱེས་པར་ཐལ།སྡོམ་པ་ལེན་དུས་ན་མྱ་ངན་ལས་འདས་པའི་བསམ་པ་མེད་པའི་ཕྱིར། འདོད་མི་ནུས་ཏེ། མཚོ་ཊཱིཀ་ལས། དང་པོ་གཉིས་ལྟོ་ཕྱིར་རབ་ཏུ་བྱུང་བ་དང་། དེ་འོག་མ་གཉིས་ངོ་མ་བཟློག་པར་རབ་ཏུ་བྱུང་བ་དང་། ཉེ་སྡེ་སྲོག་བྱོལ་ལ་རབ་ཏུ་བྱུང་བའི་ཕྱིར་ཏེ། རྟགས་ལུང་གིས་སྒྲུབ་ཅིང་ཁྱབ་པ་ཁས་བླངས་སོ། །ཞེས་དང་ ། ཅུང་ཙམ་འོག་ནས། རང་ལུགས་བཞག་པ་ནི་མྱ་ངན་ལས་འདས་པའི་བསམ་པ་བརྟན་པོ་མེད་པར་སྡོམ་པ་མནོས་ན་ངེས་འབྱུང་གི་སྡོམ་པ་མི་སྐྱེ་ཡང་སྡོམ་པ་ཙམ་པོ་ཞིག་ནི་སྐྱེ་སྟེ། སྔར་གྱི་གཞུང་དེ་དག་གི་གྲུབ་པོ། །ཞེས་གསུངས་པའི་ཕྱིར་རོ། །

ཁ་ཅིག་ན་རེ། འདིར་ཟག་བཅས་ཡིན་ན། ཟག་པ་ཡིན་པས་ཁྱབ་ཟེར་ན། བུམ་པ་ཆོས་ཅན། ཟག་པ་ཡིན་པར་ཐལ། ཟག་བཅས་ཡིན་པའི་ ཕྱིར། ཁྱབ་པ་ཁས། འདོད་མི་ནུས་ཏེ། མཛོད་འགྲེལ་མངོན་པའི་རྒྱན་ལས། འདིར་ཟག་པ་ནི་རྩ་བ་དང་ཉེ་བའི་ཉོན་མོངས་པ་ཡིན་ལ། ཞེས་གསུངས་པའི་ཕྱིར། ཁ་ཅིག་ན་རེ། མ་འོངས་པ་མི་སྐྱེ་བའི་ཆོས་ཅན་དུ་གྱུར་པའི་གཟུགས་ཆོས་ཅན། ཟག་བཅས་ཟག་མེད་གང་རུང་ཡིན་པར་ཐལ། གཞི་གྲུབ་པའི་ཕྱིར། འདོད་ན། དེ་མི་འཐད་པར་ཐལ། ཟག་བཅས་མ་ཡིན་པ་གང་ཞིག ཟག་མེད་མ་ཡིན་པའི་ཕྱིར། མ་གྲུབ་ན། དེར་ཐལ། དང་པོ་གྲུབ་པ་གང་ཞིག ཕྱི་མ་གྲུབ་པའི་ཕྱིར།ཞེས་རྟགས་རེ་རེ་ནས་སླའོ། །དཔེར་ན། ཕྱི་སྣོད་ཀྱི་གཟུགས་ཡིན་ན་ཟག་བཅས་ཡིན་པས་ཁྱབ་སྟེ། མཛོད་འགྲེལ་མངོན་པའི་རྒྱན་ལས། ཕྱི་སྣོད་ཀྱི་གཟུགས་ནི་ཟག་བཅས་ཁོ་ན་ཡིན་པའི་ཕྱིར།ཞེས་དང་། རྟགས་གཉིས་པ་མ་གྲུབ་ན། ལམ་བདེན་དང་འདུས་མ་བྱས་གསུམ་པོ་གང་རུང་ཡིན་པར་ཐལ། འདོད་པའི་ཕྱིར། ཞེས་སོགས་རྒྱ་ཆེར་དཔྱད་དགོས་སོ།།
འདིས་ཀྱང་འཁོར་ལོ་ཐ་མའ་བསྟན་པ་རིན་པོ་ཆེ་དེ་ཉིད་དར་ཞིང་རྒྱས་གྱུར་ཅིག 
 
 
གཞན་སྟོང་དབུ་མའི་གཞུང་ལ་ཅུང་ཟད་དཔྱད་པ།

ཀུན་མཁྱེན་དུས་གསུམ་སངས་རྒྱས་ལ་སྒོ་གསུམ་གུས་པ་ཆེན་པོའི་ངང་ནས་ཕྱག་འཚལ་ལོ།།

བྱང་ཆུབ་མ་ཐོབ་བར་དུ་འབྲལ་མེད་ཤོག ། 
 
ཁམས་གསུམ་ཆོས་ཀྱི་རྒྱལ་བོ་དོལ་པོ་པའི། །

དཔྱོད་ལྡན་བྱེ་བའི་གཙུག་གི་རྒྱན་གྱུར་པའི། །    
བཤེས་གཉེན་དངོས་གྲུབ་མཚན་ཅན་གཙུག་ན་རྒྱལ། །

རང་ལུགས་དཔལ་ལྡན་རྒྱལ་བ་ཇོ་ནང་པའི་ལུགས་ལ།ཆོས་ཉིད་དེ་བཞིན་ཉིད་གནས་སྐབས་གསུམ་ལ་བཞུགས་ཚུལ་ཡོད་དེ། བསྟན་བཅོས་རྒྱུད་བླ་མ་ལས། མ་དག་མ་དག་དག་པ་དང་། །ཤིན་ཏུ་རྣམ་དག་གོ་རིམ་བཞིན། །སེམས་ཅན་བྱང་ཆུབ་སེམས་དཔའ་དང་། །དེ་བཞིན་གཤེགས་པ་ཞེས་བརྗོད་དོ། ། ཞེས་པའི་དོན། འཕགས་པ་ཐོགས་མེད་ཀྱིས་མཛད་པའི་རྒྱུད་བླ་རྩ་འགྲེལ་ལས། ཡང་མ་དག་པའི་གནས་སྐབས་སུ་ནི་སེམས་ཅན་གྱི་ཁམས་ཞེས་བྱ་བ་དང་། མ་དག་པ་དང་དག་པའི་གནས་སྐབས་སུ་ནི་བྱང་ཆུབ་སེམས་དཔའ་ཞེས་བྱ་བ་དང་། ཤིན་ཏུ་རྣམ་པར་དག་པའི་གནས་སྐབས་སུ་ནི་དེ་བཞིན་གཤེགས་པ་ཞེས་བྱ་བ་དང་། ཞེས་དང་། རི་ཆོས་ངེས་དོན་རྒྱ་མཚོ་༢༢ལས། བདེ་གཤེགས་སྙིང་པོ་གང་ཡིན་པ་དེ་ཉིད་ཆོས་ཐམས་ཅད་ཀྱི་གཞི་དང་གནས་སུ་གསུངས་པའི་ཕྱིར་དྲི་མས་མ་དག་པའི་གནས་སྐབས་ན་དྲི་མ་གནས་པའི་གཞི་དང་མ་དག་དག་པའི་གནས་སྐབས་ན་དྲི་མ་སྦྱོང་པའི་གཞི་དང་ཤིན་ཏུ་རྣམ་དག་གི་གནས་སྐབས་ན་དྲི་མས་དག་པའི་གཞིར་བཞུགས་པས་ནམ་མཁའ་ལྟར་ཀུན་ཁྱབ་ཏུ་ནམ་ཡང་བཞུགས་པ་ཡིན་ནོ། །ཞེས་དང་། རྒྱུད་བླ་རྩ་བར། རྣམ་དབྱེར་བཅས་པའི་མཚན་ཉིད་ཅན། །གློ་བུར་དག་གིས་ཁམས་སྟོང་གི །རྣམ་དབྱེར་མེད་པའི་མཚན་ཉིད་ཅན། །བླ་མེད་ཆོས་ཀྱིས་སྟོང་མ་ཡིན། །ཞེས་པའི་ཚིག་འགྲེལ་གནང་ཚུལ་དེ། རྒྱུད་བླའི་འགྲེལ་བ་ལེགས་བཤད་ཉི་མའི་འོད་ཟེར་ལས། ཆོས་ཉིད་ལས་ཐ་དད་དུ་རྣམ་པར་དབྱེ་བ་དང་བཅས་པ་སོ་སོར་འབྲལ་ཤེས་པའི་མཚན་ཉིད་ཅན་སྤང་རུང་གློ་བུར་གྱི་དྲི་མ་འདུས་བྱས་ཀུན་རྫོབ་ཀྱི་ཆོས་རྣམས་དག་གིས་ཁམས་དེ་བཞིན་གཤེགས་པའི་སྙིང་པོ་སྟོང་པའི་ཕྱིར་ཡོད་པའི་མཐའ་དང་བྲལ་བར་མཐོང་གི་ཆོས་ཉིད་ལས་ཐ་དད་དུ་རྣམ་པར་དབྱེར་མེད་ཅིང་སོ་སོར་འབྲལ་མི་ཤེས་པའི་མཚན་ཉིད་ཅན་སྤང་མི་རུང་བའི་རང་བཞིན་དོན་དམ་པ་བླ་ན་མེད་པའི་སངས་རྒྱས་ཀྱི་ཆོས་སྟོབས་ལ་སོགས་པའི་ཡོན་ཏན་མཐའ་ཡས་པ་རྣམས་ཀྱིས་ནི་ཆོས་ཀྱི་དབྱིངས་སྟོང་པ་མ་ཡིན་པའི་ཕྱིར་མེད་པའི་མཐའ་དང་ཡང་བྲལ་བ་ཡིན་ལ། ཕན་ཚུན་འགལ་བའི་ཕྱིར་ཡོད་མེད་གཉིས་ཡིན་གྱི་མཐའ་ལས་ཀྱང་གྲོལ་ཞིང་། དེ་ཉིད་ཀྱི་ཕྱིར་དེ་བཀག་པའི་གཉིས་མ་ཡིན་གྱི་མཐའ་ལས་ཀྱང་གྲོལ་བས། མཐའ་གཉིས་སམ་མུ་བཞི་ལས་རྣམ་པར་གྲོལ་བའི་སྟོང་པ་ཉིད་ཕྱིན་ཅི་མ་ལོག་པའི་ཚུལ་ནི་འདི་ཁོ་ནའོ། །ཞེས་དང་། རྩ་བར། འོད་གསལ་བྱས་མིན་དབྱེར་མེད་པར། །འཇུག་ཅན་གངྒའི་ཀླུང་གི་ནི། །རྡུལ་ལས་འདས་པའི་སངས་རྒྱས་ཀྱི། ། ཆོས་རྣམས་ཀུན་དང་ལྡན་པ་ཉིད། །ཅེས་པའི་ཚིག་འགྲེལ་གནང་ཚུལ་དེ། རྒྱུད་བླའི་འགྲེལ་བ་ལེགས་བཤད་ཉི་མའི་འོད་ཟེར་ལས། ཟག་པ་མེད་པའི་དབྱིངས་རང་བཞིན་གྱིས་འོད་གསལ་བའི་ཆོས་སྐུ་དེ་ནི་རྒྱུ་དང་རྐྱེན་གྱིས་མངོན་པར་འདུས་བྱས་མིན་ཞིང་། སེམས་ཅན་ཐམས་ཅད་ཀྱི་རང་བཞིན་དུ་དབྱེར་མེད་པར་འཇུག་པ་ཡང་ཡིན་ལ། དེ་ཉིད་ཆུ་བོ་གངྒའི་ཀླུང་གི་ནི་རྡུལ་གྱི་གྲངས་ལས་ཀྱང་འདས་ཤིང་ཚད་མེད་པའི་སངས་རྒྱས་ཀྱི་ཡོན་ཏན་སྟོབས་ལ་སོགས་པའི་ཆོས་རྣམས་ཀུན་དང་གདོད་མ་ནས་ལྷུན་གྱིས་གྲུབ་པར་ལྡན་པ་ཉིད་ཡིན་ནོ། །ཞེས་ གསུངས་ པའི་ ཕྱིར་ རོ། །
དེས་ ན་རང་ལུགས་ལ། ཁམས་བདེ་བར་གཤེགས་པའི་སྙིང་པོ་དེ་དོན་དམ་པའི་གཞི་འབྲས་དབྱེར་མེད་ཡིན་པའི་ཕྱིར། དེར་ཐལ། གཞི་འབྲས་དབྱེར་མེད་ཀྱི་གནས་ལུགས་གང་ཞིག ཆོས་དང་གང་ཟག་གི་བདག་གིས་སྟོང་ཞིང་སྟོང་བ་ཉིད་ཀྱི་རང་བཞིན་དུ་གྱུར་པའི་ཆོས་སྐུའི་ཡོན་ཏན་དེ། བདེ་གཤེགས་སྙིང་པོའི་མཚན་ཉིད་ཡིན་པའི་ཕྱིར། ཡང་ན། ཀུན་རྫོབ་གློ་བུར་བའི་སྤྲོས་པ་ཀུན་གྱིས་སྟོང་ཞིང་དོན་དམ་པའི་ཆོས་སྐུའི་ཡོན་ཏན་གྱིས་མི་སྟོང་བའི་དབྱིངས་རིག་དབྱེར་མེད་དེ། གཞན་སྟོང་དབུ་མའི་མཚན་ཉིད་ཡིན་པའི་ཕྱིར། དེར་ཐལ། ཀུན་མཁྱེན་དོལ་པོ་པས་མཛད་པའི་བདེན་གཉིས་གསལ་བའི་ཉི་མ་ལས། འཕགས་པའི་ཡེ་ཤེས་དམ་པའི་ཡུལ་གང་ཞིག གཤིས་ལ་རང་གི་ངོ་བོ་བདེན་པའི་མི་སྟོང་པ་ནི། དོན་དམ་བདེན་པའི་མཚན་ཉིད། ཅེས་དང་། ཇོ་ནང་བསྟན་པའི་མཛེས་རྒྱན་གསང་བདག་སྒྲོལ་བའི་མགོན་པོ་ཀུན་དགའ་སྙིང་པོ་བཀྲ་ཤིས་རྒྱལ་མཚན་དཔལ་བཟང་པོའམ་ཡོངས་གྲགས་སུ་འཇམ་མགོན་བླ་མ་ཏཱ་ར་ནཱ་ཐ་ཞེས་ཡོངས་སུ་གྲགས་པ་གང་ཉིད་ཀྱིས་མཛད་པའི། གཞན་སྟོང་དབུ་མ་ཆེན་པོའི་གཞུང་ཆེན་ཐེག་མཆོག་ཤིན་ཏུ་རྒྱས་པའི་དབུ་མ་རྣམ་ངེས་ཀྱི་ཊཱིཀ་ཟིན་ལས།འཕགས་པ་རྣམས་ཀྱི་རང་གི་རིག་བྱར་གྱུར་པ། གཟུང་འཛིན་གཉིས་ཀྱིས་སྟོང་བའི་སེམས་རང་བཞིན་གྱིས་འོད་གསལ་བ་དེ་ནི་བདེ་བར་གཤེགས་པ་ཡང་ཡིན་ལ་སྙིང་པོ་ཡང་ཡིན་པས་ན་དེ་སྐད་ཅེས་བྱའོ། །ཞེས་དང་། མྱང་འདས་ཆེན་པོའི་མདོ་ལས། མྱ་ངན་ལས་འདས་པ་ནི་མི་སྟོང་པའི་སྟོང་པ་ཉིད་དོ། །དེ་ལས་གཞན་ནི་སྟོང་པའི་སྟོང་པ་ཉིད་དོ། །ཞེས་གསུངས་པའི་ཕྱིར། རང་ལུགས་དང་བོད་ཕྱི་རབས་པའི་མཁས་པ་ཁ་ཅིག་དང་འདོད་པ་ཆེས་མི་འདྲ་སའི་གཙོ་བོ་ནི་བདེ་གཤེགས་སྙིང་པོ་གཏན་ལ་འབེབ་ཚུལ་དང་ངོ་བོ་ངོས་འཛིན་ཚུལ་ལ་གནམ་ས་ལྟ་བུའི་ཁྱད་པར་ཆེན་པོ་ཡོད་དོ།།
ཁ་ཅིག་ན་རེ། ཆོས་ཉིད་དེ་བཞིན་ཉིད་རང་སྟོང་ཁོ་ན་ཡིན་པ་ལས་གཞན་སྟོང་གཏན་མ་ཡིན་པར་འདོད་པ་ནི་འཁོར་ལོ་གསུམ་གྱི་དྲང་ངེས་འབྱེད་ཚུལ་ལ་འཁྲུལ་ཏེ། ཆོས་འཁོར་བར་བའི་དངོས་བསྟན་ཙམ་ལ་བསམ་བློ་བཏང་ནས་འཁོར་ལོ་བར་བ་ངེས་དོན་མཐར་ཐུག་གི་མདོ་ཡིན་པར་ཁས་བླངས་པ་ཙམ་ཡིན་པའི་ཕྱིར། དེར་ཐལ། ཁོ་རང་གིས་འཁོར་ལོ་ཐ་མ་དེ་ཉིད་དྲང་དོན་དུ་འདོད་པ་དེ་སེམས་ཙམ་པའི་རང་གཞུང་ཡིན་ཞེས་ཟེར་བ་ དེ་སྒྲུབ་བྱེད་མེད་པའི་ཁས་ལེན་ཞིག་ཡིན་པའི་ཕྱིར།དེར་ཐལ། འཁོར་ལོ་ཐ་མ་དྲང་དོན་དུ་འདོད་པ་དང་འཕགས་པ་ཐོགས་མེད་སེམས་ཙམ་པའི་ཤིང་རྟའི་སྲོལ་འབྱེད་ཡིན་པར་འདོད་པ་ནི་ཕྱོགས་སྔ་མའི་རང་གི་ཁས་ལེན་ཙམ་མ་གཏོགས་ལུང་ཚད་མ་དང་དངོས་སྟོབས་ཀྱི་རིགས་པའི་ལམ་ནས་འདས་པའི་ཁས་ལེན་ཞིག་ཡིན་པའི་ཕྱིར། དེར་ཐལ། ཁོ་རང་གིས་གྲུབ་མཐའ་འཛིན་མཁན་གྱི་བླ་མ་འགའ་རེའི་གསུང་ཟིན་ཙམ་ལ་ཁོང་བཅོལ་བ་མ་གཏོགས་རྒྱལ་བ་དང་རྒྱལ་ཚབ་རྒྱན་དྲུག་མཆོག་གཉིས་དེ་དག་གིས་དེ་ལྟར་ནམ་ཡང་མ་གསུངས་པའི་ཕྱིར། དེར་ཐལ། དེ་འདྲའི་སངས་རྒྱས་ཀྱི་དྲང་ངེས་འབྱེད་ཚུལ་དེ་གདུལ་བྱའི་ཁམས་དབང་མོས་པ་ལ་མི་མཐུན་པའི་དྲང་ངེས་འབྱེད་ཚུལ་ཞིག་ཡིན་པའི་ཕྱིར། ཞེས་སོགས་རྒྱ་ཆེར་དཔྱད་དགོས་སོ། །རང་ལུགས་དང་ཁ་ཅིག་གཉིས་ཀྱི་བདེ་གཤེགས་སྙིང་པོ་ངོས་འཛིན་ཚུལ་མི་འདྲ་སའི་སྐོར་ལ་དཔྱད་པ། ཁ་ཅིག་གིས། ཇོ་ནང་པའི་འདོད་ཚུལ་མ་གོ་བའི་དབང་དུ་སོང་བའམ་ཡང་ན་རང་གི་འདོད་པ་དང་མ་མཐུན་པའི་དབང་གིས་རིགས་པ་ལྟར་སྣང་གི་སྒོ་ནས་སྐྱོན་མང་པོ་བརྗོད་ན་ཡང། ཇོ་ནང་པས་ ཁ་ཅིག་གིས་གནོད་བྱེད་བརྗོད་པ་ལྟར་དེ་འདྲ་ཞིག་ནམ་ཡང་ཁས་ལེན་མ་མྱོང་པས་སོ། །འོན་ཀྱང་དེ་ལྟར་ཁས་བླངས་ཡོད་ན་ཇོ་ནང་བའི་རང་གི་ཡིག་ཆའི་ནང་ལ་ཡོད་དགོས་ལ་དེ་འདྲ་མེད་པའི་ཕྱིར་རོ། །
རང་ལུགས་ཀྱི་འདོད་ཚུལ་མདོ་བསྡུས་ཤིག་བཤད་པ་ལ། སེམས་ཅན་ཐམས་ཅད་ཀྱི་རྒྱུད་ལ་རིགས་ཁམས་བདེ་གཤེགས་སྙིང་པོ་ཡོད་ཀྱང་སེམས་ཅན་དེ་དག་སངས་རྒྱས་ཡིན་པའམ་སངས་རྒྱས་ཐོབ་པ་ཡིན་པར་ནམ་ཡང་ཁས་མ་བླངས་པའི་ཕྱིར་རོ། །རྒྱལ་བའི་ལུང་ཟིན་ཀུན་མཁྱེན་དོལ་པོ་པ་ཤེས་རབ་རྒྱལ་མཚན་དཔལ་བཟང་པོས་མཛད་པའི་རི་ཆོས་ངེས་དོན་རྒྱ་མཚོ་ཞེས་བྱ་བ་མཐར་ཐུག་ཐུན་མོང་མ་ཡིན་པའི་མན་ངག་ཟབ་མོ་ལས། (རི་ཆོས་དཔེ་རྙིང་། བོད་ཡིག་ཨང་གྲངས་༩༥ཐོག་ཡང་ན།༡༩༡ཉིན་ངོས་ཐིག་ཕྲེང་གཉིས་པ་ན) སེམས་ཅན་ཐམས་ཅད་སངས་རྒྱས་ཡིན་པའམ་སངས་རྒྱས་ཐོབ་པ་ཡིན་པར་ཁས་མ་བླངས་པའི་ཕྱིར་དང་སེམས་ཅན་ཐམས་ཅད་ལ་ཀུན་རྫོབ་ཀྱི་སངས་རྒྱས་ཡོད་པར་ཡང་ཁས་མ་བླངས་པའི་ཕྱིར་རོ། །དེ་བཞིན་དུ་སངས་རྒྱས་ཀྱི་རྟོགས་པ་ལ་ཡང་གཉིས་ཏེ། གདོད་ནས་ཆོས་ཉིད་རང་གིས་རང་རིག་པའི་རྟོགས་པ་རང་བྱུང་ཡེ་ཤེས་དང་། ལམ་ཟབ་མོ་བསྒོམས་པ་ལས་སྐྱེས་པའི་རྟོགས་པ་གཞན་བྱུང་ཡེ་ཤེས་སོ། །ཞེས་དང་། ཇོ་ནང་པས་འཁོར་ལོ་བར་བ་དང་དབུ་མ་རིགས་ཚོགས་ཀྱི་དགོངས་པ་མཐར་ཐུག་གཞན་སྟོང་དབུ་མ་ཆེན་མོ་ཡིན་པར་ཡང་ནས་ཡང་དུ་གསུངས་པའི་ཕྱིར་རོ། །ལྷག་པར་དུ་ཀུན་རྫོབ་གཏན་ལ་འབེབས་སྐབས་འཁོར་ལོ་བར་བ་དང་རིགས་ཚོགས་ལས་གསུངས་པ་ལྟར་དུ་ཁས་ལེན་པ་ཡིན་པའི་ཕྱིར་ཏེ། རི་ཆོས་ངེས་དོན་རྒྱ་མཚོ་ལས།དེ་ལ་ཡང་དག་པའི་ལྟ་བ་ཐུན་མོང་དུ་གྲགས་པ་ལེགས་པར་རྟོགས་པ་ལ་ནི་(རི་ཆོས་ཀྱི་མཆན་ལས། ཀུན་རྫོབ་ཀྱི) ཆོས་ཐམས་ཅད་གནས་ལུགས་ལ་རི་བོང་གི་རྭ་དང་མོ་ཤམ་གྱི་བུ་ལྟར་ཅིར་ཡང་མ་རེད་ཅིང་གང་དུ་ཡང་མ་གྲུབ་པས་ནམ་མཁའི་མེ་ཏོག་ལྟ་བུར(མཆན་ལས། སྣང་པ་ཙམ་དུ་ཡང་མ་གྲུབ་པར་)ཐག་ཆོད་པ་དགོས་ཏེ་འདིའི་ཤེས་བྱེད་རྣམས་ནི་བཀའ་འཁོར་ལོ་བར་བ་དང་དབུ་མ་རིགས་པའི་ཚོགས་ལ་སོགས་པ་རྣམས་སུ་རབ་ཏུ་གྲགས་པའི་ཕྱིར། ཞེས་དང་། ཡང་རི་ཆོས་དཔེ་རྙིང་ཤོག་གྲངས་བརྒྱ་དང་བཅུ་ཐམ་པའི་ཐོག་༢༡༩དེའི་ཕྱིར་འཁོར་ལོ་ཕྱི་མ་གཉིས་དང་རྡོ་རྗེ་ཐེག་པའི་དོན་གཅིག་མོད་ཀྱི་ཉམས་སུ་ལེན་པ་ན་ལ་ཟློ་བ་ཆོས་ཉིད་ཟབ་མོ་ལ་འཁོར་ལོ་བར་པ་དང་མཐུན་པར་( མཆན་ལས།གཉིད་ལོག་པ་བཞིན་) རྟོག་མེད་སྤྲོས་བྲལ་དུ་མཉམ་པར་བཞག་ནས་རྗེས་ཐོབ་དུ་ཤན་འབྱེད་པའི་ཚེ། ( མཆན་ལས། གཉིད་སངས་པ་བཞིན་)ཆོས་རྣམས་ལ་ཡང་དག་པར་སོ་སོར་རྟོག་པ་ན་འཁོར་ལོ་ཐ་མ་དང་རྡོ་རྗེ་ཐེག་པ་ལས་གསུངས་པ་བཞིན་དུ་ལེགས་པར་རྣམ་པར་ཕྱེ་སྟེ་ངོ་སྤྲད་ན་ཐེག་པ་ཆེན་པོའི་གསུང་རབ་ཐམས་ཅད་ཀྱི་དོན་ཟབ་མོ་ཉམས་སུ་ལེན་པ་ཚང་ལ་མ་ནོར་ཞིང་ཡོངས་སུ་དག་པ་ཉིད་དུ་འགྱུར་རོ། །ཞེས་དང་། ཁ་ཅིག་གིས། འཁོར་ལོ་ཐ་མ་སེམས་ཙམ་པའི་རང་གཞུང་ཡིན་པར་འདོད་པ་ལ་སྒྲུབ་བྱེད་གང་ཡང་མེད་པའི་སྐོར་ལ་དཔྱད་པ། དང་པོ་ཁ་ཅིག་གི་འདོད་པ་ཕྱོགས་ཙམ་བཀོད་པ་ལ། འཁོར་ལོ་ཐ་མ་སེམས་ཙམ་པའི་རང་གཞུང་ཡིན་པར་འདོད་པ་དང་། ཐ་མ་དྲང་དོན་ཡིན་པར་འདོད་པ་དང་། འཁོར་ལོ་ཐ་མའི་སྐབས་སུ་རིགས་ཁམས་བདེ་གཤེགས་སྙིང་པོ་དེ་ཉིད་རྟག་པ་བརྟན་པ་གཡུང་དྲུང་ཆོས་སྐུའི་ཡོན་ཏན་སྟོབས་དང་མི་འཇིགས་པ་དང་མ་འདྲེས་པའི་ཆོས་བཅོ་བརྒྱད་སོགས་ཀྱི་ཚུལ་བསྟན་པ་དེ། དཔལ་ལྡན་ཟླ་བ་གྲགས་པའི་འཇུག་པ་རང་འགྲེལ་ནང་ལ་དྲང་དོན་ཡིན་ཞེས་ཚིག་དེ་ལ་བརྟེན་ནས་འཁོར་ལོ་ཐ་མ་དྲང་དོན་དུ་འདོད་པ་དང་། བདེར་གཤེགས་སྙིང་པོ་ཁྱད་ཆོས་རྒྱལ་བའི་ཡོན་ཏན་སོགས་གང་ཡང་མེད་པར་འདོད་པ་དང་། ཁ་ཅིག་གིས། བདེ་གཤེགས་སྙིང་པོ་སེམས་བདེན་སྟོང་ཙམ་ལ་ངོས་འཛིན་གནང་ང་ོ། །ཁ་ཅིག་འཁྲུལ་སའི་གཞི་གཙོ་བོ། ལང་ཀར་གཤེགས་པ་སོགས་སུ་དགོས་པ་བསྟན་པ་ལས་དྲང་དོན་དུ་ཁས་ལེན་པ་སོགས་ཀྱི་དབང་གིས་སོ། །

རང་སྟོང་པ་རྣམས་འདོད་པའི་ནམ་མཁའ་ལྟ་བུ་དེ་ནི་རྣམ་པར་དཔྱད་ན་དངོས་མེད་ཡིན་པའི་ཕྱིར། དོན་དམ་བདེན་པ་མ་ཡིན་ནོ་ཞེས་བཞེད་ལ། གྲུབ་མཐའ་འདི་སྐྱོན་མེད་ཡོན་ཏན་ཐམས་ཅད་དང་ལྡན་པའི་གྲུབ་མཐའོ ། །ཞེས་དང་། ཡང་ཇོ་ནང་ཏཱ་ར་ནཱ་ཐས་མཛད་པའི་ཟབ་དོན་ཉེར་གཅིག་༢༡༠ལས། ཕྱི་མས་ནི། གཉིས་མེད་ཡེ་ཤེས་རིགས་པས་དཔྱད་བཟོད་ཡིན་པས། ཞེས་སོགས་གསུངས་པའི་ཕྱིར་རོ། །རང་ལུགས་ལ་བྱམས་ཆོས་སྡེ་ལྔ་ཡང་འཁོར་ལོ་ཐ་མའི་དགོངས་འགྲེལ་ཡིན་པར་རྟོགས་སླ་བས་སོ། །རྒྱུ་མཚན་དཔེར་ན། རྒྱུད་བླ་མ་ལྟ་བུ་ལ་མཚོན་ན་སྙིང་པོའི་མདོ་བཅུ་སོགས་ཀྱི་དགོངས་འགྲེལ་ཡིན་པར་གཞུང་རང་ཉིད་ལས་ཤེས་སོ། །རི་ཆོས་ངེས་དོན་རྒྱ་མཚོ་༨༢ལས། དགོས་པ་བསྟན་པས་དྲང་དོན་དུ་འགྱུར་ན་ནི། (མཆན་ལས་དགོས་པ་བསྟན་པའི)ངེས་དོན་རྣམས་ལ་ཡང་(མཆན་ལས་དྲང་དོན་གྱིས་ཁྱབ་པར་)ཧ་ཅང་ཐལ་བར་འགྱུར་རོ། །ཞེས་དང་། རྒྱུད་བླ་མར། སླར་ཡང་བླ་མའི་རྒྱུད་འདིར་ནི། ། ཉེས་པ་ལྔ་དག་སྤང་བའི་ཕྱིར་ཞེས་སོགས་གྱི་དགོངས་དོན།རི་ཆོས་༨༣ལས། ཉེས་པ་ཆེན་པོ་ལྔ་སྤངས་ཤིང་ཡོན་ཏན་ཆེན་པོ་ལྔ་ཐོབ་ནས་སངས་རྒྱས་མྱུར་དུ་ཐོབ་པ་ནི་འཁོར་ལོ་ཐ་མར་བདེ་གཤེགས་སྙིང་པོ་གསལ་བར་བསྟན་པའི་དགོས་པ་ཡིན་པར་གསུངས་སོ། །དེའི་ཕྱིར་དགོས་པ་སྟོན་པའི་གཞུང་འདིས་དྲང་དོན་དུ་བསྟན་པར་སྨྲ་བ་ནི་མུ་ཅོར་རོ། །ཞེས་དང་། རི་ཆོས་༢༡༤ལས། འདིར་ཁ་ཅིག་མདོ་འདི་དྲང་དོན་དུ་འདོད་པ་ནི་མི་རིགས་ཏེ་དེ་ལྟར་གསུངས་པ་མེད་ཀྱང་། རིགས་པ་ཡང་མེད་ལ་ངེས་དོན་ཡིན་པ་ལ་གནོད་བྱེད་ཀྱང་མེད་པའི་ཕྱིར་རོ། །
གལ་ཏེ་འཁོར་ལོ་བར་བ་དབུ་མ་ཡིན་ཞིང་ཐ་མ་སེམས་ཙམ་ཡིན་པའི་ཕྱིར། བར་བ་ངེས་དོན་དང་ཐ་མ་དྲང་དོན་དུ་གནས་པ་ཉིད་ཀྱིས་གནོད་དོ་ཞེ་ན་འདི་ནི་ཧ་ཅང་ཡང་མི་རིགས་པ་ཆེན་པོ་སྟེ། འཁོར་ལོ་ཐ་མ་སེམས་ཙམ་གྱི་རང་གཞུང་ཡིན་པའི་ལུང་དང་རིགས་པ་འགའ་ཡང་མེད་པའི་ཕྱིར་དང་། དེ་སེམས་ཙམ་ལས་འདས་པར་སྟོན་པ་དང་དབུ་མ་ཆེན་པོ་མཐར་ཐུག་པའི་དོན་སྟོན་པ་དང་རྡོ་རྗེའི་ཐེག་པ་མཐར་ཐུག་པའི་དོན་དང་མཐུན་པར་སྟོན་པའི་ཕྱིར་རོ། །ལུང་འདི་ཉིད་ནས་ཀྱང་འཁོར་ལོ་གསུམ་པར་ཆོས་རྣམས་ཀྱི་ངོ་བོ་ཉིད་མེད་པ་དང་མ་འགགས་པ་དང་གཟོད་མ་ནས་ཞི་བ་དང་། རང་བཞིན་གྱིས་མྱ་ངན་ལས་འདས་པ་སྟོན་པར་གསུངས་པ་ལས་ཀྱང་སེམས་ཙམ་གྱི་རང་གཞུང་མ་ཡིན་པར་གྲུབ་པོ། །ཞེས་དང་། རི་ཆོས་སུ་མདོ་ལུང་དྲངས་༢༣༠ནས། གང་ལ་གང་མེད་པ་དེ་ནི་དེས་སྟོང་ངོ་། །འདི་ལ་ལྷག་མ་གང་ཡིན་པ་དེ་ནི་འདིར་ཡོད་པའོ། །ཡང་རི་ཆོས་༢༣༣ལས། དེ་ལྟར་ཀུན་བརྟགས་ཀྱིས་སྟོང་པའི་གཞི་ནི་གཞན་དབང་ངོ་། །གཞན་དབང་གིས་ཀྱང་སྟོང་པའི་གཞི་ནི་ཆོས་ཉིད་ཡོངས་གྲུབ་པོ། །ཆོས་ཉིད་ཡོངས་གྲུབ་ཀྱིས་སྟོང་བའི་གཞི་ནི་གཏན་ནས་མི་སྲིད་ཏེ་དེ་ནི་ནམ་ཡང་གང་ནའང་ལྷུན་གྲུབ་ཏུ་བཞུགས་པ་དེ་བཞིན་ཉིད་ཡིན་པའི་ཕྱིར་རོ། །(དེའི་ཐད་ཀྱི་མཆན་ལས། གལ་ཏེ་ཆོས་ཉིད་ཀྱིས་སྟོང་བའི་གཞི་སྲིད་ན་དེ་ལ་ཆོས་ཉིད་མེད་པར་འགྱུར་བས་ཆོས་ཉིད་ཀུན་གྲོལ་མ་ཡིན་པར་འགྱུར་རོ་) དེ་ལྟར་ངོ་བོ་ཉིད་གསུམ་སྟོང་པའི་སྟོང་ཚུལ་མི་འདྲ་བ་འདི་དག་ལ་དགོངས་ནས་མཐར་ཐུག་གི་དབུ་མ་མདོ་སྡེ་རྒྱན་དུ་ཡང་། མེད་པའི་སྟོང་བ་ཉིད་ཤེས་ཤིང་། །དེ་བཞིན་ཡོད་པའི་སྟོང་ཉིད་དང་། །རང་བཞིན་སྟོང་བ་ཉིད་ཤེས་ན། །སྟོང་ཉིད་ཤེས་པ་ཞེས་བརྗོད་དོ། །ཞེས་གསུངས་པའི་ཕྱིར་རོ། །
ཁ་ཅིག་གིས། ཀུན་གཞིའི་རྣམ་ཤེས་སྟོན་བྱེད་གྱི་གཞུང་རྣམས་སེམས་ཙམ་པའི་རང་གཞུང་ཡིན་པར་འདོད་པ་ལ་འཁྲུལ་བ་དགག་པ། རི་ཆོས་༢༦༣ལས། ཆོས་མངོན་པ་ཀུན་ལས་བཏུས་པ་ལ་སོགས་པར་ཀུན་གཞི་རྣམ་ཤེས་སྟོན་པའི་རྒྱུ་མཚན་གྱིས་སེམས་ཙམ་གྱི་རང་གཞུང་ཡིན་པར་ཡང་འཁྲུལ་བ་དགག་པ། རྒྱུད་སྡེ་ཟབ་མོ་རྣམས་དང་། སེམས་འགྲེལ་སྐོར་གསུམ་ལ་སོགས་པ་དབུ་མའི་གཞུང་ལུགས་མཐར་ཐུག་པ་རྣམས་སུ་ཡང་། ཀུན་གཞི་རྣམ་ཤེས་ཡང་དང་ཡང་དུ་བསྟན་པའི་ཕྱིར་རོ། །ཞེས་དང་། ཡང་དེ་ཉིད་༢༦༥ལས། གཞན་ཡང་བདག་གཉིས་ཀྱིས་སྟོང་བའི་གཞི་ཆོས་ཉིད་དོན་དམ་པ་ཡོད་པར་གསུངས་པས་ཀྱང་སེམས་ཙམ་གྱི་རང་གཞུང་དུ་མི་འགྱུར་ཏེ། དབུ་མའི་གཞུང་ལུགས་དོན་དམ་གཞན་སྟོང་སྟོན་པ་རྣམས་ལ་ཧ་ཅང་ཐལ་བར་འགྱུར་བའི་ཕྱིར་རོ། །ཡང་ཁ་ཅིག་གིས། མདོ་སྡེ་རྒྱན་སེམས་ཙམ་པའི་རང་གཞུང་ཡིན་པར་འཁྲུལ་བ་དགག་པ། མདོ་སྡེ་རྒྱན་ལས་ཐེག་གཅིག་དྲང་དོན་དུ་བསྟན་པའི་དབང་གིས་སེམས་ཙམ་པའི་རང་གཞུང་དུ་གྲུབ་པོ་ཞེ་ན། རི་ཆོས་༢༦༥ལས། ཐེག་གཅིག་དྲང་དོན་དུ་བསྟན་པའི་ཕྱིར། (མཆན་ལས། མདོ་སྡེའི་རྒྱན་ ) དེ་སེམས་ཙམ་གྱི་གཞུང་དུ་གྲུབ་པོ་ཞེ་ན། གཞུང་འདིས་ཐེག་གཅིག་དྲང་དོན་དུ་བསྟན་པ་ཅུང་ཟད་ཀྱང་མེད་དོ། །ཁ་ཅིག་དྲང་བའི་ཕྱིར་དང་། གཞན་དག་ཡང་དག་གཟུང་བའི་ཕྱིར་ཞེས་པ་འདི་དག་ནི། མཐར་ཐུག་གི་ཐེག་པ་གཅིག་ཏུ་(མཆན་ལས། དོན་ལ་གནས་པ་དེ་གསལ་བར་ )བསྟན་པ་ཡིན་ལ་དགོས་པ་བསྟན་པས་དྲང་དོན་དུ་འགྱུར་ན་ནི་ཧ་ཅང་ཐལ་བར་འགྱུར་རོ། ། ཞེས་དང་། ཡང་ཁ་ཅིག་གིས། ངོ་བོ་ཉིད་གསུམ་སེམས་ཙམ་པའི་ཆོས་སྐད་ཡིན་པར་འདོད་པ་དང་ཀུན་གཞིའི་རྣམ་ཤེས་སེམས་ཙམ་པའི་ཆོས་སྐད་ཡིན་ཞེས་སྨྲ་བ་ངན་པ་དགག་པ། ཡང་རི་ཆོས་༢༦༧ལས་ངོ་བོ་ཉིད་གསུམ་སེམས་ཙམ་པ་ཁོ་ནའི་ཆོས་སྐད་ཡིན་ཞེས་པ་དང་། ཀུན་གཞི་རྣམ་ཤེས་ལ་སོགས་པ་རྣམ་ཤེས་ཚོགས་བརྒྱད་སྟོན་པས་སེམས་ཙམ་ཉིད་དུ་གྲུབ་ཅེས་པ་ལ་སོགས་པར་གྲགས་པ་ངན་པས་ཁྱབ་པ་ལ་ནི་ཤེས་བྱེད་རྣམ་དག་ཅུང་ཟད་ཀྱང་མི་སྣང་ཞིང་གནོད་བྱེད་ཆེན་པོ་ཤིན་ཏུ་མང་བར་འདུག་པས་དུག་བཞིན་དུ་དོར་བར་བྱ་སྟེ་དེ་དག་ནི་སེམས་འགྲེལ་གྱི་མན་ངག་ཟབ་མོ་དང་མ་འཇལ་བས་སེམས་ཙམ་ལ་བདེན་གཉིས་སུ་འབྱེད་མ་ཤེས་པ་དང་། གཞུང་འགའ་ཞིག་གི་འབྲུ་མ་ནོན་པ་ལ་བརྟེན་ནས་འཁྲུལ་ཞིང་འཁྲུལ་བའི་ཕྱིར་རོ། ། ཞེས་དང་། ཡང་དེ་ཉིད་༢༦༨ལས། དེའི་ཕྱིར་གནས་སྐབས་སུ་སེམས་ཙམ་སྟོན་ཡང་། མཐར་དེ་ལས་འདས་པ་དབུ་མ་ཆེན་པོའི་དོན་ཟབ་ཅིང་རྒྱ་ཆེ་བ་སྟོན་པའི་གཞུང་ལུགས་ཁྱད་པར་དུ་འཕགས་པ་རྣམས་སེམས་ཙམ་གྱི་རང་གཞུང་དུ་ཕབ་ན་དམ་པའི་ཆོས་སྤོང་བའི་ལས་སུ་འགྱུར་རོ། །གལ་ཏེ་གནས་སྐབས་སུ་སེམས་ཙམ་སྟོན་པ་ཉིད་ཀྱི་སེམས་ཙམ་གྱི་གཞུང་དུ་གྲུབ་པོ་སྙམ་ན། དེ་ལྟ་ན་ནི་རིགས་པ་མཚུངས་པས་ཡུམ་དང་མངོན་རྟོགས་རྒྱན་ལ་སོགས་པས་ཀྱང་། ཉན་ཐོས་ཀྱི་ཐེག་པ་སྟོན་པའི་ཕྱིར། དེ་དག་ཉན་ཐོས་ཀྱི་གཞུང་དུ་འགྱུར་རམ་ཅི། དེ་ལྟ་བས་ན་དགོངས་པ་ངེས་པར་འགྲེལ་བ་ལ་སོགས་པ་འཁོར་ལོ་གསུམ་པའི་མདོ་སྡེ་ཟབ་མོ་རྣམས་དང་། མདོ་སྡེའི་རྒྱན་དང་། དབུས་མཐའ་རྣམ་འབྱེད་ལ་སོགས་པ་དང་། རྣལ་འབྱོར་སྤྱོད་པའི་ས་དང་། ཐེག་པ་ཆེན་པོ་བསྡུས་པ་དང་། ཆོས་མངོན་པ་ཀུན་ལས་བཏུས་པ་ལ་སོགས་པ་གནས་སྐབས་སུ་སེམས་ཙམ་སྟོན་ཡང་མཐར་དེ་ལས་ཤིན་ཏུ་འདས་པ་དབུ་མ་ཆེན་པོ་གསང་སྔགས་དང་གཅིག་པའི་དོན་སྟོན་པ་རྣམས་ལ་སྐུར་བ་གདབ་པར་མི་བྱའོ། །གལ་ཏེ་ས་སྡེ་ནི་རྣལ་འབྱོར་སྤྱོད་པའི་ས་ཞེས་པ་བསྟན་བཅོས་ཀྱི་མིང་དེ་ཉིད་ཀྱིས་སེམས་ཙམ་དུ་གྲུབ་པོ་ཞེ་ན། དེ་ལྟ་ན་ནི་(མཆན་ལས་འཕགས་པ་ལྷའི་དབུ་མ་)རྣལ་འབྱོར་སྤྱོད་པ་བཞི་བརྒྱ་པ་ཡང་སེམས་ཙམ་གྱི་གཞུང་དུ་ཧ་ཅང་ཐལ་བར་འགྱུར་རོ། །ཞེས་གསུངས་པའི་ཕྱིར་རོ། །
ཡང་ཁ་ཅིག་གིས། དབུ་མ་པ་ཡིན་ན་དོན་དམ་བདེན་པ་བདེན་གྲུབ་མ་ཡིན་པས་ཁྱབ་ཟེར་བ་དེ། དེ་ནི་འཁྲུལ་ཚབ་ཆེ་སྟེ། བདེན་གྲུབ་ཡིན་ན་དགག་བྱའི་བདེན་གྲུབ་ཡིན་མི་དགོས་པའི་ཕྱིར། དེར་ཐལ། བདེན་པ་ཡིན་ན་བདེན་པར་གྲུབ་དགོས་པའི་ཕྱིར། དེར་ཐལ། འཕགས་པའི་མཉམ་བཞག་ཡེ་ཤེས་ཀྱི་ངོར་ཡོད་ན་སྣང་ཚུལ་དང་གནས་ཚུལ་མཐུན་པའི་ཆོས་སམ་བདེན་པ་ཡིན་དགོས་པའི་ཕྱིར། དེར་ཐལ། སྤྱིར་ཡོད་པ་ཡིན་ན་ཡོད་པར་གྲུབ་དགོས་པའི་ཕྱིར། དེར་ཐལ། མ་ཁྱབ་ཟེར་ན། བདེན་པ་ཡིན་ན་བདེན་པར་གྲུབ་དགོས་པ་གང་ཞིག རིགས་པ་རྣམ་པ་ཀུན་ཏུ་མཚུངས་པའི་ཕྱིར། མི་མཚུངས་ཟེར་ན། ཡོད་པ་ཡིན་ན་ཡོད་པར་གྲུབ་དགོས་ཏེ། རྒྱུ་མཚན་ཡང་དག་ལ་སོམས་ཤིག །དབུ་མ་རང་སྟོང་བའི་ལུགས་ལ། བདེ་གཤེགས་
སྙིང་པོ་ཆོས་ཅན། བདེན་གྲུབ་ཡིན་པར་ཐལ། བདེན་པ་ཡིན་པའི་ཕྱིར་ཟེར་ན། འགལ་ཁྱབ་ལ་འབུད་པ་ཡིན་ནམ། ཡང་ན་ཁྱབ་མེད་གྱི་ལན་ཐེབས་སམ། ཡང་ན་ཁྱེད་རང་གི་ལུགས་ལ་བདེན་པ་ཡིན་ན་བདེན་པར་གྲུབ་མི་དགོས་པའི་རྒྱུ་མཚན་གང་ཡིན་ནམ་དཔྱད་དགོས་སོ། ། ཁ་ཅིག་གིས། དོན་དམ་བདེན་པ་བདེན་མེད་ཡིན་པའི་སྒྲུབ་བྱེད་འདི་ལྟར་བཀོད་འདུག མདོ་ལས། མྱང་འདས་དང་མྱ་ངན་ལས་འདས་པས་ཆེས་ལྷག་པའི་ཆོས་ཞིག་ཡོད་ན་དེ་ཡང་རྨི་ལམ་ལྟ་བུ་དང་སྒྱུ་མ་ལྟ་བུའོ། ། ཞེས་པའི་བཀའ་ལ་བརྟེན་ནས་བདེན་གཉིས་ཀྱིས་བསྡུས་པའི་ཆོས་ཐམས་ཅད་བདེན་མེད་ཡིན་པར་སྒྲུབ་བྱེད་དུ་བཀོད་དོ། །དེ་ནི་བདེན་དངོས་མེད་པར་སྒྲུབ་བྱེད་ཡིན་ཀྱང་བདེན་གྲུབ་མེད་པར་སྒྲུབ་བྱེད་གཏན་མ་ཡིན་ནོ། །
རང་ལུགས་ལ་དེ་འདྲའི་ལུང་དེའི་དོན་བདེན་དངོས་མེད་པར་སྒྲུབ་བྱེད་ཡིན་ཀྱང་བདེན་གྲུབ་མེད་པར་སྒྲུབ་བྱེད་གཏན་མ་ཡིན་ནོ། །དེར་ཐལ། རྒྱལ་བ་གཉིས་པ་རྗེ་ཇོ་ནང་བ་ཆེན་པོ་མཚན་ནས་བརྗོད་དཀའ་བ་དོན་གྱི་ལྷད་དུ་མཚན་ནས་སྨོས་ན་མདོ་རྒྱུད་དུ་མ་ནས་ལུང་གི་མེ་ཏོག་ཡང་ཡང་འཐོར་བའི་ཀུན་མཁྱེན་དོལ་པོ་བ་ཤེས་རབ་རྒྱལ་མཚན་དཔལ་བཟང་པོས་མཛད་པའི་བསྟན་བཅོས་མངོན་པར་རྟོགས་པའི་རྒྱན་གྱི་འགྲེལ་བ་ཕར་ཕྱིན་མདོ་ལུགས་མའི་སྐབས་གཉིས་པའི་འགྲེལ་བ་ལས་མདོ་ལུང་དྲངས་བ། སྐབས་འདིར་རབ་འབྱོར་གྱིས་སེམས་ཅན་དང་ཆོས་ཉན་པ་སྒྱུ་མ་ལྟ་བུ་ལ་སོགས་པ་ནས་མྱང་འདས་དང་མྱང་འདས་ལས་ཆེས་ལྷག་པའི་ཆོས་ཞིག་ཡོད་ན་དེ་ཡང་རྨི་ལམ་ལྟ་བུ་དང་སྒྱུ་མ་ལྟ་བུའོ། །ཞེས་བསྟན་པ་ནི་དབུ་མ་པ་ཆེན་པོ་དབྱིག་གཉེན་དང་། ནཱ་རོ་པཎ་ཆེན་དང་། འབུམ་ཊཱིཀ་མཁན་པོ་རྣམས་ཀྱི་དགོངས་པ་མཐུན་པར་རྨི་ལམ་དང་སྒྱུ་མ་ནི་མྱ་ངན་ལས་འདས་པ་དངོས་པོ་མེད་པའི་དཔེར་བསྟན་གྱི། མྱ་ངན་ལས་འདས་པ་མི་བདེན་པ་དང་། འཁྲུལ་པ་དང་གཤིས་ལ་མེད་པར་སྟོན་པའི་དཔེར་ནི་མ་བཤད་དོ། །ཞེས་པ་ནས་དེ་ལྟར་མ་ཡིན་ན་མདོ་ནང་འགལ་བ་དང་། རྒྱལ་བ་སྲས་བཅས་དགོངས་པ་མི་མཐུན་པའི་སྐྱོན་དུ་ཡང་འགྱུར་ཏེ། མདོ་གཞན་ལས་ཀྱང་། མི་བསླུ་བའི་མྱ་ངན་ལས་འདས་པ་ནིི་བདེན་པའི་མཆོག་གོ །ཞེས་དང་། རང་ལུགས་ལ་བདེན་པ་དང་བདེན་པར་གྲུབ་པ་གཉིས་ལ་ཁྱད་པར་ཅུང་ཟད་ཙམ་ཡང་མེད་པའི་ཕྱིར། དེར་ཐལ། རང་ལུགས་ལ་བདེ་གཤེགས་སྙིང་པོ་དེ་ཉིད་བདེན་པར་གྲུབ་པ་ཡིན་ཚུལ་དེ་ཀུན་རྫོབ་སྤྲོས་པའི་མཚན་མ་མཐའ་དག་གིས་སྟོང་ཞིང་དོན་དམ་ཆོས་སྐུའི་ཡོན་ཏན་མཐའ་དག་གིས་མི་སྟོང་བའམ་རང་ཉིད་དེ་ཡིན་པའི་ཚུལ་གྱིས་མི་སྟོང་བ་ཡིན་པའི་ཕྱིར། དེར་ཐལ། རྒྱུད་བླ་མ་ལས། རྣམ་དབྱེེར་བཅས་པའི་མཚན་ཉིད་ཅན། །གློ་བུར་དག་གིས་མཁས་སྟོང་གི །རྣམ་དབྱེར་མེད་པའི་མཚན་ཉིད་ཅན། །བླ་མེད་ཆོས་ཀྱིས་སྟོང་མ་ཡིན། །ཞེས་དང་།ཡང་རྒྱུད་བླ་མ་ལས། འོད་གསལ་བྱས་མིན་དབྱེར་མེད་པར། །འཇུག་ཅན་གངྒའི་ཀླུང་གི་ནི། །རྡུལ་ལས་འདས་པའི་སངས་རྒྱས་ཀྱི། །ཆོས་རྣམས་ཀུན་དང་ལྡན་པ་ཉིད། །ཅེས་དང་། ཡང་ན། བདེན་གྲུབ་ཡིན་པར་ཁས་བླངས་ན་ཆོས་བདག་ཏུ་གྲུབ་པར་ཁས་ལེན་མི་དགོས་པའི་ཕྱིར། དེར་ཐལ། རི་ཆོས་ངེས་དོན་རྒྱ་མཚོའི་མཆོད་བརྗོད་ལས། གང་ཞིག་ཆོས་རྣམས་ཀུན་གྱིས་དབེན་ཡང་ཞེས་དང་། ཡང་དེ་ཉིད་ལས། ཆོས་དང་གང་ཟག་བདག་དང་བྲལ་ཡང་དེ་བཞིན་ཉིད་བདག་དག་པའི་བདག །ཡང་དེ་ཉིད་ལས། དངོས་རྣམས་ཀུན་གྱིས་རང་བཞིན་མེད་ཀྱང་རང་བཞིན་འོད་གསལ་ལ་འདུད་ནས། ཞེས་དང་། རི་ཆོས་ལས། བདེ་གཤེགས་སྙིང་པོ་བདག་གཉིས་ཀྱིས་སྟོང་བའི་ཕྱིར། ཞེས་དང་། དོན་དམ་རང་གི་ངོ་བོས་གྲུབ་ཚུལ་དང་ཀུན་རྫོབ་རང་གི་ངོ་བོས་གྲུབ་ཚུལ་མི་མཚུངས་པའི་རྒྱུ་མཚན་དཔེ་དོན་གྱི་སྒོ་ནས་གསལ་བར་བཤད་ན། ཀུན་མཁྱེན་ཏཱ་ར་ནཱ་ཐས་མཛད་པའི་ཤེར་འགྲེལ་སྔོན་མེད་ལེགས་བཤད་ལས། དེས་ན་ཀུན་རྫོབ་ཀྱི་ཆོས་གང་དང་གང་ལ་རང་གི་ངོ་བོས་གྲུབ་ན་ཆོས་ཀྱི་བདག་ཡོད་པར་འགྲོ་རྒྱུའི་ངོ་བོས་གྲུབ་ཚུལ་དང་། དོན་དམ་རང་གི་ངོ་བོས་གྲུབ་ཚུལ་གཉིས། ངོ་བོས་གྲུབ་པའི་བློ་རྩེ་གཏད་མཚམས་མི་འདྲ་ཞིང་། ངོ་བོས་གྲུབ་ཚུལ་མི་འདྲ་བའི་ཆོས་ཀྱི་བདག་མེད་དང་རང་གི་ངོ་བོས་བདེན་པར་གྲུབ་པ་མི་འགལ་ལོ། །དཔེར་ན་བ་ལང་རང་གི་མཚན་ཉིད་ཀྱིས་གྲུབ་ན། ནོག་ལྐོག་ཤལ་ཡིན་དགོས་ཀྱང་། མི་རང་གི་མཚན་ཉིད་ཀྱིས་གྲུབ་པ་ལ། ནོག་ལྐོག་ཤལ་ཅན་ཡིན་མི་དགོས་པ་བཞིན། ཀུན་རྫོབ་རང་གི་མཚན་ཉིད་ཀྱིས་གྲུབ་ན། རྣམ་ཤེས་ལ་ཇི་ལྟར་སྣང་བ་ལྟར་དང་། རྣམ་རྟོག་གིས་ཇི་ལྟར་བཟུང་བ་ལྟར་གྲུབ་དགོས་ཀྱང་། དོན་དམ་རང་གི་ངོ་བོས་གྲུབ་པ་ལ། རྣམ་ཤེས་དང་རྣམ་རྟོག་ལ་སྣང་བ་ལྟར་གྲུབ་མི་དགོས་སོ། །ཞེས་གསུངས་པའི་ཕྱིར། གཞན་ཡང་། གཞན་སྟོང་དབུ་མ་ཆེན་མོ་དེ་ཉིད་འཁོར་ལོ་ཐ་མའི་སྐབས་སུ་གཙོ་བོ་བརྗོད་བྱ་བརྗོད་ཚུལ་གྱི་སྒོ་ནས་གཙོ་བོ་ལུང་རིགས་བརྒྱ་ཕྲག་མང་པོས་གཏན་ལ་ཕབ་པ་ཡིན་ནོ། །
འོན་ཀྱང་བཀའ་འཁོར་ལོ་རིམ་པ་གསུམ་གྱི་དགོངས་པ་མཐར་ཐུག་དེ་ངེས་དོན་དབུ་མ་ཆེན་མོ་ཡིན་པ་དེ་རྒྱ་གཞུང་ཆེན་པོ་རྣམས་དང་རང་ལུགས་ཀྱི་མཁས་དབང་རྣམས་ཀྱི་གསུངས་ལས་ཤེས་སོ། །རང་ལུགས་ལ་གཞན་སྟོང་དབུ་མ་ཆེན་པོ་དང་། བདེ་གཤེགས་སྙིང་པོ་དང་། དེ་བཞིན་ཉིད། འགྱུར་མེད་ཡོངས་གྲུབ། ཆོས་ཉིད། མདོར་ན་ཡོངས་གྲུབ་བཅུ་གཉིས་ལ་སོགས་པ་དོན་གཅིག་མིང་གི་རྣམས་གྲངས་ཡིན་ནོ། །གཞན་ཡང་། ཆོས་ཉིད་དེ་བཞིན་ཉིད་དེ། ཆོས་ཅན་མཐའ་དག་གི་ཆོས་ཉིད་ཡིན་པ་དང་དཔེར་ན་གཞི་བུམ་པ་ལྟ་བུའི་ཆོས་ཉིད་དེ་ཆོས་ཅན་མཐའ་དག་གི་ཆོས་ཉིད་ཡིན་པ་དང་ཆོས་ཅན་མཐའ་དག་གི་ཆོས་ཉིད་གཅིག་ཡིན་པ་སོགས་མཐའ་ཡས་པ་གསུངས་སོ། །
གཞན་ཡང་། རང་ལུགས་ལ་གཞི་གྲུབ་ན་སྟོང་ཉིད་ཡིན་པས་ཁྱབ་པ་དང་། བདེ་གཤེགས་སྙིང་པོ་སྟོང་ཉིད་ཡིན་པ་དང་། སྟོང་ཉིད་རང་ལྡོག་ནས་དོན་དམ་བདེན་པ་མ་ཡིན་པ་དང་། སངས་རྒྱས་འཕགས་པའི་ཐུགས་རྒྱུད་ཀྱི་ཆོས་ཉིད་དང་སེམས་ཅན་ཀྱི་རྒྱུད་གྱི་ཆོས་ཉིད་དམ་རིགས་ཁམས་བདེ་བར་གཤེགས་པའི་སྙིང་པོ་དེ་གཉིས་ལ་ཁྱད་པར་ཅུང་ཟད་ཙམ་ཡང་མེད་པ་དང་མིང་གི་སྒོ་ནས་གཞིའི་གནས་སྐབས་སུ་དྲི་བཅས་དེ་བཞིན་ཉིད་དམ་བདེ་གཤེགས་སྙིང་པོ་ཞེས་བརྗོད་པ་དང་ ། འབྲས་བུའི་གནས་སྐབས་སུ་བྲལ་འབྲས་ཞེས་བརྗོད་པ་མ་གཏོགས་དོན་ལ་བཟང་ངན་དང་ཁྱད་པར་ཅུང་ཟད་ཙམ་ཡང་མེད་པ་དེ་རྒྱུད་རྒྱ་གཞུང་ན་ཧ་ཅང་གསལ་ལ། དཔེར་ན། གཟུངས་རྒྱལ་གྱིས་ཞུས་པའི་མདོ་ལས། ཟད་པ་གཉེན་པོས་ཟད་པ་མ་ཡིན་ཏེ། །གདོད་ནས་ཟད་པས་དེའི་ཕྱིར་ཟད་ཅེས་བྱ། །ཞེས་དང་། འཇམ་དཔལ་རྩ་རྒྱུད་ལས། ཉོན་མོངས་ཉེ་བའི་ཀུན་ཉོན་མོངས། །བག་ཆགས་བཅས་པ་གཏན་སྤངས་པ། །ཞེས་དང་། ཡང་རྒྱུད་ལས། ལུས་ལ་ཡེ་ཤེས་ཆེན་པོ་གནས།།རྟོག་པ་ཐམས་ཅད་ཡང་དག་སྤངས། །དངོས་པོ་ཀུན་ལ་ཁྱབ་པ་པོ། །ལུས་ལ་གནས་ཀྱང་ལུས་སྐྱེས་མིན། །ཞེས་དང་། །དཔལ་སཱ་བུ་ཏྲིར་ཡང་། རང་གི་ལུས་ལ་སངས་རྒྱས་བཞུགས། །གཞན་དུ་གང་ནའང་སངས་རྒྱས་མེད། །མི་ཤེས་མུན་པའི་བསྒྲིབས་པ་རྣམས། །ལུས་ལས་གཞན་དུ་སངས་རྒྱས་འདོད། །རྟོག་པ་ཐམས་ཅད་རྣམ་སྤངས་པའི། །ཡེ་ཤེས་ཆེན་པོ་ལུས་ལ་གནས། །དངོས་པོ་ཀུན་ལ་ཁྱབ་པ་སྟེ། །ལུས་ལ་གནས་ཀྱང་ལུས་མི་སྐྱེ། །ཞེས་དང་། མགོན་པོ་ཀླུ་སྒྲུབ་ཀྱིས་མཛད་པའི་ཆོས་དབྱིངས་བསྟོད་པ་ལས། ས་ཡི་དཀྱིལ་ན་ཡོད་པའི་ཆུ། །དྲི་མ་མེད་པར་གནས་པར་ལྟར། །ཉོན་མོངས་ནང་ན་ཡེ་ཤེས་ཀྱང་། །དེ་བཞིན་དྲི་མ་མེད་པར་གནས། །ཞེས་དང་། སློབ་དཔོན་ལེགས་ལྡན་འབྱེད་ཀྱི་ཤེས་རབ་སྒྲོན་མར། བདེ་གཤེགས་སྙིང་པོའི་ཡོན་ཏན་ངེས་དོན་དུ་ཁས་ལེན་པའི་ཕྱིར་ཏེ། རི་ཆོས་མཆན་ལས། སློབ་དཔོན་འདིས་བདེ་གཤེགས་སྙིང་པོའི་ཡོན་ཏན་ངེས་དོན་དུ་ཁས་ལེན་པའི་ཕྱིར། ཞེས་དང་། འཕགས་པ་ལྷའི་ཞལ་སྔ་ནས་ཀྱང་། སྤྱོད་བསྡུས་སྒྲོན་མར། དོན་དམ་པའི་བདེན་པ་ནི་ལུས་མེད་པ་དཔེ་མེད་པ་རྩོམ་པ་ཐམས་ཅད་དང་བྲལ་བ་སོ་སོར་རང་གིས་རིག་པ་སྟེ། ཞེས་དང་། རི་ཆོས་ལས། གལ་ཏེ་སློབ་དཔོན་ཟླ་བ་གྲགས་པས་དབུ་མ་ལ་འཇུག་པར་དེ་བཞིན་གཤེགས་པའི་སྙིང་པོ་ངེས་དོན་ཡིན་པ་བཀག་པ་མ་ཡིན་ནམ་ཞེ་ན། གསང་འདུས་ཀྱི་འགྲེལ་བ་སྒྲོན་གསལ་དུ་ནི་གསལ་བར་བསྟན་ཏེ། ཇི་སྐད་དུ། ཡི་གེ་ཨོཾ་ནི་དེ་བཞིན་གཤེགས་པའི་སྙིང་པོ་སྟེ། དེས་རྣལ་འབྱོར་པའི་མི་ཕྱེད་པའི་ལུས་བསྐྱེད་པས་ན་རྡོ་རྗེའི་སྐུ་ནི་ཐོབ་བྱེད་པའོ་ཞེས་དང་། རྒྱལ་བ་ཀུན་གྱི་གནས་ནི་སེམས་ཅན་ཐམས་ཅད་དེ་དེ་བཞིན་གཤེགས་པའི་སྙིང་པོ་ཅན་ཡིན་པའི་ཕྱིར་རོ་ཞེས་དང་། དབུ་མ་འཇུག་པར་ཡང་། སངས་རྒྱས་རྣམས་ནི་བྱུང་བའམ། མ་བྱུང་རུང་དངོས་སུ་ན་དངོས་པོ་ཀུན་གྱི་སྟོང་པ་ཉིད། གཞན་གྱི་དངོས་པོར་རབ་ཏུ་བསྒྲགས། །ཡང་དག་མཐའ་དང་དེ་བཞིན་ཉིད། །དེ་གཞན་དངོས་པོའི་སྟོང་ཉིད་དོ། །ཞེས་དང་སྔར་མཚན་ཉིད་པའི་དུས་ན་དེ་འདྲའི་ཐུགས་རྟོག་སྐྱེས་ཀྱང་ཕྱིས་གསང་སྔགས་ཟབ་མོ་ལ་ཞུགས་པས་ཐུགས་བསྐྱེད་ཐོན་ནས་གྲུབ་མཐའ་འགྱུར་བ་ཡིན་ནམ་སྙམ་དུ་ཡང་སེམས་སོ། །ཞེས་གསུངས་པའི་ཕྱིར་རོ། །ཡང་སྒྲོན་གསལ་དུ། རྡོ་རྗེ་ནི་གཉིས་སུ་མེད་པའི་ཡེ་ཤེས་ཏེ། དེའི་ངོ་བོ་ཉིད་ཀྱིས་འཆང་བར་མཛད་པས་ན་རྡོ་རྗེ་འཛིན་པ་སྟེ་མཐར་ཐུག་པའོ། །དབུ་མ་ཚིག་གསལ་དུ། བཅོམ་ལྡན་འདས་ཀྱིས་དགེ་སློང་དག་འདི་ནི་བདེན་པ་དམ་པ་སྟེ། འདི་ལྟ་བསླུ་བ་མེད་པའི་ཆོས་ཅན་མྱ་ངན་ལས་འདས་པའོ། ། ཞེས་སོགས་གསུངས་པའི་ཕྱིར་རོ། ། ཀུན་མཁྱེན་རྟོན་པ་བཞི་ལྡན་གྱི་ཞལ་སྔ་ནས། རྒྱུད་སྡེའི་དགོངས་པ་ཟབ་མོའི་གནམ་འཕང་བཅད་དེ་མཐོ་ས་ནས་ལྟ་བ་ཉིད་མན་ངག་གི་རྒྱལ་པོ་ཡིན་ནོ། །(དེའི་ཐད་ཀྱི་རི་ཆོས་མཆན་ལས། ཨ་སྐབས་ཐམས་ཅད་དུ་དྲན་ན་ལེགས་པ་ཡིན་)ཞེས་སོགས་གསུངས་པའི་ཕྱིར་རོ། །
གཞན་ཡང་སྟོང་ཉིད་བཅུ་དྲུག་སོགས་ཀྱི་སྐབས་སུ་ཁ་ཅིག་གིས་ཇོ་ནང་པས་གཞན་སྟོང་མ་ཡིན་པ་ལ་གཞན་སྟོང་ཡིན་ཞེས་འཁྲུལ་བ་འདོད་ཀྱིན་ཡོད་ཞེས་བཤད་ཀྱང་རང་ལུགས་ཀྱིས་དེ་ལྟར་གཏན་ནས་མི་འདོད་པའི་སྐོར་འགའ་བཤད་པ། རི་ཆོས་ངེས་དོན་རྒྱ་མཚོ། ༣༧༢དཔེ་རྙིང་། དེ་ལྟར་བཅོ་ལྔ་པ་དངོས་པོ་མེད་པ་སྟོང་པ་ཉིད་ནི་གང་ཞིག་གང་ན་མེད་པ་དེ་དེས་སྟོང་ངོ་ཞེས་ཡང་ཡང་གསུངས་པའི་དོན་ཏེ་རང་གི་དངོས་པོ་སྟོང་པ་ཉིད་གང་ཡིན་པ་ཀུན་རྫོབ་རང་སྟོང་ངོ་། །བཅུ་དྲུག་པ་དངོས་པོ་མེད་པའི་ངོ་བོ་ཉིད་སྟོང་པ་ཉིད་ནི། དེ་ལ་ལྷག་མར་གྱུར་པ་གང་ཡིན་པ་དེ་ནི་འདིར་རྟག་ཏུ་ཡོད་པའོ་ཞེས་ཡང་ཡང་གསུངས་པའི་དོན་དེ་གཞན་གྱི་དངོས་པོ་སྟོང་པ་ཉིད་གང་ཡིན་པ་དོན་དམ་གཞན་སྟོང་ངོ་། །(སྟོང་ཉིད་བཅུ་དྲུག་གི་སྐབས་སུ་ཁ་ཅིག་གིས་སྟོང་པ་ཉིད་སྟོང་པ་ཉིད་ཅེས་པ་དོན་དམ་བདེན་པ་ཡིན་པར་ཁས་ལེན་ཀྱང་རང་ལུགས་ཀྱིིས་དེ་ལྟར་ཁས་མི་ལེན་པའི་རྒྱུ་མཚན་ཡོད་དེ་)རི་ཆོས་༣༧༠ལས། སྟོང་པ་ཉིད་སྟོང་པ་ཉིད་དོ། །དེས་ན་འདི་ནི་སྟོང་ཉིད་རྟོགས་པའི་ཤེས་པ་དེ་སྟོང་པ་ཉིད་དུ་སྟོན་པ་ཡིན་གྱི། དེ་ལས་གཞན་དུ་སྨྲ་བ་དག་ནི་རྒྱལ་བ་རྣམས་ཀྱི་དགོངས་པ་མ་ཡིན་ནོ། །དེ་བཞིན་དུ་ཇི་ལྟར་མཐོང་བ་ནི་དོན་དམ་པའི་རྣམ་པར་མཐོང་བ་སྟེ་དེའི་སྟོང་པ་ཉིད་ནི་དོན་དམ་པ་ཉིད་དོ། །འདིས་ཀྱང་དོན་དམ་པའི་རྣམ་པར་མཐོང་བའི་ཤེས་པ་དེ་སྟོང་བ་ཉིད་དུ་བསྟན་གྱི་དོན་དམ་རང་སྟོང་དུ་བསྟན་པ་ནི་མེད་དོ། །ཞེས་ གསུངས་ པའི་ ཕྱིར་རོ།།
 
སླར་སྨྲས་པ། 
 
བདག་གིས་དུས་གསུམ་དགེ་བ་ཅི་སྤྱད་པས། །
 ནམ་མཁའི་མཐའ་ཀླས་གྱུར་པའི་སེམས་ཅན་རྣམས། ། 
 བླ་མེད་རྡོ་རྗེ་ཐེག་པའི་སྣོད་གྱུར་ཏེ། ། 	
 ཀུན་ཀྱང་རྡོ་རྗེ་འཛིན་པ་མྱུར་ཐོབ་ཤོག ། 
 
ལྟ་བ་མ་ནོར་གཞན་སྟོང་དབུ་མ་དང་། །
བསྒོམས་པ་མ་ནོར་མན་ངག་ཟབ་མོ་བསྟེན། །
སྤྱོད་པ་མ་ནོར་འདུལ་བའི་ལུང་བཞིན་མཛད། །
ཇོ་ནང་པ་ཡི་བསྟན་པ་རྒྱས་གྱུར་ཅིག ། 
 
གསང་ཆེན་ཐེག་མཆོག་རྣམ་གསུམ་ཆོས་ཀྱི་ལུགས། །
སེམས་དཔའི་དགོངས་འགྲེལ་ཟབ་དོན་ལེགས་ཆུབ་སྟེ། །
ཀུན་མཁྱེན་ཆེན་པོའི་གསང་སྔགས་རྫོགས་ལྡན་ཕྱེ། །   
ཁྱད་འཕགས་ལུགས་བཟང་ཀུན་ནས་རྒྱས་གྱུར་ཅིག ། 
 
འདིས་ཀྱང་འཁོར་ལོ་ཐ་མའི་དགོངས་པ་ཟབ་མོ་གཞན་སྟོང་དབུ་མའི་ལྟ་གྲུབ་དེ་ཉིད་ཕྱོགས་བཅུར་རྒྱས་གྱུར་ཅིག
 
 
མདོ་ཕར་ཕྱིན་ཐེག་པའི་གཞུང་ལ་ཅུང་ཟད་དཔྱད་པ།
 
 
༄༅།།  མདོ་ཕར་ཕྱིན་ཐེག་པའི་གཞུང་ལ་ཅུང་ཟད་དཔྱད་པ་སྐལ་བཟང་སྐྱེས་བུའི་འཇུག་ངོགས་ཞེས་བྱ་བ་བཞུགས་སོ།།
 
 
དཔལ་ཡོངས་གྲུབ་ཐམས་ཅད་ལ་ཕྱག་འཚལ་ལོ། །
ཤེས་རབ་བདག་ཉིད་ཕ་རོལ་ཕྱིན་པའི་གཙོ། །
དུས་གསུམ་འཕགས་ཀུན་བསྐྱེད་མ་ཆོས་ཀྱི་དབྱིངས། །
གཞི་འབྲས་དབྱེར་མེད་གཉིས་མེད་ཡེ་ཤེས་མཆོག །   
རྒྱལ་བའི་ཡུམ་ལ་གུས་པས་ཕྱག་འཚལ་ལོ། །
 
དཔལ་ལྡན་ཐུབ་པའི་མདོ་རྒྱུད་ལེགས་བཤད་གསེར་གྱི་རྩིབས་སྟོང་མུ་ཁྱུད་ཅན། །  
གངས་རིའི་ལྗོངས་ན་རྣམ་དཔྱོད་དཔུང་བས་མཁའ་ལ་འདེགས་པའི་སྤོབས་པ་ཅན། །མཐའ་བྲལ་དབུ་མ་ངེས་དོན་རྒྱ་མཚོའི་ལེགས་བཤད་གཏམ་གྱི་འབྲུག་སྒྲ་ཅན། །རྒྱལ་བའི་ལུང་ཟིན་ཀུན་མཁྱེན་དོལ་པོས་ས་གསུམ་ཤིས་པའི་དཔལ་དུ་སྒྲུབས། །
 
དེ་ཡང་ཇི་སྐད་དུ་དབུ་མ་ཆེན་པོ་མདོ་སྡེ་རྒྱན་ལས། སྤྲོ་བ་ཆེ་དང་བརྩོན་པ་ཆེ། ། 
དོན་ཆེ་བ་དང་འབྱུང་བ་ཆེ། །བྱང་ཆུབ་སེམས་དཔའི་སེམས་པ་སྟེ། །དོན་གཉིས་ལྡན་པའི་སེམས་འབྱུང་བ། །ཞེས་སོགས་ཀྱི་སྐབས་སུ་སེམས་བསྐྱེད་ལ་གཙོ་སེམས་ཀྱིས་ཁྱབ་པ་བསྟན་པར་ཐལ།འདོད་པའི་ཕྱིར། འདོད་མི་ནུས་ཏེ། དེའི་སྐབས་ནས་སེམས་བསྐྱེད་ལ་སེམས་སེམས་བྱུང་གཉིས་ཡོད་པར་བསྟན་པ་ཡིན་པའི་ཕྱིར། དེར་ཐལ། ཁ་ཅིག་གིས་དེ་འདྲའི་ཚིག་དེ་སེམས་བསྐྱེད་གཙོ་སེམས་ཡིན་པར་སྒྲུབ་བྱེད་དུ་བཀོད་པ་ཡིན་པའི་ཕྱིར། དེར་ཐལ། དོན་གཉིས་ལྡན་པའི་སེམས་འབྱུང་བ། །ཞེས་པའི་ལུང་དེའི་སེམས་བསྐྱེད་གཙོ་སེམས་ཡིན་པར་སྒྲུབ་བྱེད་དུ་བཀོད་པའི་རྒྱུ་མཚན་ཡོད་པའི་ཕྱིར། ཞེས་ སོགས་ རྒྱ་ ཆེར་ དཔྱད་ དགོས་ སོ། །ཕྱོགས་སྔ་མའི་ཁས་ལེན་ཙམ་མ་གཏོགས་སྒྲུབ་བྱེད་ཡང་དག་ཏུ་འགྲོ་མི་འགྲོ་དོགས་པའི་གནས་སོ། །ཕྱིར་བཏང་སེམས་བསྐྱེད་ལ་སེམས་བྱུང་གིས་ཁྱབ་པའི་ཕྱིར། མ་གྲུབ་ན། དེར་ཐལ། དེ་ལ་འདོད་པས་ཁྱབ་པའི་ཕྱིར། དེར་ཐལ།  ཀུན་མཁྱེན་རྟོན་པ་བཞི་ལྡན་གྱི་མཛད་པས་ཕར་ཕྱིན་མདོ་ལུགས་མ་ལས། སེམས་བསྐྱེད་པ་ནི་གཞན་དོན་ཕྱིར། །ཡང་དག་རྫོགས་པའི་བྱང་ཆུབ་འདོད། །ཅེས་པས་མཚན་ཉིད་སྟོན་ཏེ། ཡོན་ཏན་གསུམ་དང་སེམས་ཅན་དང་བྱང་ཆུབ་ཆེན་པོ་ལ་དམིགས་པ་དང་ལྡན་པའི་འདོད་པ་ནི་མཚན་ཉིད་དོ། །ཐེག་པ་ཆེན་པོའི་སེམས་བསྐྱེད་ནི་མཚོན་བྱའོ། །བྱང་སེམས་སོ་སོའི་རྒྱུད་ལ་ཡོད་པ་ནི་མཚན་གཞིའོ། །ཞེས་དང་། ཡུམ་ཁྲི་བརྒྱད་སྟོང་པ་ལས། འདོད་པ་ཞེས་པའི་ཚིག་འདི་དགུ་བཅུ་རྩ་དྲུག་འབྱུང་ཞིང་། ཞེས་དང་།དེས་ན་རྒྱལ་བའི་སེམས་བསྐྱེད་འདོད་པ་ཡིན་པར་ཡང་ནས་ཡང་དུ་གསུངས་པའི་ཕྱིར། འཕགས་སེང་གི་རང་ལུགས་ལ་སེམས་བསྐྱེད་གཙོ་སེམས་ཡིན་པར་ཇི་ལྟར་བསྒྲུབ་སྒྲུབ་བྱེད་ཡང་དག་མེད་པའི་ཕྱིར། དེར་ཐལ། རྒྱལ་བ་དང་རྒྱལ་ཚབ་དག་གིས་སེམས་བསྐྱེད་འདོད་པའམ་འདུན་པ་ཡིན་པར་གསུངས་ཤིང་། དེ་ན་འདུན་པ་ཡིན་ན་སེམས་བྱུང་ཡིན་དགོས་པའི་ཕྱིར། དེར་ཐལ། འདུན་པ་དེ་སེམས་བྱུང་ལྔ་བཅུ་རྩ་གཅིག་པོ་གང་རུང་ཡིན་པའི་ཕྱིར། ཞེས་པའི་ལུང་རིགས་བརྒྱ་ཕྲག་མང་པོའི་སྒོ་ནས་སེམས་བསྐྱེད་དེ་ཉིད་གཙོ་སེམས་ཁོ་ན་ཡིན་པར་སྒྲུབ་བྱེད་གང་ཡང་མེད་པའི་ཕྱིར། ཁ་ཅིག་གིས། འདོད་ཟེར་ན། འཕགས་སེང་གི་ལུགས་ལ་སེམས་བསྐྱེད་ཀྱི་མཚན་ཉིད་གྱི་ཚིག་ཟུར་དུ་གཙོ་སེམས་གང་ཞིག་ཞེས་སྦྱར་བ་ལ་དགོས་པ་མེད་པར་ཐལ། འདོད་པའི་ཕྱིར།འཕགས་སེང་གིས། མངོན་རྟོགས་རྒྱན་གྱི་དགོངས་པ་འགྲེལ་ཚུལ། སེམས་བསྐྱེད་པ་ནི་གཞན་དོན་ཕྱིར། །ཡང་དག་རྫོགས་པའི་བྱང་ཆུབ་འདོད། །ཅེས་པའི་ཚིག་ཟུར་གྱི་འདོད་པ་དེ་ཉིད་རྒྱུ་མིང་འབྲས་ལ་བཏགས་པའམ། ཡང་ན་སེམས་བསྐྱེད་དེ་དེ་འདྲའི་འདོད་པ་དངོས་མིན་པ་བདེན་མོད་ཀྱི་འོན་ཀྱང་མཚན་ཉིད་སྟོན་པའི་རྩ་ཚིག་འདིར་སེམས་བསྐྱེད་ལ་དེའི་མིང་གིས་ཉེ་བར་བཏགས་པ་ལ་བརྟེན་པ་ཡིན་ཞེས་གསུངས་པ་དེ་རྒྱུ་མཚན་མེད་པར་ཐལ། འདོད་པའི་ཕྱིར། ཞེས་སོགས་རྒྱ་ཆེར་སྤྲོའོ། །
རང་ལུགས་ལ་སེམས་བསྐྱེད་ལ་གཙོ་སེམས་གིས་མ་ཁྱབ་པར་ཐལ། དེ་ལ་སེམས་སེམས་བྱུང་གཉིས་ཡོད་པའི་ཕྱིར། དེར་ཐལ། འཇམ་པའི་དབྱངས་དངོས་ཀུན་མཁྱེན་ཉ་དབོན་ཀུན་དགའ་དཔལ་གྱིས་མཛད་པའི་ཕར་ཕྱིན་ཉ་ཊཱིཀ་ཡིད་ཀྱི་མུན་སེལ་ལས། དེས་ན་སེམས་སེམས་བྱུང་གང་ཡིན་ཡང་རུང་བཤད་ཟིན་འཆད་འགྱུར་གྱི་མཚན་ཉིད་ཚང་བའི་བློ་ཞིག་མཚན་གཞིར་བཟུང་ངོ་། །ཞེས་གསུངས་པའི་ཕྱིར། ཁ་ཅིག་གིས། སེམས་བསྐྱེད་དེ་ཉིད་སངས་རྒྱས་ས་ན་ཡོད་པར་འདོད་པ་དེ། རང་ལུགས་ལ་དེ་མི་འཐད་པར་ཐལ། འདོད་པའི་ཕྱིར། དེར་ཐལ། སངས་རྒྱས་ས་ན་ལམ་བཏགས་པ་དང་འབྲས་བུ་མཚན་ཉིད་པ་འཇོག་དགོས་པ་ཡིན་པའི་ཕྱིར། དེར་ཐལ། ས་བཟང་མ་ཏི་པཎ་ཆེན་བློ་གྲོས་རྒྱལ་མཚན་གྱིས་མཛད་པའི་མདོ་སྡེ་རྒྱན་གྱི་རྣམ་བཤད་ཐེག་ཆེན་རབ་གསལ་སྣང་བ་ལས། སངས་རྒྱས་ས་ན་ལམ་བཏགས་པ་དང་འབྲས་བུ་མཚན་ཉིད་པ། ཞེས་དང་། རྗེ་བཙུན་ཏཱ་ར་ནཱ་ཐས་མཛད་པའི་ཤེར་འགྲེལ་སྔོན་མེད་ལེགས་བཤད་ལས། ལས་དང་པོ་བ་ནས་སངས་རྒྱས་མ་ཐོབ་བར་དུ་སེམས་བསྐྱེད་ཀྱི་མཚན་ཉིད་དང་ལྡན་པ་ཡིན་ལ་སངས་རྒྱས་ཀྱི་སར་ནི་དེའི་རིགས་རྒྱུན་དམིགས་པ་མེད་པའི་སྙིང་རྗེ་ཆེན་པོ་ནི་ཡོད་ཀྱང་སེམས་བསྐྱེད་ཀྱི་མཚན་ཉིད་ནི་ལོག་པ་ཡིན་ཞིང་། ཞེས་གསུངས་པའི་ཕྱིར། སླར་ ཡང་ ཅུང་ ཙམ་ དཔྱད་ པ་ ལ། མདོ་ སྡེ་ རྒྱན་ གྱི་ སྐབས་ ནས་ བསྟན་ པའི་ སེམས་ བསྐྱེད་ ཡིན་ ན་ ཡོན་ ཏན་ གསུམ་ དང་ ལྡན་ པས་ སེམས་ བསྐྱེད་ ཡིན་ པས་ ཁྱབ་ ཟེར་ ན།  འོ་ན་སེམས་བསྐྱེད་ཡིན་ན་ཡོན་ཏན་གསུམ་དང་བྱང་
ཆུབ་ཆེན་པོ་ལ་དམིགས་པས་སེམས་བསྐྱེད་ཡིན་པའི་ཁྱབ་པར་ཐལ། འདོད་པའི་ཕྱིར། འདོད་ན། བྱེ་བྲག་སྨྲ་བར་གྱུར་པའི་བྱང་སེམས་ཚོགས་ལམ་པའི་རྒྱུད་ན་སེམས་བསྐྱེད་མེད་པར་ཐལ། སྤྲོ་བ་ཆེན་པོ་དང་ལྡན་པ་མེད་པའི་ཕྱིར། དེར་ཐལ། སྟོང་ཉིད་ཁས་མི་ལེན་པའི་ཕྱིར། ཞེས་སོགས་རྒྱ་ཆེར་སྤྲོའོ། །གཞན་ཡང་། སེམས་བསྐྱེད་ཡིན་ན་སྟོང་ཉིད་རྟོགས་པའི་ཉམས་ལེན་གྱིས་རྩིས་ཟིན་པས་མ་ཁྱབ་པར་ཐལ། འདོད་པའི་ཕྱིར། འདོད་མི་ནུས་ཏེ། ཉ་ཊཱིཀ་ལས། སྟོང་ཉིད་སྙིང་རྗེའི་སྙིང་བོ་ཅན་ཀྱི་བྱང་ཆུབ་མཆོག་ཏུ་སེམས་བསྐྱེད་པ་ནི་མཚོན་བྱའོ། །ཞེས་གསུངས་པའི་ཕྱིར། གོང་དུ་འདོད་ན། སྟོང་ཉིད་མ་རྟོགས་པའི་བྱང་སེམས་ཚོགས་ལམ་པ་ཆོས་ཅན། ཁྱོད་ཀྱི་རྒྱུད་ན་སེམས་བསྐྱེད་མེད་པར་ཐལ། འདོད་པའི་ཕྱིར། འདོད་ན། དེ་ཆོས་ཅན།ཐེག་ཆེན་ལམ་ཞུགས་མ་ཡིན་པར་ཐལ།འདོད་ པའི་ ཕྱིར་། འདོད་ ན།-དེ་ཆོས་ཅན། ལམ་ཞུགས་མ་ཡིན་པར་ཐལ། ཐེག་ཆེན་ལམ་ཞུགས་མ་ཡིན་པ་གང་ཞིག ཐེག་དམན་ལམ་ཞུགས་པ་མ་ཡིན་པའི་ཕྱིར། རྟགས་རེ་རེ་ནས་སླའོ། ། 
གཞན་ཡང་། དམན་ལམ་སྔོན་སོང་གི་དྲུག་པ་ལྷག་བསམ་པ་ཆོས་ཅན། ཐེག་དམན་པ་ཡིན་པར་ཐལ། ཐེག་པ་གསུམ་པོ་གང་རུང་གང་ཞིག་ཐེག་ཆེན་པ་མ་ཡིན་པའི་ཕྱིར། རྫས་སྤྱི་ཡིན་པ་འདྲ། འདོད་ཟེར་ན། འོ་ན་དེ་ཆོས་ཅན། ཐེག་དམན་པ་ཡིན་པར་ཐལ། འདོད་པའི་ཕྱིར། འདོད་ཟེར་ན།འོ་ན་ཐེག་ཆེན་གྱི་ལམ་རིམ་རྒྱུད་ལྡན་གྱི་ཉན་རང་གང་རུང་ཡོད་པར་ཐལ། དེ་རྒྱུད་ལྡན་གྱི་ཐེག་དམན་པ་ཡོད་པའི་ཕྱིར། ཞེས་སོགས་རྒྱ་ཆེར་སྤྲོའོ།།

དེ་ཡང་ཇི་སྐད་དུ། ཕྱོགས་ཆོས་དེ་ཆས་ཁྱབ་པ་ཡི། །གཏན་ཚིགས་དེ་ནི་རྣམ་གསུམ་ཉིད། ། མེད་ན་མི་འབྱུང་ངེས་ཕྱིར་རོ། །གཏན་ཚིགས་ལྟར་སྣང་དེ་ལས་གཞན། །ཞེས་སོགས་ཀྱི་སྐབས་སུ་རྟགས་ཡང་དག་གི་མཚན་ཉིད་དང་། དབྱེ་བ། གྲངས་ངེས། སྦྱོར་བ་སྐོར་གཅིག་གི་རྟགས་ཡང་དག་གི་ལོག་ཕྱོགས་རྟགས་ལྟར་སྣང་དེ་རྣམས་རིམ་གྱིས་བསྟན་པ་ཡིན་ལ། རྩ་བར། ཕྱོགས་ཆོས་དེ་ཆས་ཁྱབ་པ་ཡི། །ཞེས་པའི་ཚིག་ཟུར་གྱི་ཕྱོགས་ཆོས་ཞེས་པས་ཚུལ་དང་པོ་དངོས་སུ་བསྟན་པ་དང་། རྩ་བར། དེ་ཆས་ཁྱབ་པ་ཡི། ཞེས་པས་རྗེས་ཁྱབ་དངོས་སུ་བསྟན་ནས་ལྡོག་ཁྱབ་ཤུགས་ལ་བསྟན་པ་ཡིན་པའི་ཕྱིར་རོ། །རང་ལུགས་ལ་རྟགས་ཡང་དག་གི་མཚན་ཉིད་ནི། ཚུལ་གསུམ་ཚད་མའི་སྟོབས་ཀྱིས་ངེས་པའི་གཏན་ཚིགས་དེ་འཇོག་རིགས་པ་ཡིན་པའི་ཕྱིར་ཏེ། བཀའ་བཞི་བ་བསོད་ནམས་བཟང་པོས་མཛད་པའི་གཏན་ཚིགས་རིགས་པའི་དོན་བསྡུས་པ་རིན་པོ་ཆེའི་ཕྲེང་བ་ལས། རྟགས་ཡང་དག་དང་ལྟར་སྣང་གཉིས་སོ། །མཚན་ཉིད་ནི་རིམ་པ་ལྟར། ཚུལ་གསུམ་ཚད་མའི་སྟོབས་ཀྱིས་ངེས་པའི་གཏན་ཚིགས། ཞེས་དང་།  ཡང་དེ་ཉིད་ཀྱིས་མཛད་པའི་ཚད་མ་རྣམ་འགྲེལ་གྱི་འགྲེལ་བཤད་རིན་ཆེན་ཕྲེང་བ་ལས། ཚུལ་གསུམ་རྟགས་ཡང་དག་གི་མཚན་ཉིད་ཡིན་ཏེ། རྣམ་འཇོག་ཡིན་པས་སོ། །ཞེས་དང་། ཚད་མ་རྣམ་འགྲེལ་གྱི་ལེའུ་དང་པོའི་ལུས་མདོར་བསྟན་གྱི་གཞུང་འདིའི་རྟགས་ཡང་དག་གི་མཚན་ཉིད་སོགས་བསྟན་ཚུལ་ནི། རྐང་བ་དང་པོས་རྟགས་ཡང་དག་གི་མཚན་ཉིད་བསྟན་པ་ཡིན་པའི་ཕྱིར། དེ་ལ་རྒྱས་བཤད་ཀྱི་གཞུང་མེད་དེ། ཚད་མ་ཀུན་བཏུས་ཀྱི་སྐབས་སུ་རྒྱས་བཤད་གྱིས་གཞུང་བསྟན་ཟིན་པའི་དབང་གི་ཡིན་པས་སོ། ། ཡང་ན་རང་ལུགས་ལ་རྐང་བ་དང་པོ་ལ་རྒྱས་བཤད་ཀྱི་གཞུང་ཡོད་མེད་གསལ་བོ་ཤེས་མི་ནུས་སོ། །

གཉིས་པ་ཉེར་ལེན་སྔོན་སོང་གི་རྟགས་ཀྱིས་སྒྲུབ་པ་ནི། དཔལ་ལྡན་ཆོས་གྲགས་ཀྱིས། རྣམ་ཤེས་མིན་པ་རྣམ་ཤེས་ཀྱི། །ཉེར་ལེན་མིན་པའི་ཕྱིར་ཡང་འགྲུབ། །ཅེས་རྣམ་ཤེས་ཀྱི་རྫས་རྒྱུན་མ་ཡིན་པ་ཞིག་གིས་རྣམ་ཤེས་ཀྱི་ཉེར་ལེན་བྱེད་པ་མི་སྲིད་དེ། དཔེར་ན་ནས་ཀྱི་མྱུ་གུའི་ཉེར་ལེན་ལ་ནས་ཀྱི་ས་བོན་དང་། སྲན་མྱུག་གི་ཉེར་ལེན་ལ་སྲན་མའི་ས་བོན་མེད་ན་མི་སྐྱེས་པ་ནང་བཞིན་དུ། བྱིས་པ་སྐྱེས་མ་ཐག་པའི་རྒྱུད་ཀྱི་རྣམ་ཤེས་འདི་ཡང་རང་གི་ཉེར་ལེན་རྣམ་ཤེས་ཀྱི་རྫས་རྒྱུན་སྔ་མ་ལས་སྐྱེས་པ་གདོན་མི་ཟ་བ་ལ། དེས་ན་བཙས་མ་ཐག་པའི་བྱིས་པའི་རྒྱུད་ཀྱི་རྣམ་པར་ཤེས་པའི་རྫས་རྒྱུན་སྔ་མ་ཞིག་དགོས་པ་ནི་སྐྱེ་བ་སྔ་མའི་གང་ཟག་གི་རྒྱུད་ལ་འཇོག་པ་ལས་འོས་མེད་པས་སྐྱེ་བ་སྔ་མ་ནི་ཡོད་པ་ཡིན་ནོ། །ཞེས་སྒྲུབ་བོ། །སློབ་དཔོན་ཞི་བ་འཚོས་ཀྱང་། དེའི་ཕྱིར་ཐོག་མའི་རྣམ་ཤེས་ནི། །རང་གི་ཉེར་ལེན་སྟབས་ལས་བྱུང་། །ཞེས་གསུངས་པ་ལྟར་རོ། །
གསུམ་པ་གོམས་པ་སྔོན་སོང་གི་རྟགས་ཀྱིས་སྒྲུབ་པ་ནི། དཔལ་ལྡན་ཆོས་གྲགས་ཀྱིས། གོམས་ལས་འདོད་ཆགས་སོགས་གསལ་བར། །མཐོང་ཕྱིར་འདོད་རྒྱལ་ཉིད་མིན་ཏེ། །རྒྱུ་མེད་སྐྱེས་པ་འགལ་ཕྱིར་རོ། ། ཞེས་སྐྱེས་མ་ཐག་གི་བྱིས་པར་གསར་དུ་བསླབ་མི་དགོས་པར་རང་གི་མ་ལས་ནུ་ཞོ་འཐུང་ཤེས་པ་དང་། བེའུས་མའི་མངལ་ལས་བྱུང་མ་ཐག་ཏུ་ཁ་ཟས་ཟ་བར་རྩོམ་པ། མི་དགེ་བའི་བསམ་པ་བཀག་ཀྱང་མི་ཁོགས་པར་ངང་ངམ་ཤུགས་ཀྱིས་སྐྱེ་འོངས་ཤིང་། སྐྱེས་པ་དེ་ཡང་ཡུན་རིང་ལ་ཤུགས་དྲག་པོ་སྐྱེ་བ་འདོད་པས་བརྗོད་པ་ཙམ་མ་ཡིན་པར་མྱོང་པས་གྲུབ་པ། དགེ་བའི་བསམ་པ་འདོད་ཀྱང་སྐྱེ་དཀའ་བ་དང་། ལན་རེར་སྐྱེས་ཀྱང་རྒྱུན་མི་བརྟན་པ་ལ་སོགས་པ་ནི། སྐྱེ་བ་སྔ་མར་འདོད་ཆགས་ལ་སོགས་པའི་ཉོན་མོངས་དུག་གསུམ་ལ་གོམས་པ་ཤུགས་ཆེར་སོང་བར་གསུངས་ཏེ། སློབ་དཔོན་དཔའ་བོས་ཀྱང་། བཙས་མ་ཐག་ཏུ་སུས་ཀྱང་མ་བསྟན་པར། །ནུ་ཞོ་འཐུང་བར་རྩོལ་བར་བྱེད་པ་ཡང་། །དེ་དག་ཚེ་རབས་གཞན་ལ་གོམས་པའི་མཐུས། །ཞེས་དང་། སློབ་དཔོན་ལེགས་ལྡན་འབྱེད་ཀྱིས་ཀྱང་། བེའུ་མང་སྔོན་ཆད་གོམས་བྱས་པས། །བྱུང་མ་ཐག་ཏུ་ཟས་ཚོལ་བྱེད། ། ཟས་ཀྱི་དོན་དུ་བསྐྱོད་པའི་ཕྱིར། །དཔེར་ན་དབང་བོ་སྨིན་པ་བཞིན། །ཞེས་སོགས་གསུངས་ཏེ་གོམས་པ་སྔོན་སོང་གི་རྟགས་ཀྱིས་སྐྱེ་བ་སྔ་མ་སྒྲུབ་པའོ། །
བཞི་བ་མྱོང་བ་སྔོན་སོང་གི་རྟགས་ཀྱིས་སྒྲུབ་པ་ནི། སྐྱེས་རབས་ལས། བསམ་གཏན་གོམས་བྱས་དྲན་པ་གསལ་བ་ཡིས། །ཚེ་རབས་སྔ་མ་དྲན་པའང་དེ་ན་ཡོད། །འཇིག་རྟེན་ཕ་རོལ་དེ་ལས་རྗེས་སུ་དཔོག །ཅེས་གསུངས་ཏེ། ཚེ་འདིར་བསམ་གཏན་སྒོམ་པའི་མཐུ་ལ་བརྟེན་ནས་ཚེ་རབས་སྔ་མ་རྣམས་སུ་ཡུལ་གང་དུ་ལས་ཅི་ཞིག་བགྱིས་པ་ལ་སོགས་པ་དྲན་པས་སྐྱེ་བ་སྔ་མ་ཡོད་པ་རྗེས་སུ་དཔོག་པར་བྱེད་ནུས་པར་སྒྲུབ་པའི་སྒོ་ནས་སྐྱེ་བ་སྔ་མ་ཡོད་པར་སྒྲུབ་པ་ལྟ་བུའོ། ། ཇི་སྐད་བཤད་པའི་རིགས་པ་སྟེ་རྒྱུ་མཚན་དག་གིས་སྐྱེ་བ་སྔ་མ་ཡོད་པར་སྒྲུབ་ཅིང་གྲུབ་པ་ན་སྐྱེ་བ་ཕྱི་མ་ཡོད་པ་ནི་ཤུགས་ཀྱིས་གྲུབ་པོ། །བཅོམ་ལྡན་འདས་ཀྱི་མདོ་ལས། རྒྱལ་བོ་ཆེན་པོ་འཇིག་རྟེན་འདི་ནས་ཕ་རོལ་ཏུ་འཕོ་བ་སྟེ་སྐྱེ་བ་ལེན་པ་ན་རྟག་པ་འཕོ་བ་ཡང་མ་ཡིན་ནོ། །ཞེས་གསུངས་པ་ལྟར་དང་། ཚད་མ་རྣམ་འགྲེལ་ལས། མཚམས་སྦྱོར་བར། །ནུས་ལྡན་མཐོང་བ་གང་དེ་ལ། །ཅི་ཞིག་ཡོད་འགྱུར་གང་མེད་པ། །གང་གིས་ཕྱིར་ན་མཚམས་སྦྱོར་མེད། ། ཅེས་དང་། སློབ་དཔོན་ཞི་བ་འཚོས། འཆི་ཁའི་སྐད་ཅིག་རྣམ་ཤེས་ནི། ། རང་གི་ཉེར་ལེན་སྐྱེད་ནུས་ཏེ། །ཆགས་པ་བྱས་པའི་འབྲེལ་བ་ཉིད། །སྔོན་གྱི་རྣམ་པར་ཤེས་པ་བཞིན། །ཞེས་གསུངས་པ་ལྟར་དུ། ང་རང་ཚོ་སོ་སོའི་སྐྱེ་བོ་ཐ་མལ་བའི་རྒྱུད་ཀྱི་འཆི་ཁ་མའི་རྣམ་པར་ཤེས་པ་འདི་ཉིད་ནི་ཉོན་མོངས་པ་ཆགས་པ་དང་བཅས་པའི་སེམས་ཡིན་པའི་རྒྱུ་མཚན་གྱིས།  ད་དུང་ཡང་སྐྱེ་བ་ཕྱི་མར་མཚམས་སྦྱོར་བར་བྱེད་པ་ནི་རྒྱུ་འབྲས་ཀྱི་ཆོས་ཉིད་དུ་གྲུབ་པར་གསུངས་པའི་སྒོ་ནས་སྐྱེ་བ་ཕྱི་མ་སྒྲུབ་པའོ། །
དེ་ཡང་སྐྱེ་བ་སྔ་ཕྱི་སྒྲུབ་པའི་རིགས་པ་གཉིས་སྦྱོར་ངག་རིམ་བཞིན་བཀོད་པ་ལ། ཐ་མལ་བ་སྐྱེ་མ་ཐག་གི་རིག་པ་ཆོས་ཅན། རིག་པ་སྔ་མ་སྔོན་དུ་སོང་སྟེ། རིག་པ་ཡིན་པའི་ཕྱིར། ཅེས་སྐྱེ་བ་སྔ་མ་སྒྲུབ་པའི་རིགས་པ་དང་། ཐ་མལ་བ་འཆི་ཁའི་ཡིད་རྟོག་པ་ཆོས་ཅན། རིག་པ་ཕྱི་མ་མཚམས་སྦྱོར་ཏེ། ཆགས་ཅན་གྱི་རིག་པ་ཡིན་པའི་ཕྱིར། ཅེས་སྐྱེ་བ་ཕྱི་མ་སྒྲུབ་པའི་རིགས་པ་ཡིན་ནོ། །

སྔགས་ཕྱོགས་རྒྱུད་སྡེ་བཞིའི་ཁྱད་པར་ལ་དཔྱད་པ།
 
 
༄༅།།  སྔགས་ཕྱོགས་རྒྱུད་སྡེ་བཞིའི་ཁྱད་པར་སོགས་ལ་དཔྱད་པ་འགྲོ་དྲུག་འདྲེན་ པའི་ ལམ་སྟེགས་ཞེས་བྱ་བ་བཞུགས་སོ།།
                         
     
 ༄༅། །ཨོཾ་ བདེ་ ལེགས་ སུ་ གྱུར་ ཅིག །
 
 
སྔོན་ གོམས་ ཚོགས་ གཉིས་ འོ་ མའི་ དཔལ་ ལས་ འཁྲུངས། །
 རྨད་ བྱུང་ མཚན་ དཔེའི་ མེ་ ཏོག་ ས་ གསུམ་ ཁྱབ། །
 ཕན་ བདེའི་ གེ་ སར་ བཞད་ པའི་གཉེན་ གཅིག་པུ། །
 མཉམ་ མེད་ ཟས་ གཙང་ སྲས་ ཀྱིས་ དགེ་ ལེགས་ སྩོལ། །
 
རྒྱལ་ གསུང་ འཁོར་ ལོ་ ཐ་ མའི་ དགོངས་ དོན་ མཛོད། །
གངས་ ལྗོངས་ མུན་ གླིང་སྐྱོབ་ པའི་ འོད་ སྟོང་ཅན། །
འཇིག་ རྟེན་ དབང་ ཕྱུག་ ངུར་ སྨྲིག་ གར་ བསྒྱུར་ བ། །
ཀུན་ མཁྱེན་ དོལ་ པོ་ ཆེན་ པོར་ སྙིང་ ནས་ འདུད། །
 
 རིས་ མེད་ བསྟན་ པ་ རྒྱ་ མཚོའི་ གཙུག་ གི་ ནོར། །
 དཔག་ མེད་ གསང་ གསུམ་རྒྱུད་ སྡེའི་ གཏེར་ ཆེན་ པོ། །
 འཁྲུལ་ མེད་སྐད་ གཉིས་སྨྲ་ བའི་ ཉི་ མ་ ཆེ། །
 འཇམ་ མགོན་ བླ་ མ་ ཏཱ་ ར་ ནཱ་ ཐར་ འདུད། །
དེ་ ལ་ འདིར། རྒྱུད་ རྡོ་ རྗེ་ གུར་ ལས། དམན་ པ་ རྣམས་ ལ་ བྱ་ བའི་ རྒྱུད། །བྱ་ མིན་ རྣལ་ འབྱོར་ དེ་ ལྷག་ལ། །སེམས་ ཅན་ མཆོག་ ལ་ རྣལ་ འབྱོར་ མཆོག །རྣལ་ འབྱོར་ བླ་ མེད་ དེ་ ལྷག་ ལའོ། །ཞེས་ གསུངས་ པ་ ལྟར། རྒྱུད་ སྡེ་ བཞིའི་ ཁྱད་ པར་ ལ ། དང་ པོ་བྱ་ བའི་ རྒྱུད་ ནི། མདུན་ དུ་ ལྷ་ སྤྱན་ དྲངས་ ནས་བཟླས་བརྗོད་ བྱེད་པ་ ཙམ་ ལས། བདག་ ཉིད་ ལྷར་ བསྐྱེད་ པ་ མེད་ པ་ རྗེ་ དཔོན་ ལྟ་ བུའི་ ཚུལ་ གྱིས་ དངོས་ གྲུབ་ ལེན་ པ་ དང་ །  སྤྱོད་ རྒྱུད་ དུ་ བདག་ མདུན་ གྲོགས་ པོ་ ལྟ་ བུའི་ ཚུལ་ གྱིས་ དངོས་ གྲུབ་ ལེན་ པ་ དང་ ། རྣལ་ འབྱོར་ རྒྱུད་ དུ། ཕྱི་ རོལ་ གྱི་ ལྷ་ དམིགས་ པའི་ རྟེན་ ཙམ་ དུ་ བཞག་ ལ། གཙོ་ བོར་ ནང་ གི་ ལྷའི་ རྣལ་ འབྱོར་ ལ་ བསྐྱེད་ རིམ་ གྱི་ ཐ་ སྙད་ དོན་ མཐུན་ དུ་ མི་ འཇུག་ པ་ དང་ ། སྦྱང་ གཞིའི་ རྣམ་ པ་ ལམ་ དུ་ བྱེད་ པའི་ ཚུལ་ གྱིས་ སྒོམ་ པ་ ཡང་ མེད་ དོ། །རྣལ་ འབྱོར་ བླ་ ན་ མེད་ པར་ དེ་ དག་ ཀྱང་ ཡོད་ པ་ དང་ ། སྣང་ བ་ ཐམས་ ཅད་ ལྷར་ སྒོམ་ པ་ དང་ ། བདག་ བསྐྱེད་ ཀྱི་ ལྷ་ གནས་ གཞན་ དུ་ གཤེགས་ གསོལ་ མི་ མངའ་ བ་ སོགས་ ཁྱད་ པར་ དུ་ མས་ འཕགས་ པ་ ཡིན་ ནོ། །དེས་ ན་ ཕྱིའི་ བྱ་ བ་ གཙོ་ བོར་ སྟོན་ པས་ ན་ བྱ་ བའི་ རྒྱུད་ དང་ ། ཕྱི་ ནང་ གི་ བྱ་ བ་ གཉིས་ ཆ་ མཉམ་ དུ་ སྤྱོད་ པས་ ན། གཉིས་ ཀའི་ རྒྱུད་ དམ། སྤྱོད་ པའི་ རྒྱུད་ དང་ ། ཕྱིའི་ བྱ་ བ་ སྙིང་ པོ་ མེད་ པར་ ཤེས་ པའི་ ནང་ གི་ རྣལ་ འབྱོར་ ལ་ གཙོ་ བོར་ སྤྱོད་ པས་ རྣལ་ འབྱོར་གྱི་ རྒྱུད་ དང་ ། ཕྱི་ ནང་ མཉམ་ པ་ ཉིད་ དུ་ ཤེས་ ཏེ། ནང་ གི་ རྣལ་ འབྱོར་ ཁོ་ ན་ལ་ སྤྱོད་ པ་ རྣལ་ འབྱོར་ བླ་ ན་ མེད་ པའི་ རྒྱུད་ཅེས་བྱའོ། །རྒྱུད་ སྡེ་ འོག་ མ་ གསུམ་ ཆར་ གྱི་ ལྷའི་ རྣལ་ འབྱོར་ ལ་ བསྐྱེད་ རིམ་ གྱི་ ཐ་ སྙད་ དོན་ མཐུན་ དུ་ མི་ འཇུག་ པའོ། །རྒྱུད་ སྡེ་ བཞིའི་ དབང་ གི་ གྲངས་ ངེས་ ལ་ དཔྱད་ པ་ ལ། བྱ་ རྒྱུད་ ལ། དམ་ ཚིག་ སྦྱིན་ པའི་ དབང་ དང་ ། ཆུ་ དང་ ཅོད་ པཎ་ བགེགས་ ཞི་ བའི་ དབང་བཀྲུ་ བ་ བྱབས་ སྲུང་ གསུམ་ དང་ ། ནུས་ པ་ བསྐྱེད་ པའི་ སྔགས་ ཀྱི་ བཟླས་ ལུང་ སྦྱིན་ པ་ དང་ ། ལོངས་ སྤྱོད་ ལ་ སོགས་ ཕུན་ ཚོགས་ འཕེལ་ བའི་ དབང་ ཤིས་ པ་ བརྗོད་པ་སྟེ། དབང་ གི་ ཆོ་ ག་ བཞིའོ། །
སྤྱོད་ རྒྱུད་ ལ། རྡོ་ རྗེ་ དྲིལ་ བུ་ དེ་ བཞིན་ མིང་ ། །སྤྱོད་ པའི་ རྒྱུད་ ལ་ རབ་ ཏུ་ གྲགས། །ཞེས་ པ་ ལྟར། ༡ ཆུ་དང་ ། ༢ ཅོད་ པན་ དང་ ། ༣ རྡོ་ རྗེ་ དང་ ། ༤ བདག་ པོ་ དང་ ། ༥ མིང་ སྟེ་ དབང་ གི་ དངོས་ གཞི་ རྣམ་ པ་ ལྔ་ དང་ ། ༦ མིག་ ཐུར། ༧ མེ་ ལོང་ ། ༨ ཆོས་ བཤད་ སོགས་ དབང་ གི་ ཆོ་ ག་ ཡན་ ལག་ རྣམས་ སོ། །རྣལ་ འབྱོར་ རྒྱུད་ ལ། ཐུན་ མོང་ གི་ དབང་ ལྔ་ དང་ ། དེའི་ སྟེང་ དུ་དམ་ ཚིག་ གསུམ་ སྦྱིན་ པ་ ཕྱིར་ མི་ ལྡོག་ པའི་ དབང་ དང་ ། དེ་ ཁོ་ ན་ ཉིད་ གསུམ་ བརྗོད་ པ་ གསང་ བའི་ དབང་ དང་ ། རྗེས་ གནང་ ལུང་ བསྟན་ དབུགས་ དབྱུང་ གཟེངས་བ སྟོད་ བཞི་ སྟེ་ ཐུན་ མོང་ མ་ ཡིན་ པའི་ དབང་ དྲུག་ གོ །སྡོམ་ པས ་ དབང་ བཅུ་ གཅིག་ གོ །རྣལ་ འབྱོར་ བླ་ མེད་ རྒྱུད་ ལ། དབང་ བསྐུར་ བ་ གང་ ཞེ་ ན། ༡ བུམ་ དབང་ དང་ ། ༢ གསང་ དབང་ ། ༣ ཤེས་ རབ་ ཡེ་ ཤེས་ དང་ ། ༤ ཚིག་ དབང་ རིན་ པོ་ཆེ་ དང་ ། ༥ འཇིག་ རྟེན་ པ་ དང་ ། ༦ འཇིག་ རྟེན་ ལས་ འདས་ པ་ དང་ ། ༧ སློབ་ མའི་ དབང་ དང་ ། ༨ ཕྱིར་ མི་ ལྡོག་ པའི་ དབང་དང་ ། ༩ ཐ་ མལ་ གྱི་ དབང་ དང་ ། ༡༠ མཆོག་ གི་ དབང་ དང་ ། ༡༡ འཇུག་ པའི་ ཆོ་ ག་ དང་ ། ༡༢ དངོས་ གཞི་ དང་ ། ༡༣ རྗེས་ སུ་ གནང་ བ་ དང་ ། ༡༤ ལུང་ བསྟན་ པ་ དང་ ། ༡༥ གཟེངས་ བསྟོད་ པ་ དང་ ། ༡༦ ཡོན་ འབུལ་ བ་ དང་ བཅས་ པ་ རྣམས་ སོ། །དེ་ རྣམས་ མདོ་ སྔགས་ རྒྱུད་ སྡེ་ རྒྱ་ མཚོའི་ མངའ་ བདག་ གསང་ བདག་ སྒྲོལ་ བའི་ མགོན་ པོའམ་ དོན་ གྱི་ སླད་ དུ་ མཚན་ནས་ སྨོས་ ན་ རྗེ་ བཙུན་ ཏཱ་ ར་ ནཱ་ ཐ་ཀུན་ དགའ་ སྙིང་ པོ་ བཀྲ་ ཤིས་ རྒྱལ་ མཚན་ དཔལ་ བཟང་ པོའི་ གསུངས་ དེ་ ཉིད་ ཟིན་ བྲིས་ སུ་ བཀོད་ པ་ རྒྱུད་ སྡེ་ སྤྱིའི་ རྣམ་ བཞག་ གི་ ཟིན་ བྲིས་ བསྟན་ པའི་ ནོར་ རྫས་ལས་ གསུངས་ སོ། ། 
བསྐྱེད་ རིམ་ དང་ རྫོགས་ རིམ་ གཉིས་ ཀྱི་ ཁྱད་ པར་ ལ་ དཔྱད་ པ་ ལ། འཁོར་ བའི་སྐྱེ་ ཤི་ བར་ དོ་ གསུམ་ པོ་ གང་ རུང་ དང་ རྣམ་ པ་ མཐུན་ པར་ བརྟགས་ ནས་ བསྒོམ་ པ ་ སེམས་ དཔའི་ རྣལ་ འབྱོར་ དེ། བསྐྱེད་ རིམ་ གྱི་ མཚན་ ཉིད་ ཡིན་ ཏེ། ༥༨ རྒྱུད་ སྡེ་ སྤྱིའི་ ཟིན་ བྲིས་ ལས། བསྐྱེད་ པའི་ངོ་ བོ་ གང་ ཞེ་ ན། རྣམ་ པར་ རྟོག་ པས་ གསར་ དུ་ སྒོམ་ པ་ ལས་ བྱུང་ བའི་ ལྷ་ སྐུའི་ རྣམ་ པ་ ཅན་ སྲིད་ པ་ གསུམ་ དང་ ཆོས་ མཐུན་ དུ་ སྒོམ་ པའི་ ཞི་ བདེའི་ ཏིང་ ངེ་ འཛིན། ཞེས་ གསུངས་ པའི་ ཕྱིར། བསྒོམ་ སྟོབས་ ཀྱིས་ རླུང་དབུ་ མར་ ཞུགས་ གནས་ ཐིམ་ གསུམ་ བྱས་ པ་ ལས་ བྱུང་ བའི་ བླ་ མེད་ ཀྱི་ ལམ་ དུ་ གྱུར་པའི་ སེམས་ དཔའི་ རྣལ་ འབྱོར་ དེ། རྫོགས་ རིམ་ གྱིི་ མཚན་ ཉིད་ ཡིན་ ཏེ། རྒྱུད་ སྡེ་ སྤྱིའི་ ཟིན་ བྲིས་ ལས།རྫོགས་ པའི་ རིམ་ པ་ གང་ ཞེ་ ན། སྡོམ་ནི ། ངོ་ བོ་ དབྱེ་ བ་ སོ་ སོ་ ཡི། །རང་ བཞིན་ དང་ ནི་ དཔྱད་ པའི་ གནད། །ངོ་ བོ་ གང་ ཞེ་ ན། སེམས་ དང་ ཡིད་ དང་ རླུང་ དང་ དབུ་ མར་ ཐིམ་ པས། མངོན་ དུ་ གྱུར་ བའི་ བདེ་ སྟོང་ ངོ་ ། །ཞེས་ གསུངས་ པའི་ ཕྱིར། རྣལ་ འབྱོར་ བླ་ མེད་ ཀྱི་རྒྱུད་ཀྱི་ ཁྱད་ པར་ ལ་ དཔྱད་ པ་ ལ། རྣལ་ འབྱོར་ བླ་ མེད་ ལ་ དབྱེ་ ན། ཕ་ རྒྱུད་ མ་ རྒྱུད་ གཉིས་ ཡོད་ ཅིང་ ། དེ་ ཡང་ རྣལ་ འབྱོར་ བླ་ མེད་ རྒྱུད་ དང་ ཐབས་ རྒྱུད་ དང་ ཕ་ རྒྱུད་ སྐབས་ འགར་ རྣལ་ འབྱོར་ ཆེན་ པོ་ རྣམས་ གཅིག་ ཅིང་ ། སྐབས་འགར་ རྣལ་ འབྱོར་ བླ་ མེད་ ཅེས་ པའང་ མ་ རྒྱུད་ ཁོ་ ན་ ལ་ འཇུག་ པའི་སྐབས་ ཡོད། སྤྱིར་ ཤེས་ རབ་ ཀྱི་ རྒྱུད་ དང་ མ་ རྒྱུད་ རྣལ་ འབྱོར་ མའི་ རྒྱུད་ རྣམས་ དོན་ གཅིག་ གོ །
དེ་ གཉིས་ ཀྱི་ ཁྱད་ པར་ ཐབས་ དཀྱིལ་ འཁོར་ ལྷ་ ཡབ་ གཙོ་ བོར་ གྱུར་ པའི་ བསྐྱེད་ རིམ་ གྱི་རྣམ་བཞག་ དང་ སྔགས་ དང་ ཆོ་ ག་ གཙོ་ བོར་ སྟོན་ ཅིང་ ། ཤེས་ རབ་ ལྷ་ མོའི་ སྔགས་ དང་ ཆོ་ ག་ མཆོག་ བསྒྲུབ་ པའི་ དོན་ དུ་ མི་ སྟོན་ པ་ དེ་ ནི་ ཐབས་ རྒྱུད་ ཡིན་ ལ། ཐབས་ རྒྱུད་ ཀྱི་ ཁྱད་ ཆོས་ རྣམས་ ཤེས་ རབ་ ཀྱི་ རྒྱུད་ ལ་ ཚང་ ཞིང་ ། ཐབས་ རྒྱུད་ ལས་ ཤེས་ རབ་ ཀྱི་ རྒྱུད་ ཟབ་ པོ། དེས་ ན་ ཤེས་ རབ་ རྡོ་ རྗེ་ ལྷ་ མོའི་ ཚོགས་ ཀྱི་ དཀྱིལ་ འཁོར་ དང་ །སྔགས་ དང་ཆོ་ ག་ རྒྱས་ པར་ སྟོན་ པ་ དེ་ ནི་ མ་ རྒྱུད་ ཅེས་ བྱ་ སྟེ། འདི་ ལ་ ཡང་ ཡབ་ ཡུམ་ ཆ་ མཉམ་ པར་སྟོན་ པ་ དང་ ། ཡུམ་ གྱི་ རིགས་ ཤེས་ ཆེར་ སྟོན་ པ་ སྟེ་ རིགས་ གཉིས་ ཡོད་ དོ། །གཞན་ དག་ ཐབས་ སྙིང་ རྗེ་ དང་ ། ཤེས་ རབ་ སྟོང་ ཉིད། ཐབས་ སྤྱོད་ པ་ དང་ ། ཤེས་ རབ་ ལྟ་ བ། ཐབས་ སྒྱུ་ ལུས་ དང་ ། ཤེས་ རབ་ འོད་ གསལ་། ཐབས་ བསྐྱེད་ རིམ་ དང་ ། ཤེས་ རབ་ རྫོགས་ རིམ། ཐབས་ སྣང་ བ་ བཞི་ དང་ ། ཤེས་ རབ་ དག་ པ་ བཞི་ སྟོན་ ཚུལ་ གྱི་ སྒོ་ ནས་ འབྱེད་ པར་ འདོད་ པ་ དང་ ། གཞན་ ཡང་ སྐུའི་ རྣམ་ འགྱུར་ རྒྱན་ ཆ་ ལུགས་ རྩ་ དང་ རླུང་ སོགས་ ཀྱི་ སྒོ་ ནས་ དབྱེ་བ་ མཛད་ པ་ དང་ ། ཕ་ རྒྱུད་ མ་ རྒྱུད་ གཉིས་ ཐབས་ ཤེས་ ཕྱོགས་ རེ་ བ་ དང་ ། གཉིས་ མེད་ ཀྱི་ རྒྱུད་ ཐབས་ ཤེས་ ཟུང་ འཇུག་ ཡིན་ ཟེར་ བ་ སོགས་ འདོད་ ཚུལ་ སྐྱོན་ དང་ བཅས་ པ་ཡིན་ པས་ རང་ ལུགས་ ལ་ མི་ བཞེད་ དོ། །དེ་ ལས་ ཕ་ རྒྱུད་ ལ་དབྱེ་ ན་ འདོད་ ཆགས་ ཀྱི་ རིགས་ ཀྱི་ རྒྱུད་ དང་ ། ཞེ་སྡང་ གི་ རིགས་ ཀྱི་རྒྱུད་དང་ ། གཏི་ མུག་ གི་ རིགས་ཀྱི་རྒྱུད་ དོ། །མ་ རྒྱུད་ ལ་ དབྱེ་ན། རྡོ་ རྗེ་ སེམས་ དཔའི་རིགས། ཧེ་ རུ་ ཀའི་ རིགས། རྟག་ པའི་ རིགས། རྡོ་ རྗེ་ ཉི་ མའི་ རིགས། པདྨ་ གར་ དབང་ གི་ རིགས། རྟའི་ རྒྱལ་ པོའི་ རིགས་ ཏེ་ དྲུག་ ཡོད་ པ་ ལས།
དང་ པོ་ ནི་དུས་ ཀྱི་ འཁོར་ ལོ་ དང་ ། སངས་ རྒྱས་ མཉམ་ སྦྱོར་ ལ་ སོགས་ པ་ ཡིན་ ཏེ། དུས་ འཁོར་ རྒྱ་ གར་ ཡུལ་ དུ་ ཤིན་ ཏུ་ དར་ ཡང་ རྒྱུད་ དང་ འགྲེལ་ བ་ གཉིས་ ཀ་ ཞལ་ གསལ་ བས་ ལུགས་ སྲོལ་ མི་ འདྲ་ བ་ མེད། སློབ་ དཔོན་ དུས་ ཞབས་ ཆེན་ པོ་ འཇམ་ པའི་ རྡོ་ རྗེ་ དང་ ། སློབ་ དཔོན་ ཙི་ ལུ་ པ་དང་ ། པི་ ཊྭ་ ཨ་ ཙར་ ཡ་ གསུམ་ སོ་ སོས་ རེ་ རེ་ ཞིང་ ཤམྦྷ་ ལ་ ནས་ སྤྱན་ དྲངས་ པ་ ཤོ་ ལོ་ ཀ་ རེ་ རེ་ གཉིས་ གཉིས་ མང་ ཉུང་ ཡོད་ ཟེར། བོད་ ཡུལ་ འདིར་ སྔ་ ཕྱི་ ལོ་ཙཱ་ བ་ སོ་ སོས་ བསྒྱུར་ བའི་ འགྱུར་ མི་ གཅིག་ པ་ ཉེར་ བཞི་ ཙམ་ ཡོད་ པར་ གྲགས། དེ་དག་ ལས་ རྭ་ ཆོས་ རབ།  འབྲོ་ ལོ་ ཙཱ་ བ་ ཤེས་ རབ་ གྲགས། ཆག་ ལོ་ ཆོས་ ཀྱི་ དཔལ་ཙ་ མི་ སངས་ རྒྱས་ གྲགས་ བིབྷིུ་ ཏི་ ཙནྡྲ་ ལས་ བརྒྱུད་ གསུམ་ ལ་ དབང་ བཤད་ མན་ ངག་ གསུམ་ ག་ ཡོད་ ལ། རྫོགས་ རིམ་ སྦྱོར་ དྲུག་ ནི། ལུགས་ སྲོལ་ བཅུ་ བདུན་ ཙམ་ རྒྱུད་ མ་ ཆད་ པར་ བཞུགས་ སོ། །དེ་ དག་ དཔལ་ལྡན་ བླ་ མ་ དམ་ པ་ མཁས་ གྲུབ་ དུ་ མའི་ གཙུག་ རྒྱན་ འཇམ་ མགོན་ཀུན་ དགའ་ སྙིང་པོ་བཀྲ་ ཤིས་རྒྱལ་ མཚན་ དཔལ་ བཟང་ པོས་ མཛད་ པའི་ རྡོ་ རྗེ་ ཐེག་ པའི་ གནས་ ལུགས་ གསལ་ བྱེད་ ཀྱི་ གསུངས་ ཟིན་ ལྟར་བྲིས་ པ་ ཡིན། སླར་ ཡང་ འདི་ ལ་ ཅུང་ ཟད་ དཔྱད་ པ། ཁ་ ཅིག་ ན་ རེ། རྣལ་ འབྱོར་ བླ་ མེད་ ཀྱི་ རྒྱུད་ ཡིན་ ན་ གཉིས་ མེད་ ཀྱི་ རྒྱུད་ ཡིན་ པས་ མ་ ཁྱབ་ ཟེར་ ན། རྣལ་ འབྱོར་ བླ་ མེད་ ཀྱི་ རྒྱུད་ ཡིན་ ན། གཉིས་ མེད་ ཀྱི་རྒྱུད་ ཡིན་ པས་ མ་ ཁྱབ་ པར་ ཐལ། འདོད་ པའི་ ཕྱིར། རྟགས་ ཁས། འདོད་ མི་ ནུས་ ཏེ། རྣལ་ འབྱོར་ བླ་ མེད་ ཐམས་ ཅད་ གཉིས་ མེད་ ཀྱི་ རྒྱུད་ ཡིན་ པའི་ ཕྱིར། དེར་ ཐལ། འཇམ་ མགོན་ བླ་ མ་ ཏཱ་ ར་ ནཱ་ ཐས ་ མཛད་ པའིི་ རྒྱུད་ སྡེ་ སྤྱིའི་ ཟིན་ བྲིས་ ལས། དེས་ ན་ རང་ ལུགས་ ནི་ རྣལ་ འབྱོར་ བླ་ མེད་ ཐམས་ ཅད་ གཉིས་ སུ་ མེད་ པའི་ རྒྱུད་ ཡིན་ ཅིང་ ། དེ་ ལ་ ཕ་ མ་ གཉིས་ སུ་ ཕྱེ་ བ་ ནི་དུས་ འཁོར་ འགྲེལ་ ཆེན་ ལས་ ཆེས་ གསལ་ བ་ ཡིན་ ཞེས་ གསུངས་ པའི་ ཕྱིར། ཁ་ ཅིག་ ན་ རེ། བྱ་ བའི་ རྒྱུད་ ལ་ བདག་ ཉིད་ ལྷར་ བསྐྱེད་ པ་ ཡོད་ ཟེར་ ན་ དེ་ མི་ འཐད་ པར་ ཐལ། བྱ་ བའི་རྒྱུད་ ལ་ བདག་ ཉིད་ ལྷར་ བསྐྱེད་ པ་ མེད་ པའི་ ཕྱིར། དེར་ ཐལ། བྱ་ བའི་ རྒྱུད་ ལ་ མདུན་ དུ་ ལྷ་ སྤྱན་ དྲངས་ ནས་ བཟླས་ བརྗོད་ བྱེད་ པ་ ཙམ་ ལས་ བདག་ ཉིད་ ལྷར་ བསྐྱེད་ པ་ མེད་ པའི་ ཕྱིར། དེ་ ལྟར་ མེད་ པ་ དེ་ ཡང་ ། མདོ་སྔགས་ རྒྱུད་ སྡེ་ རྒྱ་ མཚོའི་ མངའ་ བདག་ སྐད་ གཉིས་ སྨྲ་ བའི་ དབང་ ཕྱུག་ ཆེན་ པོ་ཀུན་ མཁྱེན་ ཏཱ་ ར་ ནཱ་ ཐའི་ དགོངས་ པ་ ཡིན་ པའི་ ཕྱིར། དེ་ ཉིད་ ཀྱིས་ མཛད་ པའི ་ རྒྱུད་ སྡེ་ སྤྱིའི་ ཟིན་ བྲིས་ ལས། བྱ་ བའི་ རྒྱུད་ ནི་ མདུན་ དུ་ ལྷ་ སྤྱན་ དྲངས་ ནས་ བཟླས་ བརྗོད་ བྱེད་ པ་ ཙམ་ ལས། བདག་ ཉིད་ ལྷར་ བསྐྱེད་ པ་ མེད་ པ་ རྗེ་ དཔོན་ ལྟ་ བུའི་ ཚུལ་ གྱིས་ དངོས་ གྲུབ་ ལེན་ པ་ དང་ ། ཞེས་ གསུངས་ པའི་ ཕྱིར། འདོད་ མི་ རིགས་ ཏེ། གྲུབ་ མཐའ་ རིས་ མེད་ ཀྱི་ བསྟན་ པའི་ བདག་ པོ་ ཇོ་ ནང་ རྗེ་ བཙུན་ཀུན་ དགའ་ གྲོལ་ མཆོག་ གིས་ མཛད་ པའི་ རྒྱལ་ བ་ མི་ འཁྲུགས་ པའི་ ལྷ་ དགུའི་ ཆོ་ ག་ ཉུང་ ངུ་ རྣམ་ གསལ་ ལས། བདག་ ཉིད་ བཅོམ་ ལྡན་ འདས་ མི་ འཁྲུགས་ པ་ སྐུ་ མདོག་ ཨིནྜ་ ནི་ ལ་ ལྟར་ སྔོ་ བ། ཞལ་ གཅིག་ཕྱག་ གཉིས་ པ། གཡས་ ས་ གནོན་ དང་ ། གཡོན་ མཉམ་ བཞག་ གི་ སྟེང་ ན་ རྡོ་ རྗེ་ རྩེ་ ལྔ་ པ་ འཛིན་ པ། རལ་ པའི་ ཐོར་ ཅོག་ ཅན། རིན་ པོ་ ཆེའི་ རྒྱན་ སྣ་ ཚོགས་ དང་ ། དར་ གྱི་ ཤམ་ ཐབས་ ཅན།  མཚན་ བཟང་ པོ་ སུམ་ ཅུ་ རྩ་ གཉིས་ དང་ ། དཔེ་ བྱ་ བཟང་ པོ་ བརྒྱད་ ཅུས་ སྤྲས་ པ། རྡོ་ རྗེ་ སྐྱིལ་ མོ་ ཀྲུང་ གིས་ བཞུགས་པར་ གྱུར། ཞེས་ གསུངས་ པའི་ ཕྱིར་ ཟེར་ ན། སླར་ ཡང་ དཔྱད་ པར་ བྱའོ། ། 
ཕ་ རྒྱུད་ དང་ མ་ རྒྱུད་ གཉིས་ ཀྱི་ ཁྱད་ པར་ ལ་ དཔྱད་ པ་ ལ། རྣལ་ འབྱོར་ བླ་ མེད་ ཀྱི་ རྒྱུད་ ཐམས་ ཅད་ ལམ་ གྱི་ ཆ་ རྐྱེན་ མ་ ཚང་ བ་ མེད་ པར་ སྟོན་ པ་གང་ཞིག་ སྔགས་ དང་རྒྱུད་ ཀྱི་ སྦྱོར་ བ་ སོགས། ཡབ་ ཁོ་ ནའི་ དབང་ དུ་ བྱས་ པའམ་ ཡབ་ གཙོ་བོར་ སྟོན་ པ་ དེ། ཕ་ རྒྱུད་ ཀྱི་ མཚན་ ཉིད། རྣལ་ འབྱོར་ བླ་ མེད་ ཀྱི་ རྒྱུད་ གང་ ཞིག ཡུམ་ གཙོ་ ཆེ་ བའི་ ཕྱོགས་ ནས་ སྟོན་ པ་ དེ། མ་ རྒྱུད་ ཀྱི་ མཚན་ ཉིད། དུས་ ཀྱི་ འཁོར་ ལོ་ དེ་ ཉིད་ མ་ རྒྱུད་ ཕ་ རྒྱུད་ གང་ ཡང་ མ་ ཡིན་ ཟེར་ དགོས་ སམ་ སྙམ་ སྟེ། རྣལ་ འབྱོར་ བླ་ མེད་ ཀྱི་ རྒྱུད་ གང་ཞིག  ཡབ་ ཡུམ་ ཆ་ མཉམ་ པའམ་ ཐབས་ ཤེས་ ཆ་ མཉམ་ པར་ སྟོན་ པ་ ཡིན་ པའི་ ཕྱིར། ཁ་ ཅིག་ ན་ རེ། དཔལ་ དུས་ ཀྱི་ འཁོར་ལོའི་རྒྱུད་ དེ་ ཐེག་ པ་ མཐའ་ དག་ གི་ ཡང་ རྩེ་ མ་ ཡིན་ ཟེར་ ན། དེ་ མི་ འཐད་ པར་ ཐལ། དུས་ འཁོར་རྒྱུད་ དེ་ ཉིད་ ཐེག་ པ་ མཐར་ ཐུག་ པ་ ཡིན་ པའི་ ཕྱིར། དེར་ ཐལ། ཕ་ རྒྱུད་ གསང་ བ་ འདུས་ པ་ དང་ མ་ རྒྱུད་ འཁོར་ ལོ་ བདེ་ མཆོག་ སོགས་ལས་ དུས་ ཀྱི་ འཁོར་ ལོའི་ རྒྱུད་ དེ་ ཉིད་ ཚིག་ ཟིན་ གྱི་ དོན་ དང་ སྒྲ་ ཇི་ བཞིན་ པའི་ དོན་ ལ་ རྒྱ་ ཆེ་ ཆུང་ དང་ ། ཟབ་ མི་ ཟབ་ ཀྱི་ སྒོ་ ནས་ ཁྱད་ པར་ དུ་ འཕགས་ པ་ ཡིན་ པའི་ ཕྱིར། དེར་ ཐལ། རྣལ་ འབྱོར་ བླ་ ན་ མེད་ པའི་ ཐེག་ པ་ འཇིགས་ གསང་ སོགས་ ལས་ ཆེས་ མཆོག་ ཏུ་ གྱུར་ པའི་ ཐེག་ པ་ ནི་ དཔལ་ དུས་ ཀྱི་ འཁོར་ ལོ་ དེ་ ཉིད་ཡིན་ པའི་ ཕྱིར།  དེར་ ཐལ། རྒྱུད་ གཞན་ ཐམས་ ཅད་ ཀྱི་ སྦས་ པའི་ དོན་ འདིས་ གསལ་ བར་ མཛད་ པའི་ ཕྱིར། བླ་ མེད་ ཀྱི་ རྒྱུད་ གཞན་ རྣམས་ ཀྱི་ དགོངས་ དོན་ གྱི་ གནད་ ཐམས་ ཅད་ འདི་ དང་ གཅིག་ པར་ འགྱུར་ བའི་ ཕྱིར་ རོ། །བློ་ གྲོས་ དང་ ལྡན་ པ་ རྣམས་ ཀྱིས་ རྒྱ་ ཆེར་ དཔྱད་ པར་ བྱའོ། །སྔགས་ ཀྱི་ སྐབས་ སུ་ བཤད་པའི་ ལྷན་ ཅིག་ སྐྱེས་ པའི་ སྐུ་ ནི། སེམས་ ཀྱི་ རང་ བཞིན་ བདེ་ བ་ ཆེན་ པོ་ དང་ ། རོ་ མྱང་ བརྒྱད་ དང་ ལྡན་ པ། དོན་ དམ་ པར་ སྤྲོས་ པ་ དང་ བྲལ་ བ་ གང་ ཡིན་ པའོ།།
 
སླར་སྨྲས་པ།
 
མཁའ་ ཁྱབ་ ཕ་ མ་ ཐམས་ཅད་ ཀྱི། །
སྡུག་ བསྔལ་ ཐམས་ ཅད་ སེལ་ བར་ ཤོག །
སྡུག་ བསྔལ་ སེལ་ བར་ མ་ ནུས་ ན། །
དེ་ ཡི་ སྡུག་ གྲོགས་ བྱེད་ པར་ ཤོག །
 
སྲིད་ པའི་ གནས་ འདིར་ ཁྱབ་ བདག་ རྡོ་ རྗེ་ སེམས། །
བརྟན་ གཡོ་ཀུན་ ཀྱི་ མགོན་ དུ་ བཞུགས་ པ་ ཡང་ ། །
གཟུང་ འཛིན་ དྲི་ མའི་ དཔུང་ ཚོགས་ཀུན་ བཅོམ་ སྟེ། །
རང་ གནས་ རྟག་ བདེའི་ རྒྱལ་ སྲིད་ སྤྱོད་ པར་ ཤོག །
 
ཅེས་ སྔགས་ ཀྱི་ ཐེག་ པའམ་ རྒྱུད་ སྡེ་ བཞིའི་ ཁྱད་ པར་ ཉུང་ ཙམ་ བཤད་ པ་ འདི་ ནི་ ལྔ་ རིག་ ནང་ བསྟན་ མཐོ་ སློབ་ ཀྱི་ གྲལ་ མཐའ་ འཛིན་ པ་ བསེ་ འཇམ་ དབྱངས་ བསྟན་ པས་ ཟླ་ ཚེས་ བཟང་ པོ་ ལ་ བསྒྲིགས་ པའོ།།

དམ་ཆོས་འདུལ་བའི་དྲིས་ལན། གཞི་སྟོད།
 
 
༄༅།།  ཇོ་ནང་ཤམ་བྷ་ལའི་ངེས་གསང་གཞན་སྟོང་དབུ་མ་ཆེན་པོའི་བགྲོ་གླེང་ཐེངས་བཅུ་བའི་སྐབས་ཀྱི་དམ་ཆོས་འདུལ་བའི་དངོས་གཞིའི་དྲི་བ་ལ་ཉེར་དྲུག་ཡོད་པ་ལས།  གཞི་སྟོད།
 
 རྒྱལ་སྲས་གཞན་ གྱིས ་བསྡར་མའི་ཚུལ་བཟུང་ཚེ། །
 བདག་ཅག་དཔལ་དུ་དམ་བཅའི་བ་དན་བསྒྲེངས། །  
 ལྔ་བདོའི་རིགས་ཅན་གསུམ་གྱི་གདུལ་བྱ་ལ། །
 ཆོས་འཁོར་གསུམ་གྱི་བདག་ཉིད་ཐུབ་དབང་རྒྱལ། །
 
སྡེ་སྣོད་གསུམ་ལས་འདུལ་བའི་སྡེ་སྣོད་དེ། །
སྟོན་པའི་ཞལ་ཚབ་བསྟན་པའི་ངང་ཚུལ་ཞེས། །           
རང་བྱུང་མགུལ་ལས་གུས་བཅས་བསྔགས་པ་ཅན། །
སྡེ་སྣོད་འདི་ཉིད་སྲིད་འདིར་རྒྱལ་གྱུར་ཅིག །
 
དབྱིག་གཉེན་སློབ་ཚོགས་དབུས་སུ་འདུལ་བ་ལ། །
རང་ལས་མཁས་པའི་མེ་ཏོག་འཐོར་བ་ཅན། །
འདུལ་ལུང་སྡེ་བཞིའི་དགོངས་དོན་གསལ་མཛད་པ། །
ཡོན་ཏན་འོད་ཀྱི་བཀའ་དྲིན་རྗེས་སུ་དྲན། །
 
འཕགས་ཡུལ་འདུལ་འཛིན་སྐར་ཚོགས་འཕྲེང་བའི་དབུས། །
ཉེས་ལྟུང་མུན་པ་དོར་བའི་འོད་དཀར་ཅན། །
ཤཱཀྱ་འོད་ཅེས་འཛམ་གླིང་མཛེས་པའི་རྒྱན། །
འདུལ་བའི་མངའ་བདག་ཆེན་པོར་སྙིང་ནས་གུས། །
 
ཚུལ་ཁྲིམས་དྲི་བཟང་འབུམ་གྱིས ་ཆ་རེས་ཀྱང་། །
སྟོན་པ་དགྱེས་པའི་མཆོད་སྤྲིན་དཔག་མེད་ཅན། །
ངུར་སྨྲིག་རྒྱལ་མཚན་འཛིན་པའི་གཙུག་རྒྱན་ཉིད། །
རྒྱལ་ཚབ་ཆེན་པོ་ཇོ་ནང་བ་ལ་འདུད། །
 
ཁྱེད་སྐུའི་བ་སྤུའི་འཁྲི་ཤིང་བཞད་པ་ཡང་། །
རབ་འབྱམས་རྒྱལ་བའི་དཀྱིལ་འཁོར་ཡོངས་རྫོགས་པ། །
བླ་མེད་དཀའ་གནད་ལྔ་བརྒྱའི་སྒྲོན་མེ་ཅན། །
ཐམས་ཅད་མཁྱེན་པ་ཏཱ་ར་ནཱ་ཐ་རྒྱལ། །
 
 
དྲི་བ་དང་པོ།
 
 
(དྲི་བ་དང་པོ་ནི།) འདུལ་བ་མདོ་རྩ་བ་ལས། ངེས་པར་འབྱུང་བའི་ཚུལ་ཁྲིམས་ཀྱི་དབང་དུ་བྱས་ཏེ་ཞེས་པས་དགོས་སོགས་ཆོས་བཞི་བསྟན་ཚུལ་དང་། དེའི་ཉིང་དགོས་མཐར་ཐུག་ལ་དགྲ་བཅོམ་པའི་རྒྱུད་ཀྱི་ཟག་མེད་ལམ་བདེན་འཇོག་མིན། མི་འཇོག་ན་མྱང་འདས་ཀྱི་ཐོབ་པ་འཇོག་པའི་རྒྱུ་མཚན་གང་ཡིན་ཞེས་པའི། (ཟུར་དང་པོའི་ལན་ནི།) བརྗོད་བྱ་དང་ཉིང་དགོས་གཉིས་རིམ་བཞིན། ཚུལ་ཁྲིམས་ཀྱི་ཞེས་པ་དང་། ངེས་པར་འབྱུང་བའི་ཞེས་པས་དངོས་སུ་བསྟན་ལ། བརྗོད་བྱ་བསྟན་པའི་ཤུགས་ཀྱིས་དགོས་པ་དང་འབྲེལ་བ་གཉིས་པོ་བསྟན་ནོ། །
དེ་ལ་རྒྱས་པར་དབྱེ་ན། དགོས་འབྲེལ་ཡན་ལག་བཅུ་གཉིས་ཡོད་དེ། 
དང་པོ། ངག་ཙམ་ལ་ཡོད་པའི་དགོས་འབྲེལ་ཡན་ལག་བཞི་ནི། སྐྱེས་བུ་སྐོམ་པའི་གདུང་པ་ལ། བུམ་པ་ན་ཆུ་ཡོད་ཅེས་སྨྲས་པ་ལྟ་བུ། ཐ་མལ་པའི་ངག་ལ་ཡང་བརྗོད་བྱ་དགོས་པ། འབྲེལ་བ་ཉིང་དགོས་དང་བཞི་ཡོད་དེ། མཚོ་ཊཱིཀ༨ལས། ངག་ཙམ་ལ་ཡོད་པའི་དགོས་འབྲེལ་ཡན་ལག་བཞི་ནི། ངག་དེས་བསྟན་པར་བྱ་བའི་དོན་དེ་ནི་བརྗོད་བྱ་ཡིན་ལ། ངག་ལ་བརྟེན་ནས་ངག་གི་བརྗོད་བྱའི་དོན་རྟོགས་པ་ནི་དགོས་པ་ཡིན་ཞིང་། ངག་གི་དོན་རྟོགས་པ་ལ་བརྟེན་ནས་སྐྱེས་བུའི་དགོས་དོན་གྲུབ་པ་ནི་ཉིང་དགོས་ཡིན་ནོ། །ཞེས་དང་། 
གཉིས་པ། དགོས་འབྲེལ་ངག་ལ་ཡོད་པའི་དགོས་སོགས་ཆོས་བཞི་ཡོད་དེ། མཚོ་ཊཱིཀ་ལས། དགོས་འབྲེལ་ངག་ལ་ཡོད་པའི་དགོས་འབྲེལ་ཡན་ལག་བཞི་ནི། བསྟན་བཅོས་ལུས་ཀྱི་དགོས་སོགས་ཆོས་བཞི་ཡོད་པ་དེ། བརྗོད་བྱ་ཡིན་ལ། དགོས་སོགས་ཆོས་བཞི་ཡོད་སྟོན་གྱི་ངག་ལ་བརྟེན་ནས་བསྟན་བཅོས་ལུས་ཀྱི་དགོས་སོགས་ཆོས་བཞི་ཡོད་པར་གོ་བ་དེ། དགོས་པ་ཡིན་ཞིང་དེ་ལྟར་གོ་བ་ལ་བརྟེན་ནས་རྟོག་ལྡན་བསྟན་བཅོས་ལ་འཇུག་པ་ནི། ཉིང་དགོས་ཡིན་ནོ། །ཉིང་དགོས་དེ་ནི་དགོས་པ་ལ་བརྟེན་ནས་བྱུང་ཞིང་། དགོས་པ་དེ་དགོས་འབྲེལ་གྱི་ངག་ལ་བརྟེན་ནས་བྱུང་བ་ནི་འབྲེལ་བ་ཡིན་ནོ། །ཞེས་དང་། 
གསུམ་པ། བསྟན་བཅོས་ལུས་ལ་ཡོད་པའི་དགོས་འབྲེལ་ཡན་ལག་བཞི་ཡོད་དེ། མཚོ་ཊཱིཀ་༩ལས། བསྟན་བཅོས་ལུས་ལ་ཡོད་པའི་དགོས་འབྲེལ་ཡན་ལག་བཞི་ནི། (མཆན་ལས། དགེ་འདུན་ཐམས་ཅད་འདུས་པ་ན་ཞེས་པ་ནས་རྫོགས་སོ་ཡན་ཆད་འདུལ་བའི་གཞུང་རིལ་པོ་འདི་ལ་བརྗོད་བྱ་དགོས་པ། འབྲེལ་བ་ཉིང་དགོས་དང་བཞི་ཡོད་དེ།)བསྟན་བཅོས་འདིའི་བརྗོད་བྱ་ནི། (མཆན་ལས། སོ་སོ་ཐར་བའི་སྡོམ་པ་སྟེ།)ངེས་པར་འབྱུང་བའི་ཚུལ་ཁྲིམས་ཡིན་ལ། ཚུལ་ཁྲིམས་དེ་བདེ་བླག་ཏུ་རྟོགས་པ་ནི་དགོས་པ་ཡིན་ཞིང་། མྱ་ངན་ལས་འདས་པ་ནི་ཉིང་དགོས་ཡིན་ནོ། །(མཆན་ལས། འབྲེལ་བ་གང་ཞེ་ན། མྱ་ངན་ལས་འདས་པ་ཐོབ་པ་ནི་ཚུལ་ཁྲིམས་རྟོགས་པ་ལས་བྱུང་ཞིང་། ཚུལ་ཁྲིམས་རྟོགས་པ་དེ་བསྟན་བཅོས་འདི་ལ་བརྟེན་ནས་བྱུང་བ་ནི་འབྲེལ་བ་ཡིན་ནོ། །ཞེས་དང་། འདུལ་བ་མདོ་རྩ་ལས། ངེས་པར་འབྱུང་བའི་ཚུལ་ཁྲིམས་ཀྱི་དབང་དུ་བྱས་ཏེ། ཞེས་དང་། ཀུན་མཁྱེན་མཚལ་མིན་པས་མཛད་པའི་འདུལ་བ་བདུད་རྩིའི་ཉིང་ཁུ་ལས། དེ་ཡང་འདིར་ངེས་པར་འབྱུང་བ་སོ་ཐར་གྱི་ཚུལ་ཁྲིམས་ཀྱི་དབང་དུ་བྱས་ནས། ཞེས་དང་། (ཟུར་གཉིས་པའི་ལན།)དེའི་ཉིང་དགོས་མཐར་ཐུག་ལ་དགྲ་བཅོམ་པའི་རྒྱུད་ཀྱི་ཟག་མེད་ལམ་བདེན་མི་འཇོག་པའི་རྒྱུ་མཚན་ཡོད་དེ། དེ་གཙོ་བོ་མ་ཡིན་པའི་ཕྱིར། ཊཱི་ཀ་ལས། ཅིའི་ཕྱིར་ཟག་པ་མེད་པའི་ལམ་མི་གཟུང་ཞེ་ན། གཙོ་བོ་མ་ཡིན་པའི་ཕྱིར་རོ། །
ཞེས་དང་། (ཟུར་གསུམ་པའི་ལན།) དེའི་ཉིང་དགོས་མཐར་ཐུག་ལ་མྱང་འདས་ཀྱི་ཐོབ་པ་འཇོག་པའི་རྒྱུ་མཚན་ཡོད་དེ། དེའི་ཉིང་དགོས་མཐར་ཐུག་ལ་ཆོས་རྣམ་པ་གཉིས་ཡོད་པའི་ཕྱིར་རོ། ། མཚོ་ཊཱིཀ་ལས། འདི་ལ་མཐར་ཐུག་པའི་ཉིང་དགོས་གཉིས་ཡོད་དེ། མྱ་ངན་ལས་འདས་པ་དང་།དེ་ཐོབ་པའོ། སྔ་མ་ནི་འདུས་མ་བྱས་ཡིན་ལ། ཕྱི་མ་ནི་འདུས་བྱས་ཡིན་ཏེ། ལྡན་མིན་འདུ་བྱེད་ཡིན་པའི་ཕྱིར་རོ། །ཞེས་དང་། མཛོད་རྩ་བ་ལས། མི་ལྡན་པ་ཡི་འདུ་བྱེད་རྣམས། །ཐོབ་དང་མ་ཐོབ་སྐལ་མཉམ་དང་། །འདུ་ཤེས་མེད་སྙོམས་འཇུག་དག་དང་། །སྲོག་དང་མཚན་ཉིད་རྣམས་དང་ནི། །མིང་གི་ཚོགས་ལ་སོགས་པ་ཡང་། །ཞེས་དང་། མཚོ་ཊཱིཀ་མཆན་བུ་ལས། ཟག་བཅས་ཀྱི་ཐོབ་པ་དང་ཟག་མེད་ཀྱི་ཐོབ་པ་ཐམས་ཅད་ལྡན་མིན་འདུ་བྱེད་ཡིན་པར་བཤད་དེ། ཞེས་གསུངས་པའི་ཕྱིར་རོ། །
དོགས་པ་ཅུང་ཟད་བྱེད་པ་ལ། ལུགས་འདིར་ལྷག་མེད་མྱང་འདས་ཐོབ་བྱ་མ་ཡིན་པར་ཐལ། ཁྱོད་ཐོབ་པའི་གང་ཟག་མེད་པའི་ཕྱིར་རོ། །དེ་ཐོབ་པའི་གང་ཟག་ལ་ལྷག་མེད་དགྲ་བཅོམ་པ་འཇོག་དགོས་྄པ་གང་ཞིག དེ་མེད་པའི་ཕྱིར། ལྷག་བཅས་དགྲ་བཅོམ་པ་མྱང་ངན་ལས་འདས་པ་ན་སྐུ་ཐུགས་རིག་པ་རྒྱུན་ཆད་འགྲོ་བའི་དབང་གིས་ཡིན་པ་འདྲའོ། །ཡང་ན་ལྷག་བཅས་དགྲ་བཅོམ་པའི་སྨོན་ལམ་གྱི་དབང་གིས་སླར་ཡང་འདོད་པ་ལ་སྐྱེ་བ་མི་ལེན་པའི་རྒྱུ་མཚན་གཙོ་བོ་གང་ཡིན་ནམ་དཔྱད་དགོས་སོ། །སྙིང་རྗེའི་དབང་གིས་སླར་ཡང་སྐྱེ་བ་མི་ལེན་པའི་རྒྱུ་མཚན་ཡོད་མེད་དཔྱད་པར་བྱའོ། །ངེས་པར་དུ་འདོད་པ་ལ་སྐྱེ་བ་བླངས་པ་ལ་ལས་ཉོན་ཀྱི་དབང་གིས་སྐྱེ་བ་ལེན་དགོས་པའི་རྒྱུ་མཚན་ཡོད་མེད་དཔྱད་དགོས་སོ། ། གཤམ་ གྱི་ ལུང་ འདི་ དག་ ཟུར་ དུ་ བཀོད་པ་ཡིན་ཏེ། ཊཱི་ཀ་ལས། ཅིའི་ཕྱིར་ཟག་པ་མེད་པའི་ལམ་མི་གཟུང་ཞེ་ན་གཙོ་བོ་མ་ཡིན་པའི་ཕྱིར། ཞེས་དང་། ཊཱི་ཀ་ལས། མྱ་ངན་ལས་འདས་པ་ནི་དོན་དམ་པར་གཙོ་བོ་ཡིན་ཏེ། དགེ་བ་དང་རྟག་པའི་ཕྱིར་རོ། །ཞེས་དང་། ཊཱི་ཀ་ལས། ངེས་པར་འབྱུང་བ་ནི་ངེས་པར་འབྱུང་བ་སྟེ། ཕྱིར་མི་ལྡོག་པ་ཐོབ་པར་བྱ་བ་ཕུང་པོ་ལྷག་མ་མེད་པའི་དབྱིངས་སུ་མྱ་ངན་ལས་འདས་པ་ཐོབ་པ་ཞེས་བྱ་བའི་ཐ་ཚིག་གོ །ཞེས་དང་། ཊཱི་ཀ་ལས། ཟག་མེད་ཀྱི་ལམ་ནི་མཐར་ཐུག་པའི་ཉིང་དགོས་མ་ཡིན་ཏེ། ཞེས་དང་། ཕྲན་ཚེགས་འགྲེལ་བ་ལས། སྡུག་བསྔལ་ལ་ཆོས་ཤེས་པའི་བཟོད་པ་ནས་ཕུང་པོ་ལྷག་མ་མེད་པའི་མྱ་ངན་ལས་འདས་པ་ཐོབ་པ་ཞེས་བྱ་བའི་བར་ནི་དགོས་པའི་དགོས་པ་ཡིན་ནོ། །ཞེས་དང་། ཊཱི་ཀ་ལས། བརྗོད་པར་བྱ་བ་དང་དགོས་པའི་དགོས་པ་ནི་ཚུལ་ཁྲིམས་དང་ངེས་པར་འབྱུང་བའི་སྒྲ་གཉིས་ཀྱིས་གོ་རིམ་བཞིན་དུ་མངོན་སུམ་དུ་བསྟན་ལ། འབྲེལ་བ་དང་དགོས་པ་ནི་ཤུགས་ཀྱིས་བསྟན་ཏེ། ཞེས་དང་། 
 
 
དྲི་བ་གཉིས་པ།
 
 
(དྲི་བ་གཉིས་པ་) སུམ་བརྒྱ་བ་ལས། ཚུལ་ཁྲིམས་ལྡན་ཞིང་ཞེས་སོགས་ཀྱི་ཁྱད་པར་དྲུག་ཚང་བའི་སློབ་དཔོན་ཡིན་ན་འདུལ་བ་ནས་གསུངས་པའི་མཁན་པོར་འོས་པས་ཁྱབ་མིན། ཁྱབ་ན་མདོ་རྩ་བར་བསྙེན་པར་རྫོགས་ནས་ལོ་བཅུ་མ་ལོན་པར་མཁན་པོ་ཉིད་དང་གནས་ཉིད་དང་མི་གནས་པར་འདུག་པར་མི་བྱའོ་ཞེས་གསུངས་པའི་དོན་དང་འགལ་མིན་ཇི་ལྟར་ཡིན་ཞེས་པའི་ལན། (ཟུར་དང་པོའི་ལན་)ཚུལ་ཁྲིམས་ལྡན་ཞིང་ཞེས་སོགས་ཀྱི་ཁྱད་པར་དྲུག་ཚང་བའི་སློབ་དཔོན་ཡིན་ན་འདུལ་བ་ལས་གསུངས་པའི་མཁན་པོར་འོས་པས་ཁྱབ་སྟེ། འདུལ་བ་བདུད་རྩིའི་ཉིང་ཁུ་༦ལས། གནས་ཀྱི་བླ་མར་འོས་པ་ནི། སུམ་བརྒྱ་བ་ལས། ཚུལ་ཁྲིམས་ལྡན་ཞིང་འདུལ་བའི་ཆོ་ག་ཤེས། །ནད་པ་སྙིང་བརྩེ་འཁོར་ནི་དག་པ་དང་། །ཆོས་དང་ཟང་ཟིང་ཕན་འདོགས་བརྩོན་པ་དང་། །དུས་སུ་འདོགས་པ་དེ་དག་བླ་མར་བསྔགས། །ཞེས་པ་ལྟར། བསྙེན་པར་རྫོགས་ནས་བར་མ་ཆད་པར་ལོ་བཅུ་ལོན་ཞིང་ཚུལ་ཁྲིམས་དག་པ། འདུལ་བའི་སྡེ་སྣོད་ཤེས་པ། རང་དང་ལྟ་བ་དང་མཚན་མཐུན་པ། སྨྱོ་འཁྲུགས་ཚོར་བས་གཟིར་བ་མ་ཡིན་པ། ལུས་དང་ས་རང་བཞིན་དུ་གནས་པ། སྙིང་རྗེ་དང་བཟོད་པ་དང་ལྡན་པ་ཞེས་པ་ནས། དང་པོ་གཉིས་བརྟན་པའི་ཡན་ལག །གསུམ་པ་མཁས་པའི་ཡན་ལག །ཕྱི་མ་རྣམས་ཕན་འདོགས་ཀྱི་ཡན་ལག་གོ །མཁན་པོ་དེ་ཉིད་གནས་ཉིད་ཡིན་ནོ། །ཞེས་དང་། མཚོ་ཊཱིཀ་༡༦༩ལས། གནས་ཀྱི་བླ་མའི་མཚན་ཉིད་ནི། རང་གི་གནས་པ་ལ་ལྟོས་ནས་དངོས་སུ་ཆོས་འབྲེལ་གྱི་ཡུལ་ཁྱད་པར་ཅན་ཉིད་དུ་གནས་པའོ། །
གནས་ཀྱི་བླ་མ་ལ་གཉིས་ཏེ། མཁན་པོ་དང་གནས་ཀྱི་སློབ་དཔོན་ནོ། །དེ་ཡང་ཆོས་བཞི་དང་ལྡན་ན་མཁན་པོ་དང་གནས་ཀྱི་སློབ་དཔོན་བྱར་རུང་སྟེ། བཙུན་པ་དང་། བརྟན་པ་དང་། མཁས་པ་དང་། ཕན་འདོགས་ཀྱི་ཡན་ལག་དང་ལྡན་པའོ། དེ་ཡང་བཙུན་པའི་ཡན་ལག་ནི་བསྙེན་རྫོགས་ཀྱི་སྡོམ་ལྡན་ཕམ་པས་མ་གོས་ཤིང་རང་བཞིན་གྱི་ཁ་ན་མ་ཐོ་བ་ལ་འཛེམས་པ་སྟེ། ལུང་རྣམ་འབྱེད་གཅིག་ལས་འཕྲོས་པ་དང་འོད་ལྡན་ལས། ཚུལ་ཁྲིམས་དང་ལྡན་ཞིང་ཞེས་བྱ་བ་ནི་ཕམ་པའི་ལྟུང་བ་བཞི་པོ་རྣམས་ལས་གང་ཡང་རུང་བ་མ་བྱུང་བའོ་ཞེས་གསུངས་པ་དང་། ཊཱི་ཀ་ལས། ཚུལ་ཁྲིམས་དང་ལྡན་པ་ནི་འཆལ། (མཆན་བུ་ལས། སྡིག་པ་མི་དགེ་བའི་སྐབས་མེད་པའི་ཕྱིར་ཞེས་ཏེ།)མཛོད་ལས། འཆལ་བའི་ཚུལ་ཁྲིམས་མི་དགེའི་གཟུགས། །(མཆན་བུ་ལས། ཞེས་གསུངས་པ་ལྟར་སྡིག་པ་མི་དགེ་བ་ལ་འཆལ་བའི་ཚུལ་ཁྲིམས་ཞེས་བྱའོ།)པའི་ཚུལ་ཁྲིམས་ཀྱི་སྐབས་མེད་པའི་ཕྱིར་ཞེས་པ་གོ་རིམ་བཞིན་དུ་སྦྱར་རོ། །བརྟན་པའི་ཡན་ལག་ནི་བསྙེན་པར་རྫོགས་ནས་བར་མ་ཆད་པར་ལོ་བཅུ་ལོན་པའོ། མཁས་པའི་ཡན་ལག་ནི་འདུལ་བ་ཤེས་པའོ། ཕན་འདོགས་ཀྱི་ཡན་ལག་ནི་ཆོས་བཅུ་གཉིས་ཏེ། ཞེས་དང་། ཇི་སྐད་དུ། སྙིང་རྗེ་བཟོད་ལྡན་ནང་འཁོར་དག་པ་དང་། །ཕན་འདོགས་གཉིས་བརྩོན་མཚན་མཐུན་ལྟ་བ་དག །སྨྲ་ཤེས་དོན་གོ་ཤེས་པ་རང་བཞིན་གནས། ། ལུས་ནི་ཐ་མལ་ས་ནི་རང་བཞིན་གནས། །ཞེས་དང་། མདོ་རྩ་ལས། ནད་གཡོག་དང་། འགྱོད་པ་བསལ་བ་དང་། སྡིག་པ་ཅན་གྱི་ལྟ་བའི་རྣམ་པ་སྤང་བ་དང་། གནས་མངོན་པར་མི་དགའ་བ་འདོར་བ་དག་ལ་བྱེད་དམ་བྱེད་དུ་འཇུག་ནུས་པའོ། །ཞེས་དང་། ཟུར་ཕྱི་མའི་ལན། མདོ་རྩ་བར། བསྙེན་པར་རྫོགས་ནས་ལོ་བཅུ་མ་ལོན་པར་མཁན་པོ་ཉིད་དང་མི་གནས་པར་འདུག་པར་མི་བྱའོ་ཞེས་པའི་དོན་འདི་ལྟར་ཡིན་པར་སྙམ་སྟེ། ལོ་བཅུ་ལོན་ཞིང་ལྔ་ཕྲུགས་དང་ལྡན་པ་ལས་གཞན་དུ་ན་གསུམ་རིག་པ་དགྲ་བཅོམ་པ་ཡིན་ཡང་མཁན་པོ་ཉིད་དང་། གནས་ཉིད་དང་། མི་གནས་པར་འདུག་པར་མི་བྱའོ་ཞེས་དེ་ལྟར་འགྲེལ་དགོས་པར་སྙམ་སྟེ། མདོ་རྩ་བར། བསྙེན་པར་རྫོགས་ནས་ལོ་བཅུ་མ་ལོན་པར་མཁན་པོ་ཉིད་དང་གནས་ཉིད་དང་མི་གནས་པར་འདུག་པར་མི་བྱའོ།འོག་ནས་འབྱུང་བ་དག་ལས་ལྷན་ཅིག་སྦྱར་བ་ཐ་མ་གང་དང་ཡང་མི་ལྡན་པ་ནི་མ་ཡིན་ནོ།། ཞེས་དང་། མཚོ་ཊཱིཀ་༢༠༠ལས། འོན་ཀྱང་གཞུང་འདིའི་དོན་ལུང་དང་ཊཱི་ཀ་ལས་འདི་ལྟར་གསུངས་ཏེ། ལོ་ལྔ་ལོན་ཞིང་ལྷན་ཅིག་སྦྱར་བ་ཐ་མ་དང་མི་ལྡན་ན་གསུམ་པ་རིག་པ་དགྲ་བཅོམ་པ་ཡིན་ཡང་གནས་མ་བཅས་པར་ལྗོངས་རྒྱུ་ཞིང་འགྲོ་བར་མི་བྱ་སྟེ། འགྲོ་ན་དགྲ་བཅོམ་པ་ལ་ཡང་གནས་མེད་ཀྱི་ཉེས་པ་བསྐྱེད་ཞེས་བསྟན་པས་གཞན་ལ་ལྟ་ཅི་སྨོས་སོ། །ཞེས་དང་། སྐབས་འདིའི་གསུམ་རིག་པ་ནི། སྔོན་གྱི་གནས་རྗེས་སུ་དྲན་པའི་མངོན་ཤེས་དང་། འཆི་འཕོ་དང་སྐྱེ་བ་ཤེས་པའི་མངོན་ཤེས། ཟག་པ་ཟད་པའི་མངོན་ཤེས་འོ། །མཚོ་ཊཱིཀ་༢༠༡ལས། གསུམ་རིག་པ་ནི། ཊཱི་ཀ་ལས། རིག་པ་གསུམ་པོ་སྔོན་གྱི་གནས་དང་། འཆི་འཕོ་དང་སྐྱེ་བ་དང་། ཟག་པ་ཟད་པ་ཞེས་བྱ་ཞེའོ། །ཞེས་དང་། མཚོ་ཊཱིཀ མཆན་ལས། དགྲ་བཅོམ་པ་ལ་ལྟུང་བ་བསྐྱེད་པའི་ལུང་ཁུངས་གསུམ་ཡོད་དོ།།ཞེས་དང་། རྣམ་པར་གཏན་ལ་དབབ་པ་བསྡུ་བ་ལས། མི་སློབ་པ་ནི་ལྟུང་བ་མེད་དོ། །དེ་ནི་ཉོན་མོངས་པ་ཅན་གྱི་ལྟུང་བ་འབྱིན་མི་སྲིད་པའི་ཕྱིར་རོ། །ཞེས་དང་། མཚོ་ཊཱིཀ་༡༩༢ལས། བཀག་པ་ནི་དགག་བྱ་དང་ལྡན་པ། སྲོག་ལ་བབས་ཀྱང་མ་གནང་བ་སྟེ། ཊཱི་ཀ་ལས། བཀག་པ་ཞེས་བྱ་བ་ནི་སྲོག་ལ་བབས་ཀྱང་གཞི་འདི་རྣམ་པ་ཐམས་ཅད་དུ་མི་བྱའོ་ཞེས་བྱ་བ་སྟེ། དཔེར་ན་ང་ལ་སྟོན་པར་སྨྲ་བ་རྣམས་ཀྱིས་ཐ་ན་རྩྭའི་མཆོག་མས་ཀྱང་ཆང་མི་བླུག་མི་བཏུང་ངོ་། །ཞེས་དང་། མཚོ་ཊཱིཀ་༤༡༢ལས། རང་བཞིན་གྱི་ཁ་ན་མ་ཐོ་བ་ནི་སྲོག་ལ་བབ་ཀྱང་མ་གནང་བའི་ཕྱིར། རྣམ་པར་དག་པ་བག་ཡངས་དང་འབྲེལ་བ་མི་སྲིད་ཀྱང་རང་བཞིན་གྱི་ཁ་ན་མ་ཐོ་བ་ལ་ཞུགས་ན་དེ་ཉིད་ཀྱིས་ཚུལ་ཁྲིམས་ཀྱི་བར་ཆད་དུ་འགྱུར་བའི་ཕྱིར། ཞེས་དང་། མཚོ་ཊཱིཀ་༤༡༤ལས། དེ་ལྟར་ན་ཕམ་ལྷག་ལ་བག་ཡངས་མེད་ལ། སྤང་ལྟུང་མན་ཆད་ལ་བག་ཡངས་ཡོད་དོ། །ཞེས་བསྟན་པའོ། ། སྤང་ལྟུང་མན་ཆད་པོ་དེ་དག་གི་ཡང་རང་བཞིན་གྱི་ཁ་ན་མ་ཐོ་བ་ལ་བག་ཡངས་མེད་ལ། བཅས་པའི་ཁ་ན་མ་ཐོ་བའི་གཞི་ལ་བག་ཡངས་ཡོད་པ་སྟེ། བསྡུ་བ་ལས། ལྟུང་བ་ཕྲན་ཚེགས་ཕྲ་མོ་ཞེས་བྱ་བ་ནི། རང་བཞིན་གྱི་ཁ་ན་མ་ཐོ་བ་དང་བཅས་པ་མ་གཏོགས་པའོ་ཞེས་གསུངས་སོ། །མཛོད་འགྲེལ་༣༥༧ལས། ཉན་ཐོས་འདུལ་བ་པ་རྣམས་ནི་ཆང་འཐུང་པའི་ལྟུང་བ་རང་བཞིན་གྱི་ཁ་ན་མ་ཐོ་བར་འདོད་ལ། ཉན་ཐོས་མངོན་པ་བ་རྣམས་ནི་ཆང་འཐུང་པའི་ལྟུང་བ་བཅས་པའི་ཁ་ན་མ་ཐོ་བར་འདོད། ཞེས་དང་། མཚོ་ཊཱིཀ་༤༡ལས། ཆང་འཐུང་བ་ལ་སོགས་པ་བཅས་པའི་ཁ་ན་མ་ཐོ་བ། ཞེས་གསུངས་པའི་ཕྱིར་རོ། ། 
 
 
དྲི་བ་གསུམ་པ།
 
 
(དྲི་བ་གསུམ་པ།) ལུང་གཞི་ལས། མཁན་པོ་གཉིས་དང་སློབ་དཔོན་ལྔ་གསུངས་པས་འདུལ་བ་ནས་བཤད་པའི་མཁན་སློབ་ལ་གྲངས་དེར་ངེས་སམ་མ་ངེས། དེ་དག་གི་མཚན་ཉིད་དང་། མཁན་སློབ་ཏུ་གྱུར་པའི་ཚད་སོགས་གང་ཡིན་ཞེས་པའི། (ཟུར་དང་པོའི་ལན།)འདུལ་བ་ནས་བཤད་པའི་མཁན་སློབ་ལ་བདུན་དུ་གྲངས་མ་ངེས་ཏེ། མཚོ་ཊཱིཀ་༡༡༦ལས། འདིར་འདུལ་བ་ནས་བཤད་པའི་བླ་མ་ལ་བདུན་དུ་གྲངས་ངེས་ཞེས་སྔ་མ་རྣམས་འཆད་དོ། །འོན་ཀྱང་འདུལ་བ་ནས་བཤད་པའི་མཁན་སློབ་བདུན་དུ་གྲངས་ངེས་པ་མ་ཡིན་ཏེ། ལུང་གཞི་ལས། དགེ་བསྙེན་གྱི་སྡོམ་པ་འབོགས་པའི་སློབ་དཔོན་གསུངས་པ་དང་། རབ་ཏུ་འབྱིན་པའི་མཁན་མོ་དང་། དགེ་སློབ་མའི་མཁན་མོ་དང་། བསྙེན་རྫོགས་བྱེད་པའི་མཁན་མོ་སྟེ་བུད་མེད་ལ་མཁན་མོ་གསུམ་ཡོད་པའི་ཕྱིར་དང་། དགེ་སློབ་མའི་ལས་བྱེད་པ་མོ་ལ་སོགས་པ་ཡང་སློབ་དཔོན་མ་ཉིད་ཡིན་པར་རིག་པའི་ཕྱིར་རོ། །དེས་ན་འདིར་བླ་མ་བདུན་དུ་ཕྱེ་བ་ནི། བླ་མ་རྣམས་ཀྱི་རྣམ་གཞག་བསྟན་པའི་སྐབས་འདིའི་ལུང་གཞི་ལས་བླ་མ་བདུན་དུ་གསུངས་པས། དེ་ཙམ་ཞིག་འདིར་བསྟན་པ་ཡིན་ནོ། །ཞེས་དང་། ལུང་གཞི་ལས། སློབ་དཔོན་ནི་ལྔ། མཁན་པོ་ནི་གཉིས་སོ། །ཞེས་དང་། མཚོ་ཊཱིཀ་༡༡༥ལས། སྐབས་འདིར་བླ་མ་བདུན་དུ་དབྱེ་སྟེ། རབ་ཏུ་འབྱིན་པར་བྱེད་པའི་མཁན་པོ་དང་བསྙེན་པར་རྫོགས་པར་བྱེད་པའི་མཁན་པོ་དང་། ༡དགེ་ཚུལ་གྱི་སློབ་དཔོན་དང་། ༢གསང་སྟེ་སྟོན་པ་དང་། ༣ལས་བྱེད་པ་དང་། ༤གནས་སྦྱིན་པ་དང་། ༥ཀློག་པའི་སློབ་དཔོན་ནོ། །ཞེས་དང་། ཡང་དེ་ཉིད་༡༡༥ལས། དེ་ཐམས་ཅད་མཁན་པོ་དང་། སློབ་དཔོན་གཉིས་སུ་འདུས་སོ། །ཞེས་དང་།༥འདུལ་བ་བདུད་རྩིའི་ ཉིང་ཁུ་ལས། དེ་ལ་མཁན་པོ་ལ། རབ་བྱུང་དང་བསྙེན་རྫོགས་ཀྱི་མཁན་པོ་གཉིས་སོ། །སློབ་དཔོན་ལ། ༡དགེ་ཚུལ་གྱི། ༢གསང་སྟེ། ༣ལས་ཀྱི། ༤གནས་ཀྱི། ༥ཀློག་པའི་སློབ་དཔོན་དང་ལྔའོ། ཞེས་དང་། མདོ་རྩ་བར། ༡དེ་ནི་སློབ་དཔོན་ཡིན་ནོ། །༢གསང་སྟེ་སྟོན་པ་དང་། ༣ལས་བྱེད་པ་དང་། ༤གནས་སྦྱིན་པ་དང་། ༥ཀློག་པ་ཡང་ངོ་། །ཞེས་དང་། མཚོ་ཊཱིཀ་༨༠ལས། མཁན་པ་དུ་ཡོད། སློབ་དཔོན་དུ་ཡོད་མི་ཤེས་ན་སློབ་དཔོན་ནི་ལྔ། མཁན་པོ་ནི་གཉིས་སོ། །
ཡང་མཚོ་ཊཱིཀ་༨༠ལས། མཁན་པོ་གཉིས་སྐབས་འདིར་བསྟན་པ་ནི། རབ་ཏུ་བྱུང་བའི་མཁན་པོ་ནི་རབ་ཏུ་བྱུང་བའི་བྱ་བ་ཐམས་ཅད་ཀྱི་སྔོན་དུ་འགྲོ་བས་དང་པོར་བསྟན་ལ། བསྙེན་རྫོགས་ཀྱི་མཁན་པོ་ནི་འདྲ་བའི་ཞར་ལ་འདྲ་བ་བསྟན་ན་ཚིག་ཉུང་བ་དང་རྟོགས་པར་སླ་བའི་ཕྱིར་ན་སྐབས་འདིར་བསྟན་པའོ། །ཞེས་དང་། མདོ་རྩ་བར། རབ་ཏུ་འབྱུང་བ་དང་ཞེས་པ་ནས་གནས་པ་ལའོ། །ཞེས་དང་། (ཟུར་གཉིས་པའི་ལན།)མཚོ་ཊཱིཀ་༡༡༥ལས། བླ་མ་སྤྱིའི་མཚན་ཉིད་དང་སོ་སོའི་མཚན་ཉིད་དོ། །དང་པོ་ནི། རང་གི་སློབ་མ་ལ་ལྟོས་ནས་དངོས་སུ་ཆོས་འབྲེལ་གྱི་ཡུལ་ཁྱད་པར་ཅན་ཉིད་དུ་གནས་པའོ། །གཉིས་པ་ལ་གཉིས་ཏེ། བླ་མ་བྱར་རུང་བའི་མཚན་ཉིད། བླ་མ་ཡིན་པའི་མཚན་ཉིད་དོ། །
དང་པོ་ནི། མཁན་པོ་བྱར་རུང་དང་གནས་ཀྱི་སློབ་དཔོན་བྱར་རུང་མཚན་ཉིད་འདྲ་སྟེ། བཙུན་ཞིང་བརྟན་པའི་ཡན་ལག་དང་ལྡན་པ། མཁས་ཤིང་ཕན་འདོགས་པའི་ཡན་ལག་དང་ལྡན་པ་སྟེ་རྒྱས་པར་འོག་དུ་འཆད་དོ། །ཞེས་དང་། མཚོ་ཊཱིཀ་༡༦༠ལས། དང་པོ་གནས་ཀྱི་བླ་མའི་མཚན་ཉིད་ནི། རང་གི་གནས་པ་ལ་ལྟོས་ནས་དངོས་སུ་ཆོས་འབྲེལ་གྱི་ཡུལ་ཁྱད་པར་ཅན་ཉིད་དུ་གནས་པའོ། །གནས་ཀྱི་བླ་མ་ལ་གཉིས་ཏེ། མཁན་པོ་དང་གནས་ཀྱི་སློབ་དཔོན་ནོ་ཞེས་སོགས་གོང་དྲི་བ་གཉིས་པའི་སྐབས་སུ་རྒྱས་པར་བཤད་ཟིན་པས་དེར་ལྟ་བར་བྱའོ། །གཉིས་པ་བླ་མ་ཡིན་པའི་མཚན་ཉིད་ནི། བླ་མར་གྱུར་པའི་དུས་འོག་ནས་འཆད་པར་འགྱུར་བ་དེ་ཉིད་ཡིན་ནོ། །ཞེས་དང་། དགེ་ཚུལ་གྱི་སློབ་དཔོན་ལ་རྣམ་པ་གཉིས་སུ་འཇོག་ཚུལ་ཡོད་དོ། །དང་པོ། སྒྲུབ་བྱ་ཡུལ་གྱི་རྒྱུད་ལ་དགེ་ཚུལ་གྱི་སྡོམ་པ་སྐྱེས་པའི་ཆ་ནས་དེའི་སློབ་དཔོན་དུ་བཞག་པ་དེ་སྒྲུབ་བྱ་དེའི་དགེ་ཚུལ་གྱི་སློབ་དཔོན་གྱི་མཚན་ཉིད། བསྒྲུབ་ཡུལ་དེ་ལ་ལྐོག་ཏུ་བར་ཆད་དྲིས་པའི་དེའི་སློབ་དཔོན་དུ་བཞག་པ་དེ་དེའི་གསང་སྟེ་སྟོན་པའི་སློབ་དཔོན་གྱི་མཚན་ཉིད། དེས་གཞན་གསུམ་ལ་རིགས་འགྲེ། 
གཉིས་པ། དགེ་ཚུལ་གྱི་སློབ་དཔོན་བྱར་འོས་པ་དེ། དགེ་ཚུལ་གྱི་སློབ་དཔོན་གྱི་མཚན་ཉིད་ཡིན་ཏེ། མཚོ་ཊཱིཀ་༡༡༦ལས། དགེ་སློང་ཆོས་དྲུག་ལྡན་གྱི་སྟེང་དུ་དགེ་ཚུལ་གྱི་སྡོམ་པ་འབོགས་པའི་ཆོ་ག་ལེགས་པར་ཤེས་པ་སྟེ་ཆོས་བདུན་དང་ལྡན་ན་དགེ་ཚུལ་གྱི་སློབ་དཔོན་བྱར་རུང་ངོ་། །ཞེས་དང་། དགེ་སློང་ཆོས་དྲུག་ལྡན་གྱི་སྟེང་དུ་བར་ཆད་འདྲི་བའི་ཆོ་ག་ལེགས་པར་ཤེས་པ་སྟེ་ཆོས་བདུན་དང་ལྡན་ན་གསང་སྟེ་སྟོན་པའི་སློབ་དཔོན་བྱར་རུང་སྟེ། དེ་ཡང་བསྐོ་བའི་ཚེ་ན་ནི་ཆོས་བཅོ་ལྔ་ཚང་བ་དེ་དགོས་སོ། །ལས་ཀྱི་ཁ་སྐོང་བར་འོས་ཤིང་ལས་ཀྱི་ཆོ་ག་ལེགས་པར་ཤེས་པ་དང་ཆོས་དེ་གཉིས་དང་ལྡན་ན་ལས་ཀྱི་སློབ་དཔོན་བྱར་རུང་ངོ་། །ཀློག་པའི་སློབ་དཔོན་བྱར་རུང་བ་ནི། རབ་བྱུང་སྡེ་ལྔ་རང་རང་གི་སྡོམ་པ་དག་པ་དང་། ས་རང་བཞིན་དུ་གནས་པ་དང་།ལྟ་བ་མཐུན་པ་དང་། མཚན་མཐུན་པ་དང་། རང་གི་བསླབ་བྱའི་ཆོས་དེ་ལེགས་པར་ཤེས་པ་སྟེ་ཆོས་ལྔ་དང་ལྡན་ན་(མཆན་ལས་ཆོས་དེ་མི་ཤེས་པ་ལ་བཀླག་ལུང་ཞུར་རུང་བ་ཡང་ཡོད།)འོ། ། ཞེས་དང་། ཡང་མཚོ་ཊཱིཀ༡༢༠ལས། གཉིས་པ་རང་ལུགས་བཞག་པ་ནི། ཀློག་ཏུ་བར་ཆད་རྣམས་དྲིས་པ་ན་གསང་སྟེ་སྟོན་པ་སློབ་དཔོན་དུ་གྱུར་པ་ཡིན་ཏེ། སྔར་གྱི་གཞུང་བཞི་པོ་དེ་དག་གིས་གྲུབ་ལ། ཞེས་དང་། མདོ་རྩ་བར། ཀློག་པ་ནི་ཚིགས་སུ་བཅད་པ་གཅིག་ལན་གསུམ་བཟླས་ནའོ། ། ཞེས་དང་། ལུང་གཞི་ལས། ཀློག་པའི་སློབ་དཔོན་གང་ཞེ་ན། གང་ལས་ཚིག་བཞི་པའི་ཚིགས་སུ་བཅད་པ་ཙམ་ཡང་གཟུང་བའོ། །ཞེས་དང་། མཚོ་ཊཱིཀ་༡༢༤ལས། ཅུང་འོག་ནས། གནས་སྦྱིན་པ་ནི་ཞག་གཅིག་ཅེས་པ་ཊཱི་ཀ་ལས་ཞག་གཅིག་ཅེས་བྱ་བ་ནི་ཉིན་མཚན་གཅིག་གོ་ཞེས་བཤད་ཀྱང་། ཉིན་མོའི་ཆ་ནི་མཚོན་པ་ཙམ་ཡིན་གྱི་ངེས་བཟུང་དུ་དགོས་པ་ནི་མ་ཡིན་ཏེ། རང་གི་རྣམ་བཤད་ལས། གནས་ཀྱི་སློབ་དཔོན་ནི་གང་ཡིན་ཞེ་ན། གང་ཞིག གང་དང་ཉེ་བར་མཚན་མོ་གཅིག་ཀྱང་གནས་པས་གནས་སུ་འགྱུར་ཞེས་བཤད་དོ། །མཐར་ཐུག་ནའོ་ཞེས་མཚན་མོ་མཐའི་སྐད་ཅིག་གམ་སྐྱ་རེངས་ཤར་བ་ལ་ལྟོས་སྙམ་ན་འདིའི་མཐར་ཐུག་ནི་ཞག་གཅིག་གི་མཐར་ཐུག་མཚན་མོ་མཐའི་སྐད་ཅིག་དེ་ཉིད་ཡིན་ལ། སྐྱ་རེངས་ཤར་བ་ན་ནི་སློབ་དཔོན་དུ་གྱུར་པ་ཉིད་དོ་ཞེས་རིགས་ཏེ། ཞེས་དང་། འདུལ་བ་བདུད་རྩིའི་ཉིང་ཁུ་༧ལས། གནས་བསྟེན་ཚུལ་ནི་ཞེས་པ་ནས། ཐབས་ལེགས་བརྗོད་དོ། །དེ་ནས་ལྷན་ཅིག་ཏུ་ཉལ་ནས་ཞག་གཅིག་པའི་སྐྱ་རེངས་ཤར་བའི་ཚེ་སློབ་དཔོན་དུ་འགྱུར་རོ། །སྔར་སློབ་དཔོན་ཡིན་ན། བཙུན་པ་ཞེས་པ་སློབ་དཔོན་ཞེས་པར་འདོན་པ་སྤོ། ཞེས་དང་། མདོ་རྩ་བར། གནས་སྦྱིན་པ་ནི་ཞག་གཅིག་གནས་ཉིད་ཀྱི་ཕྱིར་ཉེ་བར་གནས་པ་མཐར་ཐུག་ནའོ། །ཞེས་དང་། (ཟུར་གསུམ་པའི་ལན། )མཚོ་ཊཱིཀ༡༡༨ལས། བདུན་པ་བླ་མར་གྱུར་བའི་ཚད་ལ་གཉིས་ལས། དང་པོ་མཁན་པོར་གྱུར་པའི་དུས་ནི། མཁན་པོར་གསོལ་བའི་སྔགས་བརྗོད་པ་གསུམ་པ་ཕལ་ཆེར་བྱས་པ་ན་དེར་གྱུར་ཏོ། །ཞེས་དང་། མདོ་རྩ་བར། དོན་གྲུབ་ན་གྱུར་པ་ཉིད་དོ། །མཁན་པོར་གསོལ་བ་ཁས་བླངས་པ་ན་དེར་གྱུར་ཏོ། །བརྗོད་པ་ཐ་མ་གང་ཡིན་པའི་ཆ་གསུམ་པ་ལ་གྲུབ་པ་ཉིད་དོ། །དཔེར་ན་གཞན་བརྗོད་པའི་དུས་ན་དགེ་ཚུལ་ཉིད་བཞིན་ནོ། །འདིར་ཐ་མ་ལ་མཁན་པོའི་དོན་ཏོ། ། ཞེས་དང་། གཉིས་པ་སློབ་དཔོན་དུ་གྱུར་པའི་དུས་ནི། ལྔ་ལས་དགེ་ཚུལ་གྱི་སློབ་དཔོན་དང་། ལས་བྱེད་པའི་སློབ་དཔོན་དུ་གྱུར་པའི་དུས་ནི། རང་རང་གི་སློབ་མའི་རྒྱུད་ལ་སྡོམ་པ་སྐྱེས་པ་དང་སྐད་ཅིག་དུས་མཉམ་དུ་དེར་གྱུར་ཏོ། །གནས་ཀྱི་སློབ་དཔོན་དུ་གྱུར་པའི་དུས་ནི། གནས་པར་འོས་པས་གནས་སུ་འོས་པ་ལ་གནས་སུ་བཟུང་བའི་ཆོ་ག་བྱས་ནས་དེ་དང་མཚམས་གཅིག་གི་ཁོངས་སུ་གནས་ཏེ་མཚན་མོ་མཐའི་སྐད་ཅིག་འདས་པ་ན་དེར་གྱུར་ཏོ། །ཞེས་སོགས་མཐའ་ཡས་སོ། །(སྐབས་འདིའི་ཆོས་དྲུག་ལྡན་ནི།) ༡བསྙེན་རྫོགས་ཀྱི་སྡོམ་པ་རྣམ་པར་དག་པ་དང་། ༢མཚན་མཐུན་པ་དང་། ༣ལྟ་བ་མཐུན་པ་དང་། ༤ཐ་སྙད་གསུམ་ལྡན། ༥ལུས་ཐ་མལ་དུ་གནས་པ་དང་། ༦ས་རང་བཞིན་དུ་གནས་པ་དང་ ། དྲུག་པོ་དེ་དག་ཡིན་ཏེ། མཚོ་ཊཱིཀ་༡༠༦ལས། དགུ་པོ་དེ་དག་གི་དང་པོ་དྲུག་ནི་དགེ་སློང་ཆོས་དྲུག་ལྡན་ཞེས་བྱ་སྟེ། ཆོ་ག་རྣམ་གཞག་གི་སྐབས་སུ་དགེ་སློང་ཆོས་དྲུག་ལྡན། ཞེས་དང་། མཚོ་ཊཱིཀ་༡༡༣ལས། དད་པའི་དགེ་འདུན་ནི། ༡དགེ་སློང་ཚུལ་ཁྲིམས་དག་ཅིང་༢ མཚན་མཐུན་༣ ལྟ་བ་དག ། ༤ ཐ་སྙད་གསུམ་དང་ལྡན་ཞིང་༥ ཐ་མལ་ལུས་ནི་གནས། །༦ས་གཞན་གནས་མིན་(མཆན་ལས་ཆོས་དྲུག་ལྡན་པ་)དེ་དག་འདུག་པའི་སྤྱོད་ཡུལ་མཐུན། །བཞིར་ལོངས་དགེ་འདུན་ཚོགས་པ་གཅིག་ཏུ་འདུས་པར་གྱུར་(མཆན་ལས། ལ་ལ་ཁྱམས་ན་འདུག་ཅིང་ལ་ལ་སྐམ་ས་ན་འདུག་ལྟ་བུ་མ་ཡིན་པའོ་)པའོ། །ཞེས་གསུངས་པའི་ཕྱིར་རོ། །སྐབས་འདིའི་ཐ་སྙད་གསུམ་ལྡན་ནི་སྨྲ་ཤེས་པ་དང་། དོན་གོ་བ་དང་། ཤེས་པ་རང་བཞིན་དུ་གནས་པའོ། ། 

(དྲི་བ་བཞི་པ།)སོ་ཐར་གྱི་སྡོམ་པའི་མཚན་ཉིད་དང་། སོ་ཐར་གྱི་སྡོམ་པ་ལ་ངེས་འབྱུང་གི་སྡོམ་པ་དགོས་མིན། ཊཱི་ཀ་དང་གཞི་འགྲེལ་སོགས་ལས་མྱ་ངན་ལས་འདས་པའི་བསམ་པ་བརྟན་པོ་མེད་པར་སྡོམ་པ་མི་སྐྱེ་བར་གསུངས་པ་དེ་རང་ལུགས་ལ་འཐད་མིན་ཇི་ལྟར་ཡིན་ཞེས་པའི། (ཟུར་དང་པོའི་ལན་ནི་)མཚོ་ཊཱིཀ་ལས། སོ་སོར་ཐར་པའི་སྡོམ་པའི་མཚན་ཉིད་ནི། བྱེ་བྲག་སྨྲ་བ་ལྟར་ན། ཉེས་པར་སྤྱོད་པ་ལས་མི་མཐུན་ཕྱོགས་ཀྱི་དངོས་གཞི་ཡིན་པའི་གཟུགས་དགེ་བ་གང་ཞིག ཁམས་གོང་མའི་སེམས་དང་ལྷན་ཅིག་འབྱུང་བའི་རྒྱུ་འབྲས་མ་ཡིན་པའོ། །ཞེས་དང་། མཆིམས་མཛོད་༣༠༨ལས། འདོད་པའི་དགེ་བ་གཟུགས་ཅན་གང་གི་ངེས་པ་ལྔ་དང་བྲལ་བ་དང་། སེམས་ཀྱི་རྗེས་འབྲང་གི་གཟུགས་ཟག་བཅས་དང་། སེམས་ཀྱི་རྗེས་འབྲང་གི་གཟུགས་ཟག་མེད་དོ། །ཞེས་དང་། (ཟུར་གཉིས་པའི་ལན།) སོ་ཐར་ཀྱི་སྡོམ་པ་ལ་ངེས་འབྱུང་གི་སྡོམ་པ་མི་དགོས་ཏེ། ཊཱི་ཀ་ལས། མྱ་ངན་ལས་འདས་པའི་བསམ་པ་བརྟན་པོ་མེད་པར་སྡོམ་པ་མི་སྐྱེ་བས་ཞེས་ཏེ། དེ་འདྲའི་ལུང་དོན་ལེན་ཚུལ་ནི མཚོ་ཊཱིཀ་༣༣ལས། ངེས་འབྱུང་གི་སྡོམ་པ་མི་སྐྱེ་བས་ཞེས་དགོངས་པའོ། །ཞེས་དང་། ཟུར་གསུམ་པའི་ལན། ཊཱི་ཀ་དང་གཞི་འགྲེལ་སོགས་ལས་མྱ་ངན་འདས་པའི་བསམ་པོ་བརྟན་པོ་མེད་པར་སྡོམ་པ་མི་སྐྱེ་བར་གསུངས་པ་དེ་རང་ལུགས་ལ་འཐད་དེ། མཚོ་ཊཱིཀ་༩༨ལས། འདོད་ཚུལ་དེ་དག་དགག་པ་ལ་གཉིས་ཏེ། དམ་བཅའ་དགག་པ་དང་། སྒྲུབ་བྱེད་གཞིག་པའོ། །
དང་པོ། ལུང་གཞི་ནས། ཀུན་དགའ་བོའི་ཚ་བོ་བྱིས་པ་གཉིས་དང་། ཕྲན་ཚེགས་ནས། མཛེས་དགའ་བོ་དང་། རྣམ་འབྱེད་ནས། འཆར་ཀ་དང་། ཉེ་སྡེ་སྟེ། གང་ཟག་དེ་རྣམས་ཆོས་ཅན། སྡོམ་པ་མ་སྐྱེས་པར་ཐལ། སྡོམ་པ་ལེན་དུས་ན་མྱ་ངན་ལས་འདས་པའི་བསམ་པ་མེད་པའི་ཕྱིར་ཏེ། དང་པོ་གཉིས་ལྟོ་ཕྱིར་རབ་ཏུ་བྱུང་བ་དང་དེའི་འོག་མ་གཉིས་ངོ་མ་བཟློགས་པར་རབ་ཏུ་བྱུང་བ་དང་། ཉེ་སྡེ་སྲོག་བྱོལ་ལ་རབ་ཏུ་བྱུང་བའི་ཕྱིར་ཏེ། རྟགས་ལུང་གིས་གྲུབ་ཅིང་། ཁྱབ་པ་ཁས་བླངས་སོ། །འདོད་ན་རབ་བྱུང་ག་ཆ་ལུགས་ཅན་སྡོམ་པ་མེད་པས་དགྲ་བཅོམ་པ་ཐོབ་པར་མི་རིགས་པ་ལས་དེ་ཐམས་ཅད་ཀྱིས་དགྲ་བཅོམ་ཐོབ་པར་ལུང་ལས་གསུངས་པ་དང་འགལ་ལོ། །ཞེས་དང་། མཚོ་ཊཱིཀ་༩༩ལས། གཉིས་པ་ནི། མྱ་ངན་ལས་འདས་པའི་བསམ་པ་བརྟན་པོ་མེད་པར་སྡོམ་པ་མི་སྐྱེ་ཞེས་གསུངས་པ་དེ་ཐམས་ཅད་ངེས་འབྱུང་གི་སྡོམ་པ་མི་སྐྱེ་ཞེས་བསྟན་པ་སྟེ། མདོ་རྩ་འགྲེལ་དུ་སྡོམ་པ་སྐྱེ་མི་སྐྱེའི་བཤད་པ་ཐམས་ཅད་ངེས་པར་འབྱུང་བའི་ཚུལ་ཁྲིམས་ཀྱི་དབང་དུ་བྱས་ཏེ་གསུངས་པའི་ཕྱིར་རོ། ། 
གཉིས་པ་རང་ལུགས་བཞག་པ་ནི། མྱ་ངན་ལས་འདས་པའི་བསམ་པ་བརྟན་པོ་མེད་པར་སྡོམ་པ་མནོས་ན་ངེས་འབྱུང་གི་སྡོམ་པ་མི་སྐྱེ་ཡང་སྡོམ་པ་ཙམ་པོ་ཞིག་ནི་སྐྱེ་སྟེ། སྔར་གྱི་གཞུང་དེ་དག་གིས་གྲུབ་པོ། །ཞེས་གསུངས་པའི་ཕྱིར་རོ། །
དོགས་པ་ཅུང་ཙམ་དགོད་པ་ལ། རང་ལུགས་ལ་སོ་ཐར་ཀྱི་སྡོམ་པ་ལ་ངེས་འབྱུང་གིས་ཟིན་པའི་སྡོམ་པ་ཡིན་པས་ཁྱབ་པའི་ཕྱིར། དེར་ཐལ། ཀུན་མཁྱེན་མཚལ་མིན་པས་མཛད་པའི་འདུལ་བའི་ལག་ལེན་རིན་པོ་ཆེའི་གཏེར་ལས། ཇོ་ནང་དཔེ་ཚོགས། སྤྱིའི་དེབ་བཅུ་གཅིག་པ། ཤོག་གྲངས།༡༣༥ ཐིག་ཕྲེང་འོག་ནས་ལྔ་བ་ན། དེ་གཉིས་ངེས་འབྱུང་གི་བསམ་པ་ཉམས་པས་སོ་ཐར་གྱི་སྡོམ་པ་མི་འགྱུར། སོ་ཐར་གྱི་སྡོམ་པར་འགྱུར་བ་ལ། ངེས་པར་འབྱུང་བའི་ཚུལ་ཁྲིམས་ཀྱི་དབང་དུ་བྱས་ཏེ། ཞེས་གསུངས་པས་མྱ་ངན་ལས་འདས་པའི་བསམ་པ་བརྟན་པོས་ཟིན་དགོས་ཤིང་། ཞེས་གསུངས་པའི་ཕྱིར་རོ། །རང་ལུགས་དཔལ་ལྡན་རྒྱལ་བ་ཇོ་ནང་བའི་ལུགས་ལ་སོ་ཐར་གྱི་སྡོམ་པ་ལ་ངེས་འབྱུང་གིས་ཟིན་དགོས་ཞེས་དམ་པ་གོང་མའི་གསུང་ན་ཧ་ཅང་གསལ་བོ་ཡོད་དོ། །རེ་ཞིག་ཀུན་མཁྱེན་མཚོ་སྣ་བ་ཆེན་པོའི་འདོད་པ་ལྟར་ན་སོར་སྡོམ་ལ་ངེས་འབྱུང་གིས་ཟིན་མི་དགོས་པའི་ཕྱོགས་ཁས་བླངས་སོ། །འོན་ཀྱང་ཆེས་དཀའ་གནས་ཞིག་རེད་འདོད་ཡོད་བློ་གྲོས་དང་ལྡན་པ་རྣམས་ཀྱིས་རྒྱ་ཆེར་དཔྱད་པར་བྱའོ། །
 
 
དྲི་བ་ལྔ་པ།
 
 
(དྲི་བ་ལྔ་པ་)སོ་ཐར་གྱི་སྡོམ་པའི་སྤོང་བདུན་ཕན་ཚུན་འབྱུང་འབྲས་ཡིན་མིན། མིན་ན་བསམ་གཏན་དང་ཟག་མེད་ཀྱི་སྡོམ་པའི་སྤོང་བདུན་ཡང་། དེ་དང་མཚུངས་སམ་ཇི་ལྟར་ཡིན་ཞེས་པའི། (ཟུར་དང་པོའི་ལན་ནི།)སོ་ཐར་གྱི ་སྡོམ་པའི་སྤོང་བ་བདུན་པོ་ཕན་ཚུན་ལྷན་ཅིག་འབྱུང་བའི་རྒྱུ་འབྲས་མ་ཡིན་ཏེ། ཚོགས་པ་ཐ་དད་པའི་ཕྱིར། མཚོ་ཊཱིཀ་༢༩ལས། འོ་ན་སྤོང་བདུན་གྱི་སྡོམ་པ་སྐྱེ་ན། སྤོང་བ་བདུན་པོ་ཕན་ཚུན་ལྷན་ཅིག་འབྱུང་བའི་རྒྱུ་འབྲས་ཡིན་ནམ་མ་ཡིན་ཞེ་ན། སོ་སོ་ཐར་བའི་སྡོམ་པ་ནི། སྤོང་བ་བདུན་པོ་ཕན་ཚུན་ལྷན་ཅིག་འབྱུང་བའི་རྒྱུ་འབྲས་མ་ཡིན་ཏེ། ཞེས་དང་། མཛོད་འགྲེལ་ལས། རྒྱུར་བྱས་པའི་གཟུགས་གཞན་(མཆན་བུ་ལས། སོ་སོ་ཐར་བའི་སྡོམ་པས་བསྡུས་པའི་སྤོང་བདུན།) ནི། (མཆན་ལས། ཕན་ཚུན་ལྷན་ཅིག་འབྱུང་བའི་རྒྱུ།)མ་ཡིན་ནོ་ཞེས་པ་དང་། མཛོད་འགྲེལ་རྒྱལ་སྲས་མ་ལས། སོ་སོ་ཐར་བའི་སྡོམ་པས་བསྡུས་པའི་སྤོང་བ་བདུན་ནི་ཕན་ཚུན་ལྷན་ཅིག་འབྱུང་བའི་རྒྱུ་མ་ཡིན་ཏེ། ཚོགས་པ་ཐ་དད་པའི་ཕྱིར། ཞེས་གསུངས་སོ། །(ཟུར་གཉིས་པའི་ལན།)བསམ་གཏན་དང་ཟག་མེད་ཀྱི་སྡོམ་པའི་སྤོང་བདུན་ནི་ལྷན་ཅིག་འབྱུང་བའི་རྒྱུ་ཡིན་ཏེ། ཕན་ཚུན་ལྷན་ཅིག་འབྱུང་བའི་རྒྱུ་ཡིན་པའི་ཕྱིར། མཚོ་ཊཱིཀ་༣༠ལས། འོན་ཀྱང་བསམ་གཏན་གྱི་སྡོམ་པའི་སྤོང་བདུན་ནི་ཕན་ཚུན་ལྷན་ཅིག་འབྱུང་བའི་རྒྱུ་ཡིན་ལ། ཟག་མེད་ཀྱི་སྡོམ་པའི་སྤོང་བ་བདུན་ཡང་དེ་བཞིན་ཏེ། ཞེས་དང་། མཛོད་འགྲེལ་རྒྱལ་སྲས་མ་ལས། བསམ་གཏན་དང་ཟག་པ་མེད་པའི་སྡོམ་པས་བསྡུས་པའི་སྤོང་བ་བདུན་ནི་ལྷན་ཅིག་འབྱུང་བའི་རྒྱུ་ཡིན་ཏེ། སྲོག་གཅོད་པའི་སྤོང་བ་ཡང་གཞན་དྲུག་གི་ལྷན་ཅིག་འབྱུང་བའི་རྒྱུ་ཡིན་ལ། དྲུག་པོ་དེ་དག་ཀྱང་དེའི་ལྷན་ཅིག་འབྱུང་བའི་རྒྱུ་ཡིན་ནོ། །ཞེས་གསུངས་པའི་ཕྱིར། སེམས་ཙམ་པ་མན་ཆད་གྱི་ལུགས་ལ་སོ་སོ་ཐར་བའི་སྡོམ་པའི་ངོ་བོ་འཇོག་ལུགས་རེ་རེ་ནས་ཡོད་དེ། ༣༧ མཚོ་ཊཱིཀ་༣༧ལས། 
དང་པོ་གཞན་ལུགས་དགག་པ་ནི། མདོ་སྡེ་པ་སྡོམ་པའི་ངོ་བོ་སྤོང་བའི་སེམས་པ་དགེ་བ་ཡིན་པར་འདོད་(མཆན་ལས། པ་སྟེ་མཛོད་འགྲེལ་ལས་མདོ་སྡེ་བའི་ལུགས་བརྗོད་པའི་སྐབས་ནས་བཤད།)ཅིང་། སེམས་ཙམ་པས་སྡོམ་པའི་ངོ་བོ་སྤོང་བའི་སེམས་པ་དགེ་བ་ས་བོན་དང་བཅས་པ་ཡིན་པར་འདོད། (མཆན་ལས། པ་སྟེ་རྣམ་པར་གཏན་ལ་དབབ་པ་བསྡུ་བ་ནས་བཤད།)དོ། །ཞེས་དང་། ཅུང་འོག་༣༨ནས། 
གཉིས་པ་རང་ལུགས་བཞག་པ་ནི། ཉན་ཐོས་བྱེ་བྲག་སྨྲ་བ་ནི་སྡོམ་པའི་ངོ་བོ་གཟུགས་ཡིན་པར་འདོད་དེ། ཞེས་དང་། མཛོད་རྩ་བར། གཟུགས་ནི་དབང་པོ་ལྔ་དང་དོན། །ལྔ་དང་རྣམ་རིག་བྱེད་མིན་ཉིད། །རྣམ་རིག་མིན་རྣམ་གསུམ་ཞེས་བྱ། ། སྡོམ་དང་སྡོམ་པ་མིན་དང་གཞན། །ཞེས་དང་། སྐབས་འདིའི་ཚུལ་ཁྲིམས་ཡིན་པ་ལ། སྤོང་བ་བདུན་འཁོར་དང་བཅས་པ་ཞིག་དགོས་སོ། །ཊཱི་ཀ་ལས། ཚུལ་ཁྲིམས་ཞེས་བྱ་བ་ནི་སྤོང་བ་བདུན་འཁོར་དང་བཅས་པ་སྟེ། ཞེས་དང་། འོད་ལྡན་ལས། ཡིད་ཀྱི་ལ་ནི་སོ་སོ་ཐར་བའི་སྡོམ་པ་ཉིད་མེད་པའི་ཕྱིར་སོ་སོ་ཐར་པའི་སྡོམ་པ་ནི་སྤོང་བ་བདུན་གྱི་མཚན་ཉིད་ཅན་ཡིན་ཏེ། ལུས་ཀྱི་རྣམ་པ་གསུམ་དང་ངག་གི་རྣམ་པ་བཞི་ཞེས་བྱ་བར་ངེས་པའི་ཕྱིར། ཞེས་དང་། ཡང་དེ་ཉིད་ལས། དགེ་སློང་དང་དགེ་སློང་མའི་སྡོམ་པ་ནི་སྤོང་བ་བདུན་གྱི་མཚན་ཉིད་ཡིན་ལ། དགེ་ཚུལ་ལ་སོགས་པ་དག་གི་སྡོམ་པ་ནི་སྤོང་བ་བཞིའི་མཚན་ཉིད་ཅན་ཡིན་ལ། ཞེས་དང་། སྤོང་བ་བཞི་ནི། རྩ་བ་བཞིའི་ཉེས་པ་སྤོང་བའོ། །ཕྲ་མ། ཚིག་རྩུབ། ངག་འཁྱལ་དང་གསུམ་ནི་དགེ་ཚུལ་ལ་སོགས་པ་གསུམ་གྱིས་སྤོང་བར་དངོས་སུ་ཁས་མ་བླངས་ཏེ། ཕྲ་མ་ལ་སོགས་དེ་གསུམ་སྤོང་བར་ཁས་ལེན་པའི་ཚིག་ནི་ཆོ་ག་ལས་མ་གསུངས་པའི་ཕྱིར། དེ་གསུམ་སྤོང་བའི་སྡོམ་པ་དངོས་སུ་ཁས་མ་བླངས་ཀྱང་། བླངས་པའི་ཕྱོགས་དང་མཐུན་པ་ཡིན་པས། དེ་དག་ལས་འདས་ན་ཡིད་ཀྱི་བསྡམ་བྱའི་ཉེས་བྱས་སུ་འགྱུར་བའོ། །རྣམ་འབྱེད་འགྲེལ་བ་ལས། རང་བཞིན་གྱི་ཁ་ན་མ་ཐོ་བ་དང་བཅས་པ་ཨ་མྲའི་ཚལ་ལྟ་བུ། བཅས་པའི་ཁ་ན་མ་ཐོ་བ་དང་བཅས་པ་སྨྱུག་མའི་ཚལ་ལྟ་བུའོ། ། ཞེས་
གསུངས་པའི་ཕྱིར་རོ། ། 
 
 
དྲི་བ་དྲུག་པ།
 
 
(དྲི་བ་དྲུག་པ།) འདུལ་བ་མདོར་བསྡུས་ཀྱི་མཚན་ཉིད་དང་། སྔར་བཅས་རྗེས་བཅས་ཀྱི་མཚན་ཉིད་ཀྱི་ཁྱད་པར། དགག་སྒྲུབ་གནང་གསུམ་གྱི་འདུལ་བ་མདོར་བསྡུས་ཀྱི་དོན་དང་། རྒྱུ་ཚོགས་དང་བཅས་པའི་མདོར་བསྡུས་དང་། ཡན་ལག་གི་མདོར་བསྡུས་ཀྱི་ཁྱད་པར་སོགས་ཇི་ལྟར་ཡིན་ཞེས་པའི། ཟུར་དང་པོའི་ལན། དང་པོར་འདུལ་བ་མདོར་བསྡུས་ངོས་འཛིན་པར་བྱ་སྟེ། ལུང་ཕྲན་ཚེགས་ལས། སངས་རྒྱས་བཅོམ་ལྡན་འདས་ཀུ་ཤའི་གྲོང་ཁྱེར་ན་གྱད་ཀྱི་ཉེ་འཁོར་ན་ཤིང་སྭ་ལ་ཟུང་གི་ཚལ་ན་བཞུགས་སོ། །དེ་ནས་བཅོམ་ལྡན་འདས་ཡོངས་སུ་མྱ་ངན་ལས་འདས་པའི་དུས་ཀྱི་ཚེ་ན་དགེ་སློང་རྣམས་ལ་བཀའ་སྩལ་པ། དགེ་སློང་དག་ངས་འདུལ་བ་རྒྱས་པར་བསྟན་ན། མདོར་བསྡུས་ཏེ་མ་བསྟན་པས་ལེགས་པར་རབ་ཏུ་ཉོན་ལ་ཡིད་ལ་ཟུངས་ཤིག་དང་ངས་བཤད་དོ། །དགེ་སློང་དག་ཁྱེད་ཀྱིས་ངས་སྔོན་གནང་བ་ཡང་མེད་བཀག་པ་ཡང་མེད་པ་གང་ཡིན་པ་དེ། གལ་ཏེ་མི་རུང་(དགག་པའི་འདུལ་བ་མདོར་བསྡུས་བསྟན་ནོ། །)བ་བསྟན་ཅིང་རུང་བ་དང་མི་མཐུན་ན། རུང་བ་མ་ཡིན་པའི་ཕྱིར་སྤྱད་པར་མི་བྱའོ། །གལ་ཏེ་རུང་བ་(སྒྲུབ་པའི་འདུལ་བ་མདོར་བསྡུས་བསྟན་ནོ། །)བསྟན་ཅིང་མི་རུང་བ་དང་མི་མཐུན་ན། རུང་བ་ཡིན་པའི་ཕྱིར་སྤྱད་པར་བྱ་སྟེ་འདི་ལ་འགྱོད་པར་མི་བྱའོ་ཞེས་གསུངས་སོ། །འདུལ་བའི་བསླབ་པ་རྣམ་པར་བཞག་པའི་བདག་ཉིད་དུ་གྲུབ་པ་གང་ཞིག ལུང་ལས་བྱ་བ་བྱེ་བྲག་གིས་གསལ་ཀ་མ་བཏོད་པའི་ཆོས་དེ། འདུལ་བ་མདོར་བསྡུས་ཀྱི་མཚན་ཉིད་ཡིན་ཏེ། མཚོ་ཊཱིཀ་༤༨ལས། འདུལ་བ་མདོར་བསྡུས་སྤྱིའི་མཚན་ཉིད་ནི། འདུལ་བའི་བསླབ་པ་རྣམ་པར་བཞག་པའི་བདག་ཉིད་དུ་གྲུབ་པ་གང་ཞིག ལུང་ལས་བྱ་བ་བྱེ་བྲག་གིས་གསལ་ཀ་མ་བཏོད་པའོ། །ཞེས་དང་། (ཟུར་གཉིས་པའི་ལན།) སྔར་བཅས་རྗེས་བཅས་ཀྱི་ཁྱད་པར་ནི། དངོས་བཅས་ཐམས་ཅད་སྔར་བཅས་ཡིན་ཏེ། མཚོ་ཊཱིཀ་༥༦ལས། དངོས་བཅས་དང་རང་རང་གི་མདོར་བསྡུས་གཉིས་དུས་མཉམ་དུ་བཅས་ན་སྔར་བཅས་ཡིན་ལ། དངོས་བཅས་མཛད་པ་ན་མདོར་བསྡུས་མ་བཅས་ཤིང་། སངས་རྒྱས་མྱ་ངན་ལས་འདའ་ཁའི་ཚེ་ན་མདོར་བསྡུས་གསར་དུ་བཅས་པ་ནི་རྗེས་བཅས་ཡིན་ནོ། །ཞེས་ དང་།ཡང་མཚོ་ཊཱིཀ་ལས།གཉིས་པ་རང་ལུགས་བཞག་པ་ནི། འདུལ་བ་མདོར་བསྡུས་ཐམས་ཅད་རྗེས་བཅས་ཡིན་ཏེ། དངོས་བཅས་རྣམས་མཛད་ཟིན་པའི་རྗེས་སུ་སངས་རྒྱས་མྱ་ངན་ལས་འདའ་ཁའི་ཚེ་ཞལ་ཆེམས་ཀྱི་ཚུལ་དུ་བཅས་པའི་ཕྱིར་ཏེ།ཞེས་དང་། (ཟུར་ཕྱི་མའི་ལན།) རང་གི་སྔར་བཅས་ལ་ལྟོས་ནས་འདུལ་བའི་བསླབ་པའི་གཞི་རྣམ་པར་བཞག་པ་ཕྱི་མའོ། མདོ་རྩ་བར། རྗེས་སུ་བཅས་པ་དང་། ཞེས་དང་། རྣམ་འབྱེད་ལས། འདི་ནི་རྗེས་སུ་བཅས་པའོ། །ཞེས་དང་། རྗེས་བཅས་མཛད་པའི་དགོས་པ་ནི། བསླབ་པ་བཅས་པའི་ཕན་ཡོན་བཅུ་ཅི་རིགས་པ་ཐོབ་པ་དང་། གང་ཟག་གི་ལོག་རྟོག་བསལ་བའི་དགོས་པ་ཡོད་པའི་ཕྱིར་རོ། །བསླབ་པ་བཅས་པའི་ཕན་ཡོན་བཅུ་བཞག་ཏུ་ཡོད་ཏེ། འདུལ་བའི་གླེང་འབུམ་ཆེན་མོ་༢༥༩ལས། དགེ་སློང་དག་དེ་ལྟ་བས་ན་ཕན་ཡོན་བཅུ་ཡང་དག་པར་གཟིགས་པས་འདུལ་བ་ལ་ཉན་ཐོས་རྣམས་ཀྱི་བསླབ་པའི་གཞི་བཅའ་བར་བྱ་སྟེ། ༡དགེ་འདུན་བསྡུ་བའི་ཕྱིར་དང་། ༢དགེ་འདུན་ལེགས་པར་བྱ་བའི་ཕྱིར་དང་། ༣དགེ་འདུན་བདེ་བར་གནས་པར་བྱ་བའི་ཕྱིར་དང་། ༤གནོད་མི་བཀུར་བའི་གང་ཟག་རྣམས་ཚར་གཅད་པའི་ཕྱིར་དང་། ༥ངོ་ཚ་ཤེས་པ་རྣམས་བདེ་བར་གནས་པར་བྱ་བའི་ཕྱིར་དང་། ༦མངོན་པར་མ་དད་པ་རྣམས་མངོན་པར་དད་པར་བྱ་བའི་ཕྱིར་དང་། ༧མངོན་པར་དད་པ་རྣམས་ཕྱིར་ཞིང་འབྱུང་བར་བྱ་བའི་ཕྱིར་དང་། ༨ཚེ་འདིའི་ཟག་པ་རྣམས་བསྡམ་པར་བྱ་བའི་ཕྱིར་དང་། ༩ཚེ་རབས་ཕྱི་མའི་ཟག་པ་རྣམས་བཟློག་པར་བྱ་བའི་ཕྱིར་དང་། ༡༠ངའི་ཚངས་པར་སྤྱོད་པ་སྐྱེ་བོ་མང་པོ་ལ་ཕན་པ་ཡངས་པར་གྱུར་པ་ལྷ་དང་མིའི་བར་ལ་ཡང་དག་པར་རབ་ཏུ་བསྟན་པ་ཡུན་རིང་དུ་གནས་པར་འགྱུར་བའི་ཕྱིར་ངའི་ཉན་ཐོས་རྣམས་ཀྱིས་འདུལ་བ་ལ་བསླབ་པའི་གཞི་འདི་ལྟར་གདོན་པར་བྱ་སྟེ། ཞེས་གསུངས་པའི་ཕྱིར་རོ། །(ཟུར་གསུམ་པའི་ལན་ ) དགག་པའི་འདུལ་བ་མདོར་བསྡུས་ཀྱི་མཚན་ཉིད་ཡོད་དེ། དགག་བྱའི་རྒྱུ་མཚན་གྱི་འབྲེལ་ཡུལ་གྱི་འདུལ་བའི་བསླབ་པ་རྣམ་པར་བཞག་པའི་བདག་ཉིད་དུ་གནས་པ་གང་ཞིག ལུང་ལས་བྱ་བ་བྱེ་བྲག་གིས་གསལ་ཀ་མ་བཏོད་པའོ། །
སྒྲུབ་པའི་འདུལ་བ་མདོར་བསྡུས་ཀྱི་མཚན་ཉིད་ཡོད་དེ། དགོས་པའི་རྒྱུ་མཚན་གྱི་འབྲེལ་ཡུལ་གྱི་འདུལ་བའི་བསླབ་པ་རྣམ་པར་བཞག་པའི་བདག་ཉིད་དུ་གྲུབ་པ་གང་ཞིག ལུང་ལས་བྱ་བ་བྱེ་བྲག་གིས་གསལ་ཀ་མ་བཏོད་པའོ། །གནང་བའི་འདུལ་བ་མདོར་བསྡུས་ཀྱི་མཚན་ཉིད་ཡོད་དེ། དགག་དགོས་མེད་པའི་རྒྱུ་མཚན་གྱི་འབྲེལ་ཡུལ་དེ་འདུལ་བའི་བསླབ་པ་རྣམ་པར་བཞག་པའི་བདག་ཉིད་དུ་གནས་པ་གང་ཞིག ལུང་ལས་བྱ་བ་བྱེ་བྲག་གིས་གསལ་ཀ་མ་བཏོད་པའོ། །འཇོག་ཚུལ་དེ་ལྟར་འཐད་དེ། མཚོ་ཊཱིཀ་༤༨ལས། དགག་བྱའི་རྒྱུ་མཚན་གྱི་འབྲེལ་ཡུལ་གང་ཞིག དང་། དགོས་པའི་རྒྱུ་མཚན་གྱི་འབྲེལ་ཡུལ་གང་ཞིག དང་། དགག་དགོས་མེད་པའི་རྒྱུ་མཚན་གྱི་འབྲེལ་ཡུལ་གང་ཞིག ཅེས་ཁ་བསྐང་སྟེ། དགག་སྒྲུབ་གནང་གསུམ་གྱི་མདོར་བསྡུས་ཀྱི་མཚན་ཉིད་དུ་གོ་རིམ་བཞིན་དུ་སྦྱར་རོ། །ཞེས་གསུངས་པའི་ཕྱིར་རོ། །(དྲི་ཟུར་བཞི་བའི་ལན )རྒྱུ་ཚོགས་དང་བཅས་པའི་མདོར་བསྡུས་ཀྱི་མཚན་ཉིད་ཡོད་དེ། བཅས་པའི་བདག་ཉིད་དུ་གནས་པའི་འདུལ་བའི་བསླབ་པ་རྣམ་པར་བཞག་པའི་བདག་ཉིད་དུ་གྲུབ་པ་གང་ཞིག ལུང་ལས་བྱ་བ་བྱེ་བྲག་གིས་གསལ་ཀ་མ་བཏོད་པའོ། །ཡན་ལག་གི་འདུལ་བ་མདོར་བསྡུས་ཀྱི་མཚན་ཉིད་ཡོད་དེ། ཡན་ལག་གི་བདག་ཉིད་དུ་གནས་པའི་འདུལ་བའི་བསླབ་པ་རྣམ་པར་བཞག་པའི་བདག་ཉིད་དུ་གྲུབ་པ་གང་ཞིག ལུང་ལས་བྱ་བ་བྱེ་བྲག་གིས་གསལ་ཀ་མ་བཏོད་པའོ། །དེ་ལྟར་འཇོག་ཚུལ་འཐད་དེ། མཚོ་ཊཱིཀ་༤༩ལས། བཅས་པའི་བདག་ཉིད་དུ་གནས་པ་གང་ཞིག དང་། ཡན་ལག་གི་བདག་ཉིད་དུ་གནས་པ་གང་ཞིག ཅེས་ཁ་བསྐང་སྟེ། རྒྱུ་ཚོགས་དང་བཅས་པའི་མདོར་བསྡུས་དང་། ཡན་ལག་གི་མདོར་བསྡུས་ཀྱི་མཚན་ཉིད་དུ་སྦྱར་རོ། །ཞེས་གསུངས་སོ། །དགག་སྒྲུབ་གནང་གསུམ་གྱི་འདུལ་བ་མདོར་བསྡུས་ཀྱི་མཚན་གཞི་རྣམས་རེ་རེ་ནས་ཡོད་དེ། མཚོ་ཊཱིཀ་ལས། དགག་པའི་འདུལ་བ་མདོར་བསྡུས་ནི། འཐས་པར་གནས་པའི་བྱེ་མ་སྲོག་ཆགས་ཅན་དགེ་སློང་གིས་རྐོ་བ་བཀག་པ་ལྟ་བུའོ། །
སྒྲུབ་པའི་འདུལ་བ་མདོར་བསྡུས་ནི། དགེ་ཚུལ་གྱིས་གསོ་སྦྱོང་བྱ་དགོས་པ་ལྟ་བུའོ། །གནང་བའི་འདུལ་བ་མདོར་བསྡུས་ནི། ཁམ་ཕོར་དུ་ཟས་ཟ་བ་གནང་བ་ལྟ་བུའོ། །རྒྱུ་ཚོགས་དང་བཅས་པའི་འདུལ་བ་མདོར་བསྡུས་ནི། དགག་བྱ་དང་ལྡན་པའི་བྱེ་མ་དགེ་སློང་གིས་རྐོ་བ་བཀག་པ་ལྟ་བུའོ། །
ཡན་ལག་གི་འདུལ་བ་མདོར་བསྡུས་ནི། འཁྲིག་ཚིག་གི་ལྷག་མ་ལ་ཡུལ་བུད་མེད་རྫུ་འཕྲུལ་གྱི་ཆོས་ཅན་མ་ཡིན་པ་ཡན་ལག་ཏུ་དགོས་པར་ལུང་ལས་དངོས་སུ་གསུངས་པས། བསྙེན་བཀུར་བསྔགས་པའི་ལྷག་མ་ལ་ཡང་། དེ་ཡན་ལག་ཏུ་དགོས་པར་སློབ་དཔོན་གྱིས་སྦྱར་ཏེ། རྫུ་འཕྲུལ་གྱི་ཆོས་ཅན་ཉིད་མ་ཡིན་པ་ནི་རེག་པ་མ་ཡིན་པའི་ཡན་ལག་ཡིན་ནོ། །ཞེས་གསུངས་པའི་ཕྱིར་རོ། ། 
 
 
དྲི་བ་བདུན་པ།
 
 
(དྲི་བ་བདུན་པ།)སྔོན་ཆོག་དང་ད་ཆོག་གི་ཁྱད་པར། སྔོན་ཆོག་ལ་ཁྱད་པར་བཞི་ལྡན་གྱི་གསོལ་བཞིའི་སྔོན་ཆོག་དགོས་མིན་དང་། སངས་རྒྱས་མྱ་ངན་ལས་འདའ་ཁར་ཚུར་ཤོག་གིས་བསྙེན་རྫོགས་བྱས་པ་ལྟ་བུ་སྔོན་ཆོག་ལ་བཞག་ན་ཆོག་གམ་ཇི་ལྟར་ཡིན་ཞེས་པའི། (ཟུར་དང་པོའི་ལན་ནི། ཡུལ་གང་ཟག་གཅིག་གི་རྒྱུད་ལ་རབ་བྱུང་དང་བསྙེན་རྫོགས་གཉིས་པོ་དུས་གཅིག་ཆར་དུ་ཐོབ་བྱེད་དེ། སྔོན་ཆོག་གི་དོན་ལ་འཇོག་རིགས་ཏེ། མཚོ་ཊཱིཀ་༦༨ལས། སྔོན་ཆོག་གི་མཚན་ཉིད་ནི། ཡུལ་གང་ཟག་གཅིག་གི་རྒྱུད་ལ་རབ་བྱུང་དང་བསྙེན་རྫོགས་དུས་གཅིག་ཏུ་ཐོབ་བྱེད་ཀྱི་ཐབས་ཁྱད་པར་ཅན་གྱི་བདག་ཉིད་དུ་གཏོགས་པའོ། །ཞེས་དང་། རབ་བྱུང་དང་བསྙེན་རྫོགས་གཉིས་པོ་རིམ་གྱིས་ཐོབ་བྱེད་ཀྱི་ཆོ་ག་དེ། ད་ལྟར་གྱི་ཆོ་ག་ལ་འཇོག་རིགས་ཏེ། མཚོ་ཊཱིཀ་༧༡ལས། དགུ་པ་སྔོན་དང་ད་ལྟར་གྱི་ཁྱད་པར་ནི།ཆོ་ག་གཅིག་གིས་རབ་བྱུང་དང་བསྙེན་རྫོགས་དུས་གཅིག་ཏུ་ཐོབ་བྱེད་ཡིན་པ་དང་མ་ཡིན་པ་ལ་སོགས་པ་ཁྱད་པར་མང་དུ་ཡོད་དེ། ཞེས་དང་། མདོ་རྩ་བར། དགེ་འདུན་ཐམས་ཅད་འདུས་པ་ན་ཞེས་པ་ནས་བསྙེན་པར་རྫོགས་པ་ཉེ་བར་བསྒྲུབས་པར་གྱུར་པ་ལྟ་བུ་ནི་སྔོན་གྱི་ཆོ་གའོ། །རབ་ཏུ་འབྱུང་བ་དང་བསྙེན་པར་རྫོགས་པ་དེའི་ཕྱིར་དགེ་སློང་འགའ་ཞིག་ལ་མཁན་པོ་ཉིད་དུ་ཞེས་པ་ནས་བསྙེན་པར་རྫོགས་པ་ཉེ་བར་བསྒྲུབས་པར་བྱའོ། །ཞེས་དང་། (ཟུར་གཉིས་པའི་ལན།) སྔོན་ཆོག་ལ་གསོལ་བཞིའི་སྔོན་ཆོག་མི་དགོས་སོ། སྔོན་ཆོག་ལ་གསོལ་བཞིའི་སྔོན་ཆོག་ཡོད་ཀྱང་སྔོན་ཆོག་དེ་ཉིད་གསོལ་བཞིའི་སྔོན་ཆོག་མ་ཡིན་པའི་ཕྱིར་རོ། །དཔེར་ན། འོད་སྲུང་ཆེན་པོ་སྟོན་པར་ཁས་བླངས་པས་དང་། ལྔ་སྡེ་བཟང་པོ་ཡེ་ཤེས་ཁོང་དུ་ཆུད་པའི་སྒོ་ནས་བསྙེན་པར་རྫོགས་ཀྱང་གསོལ་བཞིའི་སྔོན་ཆོག་ལ་མ་བརྟེན་པའི་ཕྱིར་ཏེ། དེ་རྣམས་སྡོམ་སྐྱེ་བའི་གནས་སྐབས་ན་མཉམ་བཞག་པ་ཡིན་པའི་ཕྱིར། དེར་ཐལ། མཐོང་ལམ་རྒྱུད་ལ་སྐྱེས་མ་ཐག་ཏུ་བསྙེན་པར་རྫོགས་པ་ཡིན་པའི་ཕྱིར། དེར་ཐལ། ཡེ་ཤེས་ཁུང་ཆུད་ཀྱི་སྒོ་ནས་བསྙེན་པར་རྫོགས་པ་ཡིན་པའི་ཕྱིར། འོས་མེད་ཀྱི་རིགས་པའི་སྒོ་ནས་གྲུབ་བོ། །དེ་ལ་དཔྱད་པ་འདི་ཡོད་དེ། ལྔ་སྡེ་ལ་མཐོང་ལམ་མ་སྐྱེས་གོང་གི་སངས་རྒྱས་ཀྱིས་འདུལ་བའི་བཅས་ཁྲིམས་གསུང་ནི་ཡིན་མིན་བརྟགས་དགོས་སོ། །ཤམ་ཐབས་ཟླུམ་པོ་གྱོན་པར་བྱའོ་ཞེས་པའི་བཀའ་དེ་ཐོག་མར་ལྔ་སྡེ་ལ་གསུངས་པ་ཡིན་མིན་དཔྱད། ཡིན་ན་དེའི་སྐབས་སུ་ལྔ་སྡེའི་རྒྱུད་ལ་མཐོང་ལམ་སྐྱེས་མ་སྐྱེས་མཐོང་ལམ་རྒྱུད་ལ་སྐྱེས་མེད་ན་བསྙེན་རྫོགས་ཀྱི་སྡོམ་པ་རང་རྒྱུད་ལ་ཐོབ་མ་ཐོབ་དཔྱད། ཐོབ་མེད་ན་དེ་རྣམས་བཅས་པའི་རྟེན་ཅན་ཡིན་མིནབརྟག་དགོས་སོ། །(ཟུར་གསུམ་པའི་ལན།) སངས་རྒྱས་མྱ་ངན་འདའ་ཁར་ཚུར་ཤོག་གིས་བསྙེན་རྫོགས་བྱས་པ་དེ་སྔོན་ཆོག་ལ་འཇོག་རིགས་ཏེ། མཚོ་ཊཱིཀ་༦༨ལས། སྔོན་ཆོག་འགའ་ཞིག་ནི། ད་ལྟར་གྱི་ཆོ་ག་གནང་བའི་ཕྱི་ནས་མཛད་པའང་ཡོད་དེ་སངས་རྒྱས་མྱ་ངན་ལས་འདའ་ཁའི་ཚེ་རབ་བཟང་ཚུར་ཤོག་གིས་བསྙེན་པར་རྫོགས་པར་མཛད་པའི་ཕྱིར། ཞེས་དང་། བཅོམ་ལྡན་འདས་སངས་རྒྱས་ནས་ལོ་དྲུག་ཡན་ཆད་དུ་ནི་རབ་ཏུ་བྱུང་བ་ཐམས་ཅད་སྔོན་གྱི་ཆོ་ག་མཛད་ལ། ལོ་དྲུག་ནས་ད་ལྟར་གྱི་ཆོ་ག་གནང་ངོ་། །
འདུལ་བ་བདུད་རྩིའི་ཉིང་ཁུ་༣ལས། དེ་ལ་སྟོན་པ་སངས་རྒྱས་ནས་ལོ་དྲུག་གི་བར་དུ་སྔོན་ཆོག་ཉིད་མཛད་ལ། དྲུག་ནས་ད་ལྟར་གྱི་ཆོ་ག་གནང་ངོ་། །ཚུར་ཤོག་ནི་མྱ་ངན་ལས་འདའ་ཁར་ཡང་མཛད་ཅིང་། འཕྲིན་ནི་ད་ལྟར་གྱི་ཆོ་ག་ལ་ཡང་རུང་བར་གསུངས་སོ། །ཞེས་དང་། འོ་ན་འཕྲིན་ཆོག་ལ་སྔོན་གྱི་ཆོ་ག་ཞིག་ཡོད་པར་ཐལ། ཡིག་ཆ་ལས། འཕྲིན་ནི་ད་ལྟར་ཆོ་ག་ལ་ཡང་རུང་བར་གསུངས་སོ་ཞེས་པའི་ཡང་སྒྲའི་ནུས་པ་དེ་ལ་བརྟེན་ན་དེ་ལ་སྔོན་ཆོག་ཞིག་ཡོད་པ་འདྲ། དེ་མི་འཐད་པར་ཐལ། འཕྲིན་ཆོག་སྔོན་ཆོག་མ་ཡིན་པའི་ཕྱིར། དེར་ཐལ། འཕྲིན་ཆོག་སྔོན་ཆོག་ཡིན་པར་ཁས་བླངས་པ་ལ་གནོད་བྱེད་གསུམ་ཡོད་དེ། མཚོ་ཊཱིཀ་༧༤ལས། ཁྱད་པར་དུ་ཡང་འཕྲིན་སྔོན་གྱི་ཆོ་གར་འདོད་པ་འདི་ལ་སྒྲུབ་བྱེད་ཀྱི་གཞུང་གཏན་ནས་མེད་ཅང་གནོད་བྱེད་གསུམ་སྟེ། ཞེས་སོ་ཞེ་ན་དེ་ལ་ཅུང་ཟད་དཔྱད་དགོས་སོ། །མཚོ་ཊཱིཀ་༧༩ལས། ད་ལྟར་གྱི་གང་ཟག་རྣམས་ཀྱིས་སྔོན་གྱི་ཆོ་གའི་སྡོམ་པ་མི་འཐོབ་པས་ད་ལྟར་གྱི་ཆོ་ག་བསྟན་ཏོ། །ཞེས་དང་། ད་ལྟར་གྱི་གང་ཟག་ཡིན་ན་སྔོན་ཆོག་གི་སྒོ་ནས་བསྙེན་པར་རྫོགས་མི་ཐུབ་པའི་ཁྱབ་པར་ཐལ། འདོད་ན། ད་ལྟར་མཐོང་ལམ་ཐོབ་ཁ་མའི་གང་ཟག་ཞིག གཞི་མ་གྲུབ་པར་ཐལ། ཞེས་སོགས་གནོད་བྱེད་མང་པོ་གཏོང་དགོས་སོ། །
སྔོན་ཆོག་གནང་སའི་གང་ཟག་ཡིན་ན། ཚེ་དེ་ལ་མཐོང་ལམ་སྐྱེ་རུང་ཡན་ཆད་དགོས་སོ། །རང་བྱུང་དང་ཡེ་ཤེས་ཁོང་ཆུད་དང་སྟོན་པར་ཁས་བླངས་དང་ལྕི་བའི་ཆོས་བརྒྱད་སྤོང་བར་ཁས་བླངས་པས་བསྙེན་པར་རྫོགས་པའང་སྲིད་པ་ཐ་མ་པ་ཁོ་ན་ལ་མཛད་དོ། །མཚོ་ཊཱིཀ་༦༦ལས། འཕྲིན་གྱི་སྒོ་ནས་བསྙེན་པར་རྫོགས་པའི་གང་ཟག་ཡིན་ན་ཁྱད་པར་གསུམ་ལྡན་ཡིན་པས་ཁྱབ་སྟེ། སྡོམ་པ་ལེན་པ་པོ་དེ་ཚེ་འདི་ལ་མཐོང་ལམ་སྐྱེ་རུང་ཡན་ཆད་ཡིན་པ་དང་། ལེན་པ་པོ་དེ་སྐལ་བ་དང་ལྡན་པའི་རང་བཞིན་ཅན་ཡིན་པ་མཁན་པོ་ལ་སོགས་པའི་དག་གིས་ཤེས་པ་དང་། ལེན་པ་པོ་དེ་མཁན་པོ་ལ་སོགས་པའི་དྲུང་དུ་འོང་བའི་དབང་མེད་པ་སྟེ།ཞེས་སོགས་རྒྱུ་མཚན་མཐའ་ཡས་སོ། །
 
 
དྲི་བ་བརྒྱད་པ།
 
 
(དྲི་བ་བརྒྱད་པ།) སྔོན་ཆོག་གི་མཚན་ཉིད་དང་། རང་བྱུང་གི་བསྙེན་རྫོགས་དང་། ཚུར་ཤོག་གི་བསྙེན་རྫོགས་ལྟ་བུ་སྔོན་ཆོག་གི་སྒོ་ནས་བསྙེན་པར་རྫོགས་པ་ཡིན་ན་དེའི་ཆོ་ག་ལ་གང་འཇོག་དང་། ཆོ་ག་ལ་ཚིག་དགོས་མིན་ཇི་ལྟར་ཡིན་ཞེས་པའི་ལན། (ཟུར་དང་པོའི་ལན་ནི།)ཡུལ་གང་ཟག་གཅིག་གི་རྒྱུད་ལ་རབ་བྱུང་དང་བསྙེན་རྫོགས་དུས་གཅིག་ཏུ་ཐོབ་བྱེད་ཀྱི་ཐབས་ཁྱད་པར་ཅན་གྱི་བདག་ཉིད་དུ་གཏོགས་པའོ། །ཊཱི་ཀ་ལས། དུས་གཅིག་ཁོ་ན་དེ་གཉིས་ཀ་ཉེ་བར་སྒྲུབ་པར་གྱུར་པ་སྟེ། རིམ་གྱིས་ནི་མ་ཡིན་ནོ། ། ཞེས་དང་། (ཟུར་གཉིས་པའི་ལན་ནི།)  རང་བྱུང་གི་སྒོ་ནས་བསྙེན་པར་རྫོགས་བྱེད་ཀྱི་ཆོ་ག་འཇོག་ཏུ་ཡོད་དེ། བདེན་བཞིའི་ཆོས་བསྟན་པའི་སྒོ་ནས་གཙོ་བོ་མ་ཡིན་པར་སྲིད་པ་ཐ་མ་ བ་རང་ཉིད་ཀྱི་རྒྱུད་ལ་རང་བྱུང་གི་ཡེ་ཤེས་སྐྱེས་སྟོབས་ཀྱི་སྒོ་ནས་རབ་བྱུང་དང་བསྙེན་རྫོགས་ཀྱི་སྡོམ་པ་ཐོབ་བྱེད་ཀྱི་བདག་ཉིད་དུ་གཏོགས་པའི་ཡེ་ཤེས་དེ། རང་བྱུང་གི་བསྙེན་རྫོགས་ཀྱི་སྡོམ་པའི་ཆོ་ག་ལ་འཇོག་རིགས་ཏེ། མཛོད་ཀྱི་འགྲེལ་བཤད་ལས། རང་བྱུང་གིས་བསྙེན་པར་རྫོགས་པ་ནི། ཡེ་ཤེས་བརྙེས་པའི་བསྙེན་པར་རྫོགས་པ་སྟེ། དེ་དག་གི་ཡེ་ཤེས་ནི་རང་བྱུང་ཡིན་ནོ། །ཞེས་དང་། མདོ་ལས། ཉེར་འགྲོ་ང་ནི་སངས་རྒྱས་སྟེ། །ང་ལ་སློབ་དཔོན་སུ་ཡང་མེད། །ཞེས་དང་། མཚོ་ཊཱིཀ་༧༣ལས། ཡེ་ཤེས་ཁོང་དུ་ཆུད་པས་བསྙེན་པར་རྫོགས་པ་ནི་ཉེ་བའི་སྦྱོར་བ་བདེན་བཞིའི་ཆོས་བསྟན་པ་ལ་བརྟེན་པའི་ཕྱིར་རོ། དེ་དག་ཀྱང་སྔོན་འགྲོ་སྦྱོར་བའི་གནས་སྐབས་སུ་རིག་བྱེད་ལ་བརྟེན་ཡང་། དངོས་གཞིའི་གནས་སྐབས་སུ་ནི་ངེས་པར་ཁོ་ནར་རིག་བྱེད་ལ་རག་ལས་པ་མ་ཡིན་ཏེ། ཞེས་དང་། མཛོད་འགྲེལ་ལས།  སོ་སོར་ཐར་བའི་སྡོམ་པ་ནི་གདོན་མི་ཟ་བ་རིག་བྱེད་ལ་རག་ལས་པ་ནི་མ་ཡིན་ནོ། །ཞེས་དང་། མཛོད་ཀྱི་འགྲེལ་བཤད་དོན་གསལ་ལས། སངས་རྒྱས་ལ་སོགས་པས་ནི་རྣམ་པར་རིག་བྱེད་ལ་རག་མ་ལས་པའི་ཕྱིར་རོ། །ཞེས་དང་། མཛོད་ཀྱི་འགྲེལ་བཤད་གང་སྤེལ་ལས། མཚན་ཉིད་ཀྱི་རྗེས་འབྲངས་ལས། ལྔ་སྡེ་རྣམས་རྣམ་པར་རིག་བྱེད་མེད་པར་སོ་སོ་ཐར་བའི་སྡོམ་པ་ཐོབ་པའོ། །ཞེས་དང་། མཛོད་ཀྱི་འགྲེལ་བཤད་གང་སྤེལ་ལས། རང་བྱུང་གིས་བསྙེན་པར་རྫོགས་པ་ནི་ཡེ་ཤེས་བརྙེས་པས་བསྙེན་པར་རྫོགས་པ་སྟེ། དེ་དག་གི་ཡེ་ཤེས་ནི་རང་བྱུང་ཡིན་ནོ། །ཞེས་དང་།  གཞི་འགྲེལ་ལས། ཀོའུ་ཌིནྱ་ཟག་པ་མེད་པའི་ཆོས་ཐོབ་པས་དགེ་སློང་གི་སྡོམ་པ་སྐྱེས་པའི་ཕྱིར།  ཞེས་དང་། རྣམ་འབྱེད་འགྲེལ་བ་ལས། ལྔ་སྡེ་རྣམས་མཐོང་བའི་ལམ་སྐྱེས་པས་དགེ་སློང་གི་སྡོམ་པ་ཉིད་ཐོབ་པ་སྟེ། ཞེས་དང་། (ཟུར་ཕྱི་མ།)ཚུར་ཤོག་གི་བསྙེན་རྫོགས་ལྟ་བུ་སྔན་ཆོག་གི་སྒོ་ནས་རྫོགས་པ་ཡིན་ན་དེའི་ཆོ་ག་ལ་གང་འཇོག་ཞེས་པས་ལན་ནི། དགེ་སློང་ཚུར་ཤོག་ཅེས་པ་སྲིད་པ་ཐ་མ་བ་ཁོ་ན་ལ་གནང་བའི་བསྙེན་རྫོགས་ཀྱི་སྡོམ་པ་ཐོབ་བྱེད་ཀྱི་ཐབས་ཁྱད་པར་ཅན་གྱི་བདག་ཉིད་དུ་གཏོགས་པའི་སངས་རྒྱས་ཀྱི་བཀའི་ངག་ཚིག་ཁྱད་པར་ཅན་དེ། ཚུར་ཤོག་གི་བསྙེན་རྫོགས་ཀྱི་སྡོམ་པའི་ཆོ་ག་ལ་འཇོག་རིགས་ཏེ། ལུང་མ་མོ་ལས། དགེ་སློང་ཚུར་ཤོག་ཅེས་བྱ་བ་ནི་དེ་ཐམས་ཅད་ཀྱང་སྲིད་པ་ཐ་མ་པ་སྟེ། ཞེས་དང་། ཡང་ན། སངས་རྒྱས་ཀྱི་བཀའི་ངག་ཚིག་ཏུ་གྱུར་བའི་དགེ་སློང་ཚུར་ཤོག་ཚངས་པར་སྤྱོད་ཅིག་ཅེས་བཀའ་བསྩལ་པའི་ཚིག་ལ་བརྟེན་ནས་བསྙེན་པར་རྫོགས་སོ། །འདུལ་བའི་གླེང་འབུམ་ཆེན་མོ་༦༡ན། མཆོག་ཟུང་གཉིས་ཀྱིས་ཚུར་ཤོག་གི་སྒོ་ནས་བསྙེན་པར་རྫོགས་ཚུལ་རྒྱས་པར་ཡོད་དོ། །(ཟུར་གསུམ་པའི་ལན་ནི།) ཆོ་ག་ལ་ཚིག་གིས་མ་ཁྱབ་སྟེ། དཔེར་ན། རང་བྱུང་དང་ཡེ་ཤེས་ཁོང་ཆུད་ཀྱི་བསྙེན་རྫོགས་ཀྱི་སྡོམ་པའི་ཆོ་ག་ལྟ་བུའོ། །སྐབས་འདིའི་ཆོ་ག་ཡིན་པ་ལ། རིགས་པ་རྗེས་སུ་མཐུན་པ་དང་། མི་རིགས་པ་རྗེས་སུ་སྒྲུབ་པ་མ་ཡིན་པའི་ཆོས་ཞིག་དགོས་པའི་ཕྱིར། མཚོ་ཊཱིཀ་༧༢ལས། གལ་ཏེ་རང་བྱུང་དང་ཚུར་ཤོག་ལ་སོགས་པ་དེ་ཆོས་ཅན། སྔོན་གྱི་ཆོ་ག་མ་ཡིན་པར་ཐལ། ཆོ་ག་རང་མ་ཡིན་པའི་ཕྱིར་རོ་ཞེ་ན། རྟགས་མ་གྲུབ་སྟེ། ཚུར་ཤོག་ལ་སོགས་པ་དེ་རྣམས་ནི་ཆོ་ག་ཡིན་ཏེ། རྗེས་སུ་མཐུན་པའི་ཆོས་ཡིན་པའི་ཕྱིར་དང། (མཆན་ལས།མི་རིགས་པ་རྗེས་སུ་སྒྲུབ་པ་མ་ཡིན་གྱི།) རིགས་པ་རྗེས་སུ་བསྒྲུབས་པ་ཡིན་པའི་ཕྱིར། ཞེས་རེ་རེ་ནས་བརྗོད་དོ། དེ་ཡང་ལུང་རྣམ་འབྱེད་ལས་ཆོ་ག་ཡིན་ནོ་ཞེས་བྱ་བ་ནི་རྗེས་སུ་མཐུན་པའི་ཆོས་ཡིན་པའོ་ཞེས་གསུངས་ལ། རྣམ་འབྱེད་འགྲེལ་ལས། ཆོ་ག་ཞེས་བྱ་བ་ནི་རིགས་པ་རྗེས་སུ་སྒྲུབ་པ་ཞེས་བྱ་བའི་ཐ་ཚིག་གོ །ཞེས་གསུངས་པའི་ཕྱིར་རོ། ། 
 
 
དྲི་བ་དགུ་བ།
 
 
(དྲི་བ་དགུ་པ།)མདོ་རྩ་བར་གནས་རྣམས་བརྗོད་པར་བྱའོ་ཞེས་པའི་སྐབས་ནས་བསྟན་པའི་གདམས་ངག་གདམས་ཚུལ་དང་། མདོ་ཚན་གྱི་སྒོ་ནས་ཕ་ལ་བཅུ་གཅིག་དང་མ་ལ་བཅུ་གཉིས། དོན་གྱི་སྒོ་ནས་ཕ་ལ་ཉི་ཤུ་དང་མ་ལ་སོ་གཅིག་ཏུ་འགྱུར་ཚུལ། དེ་ལས་འཕྲོས་པའི་སྦྱངས་བའི་ཡོན་ཏན་བཅུ་གཉིས་པོ་རེ་རེའི་ངོས་འཛིན་གང་ཡིན་ཞེས་པའི།(ཟུར་དང་པོའི་ལན།)  གནས་རྣམས་བརྗོད་པར་བྱའོ་ཞེས་སོགས་ཀྱི་སྐབས་སུ་ལྟུང་བར་འགྱུར་བ་ལ་སོགས་པ་སྤང་པའི་ཚུལ་དུ་བརྗོད་པ་དང་། དགེ་སྦྱོང་དུ་བྱེད་པ་ལ་སོགས་པ་ཉམས་སུ་བླང་པའི་ཚུལ་དུ་བརྗོད་པའོ། །
ཡང་ཚངས་པར་སྤྱོད་པའི་གནས་རྣམ་པ་བཞི་པོ་ནི། གོས་ཕྱག་དར་ཁྲོད་དང་། ཟས་བསོད་སྙོམས་དང་། གནས་མལ་ཤིང་དྲུང་དང་། སྨན་བཀུས་ཏེ་བོར་བ་དེ་བཞི་པོ་ཐོག་མར་དམིགས་ཀྱིས་བསལ་བའི་སྒོ་ནས་བསླབ་བྱ་ཡུལ་ལ་གདམས་ངག་རྒྱ་ཆེར་གདམས་པའོ། །(ཟུར་གཉིས་པའི་ལན།) མདོ་ཚན་གྱི་སྒོ་ནས་ཕ་ལ་བཅུ་གཅིག་གདམས་ཚུལ་ནི། གནས་རྣམས་བརྗོད་པར་བྱའོ་ཞེས་སོགས་ཀྱི་མདོ་ཚན་དང་པོ་གསུམ་གྱི་རྣམ་པ་བཞི་བཞི་གདམས་པ་དང་༡༢། མདོ་ཚན་འོག་མ་དགུའི་རེ་རེ་གདམས་པ་དང་༩། མདོའི་སྒོ་ནས་ཕྱེ་ན་གདམས་ངག་བཅུ་གཅིག་བསྟན་ནོ། །དགེ་སློང་མ་ལ་མདོ་ཚན་བཅུ་གཅིག་པོ་རེ་རེ་དང་དེའི་སྟེང་དུ་ལྕི་བའི་ཆོས་བརྒྱད་བསྟན་བྱེད་ཀྱི་མདོ་བཞག་ནས་ཁྱོན་མདོ་ཚན་བཅུ་གཉིས་སོ། །(ཟུར་གསུམ་པའི་ལན།) དོན་གྱི་སྒོ་ནས་ཕ་ལ་ཉི་ཤུ་བསྟན་ཚུལ་ནི། མདོ་ཚན་དང་པོ་གསུམ་རེ་རེ་ལ་བཞི་བཞི་སྟེ་བཞི་གསུམ་བཅུ་གཉིས་དང་ ། དེའི་སྟེང་དུ་མདོ་ཚན་འོག་མ་དགུ་པོའི་རེ་རེ་བསྟན་ནས་ཁྱོན་ཉི་ཤུའོ། །མ་ལ་སོ་གཅིག་ཏུ་འགྱུར་ཚུལ་ནི། མདོ་ཚན་དང་པོའི་གནས་རྣམ་པ་བཞིའི་ནང་ནས་དང་པོ་དང་གཉིས་པ་བཞི་པ་རྣམས་བསྟན་ནས་གསུམ་པ་དོར་རོ། །དེའི་ལྷག་མ་མདོ་བཅུའི་ནང་གི་མདོ་ཚན་གཉིས་པའི་ལྟུང་བར་འགྱུར་བའི་ཆོས་རྣམས་ཀྱང་ཞེས་པའི་ཕམ་པ་བརྒྱད་བསྟན་ཏོ། །དེའི་སྟེང་དུ་ལྕི་བའི་ཆོས་བརྒྱད་བསྣན་ནས།ཁྱོན་སུམ་ཅུ་རྩ་གཅིག་གོ །གནས་རྣམ་པ་གསུམ་དང་། ཕམ་པ་བརྒྱད་དང་། ལྕི་བའི་ཆོས་བརྒྱད་དང་། གཞན་རྣམས་དགེ་སློང་ཕའི་སྐབས་དང་འདྲའོ། །མཚོ་ཊཱིཀ་༡༤༠ལས། དང་པོ་གདམས་ངག་གི་དབྱེ་བ་ནི། དགེ་སློང་ཕའི་སྐབས་སུ་མདོའི་སྒོ་ནས་ཕྱེ་ན་གདམས་ངག་བཅུ་གཅིག་སྟེ། དོན་གྱི་སྒོ་ནས་ཕྱེ་ན་ཉི་ཤུའོ། །དེའང་མདོ་དང་པོ་གསུམ་རེ་རེ་ལ་བཞི་བཞི་སྟེ་བཞི་གསུམ་བཅུ་གཉིས་དང་། མཆོག་ཏུ་འདོད་པ་ལ་སོགས་པ་འོག་མ་བརྒྱད་དོ། །གདམས་ངག་བཅུ་གཅིག་གི་སྟེང་དུ་ལྕི་བའི་ཆོས་རྣམས་བསྣན་པས་དགེ་སློང་མ་རྣམས་ཀྱི་གདམས་ངག་ནི་བཅུ་གཉིས་སོ། །
ཞིབ་ཏུ་ཕྱེ་ན་སུམ་ཅུ་རྩ་གཅིག་སྟེ་དེའང་གནས་རྣམ་པ་གསུམ་དང་ཕམ་པ་བརྒྱད་དང་ལྕི་བའི་ཆོས་བརྒྱད་དང་གཞན་རྣམས་དགེ་སློང་གི་སྐབས་དང་འདྲའོ། །གདམས་ངག་གདམས་ཚུལ་ནི། བསླབ་བྱ་ཡུལ་ལ་གདམས་པ་དང་། སློབ་བྱེད་གཉེན་པོ་ལ་གདམས་པ་གཉིས་ཡོད་དེ། མཚོ་ཊཱིཀ་ལས། གཉིས་སུ་འདུས་ཏེ། བསླབ་བྱ་ཡུལ་ལ་གདམས་པ་དང་། སློབ་བྱེད་གཉེན་པོ་ལ་གདམས་པའོ། །དེའང་མདོ་དང་པོ་རྣམས་དང་འོག་མ་གཉིས་ཏེ་གོ་རིམ་བཞིན་ནོ། །ཞེས་དང་། འདུལ་བ་མདོ་རྩ་ལས། གནས་རྣམས་བརྗོད་པར་བྱའོ། །ལྟུང་བ་འགྱུར་བའི་ཆོས་རྣམས་དང་། དགེ་སྦྱོང་བྱེད་པའི་ཆོས་རྣམས་ཀྱང་ངོ་། །མཆོག་ཏུ་འདོད་པར་བྱ་བ་ཡང་དག་པ་ཉིད་ཀྱིས་རྫོགས་པ་ཉིད་བརྗོད་ནས། ཚུལ་ཁྲིམས་ཀྱིས་མཉམ་པར་གྱུར་པ་ཉིད་བསྒྲུབས་པ་ལ་ངེས་པར་སྦྱར་བར་བྱའོ། །ཚུལ་དང་འབྲེལ་བའི་གཟུགས་བརྙན་དང་། དུལ་བར་གནས་པ་ཉིད་དང་། དགོས་པ་རྗེས་སུ་བསྒྲུབས་པ་ལ་ཡང་ངོ་། །མ་བརྗོད་པ་ཡང་དག་པར་བླངས་པ་ཡོངས་སུ་ཤེས་པའི་བསྒྲུབས་པར་འགྱུར་བ་ཉིད་ཀྱང་བརྗོད་པར་བྱའོ། །གུས་པ་ལ་ཡང་ངེས་པར་སྦྱར་བར་བྱའོ། །བསྒྲུབས་པར་བྱ་བ་ཐབས་བརྗོད་པ་དང་བཅས་པ་ལ་ཡང་ངོ་། །ཞེས་དང་། འདི་ལ་ཅུང་ཟད་དཔྱད་པ་ལ། མདོ་ཚན་དང་པོ་ནས་དགུ་བའི་བར་ཏུ་བསླབ་བྱ་ཡུལ་ལ་གདམས་པ་ཡིན་ལ། སློབ་བྱེད་གཉེན་པོ་ལ་གདམས་པ་མ་ཡིན་པའི་རྒྱུ་མཚན་གང་ཡིན་བརྟག་པར་བྱའོ། །མདོ་ཚན་འོག་མ་གཉིས་ཀྱི་བསླབ་བྱ་ཡུལ་ལ་གདམས་པ་མ་ཡིན་པའི་རྒྱུ་མཚན་ཡོད་མེད་དཔྱད། ལྕི་བའི་ཆོས་བརྒྱད་ཡོད་དེ། ༡ཕའི་དགེ་འདུན་ལས་བསྙེན་པར་རྫོགས་པ་དང་། ༢ཟླ་བ་ཕྱེད་ཕྱེད་ནས་དགེ་སློང་ལས་གདམས་པ་ནོད་པ་དང་། ༣ ཕའི་དགེ་སློང་ཡོད་པར་དབྱར་ཁས་ལེན་པ་དང་། ༤གཉིས་ཀའི་ཚོགས་ལས་དགག་དབྱེ་བྱ་བ་དང་། ༥ ལྕི་བའི་ཆོས་ལས་འདས་ན་ཚོགས་གཉིས་ཀྱི་དགེ་འདུན་ལ་མགུ་བ་སྤྱད་པ་དང་། ༦ དགེ་སློང་གི་ཚུལ་ཁྲིམས་འཆལ་བ་མི་བརྗོད་པ་དང་། ༧དགེ་སློང་ལ་ཅོ་འདྲི་བ་སོགས་མི་བྱེད་པ་དང་། ༨ དགེ་སློང་གསར་བུ་ལའང་དགེ་སློང་མའི་སྡོམ་པ་བླངས་ནས་ལོ་བརྒྱ་ལོན་ཀྱང་དེ་ལ་ཕྱག་བྱ་བ་རྣམས་ཡིན་ནོ། །(ཟུར་བཞི་བའི་ལན།) ༡བསོད་སྙོམས་པ་དང་༢སྟན་གཅིག་༣ཕྱིས་མི་ལེན། །༤ཆོས་གོས་གསུམ་དང་༥ཕྱིང་པ་༦ཕྱག་དར་ཁྲོད། །༧ དགོན་པ་དང་༨ཤིང་དྲུང་༩བླ་གབ་མེད། ། ༡༠དུར་ཁྲོད་པ་དང་༡༡ཙོག་པུ་༡༢གཞི་ཇི་བཞིན། །དེ་ལ་རྒྱས་པར་ཕྱེ་ན་ཉི་ཤུའོ། །མཚོ་ཊཱིཀ་༡༤༡ལས། ཞིབ་ཏུ་ཕྱེ་ན་ཉི་ཤུ་སྟེ་སོ་སོའི་རང་བཞིན་བཤད་པས་ཤེས་པར་འགྱུར་རོ། ། ཞེས་གསུངས་པའི་ཕྱིར་རོ། ། 
 
 
དྲི་བ་བཅུ་བ།
 
 
(དྲི་བ་བཅུ་པ།) ལུང་གཞིའི་བར་སྡོམ་ལས། ལོ་བཅུ་ལོན་དང་འཛིན་དང་མཁས། ། རིག་དང་གསལ་དང་འཛིན་འཇུག་དང་། །ཞེས་པའི་སྡེ་སྣོད་གསུམ་འཛིན་དང་། གསུམ་མཁས། གསུམ་རིག་གསུམ་གསལ་གྱི་ལྔ་ཚན་རྣམས་ནང་ཕན་ཚུན་འགལ་བ་ཡིན་མིན་དང་། དེ་བཞི་པོ་རེ་རེའི་དོན་ཇི་ལྟར་ཡིན་ཞེས་པའི།(ཟུར་དང་པོའི་ལན་ནི།) ལུང་གཞི་ལས། ལོ་བཅུ་ལོན་དང་འཛིན་དང་མཁས། །རིག་དང་གསལ་དང་འཛིན་འཇུག་དང་། །ཞེས་པའི་སྡེ་སྣོད་གསུམ་འཛིན་དང་། གསུམ་མཁས། གསུམ་རིག་གསུམ་གསལ་གྱི་ལྔ་ཚན་རྣམས་ནང་ཕན་ཚུན་འགལ་བ་ཡིན་པར་སྣང་སྟེ། རང་རང་གི་བྱེད་ལས་ཀྱི་སྒོ་ནས་ཁྱད་པར་ཡོད་པར་རྟོགས་དགོས་སོ། །(ཟུར་གཉིས་པའི་ལན།)སྡེ་སྣོད་གསུམ་འཛིན་གྱི་ལྔ་ཚན་འཇོག་ཏུ་ཡོད་དེ། ཡན་ལག་གཞན་ཚང་བའི་སྟེང་དུ་སྡེ་སྣོད་གསུམ་གྱི་ཚིག་དོན་གཉིས་པོ་མི་བརྗེད་པར་འཛིན་པ་དེ་གསུམ་འཛིན་གྱི་དོན་ལ་འཇོག་རིགས་ཏེ། མཚོ་ཊཱིཀ་༡༧༠ལས། མདོ་སྡེ་འདུལ་བ་མངོན་པ་གསུམ་སྟེ། སྡེ་སྣོད་གསུམ་པོ་མངོན་པར་ཤེས་པ་སྟེ་རབ་ཏུ་ཤེས་པ་ཉིད་དོ། །ཞེས་དང་། ཊཱི་ཀ་ལས། མདོ་སྡེ་ལ་སོགས་པ་གཟུང་བ་མི་བརྗེད་པ་ནི་འཛིན་པའོ། །ཞེས་དང་། འདིར་ལུང་ལས། འཛིན་མཁས་རིག་གསལ་བཞི་གསུངས་པ་ལས། འཛིན་པ་ནི་ཚིག་དོན་གཉིས་ཀ་འཛིན་པ་སྟེ། ཞེས་དང་། འགྲེལ་ཆུང་ལས། སྡེ་སྣོད་གསུམ་འཛིན་པ་སྟེ་ཁ་ཏོན་དུ་ཤེས་པའོ། །ཞེས་དང་། མདོ་རྩ་བ་ལས། སྡེ་སྣོད་མངོན་པར་ཤེས་པ་ཉིད་དོ། །ཞེས་དང་། ལུང་གཞི་ལས། འཛིན་དང་། ཞེས་སོགས་གསུངས་པའི་ཕྱིར་རོ། །(ཟུར་གསུམ་པའི་ལན། ) ཡན་ལག་གཞན་ཚང་བའི་སྟེང་དུ་སྡེ་སྣོད་གསུམ་ཕན་ཚུན་མ་འདྲེས་པར་གནས་པ་སོ་སོར་འབྱེད་ནུས་པ་དེ་གསུམ་མཁས་ཀྱི་དོན་ལ་འཇོག་རིགས་ཏེ། མཚོ་ཊཱིཀ་༡༧༠ལས། སྡེ་སྣོད་གསུམ་ཕན་ཚུན་འབྲེལ་བས་འདྲེས་པར་གནས་པ་ལ་སོ་སོར་(མཆན་བུ་ལས། འབྱེད་མཁས་ཏེ་མ་འདྲེས་པར་) གནས་པར་ནུས་པ་ནི་མཁས་པའོ། །ཞེས་དང་། མདོ་རྩ་བར། སྡེ་སྣོད་མངོན་པར་ཤེས་པ་ཉིད་དོ། །ཞེས་དང་།(ཟུར་བཞི་པའི་ལན།) ཡན་ལག་གཞན་ཚང་བའི་སྟེང་དུ་དེ་གསུམ་ལ་ཚད་མ་གསུམ་གྱིས་སོ་སོར་ཤེས་པ་དེ་གསུམ་རིག་གི་དོན་ལ་འཇོག་རིགས་ཏེ། ཊཱི་ཀ་ལས། མངོན་སུམ་དང་རྗེས་སུ་དཔག་པའི་ཚད་མ་གཉིས་དང་ལུང་གིས་མདོ་སྡེ་ལ་སོགས་པ་སྦྱོར་བ་ནི་རིག་པའོ། །ཞེས་དང་། མདོ་རྩ་བར། སྡེ་སྣོད་མངོན་པར་ཤེས་པ་ཉིད་དོ། །ཞེས་དང་། (ཟུར་ལྔ་བའི་ལན།)ཡན་ལག་གཞན་ཚང་བའི་སྟེང་དུ་སྡེ་ སྣོད་ གསུམ་གྱི་ཚིག་དོན་མ་འདྲེས་པར་ལུང་རིགས་གྱིས་གཞན་ལ་འཆད་ནུས་པ་དེ་གསུམ་གསལ་གྱི་དོན་ལ་འཇོག་རིགས་ཏེ། ཊཱི་ཀ་ལས། ལུང་དང་རིགས་པ་གཉིས་ཀྱིས་མདོ་སྡེ་ལ་སོགས་པ་སྦྱར་ཏེ་གཞན་ལ་གོ་བར་བྱེད་ནུས་པ་ནི་གསལ་བའོ། །ཞེས་དང་། འགྲེལ་ཆུང་ལས། སྡེ་སྣོད་གསུམ་གསལ་བ་སྟེ་བཤད་པ་དང་འཆད་པ་ལྟ་བུ་ལ་མ་ནོར་བར་སྦྱོར་ནུས་པའོ། །ཞེས་དང་། རྩ་བར། སྡེ་སྣོད་གསུམ་མངོན་པར་ཤེས་པ་ཉིད་དོ། ། ཞེས་དང་། ལུང་ལས། མདོ་སྡེ་ལ་སོགས་པ་འཛིན་པ་དང་མཁས་པ་དང་རིག་པ་དང་གསལ་བ། ཞེས་དང་། ཊཱི་ཀ་ལས། མདོ་འདིས་ནི་ལྔ་བ་བཞི་བསྟན་ལ། ཞེས་སོགས་གསུངས་པའི་ཕྱིར་རོ། ། 

(དྲི་བ་བཅུ་གཅིག་པ།) ལྔ་ཕྲུགས་ཉེར་གཅིག་པོ་གང་རུང་ཡིན་ན་ལོ་བཅུ་ལོན་པ་ཡན་ལག་ཏུ་ལྡན་པས་ཁྱབ་མིན། མ་ཁྱབ་ན་མཚོ་ཊཱིཀ་ལས། དོན་ལ་ལྔ་ཕྲུགས་གཅིག དགུ་ཕྲུགས་གཉིས། དྲུག་ཕྲུགས་བཅུ་དྲུག བདུན་ཕྲུགས་གཉིས་སོགས་གསུངས་པའི་དོན་ཅི་ཡིན་དང་། ཁྱབ་ན་ལྟུང་ཤེས་ཀྱི་ལྔ་ཚན་ལ་ལོ་བཅུ་ལོན་པ་དགོས་མིན་ཇི་ལྟར་ཡིན་ཞེས་པའི། (ཟུར་དང་པོའི་ལན་ནི།) ལྔ་ཕྲུགས་ཉེར་གཅིག་པོ་གང་རུང་ཡིན་ན་ལོ་བཅུ་ལོན་པ་ཡན་ལག་ཏུ་ལྡན་པས་ཁྱབ་སྟེ། མཚོ་ཊཱིཀ་༡༦༠ལས། གཉིས་པ་ལྔ་ཚན་ལྷག་མ་རྣམས་ཀྱི་ཡུལ་ཡིན་པར་སྟོན་པ་འདི་ལྔ་ཚན་དང་པོ་མ་གཏོགས་པ་ལྔ་ཚན་གཞན་རྣམས་ཀྱི་གཞི་ཡིན་པར་སྟོན་ཏེ། ཞེས་དང་། འོག་ནས། ཊཱི་ཀ་ལས།  དེ་ལྔ་པ་ལྷག་མ་རྣམས་ཀྱི་ནི་ཡུལ་ཡིན་པར་སྟོན་ཏེ། ཞེས་དང་། (ཟུར་གཉིས་པའི་ལན།)ཁྱབ་ན་ལྟུང་ཤེས་ཀྱི་ལྔ་ཚན་ལ་ལོ་བཅུ་ལོན་པ་དགོས་ཞེས་པའི་ལན། དེ་ལ་ལོ་བཅུ་ལོན་པ་ཡན་ལག་ཏུ་དགོས་ཏེ་ལོ་བཅུ་ལོན་པ་དེ་ལྔ་ཚན་མཐའ་དག་གི་ཡན་ལག་ཏུ་དགོས་པའི་ཕྱིར་རོ། །གོང་གི་མཚོ་ཊཱིཀ་དང་ཊཱི་ཀའི་ལུང་དེ་དག་གིས་གྲུབ་པོ། །(དོན་ལ་ལྔ་ཕྲུགས་གཅིག་ནི།) ལྔ་ཚན་དང་པོ་ལོ་བཅུ་ལོན་པའི་ལྔ་ཚན་དང་། དགུ་ཕྲུགས་གཉིས་ནི། ལྔ་ཚན་་བརྒྱད་པ་དང་བཅུ་པ་གཉིས་པོ་འཇོག་དགོས་སོ། །དེ་དག་གི་ཡན་ལག་དགུ་པོ་ཡོད་དེ། གཞན་བསླབ་པ་གསུམ་ལ་སློབ་ཏུ་འཇུག་ནུས་པ་དང་། མང་དུ་ཐོས་པ་དང་། ཚུལ་ལྡན་དེ་ཡན་ལག་ལྔ་དང། དེའི་སྟེང་དུ་ལོ་བཅུ་ལོན་པའི་ཡན་ལག་དང་། དེའི་སྟེང་དུ་རང་གི་བསླབ་པའི་ཡོན་ཏན་གསུམ་པོ་བསྣན་ནས་ཁྱོན་ཡན་ལག་དགུ་ཡོད་དོ། །དགུ་ཕྲུགས་གཉིས་པ་ནི། གཞན་ལྷག་པའི་སྤྱོད་པ་གསུམ་ལ་སློབ་དུ་འཇུག་ནུས་པ་དང་། མང་དུ་ཐོས་པ་དང་། ཚུལ་ལྡན་དང་ལྔའོ། །དེའི་སྟེང་དུ་ལོ་བཅུ་ལོན་པའི་ཡན་ལག་དང་། ཡང་དེའི་སྟེང་དུ་རང་ལྷག་པའི་སྤྱོད་པ་གསུམ་ལ་མཁས་པའི་ཡོན་ཏན་གསུམ་པོ་བསྣན་ནས་ཁྱོན་ཡན་ལག་དགུ་ཡོད་དོ། །དྲུག་ཕྲུགས་བཅུ་དྲུག་ཡོད་དེ། ལྔ་ཚན་གཉིས་པ་ནས། བདུན་པའི་བར་དང་། དེ་ནས་ལྔ་ཚན་དགུ་པ་དང་བཅུ་གཅིག་པ་ནས་བཅོ་ལྔའི་བར་རོ། །དེ་ནས་ལྔ་ཚན་བཅུ་དྲུག་པ་དང་། བཅུ་བདུན་གཉིས་པོ་རྗེས་སུ་བཞག་ནས། དེའི་རྗེས་སུ་ལྔ་ཚན་བཅོ་བརྒྱད་པ་ནས་ཉེར་གཅིག་གི་བར་ལ་ལྔ་ཚན་བཞི་ཡོད་ལ་ཁྱོན་དྲུག་ཕྲུགས་བཅུ་དྲུག་ཡོད་དོ། །དེ་རྣམས་རང་རང་གི་ཡན་ལག་ལྔ་པོའི་སྟེང་དུ་ལོ་བཅུ་ལོན་པའི་ཡན་ལག་བསྣན་ནས་དྲུག་དྲུག་ཡོད་དོ། །
དེའི་རྒྱུ་མཚན་གྱི་དྲུག་ཕྲུགས་བཅུ་དྲུག་ཅེས་བཤད་དོ། །བདུན་ཕྲུགས་གཉིས་ཡོད་དེ། ལྔ་ཚན་བཅུ་དྲུག་པ་དང་བཅུ་བདུན་པ་གཉིས་པོ་འཇོག་དགོས་སོ། །དེ་ནི་སློབ་མི་སློབ་གི་ལྔ་ཚན་གཉིས་པོ་ཡིན་ནོ། །སློབ་པའི་ལྔ་ཚན་གྱི་ཡན་ལག་ལྔ་པོ་བཞག་དུ་ཡོད་དེ། སློབ་པའི་ཚུལ་ཁྲིམས་ཀྱི་ཕུང་པོ་དང་ཞེས་པ་ནས་རྣམ་པར་གྲོལ་བ་མཐོང་བའི་ཕུང་པོའི་བར་ལྔ་ཡོད་དོ། །དེའི་སྟེང་དུ་མང་ཐོས་ཚུལ་ལྡན་གཉིས་ཀྱི་ཟླས་ཕྱེ་བའི་ཚུལ་ལྡན་དེ་འཇོག་དགོས་སོ། །ཡང་དེའི་སྟེང་དུ་ཡང་ལོ་བཅུ་ལོན་པ་བསྣན་ནས་ཁྱོན་ཡན་ལག་བདུན་ཡོད་དོ། །མི་སློབ་པ་ལ་ཡང་དེས་རིགས་འགྲེས་སོ། །མཚོ་ཊཱིཀ་༡༦༨ལས། འོན་ཀྱང་དགུ་ཕྲུགས་གཉིས་ཡོད་དེ་སློབ་ཏུ་འཇུག་ཀྱང་ནུས་པ་གཉིས་སོ། །གཞན་སློབ་འཇུག་ནུས་པ་གསུམ་གྱི་སྟེང་དུ་ཀྱང་ཞེས་པས་རང་གི་བསླབས་པའི་ཡོན་ཏན་གསུམ་བསྡུས་ཏེའོ། ། དྲུག་ཕྲུགས་བཅུ་དྲུག་ཅེས་རིགས་སོ། །ཞེས་དང་། བདུན་ཕྲུགས་གཉིས་པོ། རྒྱ་འདུལ་འཛིན་དང་འདོད་པ་མཚུངས་སོ། ། 
 
 
དྲི་བ་བཅུ་གཉིས་པ།
 
 
(དྲི་བ་བཅུ་གཉིས་པ།)ལྔ་བ་ཁྱད་པར་ཅན་དང་ཁྱད་པར་ཅན་མ་ཡིན་པ་གཉིས་ཀྱི་ཁྱད་པར་དང་། གནས་འཆའ་འཆར་འཇུག་གི་ལྔ་ཚན་གཉིས་ལྔ་ཚན་ཁྱད་པར་ཅན་ཡིན་མིན་དང་། སྡེ་སྣོད་གསུམ་ཤེས་དང་གཉིས་ཤེས་འདུལ་བ་འབའ་ཞིག་ཤེས་པའི་ལྔ་ཚན་བཅས་ཀྱི་ངོས་འཛིན་གང་ཡིན་ཞེས་པའོ། ། (དྲི་ཟུར་དང་པོ་ལ་ཟུར་གཉིས་ལས་ཟུར་དང་པོའི་ལན་ནི།) ལྔ་པ་ཁྱད་པར་ཅན་ནི། འདུལ་བ་ཤེས་པའི་སྟེང་དུ་སྡེ་སྣོད་གཞན་གཉིས་ཤེས་པའམ་འཕགས་ཆོས་སོགས་ཁྱད་པར་གྱི་ཡོན་ཏན་ཡར་ལྡན་དུ་ཡོད་པ་དེ། ལྔ་བ་ཁྱད་པར་ཅན་གྱི་དོན་ལ་འཇོག་རིགས་སོ། །(ཟུར་ཕྱི་མའི་ལན།) འདུལ་བ་འབའ་ཞིག་ཤེས་པའི་ལྔ་ཚན་ཡིན་མིན་ལ་བྱེད་དགོས་སོ། །
མཚོ་ཊཱིཀ་༡༦༣ལས། གཉིས་པ་བསྡུ་བ་ནི། ལྔ་པ་ཁྱད་པར་ཅན་དང་། ལྔ་པ་ཁྱད་པར་ཅན་མ་ཡིན་པ་གཉིས་སུ་འདུས་སོ། །དེའང་བྱུང་བ་ཤེས་པའི་ལྔ་ཚན་དང་ལྔ་ཚན་ཐ་མ་ནི་ལྔ་པ་ཁྱད་པར་ཅན་མ་ཡིན་པ་སྟེ། འདུལ་བ་འབའ་ཞིག་ཤེས་པའི་ལྔ་ཚན་ཡིན་པའི་ཕྱིར་ཏེ། ཞེས་དང་། ཊཱི་ཀ་ལས། ལྔ་བ་འདི་དང་འོག་ནས་ལྟུང་བ་དང་ཞེས་བྱ་བ་ལ་སོགས་པའི་འདུལ་བ་འབའ་ཞིག་ཤེས་པ་ཉིད་བསྟན་ཏོ། །ཞེས་དང་། འོག་ནས། ལྔ་ཚན་དེ་གཉིས་མ་གཏོགས་པར་ལྔ་ཚན་བཅུ་དགུ་ནི། ལྔ་པ་ཁྱད་པར་ཅན་ཡིན་ཏེ། འདུལ་བ་ཤེས་པའི་སྟེང་དུ་སྡེ་སྣོད་གཞན་གཉིས་ཤེས་པའམ་འཕགས་ཆོས་ཐོབ་པ་ལ་སོགས་པ་ཁྱད་པར་གྱི་ཡོན་ཏན་ཡར་ལྡན་དུ་ཡོད་པའི་ཕྱིར་རོ། །ཞེས་དང་། (ཟུར་གཉིས་པའི་ལན།)གནས་འཆའ་འཆར་འཇུག་གི་ལྔ་ཚན་གཉིས་པོ་རང་ལུགས་ལ་ལྔ་བ་ཁྱད་པར་ཅན་ཡིན་པར་འཇོག་དགོས་སོ། །ཁ་ཅིག་གིས་དེ་གཉིས་ལྔ་བ་ཁྱད་པར་ཅན་མ་ཡིན་པར་བཞེད་དོ། ། 
གནས་འཆའ་འཆར་འཇུག་གི་ལྔ་ཚན་གཉིས་པོའི་ཡན་ལག་རྣམས་བཞག་ཏུ་ཡོད་དེ། ༡བར་དུ་གཅོད་པ་ཤེས་པ་དང་། ༢བར་དུ་གཅོད་པ་མ་ཡིན་པ་ཤེས་པ་དང་། ༣སྨྲ་བ་པོ་ དང་། ༤རྗེས་སུ་ སྟོན་པ་དང་། ༥དུས་ཡིན་རིང་པོའི་བར་དུ་རང་གི་གནས་བུ་གཞན་ལ་གནས་འཆའ་པའོ། །ལྔ་ཚན་ཉི་ཤུ་པ། རེ་ཞིག་གནས་འཆར་ཇུག་ནུས་ཀྱི་ལྔ་ཚན་གྱི་ཡན་ལག་བཞག་ཏུ་ཡོད་དེ། ༡བར་དུ་གཅོད་པ་ཤེས་པ་དང་། ༢ བར་དུ་གཅོད་པ་མ་ཡིན་པ་ཤེས་པ་དང་།༣ སྨྲ་བ་པོ་དང་། ༤ རྗེས་སུ་སྟོན་པ་དང་། ༥ གནས་འཆར་གཞུག་ནུས་པ་དེ་ལྔའོ། །མཚོ་ཊཱིཀ་༡༩༤ལས། ཁ་ཅིག་ན་རེ།  དེ་གཉིས་ནི་གནས་སུ་བཟུང་བའི་ཆོ་ག་དང་བཅས་ཏེ་གནས་འཆར་འཇུག་པ་དང་རེ་ཞིག་གི་བྱ་བ་ཞུ་བའི་ཡུལ་གནས་ཙམ་བྱེད་དུ་འཇུག་པ་ཡིན་ཞེས་ཀྱང་འཆད་དོ། །འདི་གཉིས་ནི་གཏོང་ཕོད་ཆེ་བའི་ཆ་ནས་ཡོན་ཏན་ཏུ་བགྲངས་པ་སྟེ། ཞེས་དང་། ཊཱི་ཀ་ལས། འཆར་འཇུག་པ་ནུས་པ་ཉིད་ནི་ཕོད་པ་ཉིད་དོ། །ཞེས་དང་། འགྲེལ་ཆུང་ལས། ༡སྡིག་ཏུ་འགྱུར་ཞིང་དགྲ་བཅོམ་པའི་རིམ་པར་འགྱུར་བ་ལ་བར་དུ་གཅོད་པ་ལ་བྱ་ཞེས་པས་སྡིག་པ་དང་ཉོན་མོངས་པ་རྣམས་སོ། །༢དེ་དག་ལས་བཟློག་པ་བར་དུ་གཅོད་པ་མ་ཡིན་པ་སྟེ་བསྒྲུབ་པར་བྱ་བ་གང་ཡིན་པ་དེ་དག་མངོན་པར་ཤེས་པ་ཉིད་དང་། ༣བར་དུ་གཅོད་མི་གཅོད་གཉིས་པོ་དེ་དག་གཞན་ལ་སྨྲ་ཞིང་གོ་བར་བྱེད་པ་ལ་མཁས་པའི་སྨྲ་བ་པོ་ཉིད་དང་། ༤རྗེས་སུ་སྟོན་པ་ནི་རང་ཉིད་ཚུལ་བཞིན་དུ་གནས་པའི་རྗེས་སུ་སྟོན་པ་སྟེ་སློབ་མ་ལ་སོགས་པ་རྣམས་ཉེས་པ་ལས་རྣམ་པར་བཟློག་ཅིང་དགེ་བ་ལ་སྦྱོར་བ་ཉིད་དེ། དེ་ལྟར་ཡང་ཊཱི་ཀ་ལས། སློབ་མ་ལ་སོགས་པ། (མཆན། མི་དགེ་བ།)དག་བྱ་བ་མ་ཡིན་པ། (མཆན་ལས།འཇུག་པར་འདོད་པ།)དག་ལས། (མཆན་ལས། བཟློག་སྟེ་དགེ་བ་ལ།)ལེགས་པར་འཇོག་པ་དང་1། རྗེས། (མཆན་ལས། དེ་ལ་བསྔགས་པ་བརྗོད་ཅིང་། (མཆན་ལས། )སུ་མཐུན་པ་དང་2། རྣམ། (མཆན་ལས། བྱ་བ་ཡིན་པ་ལ་ཞུགས་ཟིན་འཕྲོ་བཅད་པའི་ཕྱིར།)པར་བཟློག་པ་དང་3། རྗེས། མཆན་ལས་དེ་ལ་བསྔགས་པ་བརྗོད་ཅིང་།) སུ་མཐུན་པར་སྨྲ་བ་ཉིད་དང་4། (མཆན་ལས། ཐོས་བསམ་སྒོམ་པ་ལ་སོགས་པའི། བྱ་བ་དག་ལ་རྗེས་སུ་སྨྲ་བ་སྒྲུབ་པ་ལ་འཇུག་པ་དང་5། རྗེས། མཆན་ལས། སུ་སྒྲུབ་པ་ལ་འཇུག་པ་དེ་ལ་བསྔགས་པ་བརྗོད་ཅིང་། མཐུན་པར་སྨྲ་བ་6ཉིད་དེ་ཞེས་ཚིག་དྲུག་གསུངས་སོ། །(མཆན་ལས། མཁན་པོ་དེ་ཡུལ་ཐག་རིང་པོ་གཞན་དུ་འགྲོ་ན།) སྡེ་སྣོད་འཛིན་པ་གཞན་ལ་རང་གི་སློབ་མ་ཡུན་རིང་དུ་གནས་འཆར་འཇུག་ནུས་པ་དང་5། (མཆན་ལས། མཁན་པོ་དེ་རེ་ཞིག་པའི་བསམ་པས་ཡུལ་གཞན་དུ་འགྲོ་བའམ། གནས་དེ་ཉིད་ན་སྤོ་བ་སྤྱོད་པ་ལ་སོགས་པའི་དབང་གིས་འདུག་པ་ན་རང་གི་སློབ་མ།) ཡུན་ཐུང་ངུ་རེ་ཞིག་གི་གནས་འཆར་འཇུག་པ་ཉིད་དང་ཡང་སྦྱོར་རོ། །ཞེས་གསུངས་པའི་ཕྱིར་རོ། །ཊཱི་ཀ་ལས། བར་དུ་གཅོད་པ་ནི་འདུལ་བ་ལས་སྲོག་གཅོད་པ་ལ་སོགས་པ་བྱ་བ་མ་ཡིན་པ་སྟེ་དེ་ནི་བར་དུ་གཅོད་པར་ནུས་པའི་ཕྱིར་རོ། །ཞེས་དང་། འདུལ་བ་མདོ་རྩ་ལས། ༡བར་དུ་གཅོད་པ་དང་། ༢བར་དུ་གཅོད་པ་མ་ཡིན་པ་མངོན་པར་ཤེས་པ་ཉིད་དང་། ༣སྨྲ་བ་པོ་ཉིད་དང་།༤རྗེས་སུ་སྟོན་པ་ཉིད་དང་། ༥གནས་དང་རེ་ཞིག་གི་གནས་འཆར་གཞུག་ནུས་པ་ཉིད་དང་ཡང་སྦྱར་རོ། །ཞེས་དང་། (ཟུར་གསུམ་པའི་ལན།)ལྔ་ཕྲུག་ཉེར་གཅིག་ལས་སྡེ་སྣོད་གསུམ་ཤེས་ དང་ གཉིས་ ཤེས་ དང་ འབའ་ ཞིག་ ཤེས་ པ་ བཅས་ ཀྱི་ ངོས་ འཛིན་ མཚོ་ ཊཱིཀ་ ལྟར་ ན་ ལྔ་ ཚན་ དང་ བོ་ དང་ བྱུང་ ཤེས་ དང་ ལྟུང་ ཤེས་ ཀྱི་ ལྔ་ ཚན་ གསུམ་ པོ་ ལས་ གཞན་ བཅོ་ བརྒྱད་ པོ་སྡེ་སྣོད་གསུམ་ཤེས་ དང་ ། ལྔ་ཚན་ དང་ བོ་ ལོ་ བཅུ་ ལོན་ པའི་ ལྔ་ ཚན་ དེ་ གཉིས་ ཤེས་ དང་ ། བྱུང་ ཤེས་ དང་ ལྟུང་ཤེས་ ཀྱི་ལྔ་ ཚན་ གཉིས་ ནི་ འདུལ་ བ་ འབའ་ ཞིག་ ཤེས་ པའི་ ལྔ་ ཚན་ ཡིན་ ནོ། །ཡང་ ན་ སྡེ་ སྣོད་ གསུམ་ ཤེས་ནི། སྡེ་སྣོད་གསུམ་པོའི་ཚིག་དོན་ཅི་རིགས་གསལ་བོ་གཞན་ལ་འཆད་པའམ་རང་གི་ཉམས་སུ་ལེན་པ་གང་རུང་ནུས་པ་ དེ་སྡེ་སྣོད་གསུམ་ཤེས་ཀྱི་དོན་ལ་འཇོག་རིགས་སོ། །དཔེར་ན །གསལ་བའི་ལྔ་ཚན་ལྟ་བུའོ། །སྡེ་སྣོད་གཉིས་ཤེས་ནི། སྡེ་སྣོད་གསུམ་པོ་གང་རུང་ལས། དཔེར་ན། འདུལ་བ་དང་མངོན་པ་གཉིས་པོ་གསལ་བོ་ཤེས་པ་ལས། མདོ་སྡེའི་སྡེ་སྣོད་མི་ཤེས་པ་ལྟ་བུའོ། །ཡང་ན། ལོ་བཅུ་ལོན་པའི་ལྔ་ཚན་ལྟ་བུའོ། །འདུལ་བ་འབའ་ཞིག་ཤེས་པའི་ལྔ་ཚན་ནི། ལྔ་ཚན་རང་གི་ཡན་ལག་གཞན་བཞི་ཚང་བའི་སྟེང་དུ་སྡེ་སྣོད་གསུམ་ལས་འདུལ་བའི་སྡེ་སྣོད་ཀྱི་ཚིག་དོན་ཅི་རིགས་ཁོ་ན་ཤེས་པ་ལས་སྡེ་སྣོད་གཞན་གཉིས་མི་ཤེས་པའི་ཡན་ལག་ཏུ་གྱུར་པ་ཏེ། འདུལ་བ་འབའ་ཞིག་ཤེས་པའི་དོན་ལ་བཞག་ན་ཆོག་གམ་བློ་གྲོས་དང་ལྡན་པ་རྣམས་ཀྱིས་རྒྱ་ཆེར་དཔྱད་པར་བྱའོ། །དཔེར་ན། ལྟུང་ཤེས་ཀྱི་ལྔ་ཚན་ལྟ་བུའོ། ། 
 
 
དྲི་བ་བཅུ་གསུམ་པ།
 
 
(དྲི་བ་བཅུ་གསུམ་པ།) ཕུན་ཚོགས་འོག་མའི་ལྔ་ཚན་དང་། མི་སློབ་པའི་ལྔ་བའི་ཡན་ལག་གི་ཚུལ་ཁྲིམས་གཉིས་ཀྱི་ཁྱད་པར་དང་། དགྲ་བཅོམ་པ་ཡིན་ན་འདུལ་བ་ལ་མཁས་པས་ཁྱབ་མིན། མ་ཁྱབ་ན་སློབ་པའི་ལྔ་ཚན་རྒྱུད་ལྡན་གྱི་གང་ཟག་འདུལ་བ་ལ་མཁས་དགོས་པའི་དོན་ཇི་ལྟར་ཡིན་ཞེས་པའི། (ཟུར་དང་པོའི་ལན།)ཕུན་ཚོགས་འོག་མའི་ལྔ་ཚན་འཇོག་ཏུ་ཡོད་དེ། ༡ མི་སློབ་པའི་ཚུལ་ཁྲིམས་དང་། ༢དེ་བཞིན་དུ་ཏིང་ངེ་འཛིན་དང་། ༣ཤེས་རབ་དང་། ༤ རྣམ་པར་གྲོལ་བ་དང་། ༥མི་སློབ་པའི་ལྟ་བ་སྟེ་ལྔའོ། །མཚོ་ཊཱིཀ་༡༧༥ལས། ཕུན་སུམ་ཚོགས་པ་འོག་མའི་ལྔ་ཚན་འདི་ནི་དགྲ་བཅོམ་པའི་ཚུལ་ཁྲིམས་ཕུན་སུམ་ཚོགས་པ་ནས་རྣམ་པར་གྲོལ་བ་ལ་སོགས་པ་ཕུན་སུམ་ཚོགས་པ་ཡིན་པའི་ཕྱིར་དང་། མི་སློབ་པའི་ལྔ་ཚན་ནི་དགྲ་བཅོམ་པའི་ཚུལ་ཁྲིམས་དང་ལྡན་ཙམ་ནས་རྣམ་པར་གྲོལ་བ་ལ་སོགས་པ་ལྡན་ཙམ་ཡིན་པའི་ཕྱིར་རོ། །དགྲ་བཅོམ་པའི་ཚུལ་ཁྲིམས་ལ་སོགས་པ་ལྡན་ཙམ་ཡིན་ཡང་ཚུལ་ཁྲིམས་ཕུན་སུམ་ཚོགས་པ་མ་ཡིན་པ་ཡོད་དེ། དགྲ་བཅོམ་པ་བཅས་འགལ་གྱི་ལྟུང་བས་རྒྱུད་ལ་གོས་པའི་ཚུལ་ཁྲིམས་དང་ལྡན་པ་ནི་དགྲ་བཅོམ་པའི་ཚུལ་ཁྲིམས་དང་ལྡན་ཙམ་ཡིན་ཡང་ཚུལ་ཁྲིམས་ཕུན་སུམ་ཚོགས་པ་མ་ཡིན་ནོ། །ཞེས་དང་། མདོ་རྩ་ལས། ཚུལ་ཁྲིམས་དང་༡། ཏིང་ངེ་འཛིན་དང་༢། ཤེས་རབ་དང་༣། རྣམ་པར་གྲོལ་བ་དང་༤། དེ་ཤེས་པ་དང་༥། མཐོང་བ་རྣམས་ཀྱིས་ཀྱང་ངོ་། །ཞེས་དང་། 
(ཟུར་ཕྱི་མའི་ལན།) ཕུན་ཚོགས་འོག་མའི་ལྔ་ཚན་གྱི་ཡན་ལག་ཏུ་གྱུར་པའི་ཚུལ་ཁྲིམས་དང་། མི་སློབ་པའི་ལྔ་ཚན་གྱི་ཡན་ལག་གི་ཚུལ་ཁྲིམས་གཉིས་ཀྱི་ཁྱད་པར་ནི། ཕུན་ཚོགས་འོག་མའི་ལྔ་ཚན་གྱི་ཡན་ལག་ཏུ་གྱུར་བའི་ཚུལ་ཁྲིམས་དེ་ཕུན་སུམ་ཚོགས་པ་ཡིན་པར་འཇོག་ཏུ་ཡོད་དེ། མཚོ་ཊཱིཀ་༡༧༢ལས། ཚུལ་ཁྲིམས་ནི་རང་བཞིན་དང་བཅས་པའི་ཁ་ན་མ་ཐོ་བ་སྤོང་བའོ། །ཞེས་དང་། མི་སློབ་པའི་ལྔ་ཚན་གྱི་ཡན་ལག་ཏུ་གྱུར་བའི་ཚུལ་ཁྲིམས་ནི་ཕུན་སུམ་ཚོགས་པའི་ཚུལ་ཁྲིམས་ཡིན་པས་ཁྱབ་པ་མེད་དོ། །དཔེར་ན་དགྲ་བཅོམ་པའི་ཚུལ་ཁྲིམས་ལ་སོགས་པ་ལྡན་ཙམ་ཡིན་ཡང་ཚུལ་ཁྲིམས་ཕུན་སུམ་ཚོགས་པ་མ་ཡིན་པ་ཡོད་དེ། དགྲ་བཅོམ་པ་བཅས་འགལ་གྱི་ལྟུང་བས་རྒྱུད་ལ་གོས་པའི་ཚུལ་ཁྲིམས་དང་ལྡན་པ་ནི་དགྲ་བཅོམ་པའི་ཚུལ་ཁྲིམས་དང་ལྡན་ཙམ་ཡིན་ཡང་ཚུལ་ཁྲིམས་ཕུན་སུམ་ཚོགས་པ་མ་ཡིན་ནོ། །མི་སློབ་པའི་ཆོས་ལྔ་བཞག་ཏུ་ཡོད་ཏེ། མཚོ་ཊཱིཀ་༡༧༧ལས། མི་སློབ་པའི་ཆོས་ལྔ་ནི། དགྲ་བཅོམ་པའི་རྒྱུད་ལ་ཡོད་པའི་ཟག་པ་མེད་པའི་ཚུལ་ཁྲིམས་ཏིང་ངེ་འཛིན་ཤེས་རབ་སྟེ་གསུམ་དང་། སྤངས་པའི་རྣམ་པར་གྲོལ་བ་དང་། རྣམ་པར་གྲོལ་བ་དེ་ཤེས་པ་དང་མཐོང་བ་སྟེ་ལྔའོ། །དེ་ཤེས་པ་ནི་ཟད་པ་དང་མི་སྐྱེ་བ་ཤེས་པའོ། །མཐོང་བ་ནི་མི་སློབ་པའི་ལྟ་བའོ། །ཞེས་དང་། མདོ་རྩ་ལས། མི་སློབ་པ་ཉིད་དོ། །ཞེས་དང་། 
(ཟུར་གཉིས་པའི་ལན།) དགྲ་བཅོམ་པ་ཡིན་ན་འདུལ་བ་ལ་མཁས་པས་མ་ཁྱབ་སྟེ། དཔེར་ན་དབང་པོ་རྟུལ་བོ་གྱུར་བའི་བསྙེན་རྫོགས་ཀྱི་སྡོམ་པ་ཐོབ་མ་ཐག་པའི་དགྲ་བཅོམ་པ་དེ་ཉིད་འདུལ་བ་ལ་མཁས་པས་མ་ཁྱབ་སྟེ་བརྟན་མཁས་ཀྱི་ཡོན་ཏན་གང་ཡང་མི་ལྡན་པའི་ཕྱིར་རོ། །(ཟུར་གསུམ་པའི་ལན།) སློབ་པའི་ལྔ་ཚན་རྒྱུད་ལྡན་གྱི་གང་ཟག་འདུལ་བ་ལ་མཁས་དགོས་པའི་དོན་འདི་ལྟར་ཡིན་ཏེ། བརྟན་མཁས་ཀྱི་ཡོན་ཏན་གཉིས་དང་ལྡན་པའི་གང་ཟག་ཡིན་དགོས་པའི་ཕྱིར་རོ། །དཔེར་ན། ལྔ་ཕྲུགས་གཅིག་ལྡན་པ་ལ་གཞི་མའི་ཡན་ལག་ལོ་བཅུ་ལོན་པ་ཡན་ལག་ཏུ་ངེས་བཟུང་ཡོད་དགོས་པའི་ཆོས་ཡིན་པའི་ཕྱིར་རོ། ། 
 
 
དྲི་བ་བཅུ་བཞི་བ།
 
 
 
(དྲི་བ་བཅུ་བཞི་པ།)ལྔ་བ་རང་དབང་ཅན་དང་རང་དབང་ཅན་མ་ཡིན་པ་དང་། ཡན་ལག་རང་དབང་ཅན་རང་དབང་ཅན་མ་ཡིན་པ་དང་། གང་ཟག་རང་དབང་ཅན་དང་རང་དབང་ཅན་མ་ཡིན་པ་གསུམ་གྱི་དོན་དང་། འདིར་བསྟན་གང་ཟག་རང་དབང་ཅན་དང་། གང་ཟག་རང་དབང་ཅན་གཉིས་ཀྱི་ཁྱད་པར་ཇི་ལྟར་འཇོག་ཅེས་པའི། 
(ཟུར་དང་པོའི་ལན།) ལྔ་བ་རང་དབང་ཅན་དོན་བཞག་ཏུ་ཡོད་དེ། ལྔ་ཚན་གཅིག་ཚང་བར་བྱེད་པ་ལ་ལྔ་ཚན་གཞན་གྱི་ཡན་ལག་ཟླ་བོ་ངེས་གཟུང་དུ་མི་དགོས་པ་དེ་ལྔ་ཚན་རང་དབང་ཅན་ཞེས་བྱའོ། །དེ་ལྟར་འཛིན་དགོས་པ་དེ་ལྔ་ཚན་རང་དབང་ཅན་མ་ཡིན་པ་ཞེས་བྱའོ། །མཚོ་ཊཱིཀ་༡༦༣ལས། ལྔ་པ་རང་དབང་ཅན་ཡིན་མིན་གྱི་དོན་ནི། ལྔ་ཚན་གཅིག་ཚང་བར་བྱེད་པ་ལ་ལྔ་ཚན་གཞན་གྱི་ཡན་ལག་ཟླ་བོ་ངེས་གཟུང་དུ་དགོས་ན་ལྔ་པ་རང་དབང་ཅན་མ་ཡིན་པ་ཞེས་བྱ། མི་དགོས་ན་ལྔ་པ་རང་དབང་ཅན་ཞེས་བྱའོ། །ཞེས་དང་། རང་ལུགས་ལ་ལྔ་ཚན་རང་དབང་ཅན་བཅུ་བདུན་ཡོད་དོ། །ལྔ་ཚན་རང་དབང་ཅན་མ་ཡིན་པ་བཞི་ཡོད་དོ། །ལྔ་ཚན་ལྔ་པ་དང་། དྲུག་པ། བརྒྱད་པ། བཅུ་པའོ། །༥གསལ་བའི་ལྔ་ཕྲུགས་ལྡན་པ་ལ། ལྔ་ཚན་གཉིས་པ་འཛིན་པའི་ལྔ་ཚན་སྔོན་དུ་འགྲོ་དགོས་སོ། །༦ འཛིན་དུ་འཇུག་ནུས་པའི་ལྔ་ཕྲུགས་ལྡན་པ་ལ། ཡང་འཛིན་པའི་ལྔ་ཕྲུགས་སྔོན་དུ་འགྲོ་དགོས་སོ། །༨ལྷག་པའི་ཚུལ་ཁྲིམས་ལ་སོགས་པ་སློབ་ཏུ་འཇུག་ཀྱང་ནུས་པའི་ལྔ་ཕྲུགས་དེ་ལྡན་པ་ལ་དེའི་སྔོན་དུ་༩དེ་གསུམ་ལ་སློབ་པའི་ལྔ་ཕྲུགས་ཀྱི་ཡན་ལག་ཟླ་བོར་དགོས་སོ། །༡༠ ལྷག་པའི་སྤྱོད་པ་ལ་སོགས་པ་སློབ་ཏུ་འཇུག་ཀྱང་ནུས་པའི་ལྔ་ཕྲུགས་དེ་ལྡན་པ་ལ་དེའི་སྔོན་དུ་དེ་གསུམ་ལ་སློབ་པའི་ལྔ་ཕྲུགས་ཀྱི་ཡན་ལག་ཟླ་བོར་དགོས་སོ། །མཚོ་ཊཱིཀ་༡༦༤ལས། ལྔ་ཚན་བཞི་ནི་རང་དབང་ཅན་མ་ཡིན་པ་སྟེ། ལྔ་ཚན་གཞན་གྱི་ཡན་ལག་ཟླ་བོར་ངེས་གཟུང་དུ་དགོས་པའི་ཕྱིར་རོ། །ལྔ་ཚན་བཞི་པོ་དེ་དག་ལས་གཞན་རྣམས་ནི་ལྔ་པ་རང་དབང་ཅན་ཡིན་ནོ། །ཞེས་དང་། 
(ཟུར་གཉིས་པའི་ལན།)ཡན་ལག་རང་དབང་ཅན་ཡིན་པ་ལ། ལྔ་ཚན་དུ་སྦྱོར་བ་ན་ཡན་ལག་དེ་ཉིད་གཞི་མར་བྱས་ནས་ཡན་ལག་གཞན་ཚུར་ལ་སྡུད་པ་ནི་ཡན་ལག་རང་དབང་ཅན་ཞེས་བྱའོ། །ཡན་ལག་རང་དབང་ཅན་མ་ཡིན་པ་ནི། ལྔ་ཚན་གྱི་ཡན་ལག་གང་ཞིག ལྔ་ཚན་གཞན་གྲངས་མ་ཚང་བའི་ཁ་སྐོང་བྱེད་དུ་ཕར་ལ་འགྲོ་དགོས་པ་རྣམས་སོ། །མཚོ་ཊཱིཀ་༡༦༥ལས། གསུམ་པ་ཡན་ལག་རང་དབང་ཅན་ཡིན་མིན་གྱི་དོན་ནི། ལྔ་ཚན་དུ་སྦྱོར་བ་ན་ཡན་ལག་དེ་ཉིད་གཞི་མར་བྱས་པ་སྟེ་ཡན་ལག་གཞན་ཚུར་ལ་སྡུད་པ་ནི་ཡན་ལག་རང་དབང་ཅན་ཞེས་བྱ་སྟེ། ཞེས་དང་། མཚོ་ཊཱིཀ་༡༦༥ལས། ཡན་ལག་རང་དབང་ཅན་མ་ཡིན་པ་ནི་ལྔ་ཚན་གྱི་ཡན་ལག་གང་ཞིག ལྔ་ཚན་གཞན་གྲངས་མ་ཚང་པའི་ཁ་སྐོང་བྱེད་དུ་ཕར་ལ་འགྲོ་དགོས་པ་རྣམས་སོ། །དེ་ལྟར་ན་ཡན་ལག་རང་དབང་ཅན་མ་ཡིན་པ་བརྒྱད་དེ། ཚུལ་ལྡན་མང་ཐོས་གཉིས་དང་། བརྩོན་འགྲུས་བརྩམས་པ་དང་ཤེས་རབ་དང་ལྡན་པ་སྟེ་གཉིས་དང་། བར་དུ་གཅོད་པ་མངོན་པར་ཤེས་ཞེས་པ་ནས་རྗེས་སུ་སྟོན་པ་ཉིད་ཡན་ལག་བཞི་སྟེ་བརྒྱད་དོ། །ཞེས་དང་། (ཡང་དེ་ཉིད་ལས།) དེ་ལྟར་ན་ཡན་ལག་རང་དབང་ཅན་ལྔ་སྟེ། གནས་དང་རེ་ཞིག་གི་གནས་འཆར་འཇུག་པ་གཉིས་དང་། དྲན་པ་ལྡན་པ་དང་ནང་དུ་ཡང་དག་བཞག་དང་། མཉམ་པར་བཞག་པའོ། །ཞེས་དང་། (ཟུར་བཞི་པ།) སྤྱིར་གང་ཟག་རང་དབང་ཅན་ཟེར་བ་ནི། བརྟན་མཁས་ཀྱི་ཡོན་ཏན་གཉིས་དང་ལྡན་པའི་གང་ཟག་ལ་བྱེད་དོ། ། 
འདིར་བསྟན་གང་ཟག་རང་དབང་ཅན་ནི། འདིར་བསྟན་བརྟན་མཁས་ཀྱི་ཡོན་ཏན་གཉིས་དང་ལྡན་པའི་གང་ཟག་ལ་བྱེད་དོ། །མཚོ་ཊཱིཀ༡༦༤་ལས། གང་ཟག་རང་དབང་ཅན་ཡིན་མིན་གྱི་དོན་ནི། བསྙེན་པར་རྫོགས་ནས་བར་མ་ཆད་པར་ལོ་བཅུ་ལོན་པ་དེ། བརྟན་པའི་ཡན་ལག་དང་ལྡན་ཞིང་འདུལ་བ་ཤེས་ན། གང་ཟག་རང་དབང་ཅན་ཞེས་མིང་བཏགས་ཏེ་གནས་ཀྱི་བླ་མ་ལ་བརྟེན་མི་དགོས་པར་འདུག་ཏུ་རུང་བའི་གང་ཟག་ཡིན་པའི་ཕྱིར་ཏེ། ཊཱི་ཀ་ལས། ལོ་བཅུ་ལོན་པ་ཉིད་ཅེས་གསུངས་པ་ནི་རང་དབང་ཡོད་པར་བསྟན་པ་ཡིན་ཞེས་སོ། །རབ་ཏུ་བྱུང་བ་གང་ཞིག བསྙེན་པར་རྫོགས་ནས་ལོ་བཅུ་ལོན་པ་མ་ཡིན་ནམ་འདུལ་བ་མི་ཤེས་ན་ནི་གང་ཟག་རང་དབང་ཅན་མ་ཡིན་པ་སྟེ། གནས་ཀྱི་བླ་མ་ལ་མ་བརྟེན་པར་འདུག་མི་རུང་བའི་གང་ཟག་ཡིན་པའི་ཕྱིར་རོ། །ཞེས་སོགས་གསུངས་པའི་ཕྱིར་རོ། ། 
 
 
དྲི་བ་བཅོ་ལྔ་བ།
 
 
(དྲི་བ་བཅོ་ལྔ་པ།) མ་དོར་མུ་གསུམ་དང་། དོར་བ་མུ་དྲུག་གི་ཁྱད་པར་དང་། མ་དོར་མུ་གསུམ་པོ་རང་ལྡོག་ནས་རྗེས་བཅས་བསམ་ངོ་བ་ཡིན་མིན། རྗེས་བཅས་བསམ་ངོ་བ་དང་རྗེས་བཅས་མཚན་ཉིད་པའི་དོན་ཇི་ལྟར་འཇོག་ཅེས་པའི་ལན་དུ། 
(ཟུར་དང་པོའི་ལན་) སྔ་མའི་རིགས་མ་དོར་བའི་རྒྱུ་མཚན་གྱིས་མ་དོར་ཞེས་བྱའོ། །ཕྱི་མ་དྲུག་ནི། སྔ་མའི་རིགས་དོར་བས་ན་དོར་བ་ཞེས་བྱའོ། །མཚོ་ཊཱིཀ་༡༨༢ལས། དེ་ལྟར་གསུམ་ཚན་རང་རང་གི་དང་པོ་གསུམ་ནི། སྔ་མའི་རིགས་མ་དོར་བས་ན། མ་དོར་བ་མུ་གསུམ་ཞེས་བྱ། ཕྱི་མ་དྲུག་ནི། སྔ་མའི་རིགས་དོར་བས་ན། དོར་བ་མུ་དྲུག་ཅེས་བྱའོ། །གཉིས་པ་དེ་དག་གི་འཐད་པ་ནི་མ་དོར་བ་མུ་གསུམ་པོ་དེ་དག་འཆའ་བར་འཐད་དེ། རང་རང་གི་སྔར་བཅས་ཀྱི་རྒྱུ་མཚན་གང་ཡིན་སོ་ན་ཡོད་ཅིང་། གང་ཟག་གི་ལོག་རྟོག་བསལ་བའི་དགོས་པ་ཡོད་པའི་ཕྱིར་རོ། །དོར་བ་མུ་དྲུག་འཆའ་བར་འཐད་དེ། སྔར་བཅས་ཀྱི་རྒྱུ་མཚན་དོར་ནས་རྗེས་བཅས་ཀྱི་རྒྱུ་མཚན་ལ་ཞུགས་པའི་ཕྱིར་རོ། །དེ་ཡང་སྔར་གྱི་དགག་བྱའི་རྒྱུ་མཚན་དོར་ནས་སྒྲུབ་བཅས་རྣམ་པར་འཇོག་བྱེད་ཀྱི་དགོས་པའི་རྒྱུ་མཚན་ཞུགས་པའི་ཕྱིར་ཞེས་པ་ལ་སོགས་རེ་རེ་ནས་སྦྱར་རོ། །ཞེས་དང་། 
(ཟུར་གཉིས་པའི་ལན་)མ་དོར་བ་མུ་གསུམ་པོ་རྗེས་བཅས་བསམ་ངོ་བ་ཡིན་ཏེ། མཚོ་ཊྭིཀ་༡༨༨ལས། དང་པོ་ནི་རང་རང་གི་སྔར་བཅས་ཀྱི་རྒྱུ་མཚན་ལྟ་བུ་སོ་ན་ཡོད་ཅིང་གང་ཟག་གི་ལོག་རྟོག་བཟློག་པའི་དགོས་པ་ཡོད་པའི་ཚེ་ན་རྗེས་བཅས་མ་དོར་བ་མུ་གསུམ་འབྱུང་ངོ་། །ཞེས་དང་། 
(ཟུར་གསུམ་པའི་ལན་)རྗེས་བཅས་བསམ་ངོ་བའི་དོན་ནི། སྤྱིར་རྗེས་བཅས་ཡིན་མིན་ཅི་རིགས་ཡོད་ཅིང་། རང་གི་དགག་བྱ་སོ་ན་ཡོད་ཅིང་གང་ཟག་གི་ལོག་རྟོག་བཟློག་པའི་དགོས་པ་ཡོད་པའི་རྒྱུ་མཚན་གྱི་རྗེས་བཅས་ཞེས་བཤད་དོ། །
( ཟུར་བཞི་བའི་ལན་) རང་གི་སྔར་བཅས་ལ་ལྟོས་ནས་འདུལ་བའི་ཁྲིམས་སམ་འདུལ་བའི་བསླབ་པའི་གཞི་རྣམ་པར་བཞག་པ་ཕྱི་མའོ། ། 
 
 
དྲི་བ་བཅུ་དྲུག་པ།
 
 
(དྲི་བ་བཅུ་དྲུག་པ་)བསྙེན་པར་རྫོགས་ནས་ལོ་ལྔ་ལོན་ཞིང་ལྟུང་བ་རྣམས་ཀྱི་ལྕི་ཡང་ཤེས་པ་དང་། འདུལ་བའི་ཚིག་རིལ་བོ་བློ་ལ་ཐོན་པའི་གང་ཟག་ཡིན་ན་ལྔ་ཚན་ཐ་མ་རྒྱུད་ལ་ལྡན་པས་ཁྱབ་མིན་དང་། འདུལ་བ་བསྡུས་པ་ལས། ལྟུང་བ་རྣམས་ཀྱི་ཆུང་ལ་སོགས། །རྣམ་པ་ལྔར་ནི་ཤེས་པར་བྱ། །ཞེས་པའི་སྐབས་ནས་བསྟན་པའི་ལྕི་ཡང་གི་ཁྱད་པར་སོགས་ཇི་ལྟར་ཡིན་ཞེས་པའི། 
(ཟུར་དང་པོའི་ལན་)ལྟུང་བ་རྣམས་ཀྱི་ལྕི་ཡང་ཤེས་པ་དང་འདུལ་བའི་ཚིག་རིལ་པོ་བློ་ནས་ཐོན་ན་ཡང་ལྔ་ཚན་ཐ་མ་རྒྱུད་ལ་ལྡན་པས་མ་ཁྱབ་སྟེ། ལོ་བཅུ་ལོན་པའི་ཡན་ལག་དང་ ལྡན་ པས་ ཁྱབ་ པ་ མེད་པའི་ཕྱིར་རོ། །
(ཟུར་གཉིས་པའི་ལན་ནི་)འདུལ་བ་བསྡུས་པ་ལས། ལྟུང་བ་རྣམས་ཀྱི་ཆུང་ལ་སྩོགས། །རྣམ་པ་ལྔར་ནི་རིག་པར་བྱ། །ངོ་བོ་ཉིད་དང་བྱེད་པ་དང་། །བསམ་དང་གཞི་དང་ཚོགས་པའོ། །ཞེས་པའི་སྐབས་སུ། (དང་པོ་)ངོ་བོའི་སྒོ་ནས་ལྕི་ཡང་གི་ཕམ་པ་ནི་ལྕི་ལ། དགེ་འདུན་ལྷག་མ་ནི་འབྲིང་ངོ་། །དེ་གཉིས་ལས་གཞན་ནི་ཡང་བ་ཡིན་ནོ། །(གཉིས་པ།)བྱེད་པའི་སྒོ་ནས་ལྕི་ཡང་ནི། མ་གུས་པས་བྱས་པ་ལྕི་བ་དང་། ཉོན་མོངས་པ་མང་བས་བྱས་པ་འབྲིང་། མི་ཤེས་པ་དང་བག་མེད་པས་བྱས་པ་ཡང་བ་ཡིན་ནོ། །(གསུམ་པ་)བསམ་པའི་སྒོ་ནས་ལྕི་ཡང་ནི། ཞེ་སྡང་ལྟ་བུའི་ཉོན་མོངས་པ་ཆེ་འབྲིང་ཆུང་གསུམ་པ་ལྟུང་བ་ལྕི་ཡང་གསུམ་འབྱུང་ངོ། །(བཞི་པ་) གཞིའི་སྒོ་ནས་ལྕི་ཡང་ནི། སྲོག་གཅོད་པ་ལྟ་བུ་སྤྱིར་བཏང་ལྕི་ཡང་གསུམ་འབྱུང་ཏེ། གཞི་མི་དང་མི་མིན་དང་དུད་འགྲོ་གསུམ་ལ་ལྟུང་བ་ལྕི་ཡང་གསུམ་འབྱུང་བ་ཡིན་ནོ། །(ལྔ་པ་)ཚོགས་པའི་སྒོ་ནས་ལྕི་ཡང་ནི། ལྟུང་བ་གཅིག་དང་གཉིས་ཡང་། གསུམ་ནས་གྲངས་ཤེས་པ་འབྲིང་། ལྟུང་པའི་གྲངས་མི་ཤེས་པ་ནི་ལྕི་བའོ། །དེ་ལྟར་འཇོག་རིགས་ཏེ། མཚོ་ཊཱིཀ་༡༩༥ལས། ངོ་བོའི་སྒོ་ནས་ལྕི་ཡང་དུ་ཕྱེ་ན་ཕམ་པ་ནི་ལྕི། དགེ་འདུན་ལྷག་མ་ནི་འབྲིང་། དེ་གཉིས་ལས་གཞན་པ་ནི་ཡང་བ་ཡིན་ནོ། ཞེས་སློབ་དཔོན་ཐོགས་མེད་ཀྱི་འདུལ་བ་བསྡུ་བ་ལས་གསུངས་སོ། །དེ་རྣམས་ནི་གཙོ་ཆེར་ཆད་པ་ལྕི་ཡང་གི་དབང་དུ་བྱས་པ་སྟེ་སྤྱིར་བཏང་ཡིན་ནོ། །དམིགས་བསལ་ནི། ངོ་བོ་ལྕི་ཡང་གི་དབང་དུ་བྱས་ན་འཆབ་པའི་ཕམ་པ་བས་ནི་དགེ་འདུན་ཀྱི་དབྱེན་བྱེད་པའི་ལྷག་མ་ལྕི་བའམ་གཅིག་པུ་ལམ་དུ་འགྲོ་བའི་ལྷག་མ་བས་ཀྱང་དུད་འགྲོ་བསད་པའི་ལྟུང་བྱེད་ལྕི་བ་ཡོད་དེ། སློབ་དཔོན་ཁྱད་པར་བཤེས་གཉེན་གྱི། འདུལ་བ་བསྡུས་པ་ལས། དུད་འགྲོའི་སྲོག་གཅོད་པའི་ལྟུང་བ་ནི་ལྕི་ཡི་དགེ་འདུན་ལྷག་མ་ནི་དེ་ལྟར་མ་ཡིན་ནོ་ཞེས་བཤད་དོ། །རྣམ་གྲངས་གཞན་ཡང་རང་བཞིན་གྱི་ཁ་ན་མ་ཐོ་བ་(མཆན་ལས། འདི་ངོ་བོ་ཉིད་ཀྱིས།) ལྕི་ལ། བཅས་པའི་ཁ་ན་མ་ཐོ་བ། (མཆན་ལས་ངོ་བོ་ཉིད་ཀྱིས།) ཡང་བའོ། །བྱེད་པའི་སྒོ་ནས་ལྕི་ཡང་ནི། མ་གུས་པས་བྱས་པ་ལྕི། ཉོན་མོངས་པ་མང་བས་བྱས་པ་འབྲིང་། མ་ཤེས་པ་དང་བག་མེད་པས་བྱས་པ་ཡང་བ་ཡིན་ནོ། །བསམ་པའི་སྒོ་ནས་ལྕི་ཡང་ནི་ཞེ་སྡང་ལྟ་བུའི་ཉོན་མོངས་པ་ཆེ་འབྲིང་ཆུང་གསུམ་ལས་ལྟུང་བ་ལྕི་ཡང་གསུམ་འབྱུང་ངོ། །གཞིའི་སྒོ་ནས་ལྕི་ཡང་ནི། སྲོག་གཅོད་པ་ལྟ་བུ་སྤྱིར་བཏང་ལ། གཞི་མི་དང་མི་མིན་དང་དུད་འགྲོ་གསུམ་ལ་ལྟུང་བ་ལྕི་ཡང་གསུམ་འབྱུང་ངོ་། །ཚོགས་པའི་སྒོ་ནས་ལྕི་ཡང་ནི། ལྟུང་བ་གཅིག་དང་གཉིས་ཡང་། གསུམ་ནས་གྲངས་ཤེས་པ་འབྲིང་། གྲངས་མི་ཤེས་པ་ལྕི་བ་སྟེ། ཞེས་དང་། སློབ་དཔོན་ཐོགས་མེད་ཀྱི་འདུལ་བ་བསྡུས་བ་ལས། ལྟུང་བ་གཅིག་དང་གཉིས་ནས་ལྔའི་བར་དུ་བྱུང་བ་ནི་ཡང་བའོ། །དེ་ཡན་ཆད་ལྟུང་བ་གྲངས་ཤེས་པ་འབྲིང་། ལྟུང་བ་གྲངས་ཤེས་པར་མི་ནུས་པ་ལྕི་བར་བཤད་དོ། །ཞེས་དང་། གང་ཟག་གི་སྒོ་ནས་ལྕི་ཡང་ནི། འདུལ་བ་བསྡུས་བ་ལས། གང་ཟག་ནི་དགེ་བའི་རྩ་བས་མ་བརྟན་པ་བླུན་པོའི་རྒྱུད་དེ་ལྕི་བའོ། །དེ་ལས་གཞན་པ་ནི་ཡང་བའོ། །རྣམ་གྲངས་གཞན་ཡང་མི་ཤེས་པ་དང་ཤེས་བཞིན་པའི་ལྟུང་བ་ནི་ཡང་བ་དང་ལྕི་བ་སྟེ། ཁྱད་གསོད་དང་མ་འབྲེལ་བའི་ཕྱིར་དང་འབྲེལ་པའི་ཕྱིར་རོ། །ཊཱི་ཀ་ལས། ཡང་བ་དང་ལྕི་བ་མངོན་པར་ཤེས་པ་ཉིད་ནི་ཉེས་པ་སྦོམ་པོ་བཤགས་པ་ལ་དགོངས་ཏེ། ཞེས་གསུངས་པའི་ཕྱིར་རོ། ། 
 
 
དྲི་བ་བཅུ་བདུན་པ།
 
 
(དྲི་བ་བཅུ་བདུན་པ་) འདུལ་བ་མདོ་རྩ་ལས། རྐུའམ་རྐུར་བཅུར་པ་དག་གིས་སོ། ། ཞེས་སོགས་ཀྱིས་བསྟན་པའི་རྐུ་བ་མུ་དགུ་ངོས་འཛིན་དང་། མུ་དགུ་བ་དེས་རྐུ་ཕམ་གྱི་སྦྱོར་བ་དང་མཐར་ཐུག་ཇི་ལྟར་བསྟན་པ་དང་། མ་བྱིན་ལེན་གྱི་མཐར་ཐུག་གྲུབ་ཚད་དང་རིན་ཐང་གི་ཚད་བཅས་ལ་མཁས་པའི་བཞེད་པ་མི་འདྲ་བ་ཡོད་མེད་སོགས་ངོས་འཛིན་དང་། རང་ལུགས་ལ་ཚད་ཇི་ལྟར་འཇོག་ཞེས་པའི། 
(ཟུར་དང་པོའི་ལན་)གང་བྱས་ན་རྐུ་བའི་ཕམ་པར་འགྱུར་ཞེ་ན།  དགེ་སློང་རང་གིས་རྐུའམ་མངོན་སུམ་དུ་གཞན་ལ་རྫས་འདི་རྐུས་ཤིག་ཅེས་རྐུར་བཅུག་པ་དག་གིས་ཕམ་པར་འགྱུར་རོ་ཞེས་པའོ། །རྐུ་བ་མུ་དགུ་ནི། ༡བདག་ཉིད་ཀྱིས་བརྐུ་བ་དང་། ༢ བདག་ཉིད་ཀྱིས་བརྐུར་འཇུག་པ་དང་། ༣བདག་ཉིད་ཀྱིས་གནས་ནས་གནས་སུ་སྦེད་པ་དང་གསུམ་ནི། རྐུ་བའི་སྦྱོར་བ་རང་གིས་བྱེད་པ་དང་། གཞན་བསྐོས་ནས་སྦྱོར་བ་མངོན་སུམ་དུ་བྱེད་དུ་འཇུག་པ་དང་། རང་གིས་རྫས་སྣང་བའི་གནས་ནས་མི་སྣང་བའི་གནས་སུ་སྦགས་པའོ། །༤བྱིན་གྱིས་བརླབས་ནས་བརྐུ་བ་དང་། ༥བྱིན་གྱིས་བརླབས་ནས་བརྐུར་འཇུག་པ་དང་།༦ བྱིན་གྱིས་བརླབས་ནས་གནས་ནས་གནས་སུ་སྦེད་པ་དང་གསུམ་ནི། དེ་ཡང་དང་པོ་བྱིན་གྱིས་བརླབས་པ་སྟེ། རྫས་འདི་ངའི་ཡིན་པར་བྱའོ་སྙམ་དུ་སྙིང་ལ་བསམས་ནས་བར་དུ་རྫས་འདི་ངའིའོ་ཞེས་བདག་གིར་གཟུང་སྟེ། ཐ་མར་ བདག་གིའོ་ཞེས་ཞེན་པ་དམ་པོར་བྱས། ༧བང་ཆེན་གྱིས་བརྐུ་བ་དང་། ༨ བང་ཆེན་གྱིས་བརྐུར ་འཇུག་པ་དང་། ༩བང་ཆེན་གྱིས་གནས་ནས་གནས་སུ་སྦེད་པ་དང་གསུམ་ནི། ཐག་རིང་པོར་ཕོ་ཉ་བཏང་ནས་རྐུ་བ་དང་། ཕོ་ཉ་དེས་ཕོ་ཉ་གཞན་བཏང་ནས་བརྐུར་འཇུག་པ་དང་། བང་ཆེན་གྱིས་བརྐུ་བྱའི་རྫས་དེ་གནས་གང་ན་ཡོད་པ་དེ་ནས་གནས་གཞན་དུ་སྤགས་པའོ། །
(དྲི་བ་གཉིས་པའི་ལན་)སྔ་མ་དྲུག་གིས་སྦྱོར་བ་བསྟན་པ་དང་ཕྱི་མ་གསུམ་གྱིས་དངོས་གཞི་བསྟན་ནོ། །མཚོ་ཊཱིཀ་༣༩༥ལས། དགུ་པོ་དེ་སྔ་མ་དྲུག་གིས་སྦྱོར་བ་བསྟན་ལ །གནས་ནས་སྤགས་པ་གསུམ་གྱིས་མཐར་ཐུག་བསྟན་པའོ་ཞེས(་དགྲ་བཅོམ་)ཉེར་སྦས་ཀྱིས་བཤད་དོ། །(དགྲ་བཅོམ་)ཟླ་བ་ནོར་བུས་ནི་སྔ་མ་དྲུག་གིས་སྦྱོར་བ་དང་མཐར་ཐུག་གཉིས་ཀ་བསྟན་ལ། ཞེས་དང་། རིན་ཐང་ཚང་བའི་དངོས་པོ་དེ་བདག་པོ་རང་ཉིད་ཀྱི། གནས་ནས་གནས་གཞན་དུ་སྦེད་པར་བྱེད་པའི་སྒོ་ནས་མཐར་ཐུག་བསྟན་ནོ། །རྣམ་འབྱེད་ལས། གནས་ནས་གནས་སུ་སྦེད་པར་བྱེད་ན་བརྐུས་པར་བརྗོད་པར་བྱའོ།།ཞེས་དང་། ཊཱི་ཀ་ལས། ནོམ་པ་ན་ཉེས་པ་སྦོམ་པོའོ། །གནས་ནས་སྤགས་པ་ན་ཕམ་པ། ཞེས་དང་།འོད་ལྡན་ལས། གནས་ནས་སྤགས་པ་ཁོ་ནས་བརྐུས་པ་ཡིན་ནོ། །ཞེས་དང་། 
(དྲི་ཟུར་གསུམ་པའི་ལན་)བརྐུ་བའི་སྦྱོར་བ་དེའི་རྐྱེན་གྱིས་མ་བྱིན་ལེན་གྱིས་ཕམ་པ་འབྱུང་བ་ཡིན་ནོ། །མཚོ་ཊཱིཀ་
༣༩༥ལས། བཞི་པ་མཐར་ཐུག་གི་ཡན་ལག་ནི། རྐུ་བའི་སྦྱོར་བ་དེའི་རྐྱེན་གྱིས་ཐོབ་བློ་སྐྱེས་པ་སྟེ།ཞེས་དང་། (དྲི་ཟུར་བཞི་བའི་ལན་) རིན་ཐང་གི་ཚད་ངོས་འཛིན་ཚུལ་མང་པོ་ཡོད་དོ། །ལུང་རྣམ་འབྱེད་ལས། མ་ཤ་ཀ་ལྔ་བརྐུས་ན་ཕམ་པར་འགྱུར་ཞེས་སོགས་འདོད་ཚུལ་མི་འདྲ་བ་བཅུ་ཡན་ཆད་ཡོད་དོོ། །(དྲི་ཟུར་ལྔ་བའི་ལན་)རང་ལུགས་ལ་ཀར་ཤ་པ་ཎའི་བཞི་ཆ་བརྐུས་ན་ཕམ་པར་འགྱུར་རོ། །དགྲ་བཅོམ་ས་ག་ལྷས་མཛད་པའི་ཀྭ་རི་ཀ་ལས། ཀར་ཤ་པ་ཎའི་བཞི་ཆ་བརྐུས། །དེ་བརྐུས་ཚུལ་ཁྲིམས་ཞིག་པར་འགྱུར། །ཞེས་སོགས་གསུངས་སོ། །
 
 
དྲི་བ་བཅོ་བརྒྱད་པ།
 
 
(དྲི་བ་བཅོ་བརྒྱད་པ་) རྫུན་ཕམ་གྱི་གླེང་གཞི་དང་། ངོ་ཏི། ཡན་ལག་བཞི་པོ་སོ་སོར་ངོས་འཛིན་དང་། མིའི་ཆོས་བླ་མ་ལ་བཤད་ཚུལ་མི་འདྲ་བ་ཡོད་མེད་དང་། གཞིའི་ཡན་ལག་ལ་འདུ་ཤེས་མ་འཁྲུལ་བ་དགོས་ན། མདོ་རྩ་བ་ལས། མི་བདེན་པ་ལ་ནི་ཉན་པ་པོ་ཡང་ངོ་། །ཞེས་པ་དང་འགལ་མིན། མི་དགོས་ན་ལྟུང་བ་འདི་འདུ་ཤེས་གཙོ་བོའི་ལྟུང་བ་མ་ཡིན་པར་འགྱུར་མིན་དང་། འདུ་ཤེས་གཙོ་བོ་དང་དངོས་པོ་གཙོ་བོའི་ལྟུང་བའི་ཁྱད་པར་བཅས་གང་ཡིན་ཞེས་པའི་ལན།
(དྲི་ཟུར་དང་པོའི་ལན་)གླེང་གཞི་ནི་ཉ་པའི་གྲོང་དུ་དགེ་སློང་ལྔ་བརྒྱས་མི་ཆོས་བླ་མ་རྫུན་དུ་སྨྲས་ནས། འོད་མ་ཅན་གྱི་གྲོང་དུ་ཕམ་པ་འདི་བཅས་སོ། །(དྲི་ཟུར་གཉིས་པ་ནི་) ངོ་ཏི་ནི། བཅས་ལྡན་དགེ་སློང་གིས་རང་ལ་མིའི་ཆོས་བླ་མའི་ཡོན་ཏན་མི་ལྡན་པ་ལས་འདུ་ཤེས་བསྒྱུར་ཏེ་རང་ལ་ཡོན་ཏན་དེ་དང་ལྡན་པར་སྨྲས་ཤིང་དོན་གོ་བ་ལས་གྱུར་པའི་ལྟུང་བ་དངོས་གཞི་རྫོགས་པའོ། །
གཞིའི་ཡན་ལག་ལ་གཉིས་ཏེ། གང་ལ་སྨྲ་བའི་ཡུལ་དང་། གང་བརྗོད་པའི་དོན་ནོ། །དང་པོ་ལ་གསུམ་སྟེ། ཐ་སྙད་ལྔ་དང་ལྡན་པ་དང་། ལུས་ཐ་མལ་དུ་གནས་པ་དང་། བདག་ལས་ཐ་དད་པའོ། །གཉིས་པ་གང་བརྗོད་པའི་དོན་ནི། འཇིག་རྟེན་དང་མཐུན་པའི་ལམ་དང་དེ་ལས་འདས་པའི་ལམ་མོ། །ལམ་གཉིས་ཡོན་ཏན་ཁྱད་པར་ཡིན་པ་དང་། ད་ལྟ་བདག་ལ་མི་ལྡན་པ་སྟེ། མིའི་ཆོས་བླ་མ་དང་ཞེས་པ་ཡོན་ཏན་དེ་ད་ལྟ་བདག་ལ་ལྡན་ན། རྫུན་སྨྲས་ཕམ་པར་མི་འགྱུར་གྱི། བདེན་སྨྲའི་ལྟུང་བྱེད་དུ་འགྱུར་བའི་ཕྱིར་རོ། །གཉིས་པ་བསམ་པའི་ཡན་ལག་ལ་གཉིས་ལས་འདུ་ཤེས་ནི་གཞིའི་ཡན་ལག་དེ་དག་ལ་མ་འཁྲུལ་བའོ། །ཀུན་སློང་ནི་རང་དོན་དུ་མི་ཆོས་བླ་མ་རྫུན་དུ་སྨྲ་བར་འདོད་པ་རྒྱུན་མ་ཆད་པ་སྟེ། མདོ་རྩ་ལས། རང་གི་དོན་ཉིད་གཙོ་ཆེར་ཡོད་པའོ། །ཞེས་དང་།གསུམ་པ་སྦྱོར་བའི་ཡན་ལག་ནི། ངག་ཡན་ལག་ལྔ་ལྡན་གྱིས་རྫུན་དུ་སྨྲ་བ་སྟེ། ངག་ཡན་ལག་ལྔ་ནི། ངག་ཡིན་པ། རང་གི་ངག་ཡིན་པ། བདག་ཉིད་དང་འབྲེལ་བ། མ་ནོར་བ། གསལ་བོ་སྨྲས་པ་སྟེ་ལྔའོ། །མདོ་རྩ་ལས། རང་གི་ངག་དུ་བདག་ཉིད་འབྲེལ་བར་གང་ལ་བསམ་པའི་དོན་གསལ་པོར་སྨྲ་བའོ། །ཞེས་དང་། བཞི་པ་མཐར་ཐུག་གི་ཡན་ལག་ནི། ཕ་རོལ་པོས་དོན་གོ་བ་སྟེ། མདོ་རྩ་ལས། རྣམ་པར་རིག་བྱེད་ལ་ནི་དོན་གོ་བའོ། །ཞེས་དང་། (དྲི་ཟུར་གསུམ་པའི་ལན་ནི་) དེ་ལ་སྨྲ་བའི་ཚུལ་གསུམ་མོ། །མི་ཆོས་བླ་མའི་འབྲས་བུའི་སྒོ་ནས་དང་། ངོ་བོའི་སྒོ་ནས་དང་། ལྡན་པའི་སྒོ་ནས་སྨྲ་བའོ། །
དང་པོ། ཐོབ་པའི་སྒོ་ནས་མིའི་ཆོས་དང་བླ་མ་ཡོན་ཏན་ཐ་དད་དུ་བསྟན་པ་དང་། སྤངས་པའི་སྒོ་ནས་མིའི་ཆོས་དང་བླ་མ་སྐྱོན་དང་ཡོན་ཏན་དུ་བསྟན་པའོ། །དང་པོ་ལྟར་ན་མིའི་ཆོས་ནི་མཐར་ཐུག་གི་ཡོན་ཏན། མྱ་ངན་ལས་འདས་པ་ཡིན་ལ། བླ་མ་ནི་གནས་སྐབས་ཀྱི་ཡོན་ཏན། ཁམས་གོང་མའི་སེམས་སོ། །ལུང་རྣམ་འབྱེད་ལས། མིའི་ཆོས་ཞེས་བྱ་བ་ནི་མྱ་ངན་ལས་འདས་པ་སྟེ་དེ་མི་རྣམས་ཀྱིས་འཐོབ་ཀྱི། ཟ་མ་དང་མ་ནིང་གིས་ཀྱང་མི་འཐོབ་ན་དམྱལ་བ་དང་དུད་འགྲོ་དང་ཡི་དྭགས་རྣམས་ཀྱིས་ལྟ་སྨོས་ཀྱང་ཅི་དགོས་པའི་ཕྱིར་བླ་མ་ཞེས་བྱ་བ་ནི་འདོད་པའི་ཁམས་པ་བས་གཟུགས་ཀྱི་ཁམས་བླ་མ་ཡིན་ལ་གཟུགས་ཀྱི་ཁམས་ལས་གཟུགས་མེད་པའི་ཁམས་བླ་མ་ཡིན་པའོ། །ཞེས་དང་། གཉིས་པ། མིའི་ཆོས་སྒྲིབ་པ་ལྔ་སྤངས་པ་སྟེ། ལུང་རྣམ་འབྱེད་ལས། མིའི་ཆོས་ཞེས་བྱ་བ་ནི་སྒྲིབ་པ་ལྔ་པོ་དག་གོ །བླ་མ་ཞེས་བྱ་བ་ནི་དེ་དག་སྤངས་པ་གང་ཡིན་པའོ། །ཞེས་དང་། སྒྲིབ་པ་ལྔ་ནི། འདོད་འདུན་དང་། གནོད་སེམས་དང་། གཉིད་རྨུགས་དང་། རྒོད་འགྱོད་དང་། ཐེ་ཚོམ་སྟེ་ལྔའོ། །གསུམ་པ་འབྲས་བུའི་སྒོ་ནས་བརྗོད་པ་ནི། ལྷ་ཀླུ་ལ་སོགས་མཐོང་ངོ་ཞེས་པ་ལ་སོགས་པས་བསྟན་ནོ། །བཞི་བ། ངོ་བོའི་སྒོ་ནས་བརྗོད་པ་ནི། མི་རྟག་པ་ལ་སོགས་པའི་འདུ་ཤེས་དང་ཞེས་པ་མི་རྟག་པ་ལ་སོགས་པ་བཅུ་དང་མི་སྡུག་པ་ལ་སོགས་པ་བཅུ་སྟེ་འདུ་ཤེས་ཉི་ཤུའོ། །མི་རྟག་པ་ལ་སོགས་པའི་འདུ་ཤེས་བཅུ་གང་ཞེ་ན། འདུས་བྱས་ཐམས་ཅད་མི་རྟག་པའི། མི་རྟག་པ་ལས་སྡུག་བསྔལ་བའི། སྡུག་བསྔལ་བ་ལས་བདག་མེད་པའི།ཟས་ལ་མི་མཐུན་པའི། འཇིག་རྟེན་ཐམས་ཅད་ལ་མངོན་པར་མ་དགའ་བའི། ཉེས་དམིགས་ཀྱི། སྤོང་བའི། འདོད་ཆགས་དང་བྲལ་བའི། དགོས་པའི། འཆི་བའི་འདུ་ཤེས་རྣམས་སོ། །མི་སྡུག་པ་ལ་སོགས་པའི་འདུ་ཤེས་བཅུ་གང་ཞེ་ན། མི་སྡུག་པ། རྣམ་པར་སྔོས་པ། རྣམ་པར་གནག་པ། རྣམ་པ་དམར་བ། རྣམ་པར་འཐོར་བ། རུས་གོང་། སྟོང་པ་ཉིད་དུ་སོ་སོར་རྟོག་པའི་འདུ་ཤེས་སོ། །
(དྲི་ཟུར་ལྔ་བའི་ལན་ནི་)གཞིའི་ཡན་ལག་ལ་འདུ་ཤེས་མ་འཁྲུལ་བ་དགོས་ན། མདོ་རྩ་བ་ལས། མི་བདེན་པ་ལ་ནི་ཉན་པ་པོ་ཡང་ངོ་། །ཞེས་པ་དང་མི་འགལ་ཏེ། འདུ་ཤེས་མ་འཁྲུལ་ཟེར་བ་དེ་རྫུན་བཤད་སའི་མི་ངེས་བཟུང་དུ་ཡོད་པའི་དབང་དུ་བྱས་པ་ཡིིན་ལ། མདོ་རྩ་ལས། མི་བདེན་པ་ལ་ནི་ཞེས་པ་དེ་རྫུན་བཤད་སའི་མི་ངེས་བཟུང་དུ་མེད་པའི་དབང་དུ་བྱས་པ་ཡིན་ལ་དེ་གཉིས་ལ་འགལ་བ་མེད་དོ། །རྒྱུན་མཚན་དེའི་ཕྱིར་ན་ལྟུང་བ་འདི་འདུ་ཤེས་གཙོ་བོའི་ལྟུང་བ་མ་ཡིན་པར་མི་འགྱུར་རོ། །
(དྲི་ཟུར་དྲུག་པའི་ལན་)འདུ་ཤེས་གཙོ་བོའི་ལྟུང་བ་ཡིན་པའི་ཚད་ནི། མཚོ་ཊཱིཀ་ལས། འདུ་ཤེས་གཙོ་བོའི་ལྟུང་བའི་མཚན་ཉིད་ནི། བཅས་པ་ལས་འདས་པའི་ཆ་ནས་ལས་སྒྲིབ་ཏུ་གྱུར་བ་གང་ཞིག རང་གི་གཞིའི་ཡན་ལག་གི་བྱེ་བྲག་ལ་འདུ་ཤེས་ཀྱི་བྱེ་བྲག་ངེས་གཟུང་དུ་དགོས་པའོ། །ཞེས་གསུངས་པའི་ཕྱིར་དང་། གཉིས་པ་དངོས་པོ་གཙོ་བོའི་ལྟུང་བ་ལ་དེའི་རིགས་འགྲེས་དགོས་སོ། ། 
 
 
དྲི་བ་བཅུ་དགུ་བ།
 
 
(དྲི་བ་བཅུ་དགུ་པ་) མདོ་རྩ་བ་ལས། འདི་ལ་བྱེད་པ་པོ་ཉིད་ནི་བུད་མེད་དོ། ། ཞེས་སོགས་ཀྱིས་བུད་མེད་ཀྱིས་བསྐྱེད་པའི་ལྟུང་བ་མང་དུ་ཡོད་པ་ལས་བཅུ་ཙམ་བསྡུས་པའི་རྒྱུ་མཚན་དང་། སྐབས་འདིར་བསྟན་པའི་ཡན་ལག་དུ་ཡོད་ངོས་འཛིན་དང་འབྲེལ་བའི་ཡན་ལག་དེ་དག་མདོ་རྩ་བར་ལྟུང་བ་གང་དང་གང་ལ་དངོས་སུ་སྦྱར་ཡོད་མེད་དང་། སྤྱིར་བསྟན་སྐབས་མ་ནིང་མཚན་གཉིས་པ་དག་ནི་དེ་དང་ལྡན་པ་ཉིད་དོ། །ཞེས་མཚན་གཉིས་པ་ན་སྨད་ཀྱི་ཡུལ་དུ་གསུངས་པ་དང་། སྐབས་འདིའི་ཡན་ལག་དང་བོའི་སྐབས་བུད་མེད་ཉིད་དམ་མཚན་གཉིས་པ་བུད་མེད་ཀྱི་མཚན་ཤས་ཆེ་བ་ཡན་ལག་ཏུ་གསུངས་བ་གཉིས་མི་འགལ་ཚུལ་སོགས་ཇི་ལྟར་ཡིན་ཞེས་པའི། (དྲི་ཟུར་དང་པོའི་ལན་ནི་) འདི་ལ་བྱེད་པ་པོ་ཉིད་ནི་བུད་མེད་དོ་ཞེས་པའི་སྐབས་སུ་ལྟུང་བ་བཅུ་བསྟན་ཏོ། །༡ རེག་པའི་ལྷག་མ་དང་། ༢འཁྲིག་ཚིག་སྨྲ་བའི་ལྷག་མ་དང་། ༣ བསྙེན་བཀུར་བསྔགས་པའི་ལྷག་མ་དང་། ༤བཅས་ལྡན་དགེ་སློང་གིས་ཁྲིམས་གྲོགས་མེད་པར་བུད་མེད་ཀྱི་མཚན་དོན་ཡོད་པ་དང་དབེན་པ་༥འདུག་འགྲེང་གཉིས་དང་གནས་གཅིག་ཏུ་ལྷན་ཅིག་ཉལ་བ་དང་༦། ༧ ལམ་དུ་འགྲོ་བ་དང་༨ ཆོས་སྟོན་པ་དང་། ༩སྐྱེས་པ་དང་བུད་མེད་ནང་ཉལ་པོ་བྱེད་པར་ཤོམ་པའི་ཁྱིམ་དུ་དགེ་སློང་གིས་འདུག་འགྲེང་ ༡༠་གཉིས་སོ། །མདོ་རྩ་བར། དབེན་པ་ན་འདུག་པ་དང་འགྲེང་བ་གཉིས་ཀྱིའོ། །ཉལ་བོ་བྱེད་པར་ཤོམ་པ་ཉིད་ལ་ཡང་ངོ་། །ལྷན་ཅིག་ཉལ་བ་ལའོ། །རིག་པའི་སྐྱེས་པ་མེད་པའི་བུད་མེད་དང་ལྷན་ཅིག་ལམ་དུ་འགྲོ་བ་ལའོ། །འོག་མ་གཉིས་ལའོ། །ཁྱིམ་པ་མོ་ལ་སྟོན་པའོ། སྐྱེས་པ་མེད་པར་རོ། །རིག་པའོ། །ཡོད་ཀྱང་མི་རུང་བ་ལའོ། །ཞེས་དང་།སྐབས་འདིར་ལྟུང་བ་བཅུ་པོ་འདི་བསྡུ་ལ། གཞན་མི་བསྡུ་བའི་རྒྱུ་མཚན་ནི། བུད་མེད་བྱེད་པ་པོའི་སྐབས་འདིར་བསྟན་པའི་ཡན་ལག་གི་གཙོ་བོ་ནི། བུད་མེད་ཀྱི་མཚན་བསྟེན་དུ་རུང་བ་དང་། དོན་གོ་ནུས་པ་གཉིས་ཡིན་པ་ལ། ལུང་རྣམ་འབྱེད་ལས། བདུན་ལ་བསྟེན་རུང་དང་གསུམ་ལ་དོན་རྣམས་གོ་བ་ཡན་ལག་ཏུ་གསུངས་པས། བཅུ་པོ་འདི་ནི་ལུང་རྣམ་འབྱེད་ཀྱི་ཐད་ཀའི་དོན་བསྡུས་པའི་ཕྱིར་རོ། །མཚོ་ཊཱིཀ་༥༢༢ལས། བདུན་ལ་བསྟེན་རུང་དང་དངོས་སུ་བཤད་པས་འོག་མ་གསུམ་ལ་ཡང་བསྟེན་རུང་ཡན་ལག་ཏུ་སྦྱར་རོ། །གསུམ་ལ་དོན་གོ་དངོས་སུ་བཤད་པས་རེག་པ་མ་གཏོགས་པ་དྲུག་ལ་ཡང་དོན་གོ་བ་ཡན་ལག་ཏུ་སྦྱར་རོ། །རེག་པ་ལ་ནི་དོན་གོ་ཡན་ལག་ཏུ་མི་དགོས་ཏེ། དོན་མི་གོ་བ་སྙོམས་པར་ཞུགས་པ་མོ་དང་བུད་མེད་གཉིད་ལོག་པ་ལ་རེག་ན་ཡང་དགེ་འདུན་ལྷག་མར་འགྱུར་བར་ལུང་ཞུ་བ་ལས་གསུངས་སོ། །ཞེས་དང་། ལུང་ཞུ་བ་ཆེ་ཤོས་ལས། དགེ་སློང་གིས་སྙོམས་པར་ཞུགས་པ་མོ་ལ་རེག་ན་ཅིར་འགྱུར། དགེ་འདུན་ལྷག་མར་འགྱུར་རོ། །ཞེས་དང་། 
(དྲི་ཟུར་གཉིས་པའི་ལན་) ཡན་ལག་ལྔ་ལ་སྦྱར་རོ། །༡བུད་མེད་ཀྱི་མཚན་ཡོད་པའི་ཡན་ལག །༢ སྐྱེས་པ་མེད་པའི་ཡན་ལག །༣ དོན་གོ་བའི་ཡན་ལག །༤ བསྟེན་རུང་གི་ཡན་ལག །༥ ཀུན་སློང་གི་ཡན་ལག །མཚོ་ཊཱིཀ༥༡༤་ལས། དང་པོ་ནི་འདིར་ཡན་ལག་ལྔ་ལས། ཞེས་དང་།མདོ་རྩ་བར། དོན་གོ་བའི་ཡན་ལག་དེ་ལྟུང་བ་གསུམ་ལ་དངོས་སུ་སྦྱར་རོ། །བསྟེན་རུང་བའི་ཡན་ལག་དེ་ལྟུང་བ་བདུན་ལ་དངོས་སུ་སྦྱར་རོ། །སྤྱིར་བསྟན་སྐབས་མ་ནིང་དང་མཚན་གཉིས་པ་དག་ནི་དེ་དང་ལྡན་པ་ཉིད་དོ་ཞེས་པའི་སྐབས་སུ་མ་ནིང་སོགས་ལྟུང་བ་ན་སྨད་གྱི་ཡུལ་ཙམ་ལ་དགོངས་པ་ཡིན་པ་འདྲའོ། །སྐབས་འདིའི་ཡན་ལག་དང་པོའི་སྐབས་སུ་གཞིའི་ཡན་ལག་ལ་བུད་མེད་ཀྱི་མཚན་ཤས་ཆེ་བ་ཞིག་དངོས་སུ་བསྟན་པ་ཡིན་ནོ། །རྒྱུ་མཚན་དེའི་ཕྱིར་ན་དེ་གཉིས་ལ་ནང་འགལ་མེད་པར་འདྲའོ། །དཔྱོད་ལྡན་དག་གིས་སླར་ཡང་ཞུབ་ཏུ་དཔྱད་པར་བྱའོ། ། 
 
 
དྲི་བ་ཉི་ཤུ་བ།
 
 
(དྲི་བ་ཉི་ཤུ་པ་) མདོ་རྩ་བ་ལས། འདི་ལ་རྗེས་སུ་ཞུགས་པ་ཉིད་ཀྱང་ཉམས་པ་ཡིན་ནོ། །ཞེས་སོགས་ཀྱི་སྐབས་སུ་ཤན་གྱི་ཁྱབ་པ་དང་། དབྱེ་བ། མཚན་ཉིད། རྡེག་དུས། ངོ་བོ། སྒྲ་བཤད་བཅས་སོ་སོར་ངོས་འཛིན་དང་། ཞག་ཤན་གྱི་ཁྱབ་པ་སྦྱོར་སའི་ལྟུང་བ་ལྔར་གྲངས་ངེས་མིན་དང་། ཐུན་ཚོད་དང་། འཚོ་བཅང་གི་སྨན་ལ་ཤན་བརྡེག་པ་ཡོད་མེད་དང་། ཞག་ཤན་དང་སྤང་ཤན་རྡེག་དུས་བཅས་སོགས་ཇི་ལྟར་ཡིན་ཞེས་པའི། གླེང་གཞི་ནི། དགེ་སློང་རབ་ཏུ་མང་པོས། ཆོས་གོས་ལྷག་པ་མང་པོ་བཅངས་པ་ལ་བརྟེན་ནས་བཅས་སོ། །
(དྲི་ཟུར་དང་པོའི་ལན་)མདོ་རྩ་བར། འདི་ལ་རྗེས་སུ་ཞུགས་ཀྱང་ཉམས་པ་ཡིན་ནོ། །འདི་ལ་ཞེས་པའི་སྤང་ལྟུང་ཐུན་མོང་གི་སྐབས་འདིར་དགེ་སློང་གིས་འཚོ་ལྷག་མཁོ་གསུམ་བྱིན་རླབས་བྱས་ན་ཤན་གྱི་ཉམས་པ་ཡིན་ནོ། །ཡང་ན་གཞན་ལ་རེ་བ་བཅས་པའི་སྒོ་ནས་བསྔོས་བཞག་ཚར་ན་ཤན་གྱི་ཉམས་པ་ཡིན་ནོ། །མདོ་རྩ་བར། དེ་ནི་བསྔོས་པ་ཉིད་ན་བྲལ་བ་ཉིད་དོ། །རབ་ཏུ་འབྱུང་བའི་དོན་དུ་ངེས་པར་བྱས་པ་ཡང་དེ་ཉིད་དོ། །ཆོས་གོས་ལས་ཀྱང་རྣམ་པར་བརྟགས་ནའོ། །ཞེས་དང་། ཤན་གྱི་ཁྱབ་པ་ལ་གཉིས་ལས། ཞག་ཤན་གྱི་ཁྱབ་པ་དང་། སྤང་ཤན་གྱི་ཁྱབ་པའོ། །དང་པོ་ཞག་ཤན་གྱི་ཁྱབ་པ་ལ་ལྔ་སྟེ། ༡འཆང་པ་དང་། ༢ཟླ་འཇོག་དང་། ༣ལྷུང་བཟེད་འཆང་བ་དང་། ༤སྨན་ཞག་བདུན་པའི་གསོག་འཇོག་དང་། དགེ་སློང་མའི་ཆོས་གོས་ཟླ་བ་ཕྱེད་ཅིང་བྱིན་གྱིས་མི་རློབ་པ་དང་ལྔའོ། །
གཉིས་པ་སྤངས་ཤན་གྱི་ཁྱབ་པ་ནི། དམན་པའི་གང་ཟག་གི་སྤང་ལྟུང་ཐམས་ཅད་ལ་སྦྱར་གྱི། གང་ཟག་ཁྱད་པར་ཅན་གྱི་སྤང་ལྟུང་ལ་ནི་མི་སྦྱར་ཏེ། དངོས་པོ་དེ་སྤང་མི་དགོས་པའི་ཕྱིར་རོ། །
(དྲི་ཟུར་གཉིས་པའི་ལན་)ཤན་གྱི་དབྱེ་བ་ལ་གཉིས་ཏེ།ཞག་གི་ཤན་དང་སྤང་བའི་ཤན་ནོ། །དང་པོ་ལ་གཉིས་ཏེ། ཞག་ཤན་ཁྱད་པར་ཅན་མ་ཡིན་པ་དང་། ཞག་ཤན་ཁྱད་པར་ཅན་ནོ། །འདུལ་བ་བདུད་རྩིའི་ཉིང་ཁུ་༢༧ལས། ཤན་ལ་དབྱེ་ན། མུ་བཞི་སྟེ། ཞག་ཤན་ཡིན་ལ་བྱིན་གྱིས་མ་བརླབས་པའི་ཤན་མ་ཡིན་པ་དང་། བྱིན་གྱིས་མ་བརླབས་པའི་ཤན་ཡིན་ལ་ཞག་ཤན་མ་ཡིན་པ་དང་། གཉིས་ཀ་ཡིན་པ་དང་། གཉིས་ཀ་མ་ཡིན་པའི་ཤན་ནོ། །དང་པོ་ལ་གཉིས་ལས། དང་པོ་བརླབས་པས་  བརླབས་པ་ལ་བརྡེག་པའི་ཤན་ནི་ཞག་བདུན་པའི་སྨན་བུ་རམ་ལྟ་བུ་ཚེས་གཅིག་ལ་བྱིན་གྱིས་བརླབས་ཚེས་གཉིས་ལ་རིགས་འདྲ་ཕྱི་མ་གཅིག་བྱིན་གྱིས་བརླབས་ནས་བཅངས་ན། སྔ་མས་ཞག་བདུན་འདས་པ་ན་ཕྱི་མས་བདུན་མ་ལོན་ཀྱང་ལོན་པའི་དོད་བྱས་ནས་གཉིས་ཀ་ལ་བརྟེན་པའི་ལྟུང་བ་འབྱུང་བ་ལྟ་བུའོ། །གཉིས་པ་ལ་བརླབས་པས་མ་བརླབས་པ་ལ་བརྡེག་པའི་ཤན་ནི། འཆང་བ་གཉིས་ཀྱི་སྐབས་སུ་ཚེས་གཅིག་ལ་གོས་སམ་ལྷུང་བཟེད་གཅིག་རྙེད། ཚེས་བརྒྱད་ལྟ་བུ་ལ་གཞན་གཅིག་རྙེད་དེ་སྔ་ཕྱི་གཉིས་ཀ་མ་བརླབས་པར་བཅང་ན་སྔར་རྙེད་དེས་ཞག་བཅུ་འདས་པ་ན་ཕྱི་མས་ཞག་བཅུ་མ་ལོན་ཀྱང་ལོན་པའི་དོད་བྱས་ནས་གཉིས་ཀ་ལ་ལྟུང་པ་འབྱུང་བ་ལྟ་བུའོ། །ལྟུང་བ་འདི་སྨན་ལ་མེད་དེ། ཕྱི་མ་མེད་གོང་དུ་སྔ་མ་ལ་ལྟུང་བ་བྱུང་ཟིན་པའི་ཕྱིར་རོ། །
མུ་གཉིས་པ་ནི། ཚེས་གཅིག་ལ་སྨན་ནམ་གོས་སམ། ལྷུང་བཟེད་གཉིས་རྙེད་པ་ལས་གཅིག་བརླབས་གཅིག་མ་བརླབས་པར་རང་རང་གིས་ཞག་དུས་འདས་པར་བཅང་ན་མ་བརླབས་པ་དེས་བརླབས་པ་ལ་ཤན་གྱིས་གོས་ནས་ལྟུང་བ་གཉིས་འབྱུང་བ་ལྟ་བུའོ། །འདི་མ་བརླབས་པའི་ཤན་ཡིན་གྱི་ཞག་ཤན་མིན་ནོ། །མུ་གསུམ་པ་ནི། ཚེས་གཅིག་ལ་གོས་སམ་ལྷུང་བཟེད་གཅིག་རྙེད། དེ་མ་བརླབས། ཚེས་གཉིས་ལ་ཕྱི་མ་གཅིག་རྙེད་དེ་བརླབས་ན་སྔ་མས་ཞག་བཅུ་ལོན་པ་ན་ཕྱི་མས་བརླབས་པས་ཞག་བཅུ་མ་ལོན་ཡང་ལོན་པའི་དོད་བྱས་ནས་ཤན་གྱིས་གོས་པས་མ་བརླབས་པའི་དང་ཞག་ཤན་གཉིས་ལ་ཡིན་པ་ལྟ་བུའོ། །འདི་སྨན་ལ་མེད་དེ། སྔ་མ་བྱིན་ལེན་བྱས་ན་ལྟུང་བ་བྱུང་ཟིན་པའི་ཕྱིར་རོ། །མུ་བཞི་པ་ནི། སྤང་ལྟུང་སུམ་ཅུ་ལས་གང་རུང་གི་ལྟུང་བ་བྱུང་སྟེ། མ་བཤགས་པའི་བར་ལ་གོས་ལ་སོགས་པ་རུང་བ་ཚད་ལྡན་ཞིག་རྙེད་ན་སྔ་མའི་ཤན་གྱིས་ཕྱི་མ་ཡང་ཕྱིར་བཅོས་བྱེད་པའི་ཚེ་སྤོང་དགོས་པའོ། །མུ་སྔ་མ་གསུམ་ནི་ལྟུང་བའི་ཤན་ཡིན་ལ་ཐ་མ་ནི་སྤང་ཙམ་གྱི་ཤན་ཡིན་ནོ། །ཞེས་དང་། 
(དྲི་ཟུར་གསུམ་པའི་ལན་)རྡེག་བྱེད་དེས་རང་གི་བརྡེག་བྱ་ལ་ཉེས་པ་ཞུགས་པའི་ཆ་ནས་བཞག་པའི་ཤུགས་དེ་ཤན་གྱི་མཚན་ཉིད་དོ། །
(དྲི་ཟུར་བཞི་པའི་ལན་)ཤན་བརྡེག་པའི་དུས་ལ་གཉིས་ལས། དང་པོ་ཞག་ཤན་བརྡེག་པའི་དུས་ནི། རང་རང་གི་ཞག་གྲངས་ཐ་མའི་མཚན་མོའི་མཐའི་སྐད་ཅིག་ལ་བརྡེག་སྟེ། ཊཱི་ཀ་ལས། ཞག་བཅུ་པའི་སྤང་བ་ལ་ཐུག་པ་ན་དེའི་ཤུགས་ཀྱིས་གཞན་ལ་བྱུང་བའི་གོས་ཕྱིས་རྙེད་པ་དེ་ཡང་འཆང་བའི་སྤང་བར་འགྱུར་རོ། །ཞེས་དང་། མཚོ་ཆེན་༥༡ལས། དེས་ན་ཤན་བརྡེག་པས་ནི་སྤང་པར་འགྱུར་བ་ཡིན་གྱི་སྤང་བར་གྱུར་པ་ནི་མ་ཡིན་ནོ། །དེ་ཡང་ཤན་བརྡེག་པས་ནི་ཞག་མ་ལོན་པར་བྱས་ཏེ་ཤན་གྱི་ལྟུང་བའི་རྒྱུ་ཚང་བར་བྱས་པ་ཡིན་ལ། ཤན་བརྡེག་པའི་སྐད་ཅིག་གཉིས་པ་ལ་ཤན་གྱི་ལྟུང་བ་དངོས་སུ་སྐྱེའོ། །ཞེས་དང་། གཉིས་པ་སྤང་ཤན་བརྡེག་པའི་དུས་ནི། བརྡེག་བྱ་རྙེད་པའི་དུས་ཉིད་ནས་སྤང་དགོས་པ་ཉིད་དུ་བརྡེག་གོ།
(དྲི་ཟུར་ལྔ་པའི་ལན་)ཤན་གྱི་ངོ་བོ་ལ་གཉིས་ལས། དང་པོ་ཞག་ཤན་གྱི་ངོ་བོ་ནི། བརྡེག་བྱའི་གཞི་ལས་ལྟུང་བར་འགྱུར་ལ། སྤང་དགོས་པར་འགྱུར་བའོ། །གཉིས་པ་སྤང་ཤན་གྱི་ངོ་བོ་ནི། བརྡེག་བྱའི་གཞི་ལས་ལྟུང་བར་མི་འགྱུར་ལ། སྤང་དགོས་པ་ཙམ་དུ་འགྱུར་བ་སྟེ། ཊཱི་ཀ་ལས། གང་ལ་སྤང་བའི་ལྟུང་བྱེད་ཡོད་པའི་དགེ་སློང་དེས་གལ་ཏེ་ཕྱིས་རིགས་མཐུན་པའམ།རིགས་མི་མཐུན་པའི་ཡོ་བྱད་ཙམ་རྙེད་ན་བཤགས་པའི་དུས་ན་དེ་ཡང་སྤང་བར་བྱའོ། །དེའི་ལྟུང་བ་ནི་བཤགས་པར་བྱ་མི་དགོས་ཏེ་དེའི་གཞི་ལས་ལྟུང་བ་གང་ཡང་མ་བྱུང་བའི་ཕྱིར་རོ། །ཞེས་དང་། 
(དྲི་ཟུར་དྲུག་པའི་ལན་)ཤན་གྱི་སྒྲ་བཤད་ནི། གཞན་གྱི་ཉེས་པ་གཞན་ལ་བགོས་པའི་ཚུལ་དུ་བཅས་པས་ན་ཤན་ཞེས་བྱའོ། །
(དྲི་ཟུར་བདུན་པའི་ལན་) ཞག་ཤན་གྱི་ཁྱབ་པ་སྦྱོར་སའི་ལྟུང་བ་ལྔར་གྲངས་ངེས་པ་ཡིན་ནོ། །(དྲི་ཟུར་བརྒྱད་པའི་ལན་)ཐུན་ཚོད་དང་། འཚོ་བཅང་གི་སྨན་ལ་ཤན་བརྡེག་པ་མེད་སྟེ། གསོག་འཇོག་འབབ་ཞིག་ཡིན་པའི་ཕྱིར་རོ། །ཁྱབ་སྟེ། མཚོ་ཊཱིཀ་བར་ཆ་༣༦ལས། སྨན་གཞན་གསུམ་ལ་ནི་ཞག་ཤན་མེད་དེ་རང་སྟོབས་ཀྱི་སྒོ་ནས་གསོག་འཇོག་འབའ་ཞིག་ཏུ་ཟད་དོ། །ཞེས་དང་། (དྲི་ཟུར་དགུ་བའི་ལན་)རང་རང་གི་ལྟུང་བའི་དངོས་གཞི་ནམ་རྫོགས་པ་ན་ཞག་ཤན་སོགས་གྲུབ་པ་ཡིན་ནོ། ། 
 
 
དྲི་བ་ཉེར་གཅིག་པ།
 
 
(དྲི་བ་ཉེར་གཅིག་པ་)བསྒོ་གྱུར་གྱི་ལྟུང་བའི་དོན་དང་། དགེ་སློང་ཕ་མའི་དབང་དུ་བྱས་ནས་དངོས་སུ་གསུངས་པའི་བསྒོ་གྱུར་གྱི་ལྟུང་བ་དུ་ཡོད་དང་། བཀའ་བློ་མི་བདེ་བའི་ལྷག་མ་ལྟ་བུ་བསྒོ་གྱུར་གྱི་ལྟུང་བ་གཅིག་ལ་བསྒོ་གྱུར་ལྟུང་བ་དུ་བསྐྱེད་དང་། བསྒོ་གྱུར་སྦྱོར་ལྟུང་གི་དང་པོ་དང་དངོས་གཞི་སྐྱེ་དུས་བཅས་ངོས་འཛིན་དང་། དགེ་ཚུལ་ལ་སྡིག་ལྟ་མི་གཏོང་བའི་བསྒོ་གྱུར་གྱི་ལྟུང་བ་བསྐྱེད་པ་ཡོད་ན། དགེ་འདུན་གྱི་ལས་བསྙེན་པར་མ་རྫོགས་པས་ཐོས་པའི་ཉེས་པར་འགྱུར་མིན་སོགས་ཇི་ལྟར་ཡིན་ཞེས་པའི། 
(དྲི་ཟུར་དང་པོའི་ལན་)བཞམས་བསྒོ་སོགས་གང་རུང་གི་བཟློག་པར་བྱས་ཀྱང་དེ་དག་གང་རུང་གི་མཐའ་ལ་ མི ་གཏོང་བར་གྱུར་བའི་ལྟུང་བ་དེ། བསྒོ་གྱུར་གྱི་ལྟུང་བའི་དོན་ལ་འཇོག་རིགས་སོ། །
(དྲི་ཟུར་གཉིས་པའི་ལན་) དགེ་སློང་ཕ་མའི་དབང་དུ་བྱས་ནས་དངོས་སུ་གསུངས་པའི་བསྒོ་གྱུར་གྱི་ལྟུང་བ་བཅུ་ཡོད་དེ། མཚོ་ཊཱིཀ་༥༨༩ལས། དང་པོ་ནི། རྟེན་ཕ་མའི་དབང་དུ་བྱས་ནས་དངོས་སུ་གསུངས་པའི་བསྒོ་གྱུར་གྱི་ལྟུང་བ་བཅུ་སྟེ། ༡དགེ་འདུན་གྱི་དབྱེན་བྱེད་པ་དང་། ༢དེའི་རྗེས་སུ་ཕྱོགས་པ་དང་། ༣ཁྱིམ་སུན་འབྱིན་པ་དང་། ༤བཀའ་བློ་མི་བདེ་བ་སྟེ་དེ་དག་གི་དགེ་འདུན་ལྷག་མ་བཞི་དང་། ༥སྡིག་ལྟ་མི་གཏོང་བའི་ལྟུང་བྱེད་དེ་ལྔ་དང་། ༦དགེ་སློང་མའི་བཟློག་པའི་ཕམ་པ་དང་། ༧དཀོན་མཆོག་གཏོང་བའི་ལྷག་མ་དང་། ༨འཐབ་དཀྲོལ་བྱེད་པའི་ལྷག་མ་དང་། ༩སྡེ་ཞིང་གནས་པའི་ལྷག་མ་དང་། ༡༠སྡེ་ཞིང་གནས་སུ་འཇུག་པའི་ལྷག་མ་དང་ལྔ་སྟེ། དང་པོ་ལྔ་དགེ་སློང་ཕ་མ་གཉིས་ཀའི་ཐུན་མོང་བ་ཡིན་ལ། ཕྱི་མ་ལྔ་ནི་དགེ་སློང་མའི་བསྒོ་གྱུར་ཐུན་མོང་མ་ཡིན་པའོ། །ཞེས་དང་། 
(དྲི་ཟུར་གསུམ་པའི་ལན་)བཀའ་བློ་མི་བདེ་བའི་ལྷག་མ་ལྟ་བུའི་བསྒོ་གྱུར་གྱི་ལྟུང་བ་དྲུག་བསྐྱེད་དོ། །མཚོ་ཊཱིཀ་༥༩༢ལས། གཉིས་པ་རང་ལུགས་བཞག་པ་ནི་དགེ་འདུན་གྱི་དབྱེན་བྱེད་པ་ལྟ་བུ་ལ་སྦྱོར་ལྟུང་ལྔ་དང་དངོས་གཞི་གཅིག་སྟེ་བསྒོ་གྱུར་གྱི་ལྟུང་བ་དྲུག་བསྐྱེད་དོ། །ཞེས་དང་། ལུང་རྣམ་འབྱེད་ལས། དགེ་འདུན་གྱི་དབྱེན་བྱེད་པ་ལ་བཞམས་བསྒོ་དང་གསོལ་བ་དང་ལས་བརྗོད་པ་དང་པོ་དང་ལས་བརྗོད་པ་གཉིས་པ་ལ་མི་གཏོང་ན་སྦོམ་པོ་རེ་རེ་སྟེ་སྦོམ་པོ་བཞི་དང་ལས་བརྗོད་པ་གསུམ་པ་མ་རྫོགས་པ་ན་སྦོམ་པོ་བསྐྱེད་ཅིང་རྫོགས་པར་བརྗོད་པ་ན་དགེ་འདུན་ལྷག་མར་འགྱུར་ཞེས་སོགས་གསུངས་པའི་ཕྱིར་རོ། །
(དྲི་ཟུར་བཞི་བ་ལ་ཟུར་གཉིས་ལས་) (ཟུར་དང་པོའི་ལན་ )བསྒོ་གྱུར་སྦྱོར་ལྟུང་དང་པོ་ནི། བཞམས་བསྒོས་མཐའ་ལ་མི་གཏོང་པར་གྱུར་བའི་ལྟུང་བའོ། །(ཟུར་གཉིས་པའི་ལན་)དངོས་གཞི་སྐྱེ་དུས་ནི། བཞམས་བསྒོ་སོགས་བཟློག་པ་ལྔའི་བཟློག་པར་བྱས་ཀྱང་དེ་དག་གིས་བརྗོད་པ་ཐ་མ་གྲུབ་པ་དང་མཉམ་དུ་ལྟུང་བའི་དངོས་གཞི་གྲུབ་པོ། །འདུལ་བ་བདུད་རྩིའི་ཉིང་ཁུ་༢༣ལས། མཐར་ཐུག་བརྗོད་པ་གསུམ་པའི་མཐའ་ལ་མི་གཏོང་ན་དངོས་གཞིའོ། །ཞེས་དང་།༥༩༡མཚོ་ཊྭིཀ་ལས། བཟློག་པ་ལྔ་ནི། བཞམས་བསྒོ་དང་། གསོལ་བ་དང་། ལས་བརྗོད་པ་གསུམ་
མོ། །བཞམས་ཏེ་བསྒོ་བ་ནི་ཚིག་འཇམ་པོའི་སྒོ་ནས་དངོས་སུ་གྲོས་གདབ་པ་སྟེ། ཁྱོད་ཀྱིས་བྱ་བ་མ་ཡིན་པ་འདི་མ་བྱེད་ཅིག་ཅེས་དངོས་སུ་བཟློག་པ་ཡིན་ནོ། །ཞེས་དང་། 
(དྲི་ཟུར་ལྔ་པའི་ལན།  དགེ་ཚུལ་ལ་སྡིག་ལྟ་མི་གཏོང་བའི་བསྒོ་གྱུར་གྱི་ཉེས་བྱས་བསྐྱེད་པ་ཡོད་དེ། མཚོ་ཊཱིཀ༥༨༩མཆན་ལས་ལུང་རྣམ་འབྱེད་ཀརྨ་ཤ་ཏམ་ལས་དགེ་ཚུལ་སྡིག་ལྟ་མི་གཏོང་བ་ལ་ཡང་བཞམས་བསྒོ་དང་གསོལ་བཞིའི་ལས་ཀྱིས་བསྒོ་བ་གསུངས་པས་དགེ་ཚུལ་ལ་ཡང་སྡིག་ལྟ་མི་གཏོང་བའི་བསྒོ་གྱུར་གྱི་ཉེས་བྱས་བསྡམ་བྱའི་ཉེས་བྱས་འབྱུང་ལ། ཞེས་དང་། ལས་བརྒྱ་རྩ་གཅིག༡༦༨ལས། བསྙིལ་བ་སྡུད་པའི་ལྟུང་བྱེད་ཀྱི་སྐབས་ནས་དགེ་ཚུལ་སྡིག་པ་ཅན་གྱི་ལྟ་བའི་རྣམ་པ་མི་སྤོང་བ་ལ་བཟློག་པའི་ཕྱིར་བསྒོ་བར་བྱའོ། །ཞེས་པ་ནས་དགེ་ཚུལ་དེ་ལ་དགེ་སློང་རྣམས་ཀྱིས་དང་པོར་བཞམས་ཏེ་བསྒོ་བར་བྱའོ། །ཞེས་དང་། དགེ་འདུན་གྱི་ལས་བསྙེན་པར་མ་རྫོགས་པས་ཐོས་ན་ཉེས་པ་སྤྱིར་ཡོད་ཀྱང་བསྙེན་པར་མ་རྫོགས་པའི་ཐོས་ན་མི་ཆོག་པའི་མ་ཁྱབ་པོ། །ལས་བརྒྱ་རྩ་གཅིག་ལས། དགེ་འདུན་ཐམས་ཅད་འདུག་ཅིང་མཐུན་པར་གྱུར་བ་ན་དགེ་ཚུལ་དེ་ཐོས་པའི་ཉེ་འཁོར་ནས་བཀར་ཏེ་མཐོང་བའི་ཉེ་འཁོར་དུ་བཞག་ནས། ཞེས་དང་། མཚོ་ཊཱིཀ་༡༣༤ལས། (མཆན་ལས། ལས་ཀྱི་ཆོ་ག་ཐོས་པའི་ཉེ་འཁོར་ལས།)བཀར་ནས་ཞེས་པ་ནི། (མཆན་བུ་ལས། དགེ་སློང་སྡོམ་པ་ལེན་པ་པོ་) དགེ་ཚུལ་དེས་གསང་སྟེ་སྟོན་པ་བསྐོ་བའི་ལས་ཐོས་ན་རྐུ་ཐབས་སུ་འགྱུར་བ་དང་། དགེ་འདུན་རྣམས་ལ་ཉེས་བྱས་སུ་འགྱུར་བ་སྤང་པའི་ཕྱིར་རོ། །འོ་ན་གསང་སྟེ་སྟོན་པ་བསྐོ་བའི་ལས་འདི་དང་དགེ་འདུན་གྱི་ནང་དུ་བར་ཆད་འདྲི་བའི་ཕྱིར་གསོལ་བ་འབའ་ཞིག་པའི་ལས་གཉིས་ནི། དགོས་པ་དང་། གནས་སྐབས། (མཆན་དགེ་ཚུལ་ཡིན་པ།) ལས་ཀྱི་ངོ་བོ། (མཆན་བུ། གསོལ་བ་འབའ་ཞིག་པ་ཡིན་པར་)འདྲ་བ་ལ་དགེ་སློང་གི་སྡོམ་པ་ལེན་པ་པོ་དེས་ཆོ་ག་འདི་ནི་ཐོས་སུ་མི་རུང་ལ། འོག་མ་ནི་ཐོས་སུ་རུང་བའི་རྒྱུ་མཚན་ཅི་ཞེ་ན། བར་ཆད་མེད་པར་རྟོགས་ཚར་བ་དང་། འདི་ནི་བར་ཆད་མེད་པར་ངེས་པར་བྱས་མ་ཟིན་པ་ལ་ལྟོས་ནས་ལས་ཐོས་པ་གནང་བ་མ་མཛད་པའི་ཕྱིར་དང་། འོག་མ་ནི་གསང་སྟེ་སྟོན་པས་བར་ཆད་མེད་པར་ངེས་པར་བྱས་ཟིན་པ་ལ་ལྟོས་ནས་ལས་ཐོས་པ་གནང་བའི་ཕྱིར་རོ། །ཞེས་གསུངས་པའི་ཕྱིར། 
 
 
དྲི་བ་ཉེར་གཉིས་པ།
 
 
(དྲི་བ་ཉེར་གཉིས་པ།)མདོ་རྩ་བ་ལས། སྲོག་བཅད་ནའོ། །དེ་ལྟར་བསམ་པས་སོ། ། མིར་གྱུར་པའིའོ། །དེ་ལྟར་འདུ་ཤེས་པས་སོ། །ཞེས་པའི་སྐབས་ནས་བསྟན་པའི་སྲོག་གཅོད་ཀྱི་ཕམ་པའི་གླེང་གཞི་དང་། ངོ་བོ་ངོས་འཛིན་དང་། འདུ་ཤེས་མ་འཁྲུལ་བའི་སྒོ་ནས་བཅས་ལྡན་དགེ་སློང་གཅིག་གིས་མི་གཅིག་ལ་འཆི་ངེས་ཀྱི་མཚོན་བསྣུན་ནས་ཕྱིས་སུ་གཞན་རྣམས་ཀྱིས་འཆི་ངེས་ཀྱི་མཚོན་རེ་བསྣུན་ནས་བསད་པའི་ཚེ་བཅུ་ཆར་ལ་ཕམ་པ་བསྐྱེད་དམ་མི་བསྐྱེད་སོགས་ཇི་ལྟར་ཡིན་ཞེས་པའི། (དྲི་ཟུར་དང་པོའི་ལན།)གླེང་གཞི་ནི། ཡུལ་སྤོང་བྱེད་དུ་ཆུ་ཀླུང་ཡིད་འོང་ལྡན་གྱི་འགྲམ་དུ་དགེ་སློང་རབ་ཏུ་མང་པོས་དགེ་སློང་གིས་དགེ་སློང་གསོད་པར་བྱེད་པ་ལ་བརྟེན་ནས་ཕམ་པར་བཅས་སོ། །
(དྲི་ཟུར་གཉིས་པའི་ལན་)བཅས་པའི་རྟེན་ཅན་དགེ་སློང་གིས་མི་གཞན་གསོད་སེམས་ཀྱིས་རང་ངམ་བསྐོས་པས་གསོད་པའི་སྦྱོར་བ་བྱས་པ་དེའི་རྐྱེན་གྱིས་ཤི་བ་ལས་གྱུར་པའི་དངོས་གཞིའོ། །(དྲི་ཟུར་གསུམ་པའི་ལན་) འདུ་ཤེས་མ་འཁྲུལ་བའི་སྒོ་ནས་བཅས་ལྡན་དགེ་སློང་བཅུའི་ཡན་ལག་གཞན་ཚང་གི་དབང་དུ་བྱས་ནས་མི་གཅིག་ལ་ཤི་ངེས་ཅན་ཀྱི་མཚོན་རེ་བསྣུན་ན་ཕམ་པ་བསྐྱེད་ད། །མཚོ་ཊཱིཀ་༤༨༦ལས། གཉིས་པ་རང་ལུགས་བཞག་པ་ནི། གྲོས་མ་བྱས་ཤིང་མ་བསྒོ་ཡང་བཅུ་ཆར་ལ་ཕམ་པ་བསྐྱེད་པ་འདི་ནི་སྦྱོེར་བ་དེའི་རྐྱེན་གྱིས་ངེས་པར་འཆི་ནུས་ཀྱི་ཆ་ནས་གཞན་ལ་མ་ལྟོས་པའི་སྦྱོར་བ་འདིས་འཆི་བ་ཡིན་ལ་འཆི་དུས་སྐད་ཅིག་དེ་ཉིད་དུ་འཆི་བའི་ཆ་ནས་སྦྱོར་བ་ནུས་པ་མཐུ་བསྡོམས་སྦྱིན་ཏེ། དཔེར་ན་རྐྱལ་བ་ཤིན་ཏུ་ཆེན་པོ་དབུགས་ཀྱིས་བཀང་བ་ལ་མི་བཅུའི་མདའ་བཅུ་རིམ་གྱིས་ཐལ་མོར་འབྱིན་པ་བཞིན་ནོ། །ཞེས་དང་། མཛོད་ལས། དམག་ལ་སོགས་པ་དོན་གཅིག་ཕྱིར། །ཐམས་ཅད་བྱེད་པ་པོ་བཞིན་ལྡན། ། ཞེས་དང་། མཚོ་ཊཱིཀ་མཆན་༤༨༦ལས། སྦྱོར་བ་དེའི་རྐྱེན་གྱིས་ངེས་པར་གཞོམ་ནུས་ཀྱི་ཆ་ནས་གཞན་ལ་མ་ལྟོས་པའི་སྦྱོར་བ་འདིས་གཞོམ་པ་ཡིན་ནོ། །གཞོམ་དུས་སྐད་ཅིག་དེ་ཉིད་དུ་གཞོམ་པའི་ཆ་ནས་སྦྱོར་བ་ནུས་པ་མཐུ་བསྡོམས་པ་ཡིན་པ་བཞིན་ནོ། །ཞེས་གསུངས་པའི་ཕྱིར་རོ། ། 
 
 
དྲི་བ་ཉེར་གསུམ་པ།
 
 
(དྲི་བ་ཉེར་གསུམ་པ་) མདོ་རྩ་བ་ལས། ཤེས་གཙོའོ། །དགེ་སློང་མ་ཉེ་དུ་མ་ཡིན་པ་
ཉིད་ལའོ། །ཞེས་གསུངས་པ་ལྟར་དགེ་སློང་མ་ལས་ཟས་ལེན་པའི་སོར་བཤགས་གྱི་གཞིའི་ཡན་ལག་ལ་གསུམ་གྱི་གང་བླང་བའི་ཡུལ་དང་། གང་བླང་བའི་དངོས་པོ། གང་དུ་བླང་བའི་གནས་གསུམ་པོ་རེ་རེའི་ཁྱད་པར་གང་ཡིན་ཞེས་པའི། (དྲི་ཟུར་དང་པོའི་ལན་) གང་བླང་བའི་ཡུལ་ནི་དགེ་སློང་མ་ཆོས་བདུན་ནོ། །༡ ཚུལ་ཁྲིམས་དག་པ། ༢ལྟ་བ་མཐུན་པ། ༣ཐ་སྙད་གསུམ་ལྡན། ༤ལུས་ཐ་མལ་དུ་གནས་པ། ༥ཉེ་དུ་མ་ཡན་པ། ༦རྫུ་འཕྲུལ་གྱི་ཆོས་ཅན་མ་ཡིན་པ། ༧མཚན་བསྟེན་དུ་རུང་བའོ། །བར་ཆ་མཚོ་ཊཱིཀ་༨༤ལས། དང་པོ་དགེ་སློང་མ་ཆོས་བདུན་ལྡན་ནོ། །༡ དེ་ཡང་དགེ་སློང་མའི་སྡོམ་པ་ཕམ་པས་མ་ཉམས་པ་དང་ལྡན་པ་སྟེ། དགེ་སློང་མ་བསྙེན་པར་རྫོགས་པ་ཅན་མ་ཉམས་པ་ཉིད་ནི་ཞེས་སོ། །༢ ལྟ་བ་མཐུན་པ་སྟེ། (མཆན་རང་དང་མཐུན་པའི་ལྟ་བ་)ཁས་བླངས་པ་དག་གི་ཕྱོགས་ཉིད་ཀྱི་ཁོངས་སུ་གཏོགས་ཞེས་སོ། །༣ ཐ་སྙད་གསུམ་དང་ལྡན་པ་དང་།༤ ལུས་ཐ་མལ་པར་གནས་པ་སྟེ། སྔར་བཤད་ཟིན་ཏོ། །༥ ཉེ་དུ་མ་ཡིན་པ་སྟེ། ཉེ་དུ་མ་ཡིན་པ་ཉིད་དག་ལའོ་ཞེས་སོ། །༦ རྫུ་འཕྲུལ་གྱི་ཆོས་ཅན་མ་ཡིན་པ་སྟེ། རྫུ་འཕྲུལ་གྱི་ཆོས་ཅན་ཉིད་མ་ཡིན་པ་ནི་ཞེས་སོ། །༧ མཚན་བསྟེན་དུ་རུང་བ་སྟེ། བསྟེན་པའི་ཕྱིར་མཐུ་དང་ལྡན་པ་ཉིད་ཡིན་ནོ་ཞེས་སོ། །ཞེས་དང་། (དྲི་ཟུར་གཉིས་པའི་ལན་)གང་བླང་བའི་དངོས་པོ་ནི་དུས་རུང་གི་ཟས་ཡིན་པའོ། །མཚོ་ཊཱིཀ་བར་ཆ་༣༩༥ལས། གཉིས་པ་ལ་ལྔ་ལས། དུས་སུ་རུང་བ་ཡིན་པ་སྟེ། བཅའ་བ་དང་བཟའ་ཞེས་གསུངས་པས་སོ། །(དྲི་ཟུར་གསུམ་པའི་ལན་)གང་དུ་བླང་བའི་གནས་ནི་གྲོང་ངམ་གྲོང་གི་ཉེ་འཁོར་འམ་ལམ་པོ་ཆེ་གང་རུང་རྣམས་སོ། །མཚོ་ཊཱིཀ་༣༩༦ལས། གསུམ་པ་གང་དུ་བླང་བའི་གནས་ནི་དགེ་སློང་གི་གནས་གྲོང་དང་གྲོང་གི་ཉེ་འཁོར་དང་ལམ་པོ་ཆེ་དང་གསུམ་པོ་གང་རུང་ཡིན་པ་སྟེ། ཞེས་གསུངས་པའི་ཕྱིར་རོ། ། 
 
 
དྲི་བ་ཉེར་བཞི་བ།
 
 
(དྲི་བ་ཉེར་བཞི་པ་) སོ་སོར་ཐར་བའི་བར་སྡོམ་ལས། མི་ཚངས་སྤྱོད་དང་རྐུ་བ་དང་། །མི་ལ་བསད་པར་མི་བྱ་བ། །རྫུན་དུ་སྨྲ་དང་བཅས་པ་ཡི། །ཆོས་བཞི་འདིར་ནི་བརྗོད་པ་ཡིན། །ཞེས་པའི་སྐབས་ནས་བསྟན་པའི་ཕམ་པ་བཞི་སོ་སོའི་མཚན་ཉིད་དང་། ཕམ་པ་དང་བོ་དངོས་པོ་གཙོ་བོའི་ལྟུང་བར་བཞག་པ་དང་། ལྟུང་བ་འདི་ལ་ལུས་ཐ་མལ་དུ་གནས་པ་ཡན་ལག་ཏུ་མི་དགོས་པའི་རྒྱུ་མཚན་སོགས་གང་ཡིན་ཞེས་པའི། (དྲི་ཟུར་དང་པོའི་ལན་ནི་)ཕམ་པ་དང་པོའི་གླེང་གཞི་ནི། ཡུལ་སྤོང་བྱེད་དུ་དགེ་སློང་བཟང་བྱིན་གྱིས་མི་ཚངས་པར་སྤྱོད་པ་ལ་བརྟེན་ནས་ལྟུང་བ་ཕམ་པ་འདི་བཅས་སོ། །ཕམ་པ་དང་པོའི་ངོ་ཏི་ནི། བཅས་ལྡན་དགེ་སློང་གིས་རང་འབའ་ཞིག་གམ་རང་གཞན་གྱི་ལམ་དང་ཡན་ལག་ཕྲད་པའི་བདེ་བ་ཉམས་སུ་མྱོང་ཞིང་བདག་གིར་བྱས་པ་ལས་གྱུར་པའི་ལྟུང་བ་དངོས་གཞིའོ། །ཕམ་པ་གཉིས་པའི་གླེང་གཞི་ནི། ཡུལ་རྒྱལ་པོའི་ཁབ་དུ་དགེ་སློང་ནོར་ཅན་གྱིས་མ་བྱིན་པར་བླངས་པ་ལ་བརྟེན་ནས་ཕམ་པ་འདི་བཅས་སོ། ། 
གཉིས་པ་མ་བྱིན་ལེན་གྱི་ཕམ་པའི་ངོ་ཏི་ནི། བཅས་པའི་རྟེན་ཅན་དགེ་སློང་གིས་མི་གཞན་དབང་བའི་རྫས་མཚན་ཉིད་དང་ལྡན་པ་དེ་རྐུ་སེམས་ཀྱིས་སྦྱོར་བ་རང་ངམ་བསྐོས་པས་ལུས་ངག་ཏུ་གྲུབ་ཅིང་ཐོབ་བློ་སྐྱེས་པ་ལས་གྱུར་པའི་ལྟུང་བ་དངོས་གཞིའོ། །ཕམ་པ་གསུམ་པའི་གླེང་གཞི་ནི། ཡུལ་སྤོང་བྱེད་དུ་ཆུ་ཀླུང་ཡིད་འོང་ལྡན་གྱི་འགྲམ་དུ་དགེ་སློང་རབ་ཏུ་མང་པོས་དགེ་སློང་གིས་དགེ་སློང་གསོད་པར་བྱེད་པ་ལ་ནས་བརྟེན་ནས་ཕམ་པ་འདི་བཅས་སོ། །ཕམ་པ་གསུམ་པའི་ལྟུང་པའི་ངོ་ཏི་ནི། བཅས་པའི་རྟེན་ཅན་དགེ་སློང་གིས་མི་གཞན་གསོད་སེམས་ཀྱིས་རང་ངམ་བསྐོས་པས་གསོད་པའི་བྱ་བ་བྱས་པ་དེའི་རྐྱེན་གྱིས་ཤི་བ་ལས་གྱུར་པའི་ལྟུང་བ་དངོས་གཞིའོ། །ཕམ་པ་བཞི་པའི་གླེང་གཞི་ནི། ཡུལ་ཉ་པའི་གྲོང་དུ་དགེ་སློང་ལྔ་བརྒྱས་མི་ཆོས་བླ་མ་རྫུན་དུ་སྨྲས་ནས། འོད་མ་ཅན་གྱི་གྲོང་དུ་ཕམ་པ་འདི་བཅས་སོ། །རྫུན་ཕམ་གྱི་ལྟུང་བའི་ངོ་ཏི་ནི། བཅས་ལྡན་དགེ་སློང་གིས་རང་ལ་མིའི་ཆོས་བླ་མའི་ཡོན་ཏན་མི་ལྡན་པ་ལས་འདུ་ཤེས་བསྒྱུར་ཏེ་རང་ལ་ཡོན་ཏན་དེ་དང་ལྡན་པར་སྨྲས་ཤིང་དོན་གོ་བ་ལས་གྱུར་པའི་ལྟུང་བ་དངོས་གཞིའོ། །(དྲི་ཟུར་གཉིས་པ་ལ་ཟུར་གཉིས་ལས་ ) 
(ཟུར་དང་པོའི་ལན་ )ཕམ་པ་དང་པོ་ལ་དངོས་པོ་གཙོ་བོའི་ལྟུང་བ་བཞག་པའི་རྒྱུ་མཚན་ནི། བཅས་ལྡན་དགེ་སློང་གིས་གཞན་ལ་བཅོལ་བ་ཙམ་མ་ཡིན་པར་རང་ཉིད་ཀྱི་ལུས་འབའ་ཞིག་གི་བདེ་བ་མཐར་ཐུག་མྱོང་དགོས་པའི་དབང་གིས་སོ། །འོད་ལྡན་ལས། བསླབ་པའི་གཞི་ནི་རྣམ་པ་གཉིས་ཏེ། འདུ་ཤེས་གཙོ་བོར་བྱ་བ་དང་། དངོས་པོ་གཙོ་བོར་བྱའོ། །ཞེས་དང་། མཚོ་ཊཱིཀ་༣༤༦ལས། དངོས་པོ་གཙོ་བོ་ནི་མི་ཚངས་སྤྱོད་དང་འབྱིན་པ་གཉིས་ཀྱི་ལྟུང་བ་ཡིན་ལ། ཞེས་དང་། (ཟུར་གཉིས་པའི་ལན་ ) ལྟུང་བ་འདི་ལ་ལུས་ཐ་མལ་དུ་གནས་པ་ཡན་ལག་ཏུ་མི་དགོས་པའི་རྒྱུ་མཚན་ནི། བཅས་ལྡན་དགེ་སློང་གིས་འགྲོ་བ་གཞན་གྱི་རྣམ་པ་བསྟན་ཅིང་རང་ཉིད་དགེ་སློང་ཡིན་པའ་འདུ་ཤེས་མ་འཁྲུལ་བའོ། །མཚོ་ཊཱིཀ་༣༧༧ལས། དང་པོ་ནི་སྲོག་གཅོད་པ་བཞི་དང་ཕམ་ལྷག་དང་པོ་གཉིས་དང་རྐུ་བ་སྟེ། ལྟུང་བ་བདུན་ལ་ལུས་ཐ་མལ་དུ་གནས་པ་ཡན་ལག་ཏུ་མི་དགོས་ཏེ། འགྲོ་བ་གཞན་གྱི་རྣམ་པ་བསྟེན་པ་ན་དགེ་སློང་གི་འདུ་ཤེས་ཡོད་པ་ལའོ། ། ཞེས་གསུངས་པའི་ཕྱིར་རོ། ། 
 
 
དྲི་བ་ཉེར་ལྔ་བ།
 
 
(དྲི་བ་ཉེར་ལྔ་པ་) མདོ་རྩ་བ་ལས། ལུས་ཀྱི་རེག་པ་བདག་གིར་བྱེད་ནའོ། ། འདིར་ལན་བུ་ནི་དེ་དང་ལྡན་པ་ཉིད་དོ། །དེ་དང་འབྲེལ་བའི་གོས་ལ་ཡང་ངོ་། །ཞེས་པའི་སྐབས་ནས་བསྟན་པའི་རེག་པའི་ལྷག་མའི་མཚན་ཉིད་དང་། རེག་ལྷག་གི་སྐབས་འདིར་བུད་མེད་ཀྱིས་བསྐྱེད་པའི་ལྟུང་བ་བཅུར་གསུངས་པ་རྣམས་ངོས་འཛིན་དང་། དེ་དག་ལས་དོན་གོ་ཡན་ལག་ཏུ་མི་དགོས་པའི་ལྟུང་བ་གང་ཡིན་དང་། དོན་གོ་དང་བསྟེན་རུང་གཉིས་ཀ་ཡན་ལག་ཏུ་དགོས་པའི་ལྟུང་བའི་ངོས་འཛིན་ཇི་ལྟར་ཡིན་ཞེས་པའི། 
(དྲི་ཟུར་དང་པོའི་ལན་ ) དང་པོ་གླེང་གཞི་ནི། མཉན་ཡོད་དུ་འཆར་ཀས་བུད་མེད་ལ་རེག་པ་ལས་དགེ་འདུན་ལྷག་མར་བཅས་སོ། །རེག་པའི་ལྷག་མའི་མཚན་ཉིད་ནི། བཅས་ལྡན་དགེ་སློང་གིས་རེག་པའི་བདེ་བ་མྱོང་འདོད་ཀྱིི་སྒོ་ནས་ཆགས་སེམས་ཀྱིས་བུད་མེད་ ཀྱིི་་ལུས་ལ་རེག་ཅིང་རེག་པ་བདག་གིར་བྱས་པ་ལས་གྱུར་པའི་ལྟུང་བ་དངོས་གཞིའོ། །
(དྲི་ཟུར་གཉིས་པའི་ལན་ ) རེག་པའི་ལྷག་མ། འཁྲིག་ཚིག་སྨྲ་བའི་ལྷག་མ། བསྙེན་བཀུར་བསྔགས་པའི་ལྷག་མ། དབེན་པར་འདུག་འགྲེང་གཉིས་དང་། ཉལ་ཤོམ་གཉིས། གཅིག་པུ་ལམ་དུ་འགྲོ་བའི་ལྟུང་བ། ནུབ་ཉལ་བྱེད་པའི་ལྟུང་བ། ཁྲིམས་གྲོགས་མེད་པར་ཆོས་སྟོན་པའི་ལྟུང་བའོ། །
(དྲི་བ་གསུམ་པའི་ལན་ ) དེ་དག་ལས་དོན་གོ་ཡན་ལག་ཏུ་མི་དགོས་པའི་ལྟུང་བ་ནི་རེག་པའི་ལྷག་མའོ། །(དྲི་བ་བཞི་པའི་ལན་ ) དོན་གོ་བསྟེན་རུང་གཉིས་ཡན་ལག་ཏུ་དགོས་པའི་ལྟུང་བ་དགུ་ཡོད་དོ། །དེ་དག་ནི་འཁྲིག་ཚིག་སྨྲ་བའི་ལྷག་མ། བསྙེན་བཀུར་བསྔགས་པའི་ལྷག་མ།  ཉལ་ཤོམ་གཉིས། དབེན་པར་འདུག་འགྲེང་གཉིས། གཅིག་པུ་ལམ་དུ་འགྲོ་བའི་ལྟུང་བ། ཆོས་སྟོན་པའི་ལྟུང་བ། ནུབ་ཉལ་བྱེད་པའི་ལྟུང་བའོ། ། 
 
 
དྲི་བ་ཉེར་དྲུག་པ།
 
 
(དྲི་བ་ཉེར་དྲུག་པ་) ཉིན་མཚན་གྱི་དང་བོ་མ་ཡིན་པ་ལ་ཐ་མ་མ་ཡིན་པ་མེད་པ་
ཉིད་དོ། །ཞེས་པའི་ཚིག་འགྲེལ་དང་། དུས་འབྲེལ་གྱི་ལྟུང་བའི་དོན། དེ་དག་ལས་གནས་འབྲེལ་དང་གནང་ལ་ཚད་བཟུང་ཅན་གཉིས་ཀྱི་ལྟུང་བ་སོ་སོར་དུ་ཡོད་དང་། དེ་གཉིས་སོ་སོའི་དོན་དང་།མདོ་རྩ་བ་ལས། ལས་ལ་འདས་ན་ཉི་མ་ཤར་བའིའོ། །ཞེས་པའི་མདོ་འདིས་བསྟན་པའི་དུས་འབྲེལ་གྱི་ལྟུང་བའི་ངོས་འཛིན་སོགས་ཇི་ལྟར་ཡིན་ཞེས་པའི། 
(དྲི་ཟུར་དང་པོའི་ལན་)ཉིན་མཚན་གྱི་དང་པོ་མ་ཡིན་པ་ཞེས་པའི་ཚིག་འགྲེལ་ནི། དམ་ཆོས་འདུལ་བའི་ལུགས་ལ་ཞག་གཅིག་ངོས་འཛིན་བྱེད་པ་ལ།ཉིན་གྱི་དང་པོ་མ་ཡིན་པ་དང་མཚན་གྱི་དང་པོ་མ་ཡིན་པ་ལ་འཆང་སྤང་སོགས་ཀྱི་ལྟུང་བ་འབྱུང་བའི་དུས་མ་ཡིན་ནོ། །རྩ་བར། ཐ་མ་མ་ཡིན་པ་ཞེས་པའི་སྐབས་སུ་སྐྱ་རེངས་ཤར་བའི་མདུན་རོལ་དེ་མ་ཐག་མ་གཏོགས་དེ་ལས་གཞན་པའི་ཐུན་ཚོད་བཅུ་པོ་ལ་ཆོས་གོས་འབྲལ་འཆང་སོགས་ཀྱི་ལྟུང་བ་མེད་དོ། །རྩ་བར། མེད་པ་ཉིད་དོ་ཞེས་པའི་ཚིག་གིས་དཔེར་ན་ཚེས་གཉིས་པའི་སྐྱ་རེངས་དང་པོ་མ་ཤར་བའི་མདུན་རོལ་དེ་མ་ཐག་མ་གཏོགས་ཐུན་ཚོད་སྔ་མ་རྣམས་སུ་ལྟུང་བ་མེད་དོ། །མཚོ་ཊཱིཀ་༡༨བར་ཆ་ལས། གཉིས་པ་ཡན་ལག་གི་དོན་ནི། ཆོས་གོས་ཞག་བཅུ་འཆང་བ་ལ་སོགས་པ་རྣམས་ཀྱི་ཞག་གྲངས་ཐོག་མའི་ཞག་གཅིག་གི་ཚད་ཇི་ཙམ་ཞེ་ན། ཚེས་གཅིག་ལ་གོས་རྙེད་ན་ཚེས་གཅིག་གི་ཉིན་མཚན་གྱི་དང་པོ་མ་ཡིན་པ་སྟེ་ཚེས་གཅིག་གི་མཚན་མོ་མཐའི་སྐད་ཅིག་ཉིད་ལ་ཞག་གྲངས་དང་པོའི་ཞག་གཅིག་ཏུ་བརྩི་བ་དེ་ལ། མཚན་མོའི་སྐད་ཅིག་ཐ་མ་མ་ཡིན་པ་སྟེ་ཐུན་ཚོད་སྔ་མ་རྣམས་སུ་ངེས་བཟུང་གི་ཡན་ལག་ཏུ་མེད་པ་ཉིད་དོ་ཞེས་དོན་དེ་ལྟར་ཊཱི་ཀ་ལས་བཤད་དོ། །ཞེས་དང་། ལུང་རྣམ་འབྱེད་ལས། གོས་སམ་ལྷུང་བཟེད་དང་པོ་རྙེད་པའི་ཐུན་ཚོད་ངེས་པར་མ་སྨྲས་པར་ཚེས་བཅུ་གཅིག་གི་ཉིན་པར་སྐྱ་རེངས་ཤར་ན་སྤང་བའི་ལྟུང་བྱེད་དུ་འགྱུར་ཞེས་གསུངས་ཏེ། དང་པོ་རྙེད་པའི་ཐུན་ཚོད་སྔ་དྲོ་ལ་སོགས་པ་ངེས་པར་མ་སྨོས་པས་ན། ཞག་གྲངས་ཐོག་མའི་མཐའི་སྐད་ཅིག་དེ་ཉིད་ཞག་གཅིག་ཏུ་བརྩི་བར་གྲུབ་པོ། །ཞེས་དང་། བམ་པོ་ལྔ་བཅུ་པ་ལས། མདོར་ན་སྐྱ་རེངས་དང་པོ་ཤར་ནས་སྤང་བར་འགྱུར་གྱི། སྐྱ་རེངས་དང་པོ་མ་ཤར་བའི་མདུན་རོལ་གྱི་ཐུན་རྣམས་ལ་ཞག་ཏུ་མི་བརྩི་བས་སྤང་བར་མི་འགྱུར་རོ། །ཞེས་དང་། ཐུན་ཚོད་བཅུ་ནི། ལུང་གཞི་ལས། ༡སྔ་དྲོ། ༢གུང་དང་། ༣ ཕྱི་དྲོ་དང་། ༤ མཚན་མོའི་ཐུན་དང་པོ་དང་། ༥ དང་པོའི་ཕྱེད་དང་། ༦གུང་ཐུན་དང་། ༧གུང་ཐུན་གྱི་ཕྱེད་དང་། ༨ ཐུན་ཐ་མ་དང་། ༩ ཐ་མའི་ཕྱེད་དང་། ༡༠ སྐྱ་རེངས་མ་ཤར་བ་དང་ སྐྱ་རེངས་ཤར་བའི་གོང་དུ་ཐུན་ཚོད་བཅུ་པོ་རྣམས་སོ། །
(དྲི་ཟུར་གཉིས་པའི་ལན་) དུས་འབྲེལ་གྱི་ལྟུང་བའི་དོན། རང་རང་གི་ཞག་གྲངས་ཐ་མའི་མཚན་མོའི་མཐའི་སྐད་ཅིག་འདས་པ་ལས་གྱུར་པའི་ལྟུང་བ་དངོས་གཞིའོ། །མཚོ་ཊཱིཀ་༢༢བར་ཆ་ལས། གཉིས་པ་ཞག་དང་འབྲེལ་བ་རྣམས་ཀྱི་དངོས་གཞི་རྫོགས་དུས་ནི། སྐྱ་རེངས་ཤར་བ་ན་ཞག་དང་འབྲེལ་བ་རྣམས་ཀྱི་ལྟུང་བ་དངོས་གཞི་རྫོགས་པ་ཡིན་ཏེ། ཞེས་དང་། 
(དྲི་ཟུར་གསུམ་པ་ལ་ཟུར་གཉིས་ཡོད་པ་ལས་ ) (ཟུར་དང་པོའི་ལན་ན་ི)གནས་འབྲེལ་གྱི་ལྟུང་བ་ལ་བདུན་ཡོད་ཏེ། ཊཱི་ཀ་རྒྱ་ཆེར་འགྲེེལ་ལས། ༡ དམག་གནས་༣ འཆབ་དང་༣ ནུབ་ལྷག་དང་། །༤ སྣང་བཅས་༥ སྤངས་༦ སྙིལ་༧ ལྷ་ཅིག་ཉལ། །ཞེས་དང་། (ཟུར་གཉིས་པའི་ལན་ )གནང་ལ་ཚད་བཟུང་ཅན་གྱི་ལྟུང་བ་ལ་བརྒྱད་ཡོད་དོ། །ཊཱི་ཀ་ལས། ༡ འཆང་༢ གཉིས་༣ འབྲལ་༤གཉིས་ཟླ་༥ འཇོག་དང་། ༦ རེས་ཆེན་༧ བརྟད་དང་༨ གསོག་འཇོག་དང་། ཞེས་དང་། 
(དྲི་ཟུར་བཞི་པ་ལ་ཟུར་གཉིས་ལས་ ) (ཟུར་དང་པོའི་ལན་ནི་ ) གནས་འབྲེལ་གྱི་ལྟུང་བའི་དོན་ནི། དུས་འབྲེལ་གྱི་ལྟུང་བ་གང་ཞིག ཡུལ་རྟེན་གཉིས་ལྷན་གཅིག་ཏུ་གནས་པ་ལས་རང་རང་གི་མཚན་མོའི་མཐའི་སྐད་ཅིག་འདས་པར་གྱུར་བའི་ལྟུང་པའི་རིགས་སུ་གནས་པའོ། །མཚོ་ཊཱིཀ་བར་ཆ་༡༨ལས། ཡུལ་རྟེན་ལྷན་ཅིག་ཏུ་གནས་པ་དང་འབྲེལ་བ་བདུན་ལ་ནི་མཐའི་སྐད་ཅིག་གི་སྔ་རོལ་རྣམས་སྦྱོར་བའི་ཉེས་བྱས་ཀྱི་སྣོད་དམ་རྟེན་ཉིད་དོ། །ཞེས་དང་། (ཟུར་གཉིས་པའི་ལན་ནི་)གནང་ལ་ཚད་བཟུང་ཅན་གྱི་ལྟུང་བའི་དོན་ནི། སྦྱོར་བ་གནང་ལ་དངོས་གཞི་ཚད་བཟུང་ཅན་གྱི་དུས་འབྲེལ་གྱི་ལྟུང་བའོ། །མཚོ་ཊཱིཀ་༡༩བར་ཆ་ལས། དང་པོ་ནི་དགེ་སློང་ཕའི་དབང་དུ་བྱས་ཏེ། ཊཱི་ཀས་གསུངས་ཚོད་བཅོ་ལྔ་སྟེ། འཆང་གཉིས་འབྲལ་གཉིས་ཟླ་འཇོག་དང་། །རེས་ཆེན་བརྟད་དང་གསོག་འཇོག་དང་། །དམག་གནས་འཆབ་དང་ནུབ་ལྷག་དང་། །སྣང་བཅས་སྤངས་སྙིལ་ལྷག་ཅིག་ཉལ། །ཞེས་བསྡུ་བའི་ཚིགས་བཅད་དོ། །ཞེས་དང་། 
(དྲི་ཟུར་ལྔ་པའི་ལན།) ལས་ལ་ནི་འདས་ན་ཉི་མ་ཤར་བའིའོ་ཞེས་པའི་སྐབས་ཀྱི་ལས་ནི། དགེ་འདུན་ཚང་བ་དང་ལས་བརྗོད་པ་དང་། ལས་བྱེད་པ་ཉིད་ཀྱི་བདག་ཉིད་དུ་གཏོགས་པའོ། །མདོ་རྩ་བར། ལས་ལ་ནི་འདས་ན་ཉི་མ་ཤར་བའིའོ་ཞེས་པའི་དཔེར་ན་ཟླ་བ་དང་པོའི་ཚེས་བཅོ་ལྔ་ལ་བཅས་ལྡན་དགེ་སློང་གིས་གསོ་སྦྱོང་བྱ་དགོས་པ་ལས། རྐྱེན་གཞན་གྱི་དབང་གིས་བརྗེད་སོང་ན་དེའི་ཕྱིར་ཉིན་ཚེས་བཅུ་དྲུག་པའི་སྐྱ་རེངས་དང་པོ་གཉིས་ཤར་སྐབས་གསོ་སྦྱོང་བླངས་ན་ཚེས་བཅོ་ལྔའི་ཉིན་གསོ་སྦྱོང་མ་བྱས་པའི་ཉེས་པ་ཁེགས་སོ། །མཚོ་ཊཱིཀ་བར་ཆ་༢༦ལས། གསོ་སྦྱོང་དང་དགག་དབྱེ་ལ་སོགས་པ་ཚེས་གྲངས་ངེས་པ་དང་འབྲེལ་བའི་ལས་ལ་ན་ནི་བརྗེད་པ་ཡན་ཆད་ཀྱི་རྐྱེན་བྱུང་བས་དུས་འདས་ཤིང་ཡོལ་བར་གྱུར་ན་ཉི་མ་ཤར་བའི་སྐད་ཅིག་ཉིན་ཞག་དེའི་དང་པོའོ། །འདིས་ནི་སྐྱ་རེངས་དང་པོ་གཉིས་ཤར་ཡང་ཉི་མ་མ་ཤར་ན་དེའི་ཚེ་གསོ་སྦྱོང་ལ་སོགས་པ་བྱས་ན་རང་རང་གི་དགོས་པ་འགྲུབ་པར་བསྟན་ཏོ། །ཞེས་དང་། མཚོ་ཊཱིཀ་བར་ཆ་༢༤ལས། དམིགས་བསལ་ནི་གསུམ་སྟེ། གསོ་སྦྱོང་ལ་སོགས་པའི་ལས་ལས་འདས་པ་དང་། ཆུ་བརྟག་པའི་ཉིན་ཞག་གིས་རུང་བ་དང་། རྒྱལ་པོའི་ཕོ་བྲང་དུ་ནུབ་མོ་འགྲོ་བའོ། །དེ་གསུམ་ལ་ནི་སྐྱ་རེངས་དང་པོ་གཉིས་ཤར་ཡང་ཞག་སྔ་མའི་མཚན་མོར་གཏོགས་པར་བཅས་པ་སྟེ། མདོ་ཉིད་ལས། ལས་ལས་ནི་འདས་ན་ཉི་མ་ཤར་བའིའོ། །ཞེས་གསུངས་པའི་ཕྱིར་རོ། །    
རྒྱལ་བའི་བསྟན་པ་རིན་པོ་ཆེ་དེ་ཉིད་དར་ཞིང་རྒྱས་ལ་ཡུན་རིང་དུ་གནས་པ་དང་ལྷག་པར་དུ་དཔལ་ལྡན་རྒྱལ་བ་ཇོ་ནང་བའི་ལྟ་གྲུབ་ཟབ་མོ་མཐར་ཐུག་པ་དེ་ཉིད་ཡུན་ནས་ཡུན་དུ་དར་ཞིང་རྒྱས་གྱུར་ཅིག ། 
 
སླར་སྨྲས་པ།
 
སྲིད་འདིར་ཐུབ་བསྟན་གནས་དང་མི་གནས་ནི། །
སྡེ་སྣོད་འདི་ཡིས་ལེགས་པར་འབྱེད་པས་ན། །
སྐྱེ་དགུའི་བསོད་ནམས་ཞིང་གི་དཔལ་གྱི་མཆོག །
སོ་སོར་ཐར་བའི་རྒྱལ་མཚན་ནུབ་མེད་ཤོག །
 
ཁྲིམས་ལྡན་ཞབས་སོར་བཀོད་པའི་རྡུལ་འཕྲེང་ཡང་། །
ས་གསུམ་བཀྲ་ཤིས་བྱེད་པའི་དཔལ་གསུངས་པས། །
ཉི་ཚེའི་ཡོན་ཏན་མཆོག་འཛིན་ཟིལ་གནོན་ཕྱིར། །
འདུལ་འཛིན་དཔལ་གྱིས་འཛིན་མ་རྒྱན་པར་ཤོག །
 
འདིར་འབད་དགེ་ཚོགས་རྣམ་པར་དཀར་བ་དང་། །
དུས་གསུམ་བསགས་པའི་དགེ་བ་ཅི་མཆིས་རྣམས། །  
མར་གྱུར་མཁའ་མཉམ་སེམས་ཅན་ཐམས་ཅད་ཀྱིས། །
ཀུན་མཁྱེན་རྫོགས་པའི་སངས་རྒྱས་ཐོབ་ཕྱིར་བསྔོ། །
 
སྲིད་པའི་གནས་འདིར་ཁྱབ་བདག་རྡོ་རྗེ་སེམས། །  
བརྟན་གཡོ་ཀུན་གྱིི་མགོན་དུ་བཞུགས་པ་ཡང་། །
གཟུང་འཛིན་དྲི་མའི་དཔུང་ཚོགས་ཀུན་བཅོམ་སྟེ། །  
རང་གནས་རྟག་བདེའི་རྒྱལ་སྲིད་སྤྱོད་པར་ཤོག ། 
 
ལྟ་བ་མ་ནོར་གཞན་སྟོང་དབུ་མ་དང་། །
བསྒོམ་པ་མ་ནོར་མན་ངག་ཟབ་མོ་བསྟེན། །
སྤྱོད་པ་མ་ནོར་འདུལ་བའི་ལུང་བཞིན་མཛད། །
ཇོ་ནང་པ་ཡི་བསྟན་པ་རྒྱས་གྱུར་ཅིག །
 
༢༠༡༥ ཟླ་བ། ༥ ཚེས། ༡༧ཉིན་ཤར་འཛམ་ཐང་བཀྲ་ཤིས་ཆོས་ཐང་དགོན་ལྔ་རིག་ནང་བསྟན་སློབ་གླིང་གི་སློབ་མ་གྲྭར་མཐའ་འཛིན་པ་འཇམ་དབྱངས་བསྟན་པ་ནས་རང་གི་རྣམ་རྟོག་ལ་གང་ཤར་ཙམ་གྱི་སྒོ་ནས་དྲིས་ལན་ཧ་ཅང་མདོར་བསྡུས་པ་ཞིག་འབྲི་ཁུལ་བྱས་སོ། །རང་ལ་ཤེས་ཡོན་སོགས་དམའ་བའི་དབང་གིས་ནོར་འཁྲུལ་དང་ཆད་ལྷག་གང་ཡོད་པ་དེ་མཆོག་གསུམ་ལ་གནོང་འགྱོད་དྲག་པོའི་སྒོ་ནས་སྙིང་ནས་མཐོལ་ལོ་བཤགས་སོ། །

དམ་ཆོས་འདུལ་བའི་དྲིས་ལན། གཞི་སྨད།
 
 
༄༅། ། ཇོ་ནང་ཤམ་བྷ་ལའི་ངེས་གསང་གཞན་སྟོང་དབུ་མ་ཆེན་མོའི་བགྲོ་གླེང་ཐེངས་བཅུ་གཅིག་པའི་དྲི་བ་གཤམ་གསལ།
གཞི་སྨད།
 
 
དྲི་བ་དང་པོ། 
 
 
རྫུ་འཕྲུལ་གྱི་ཆོས་ཅན་མ་ཡིན་པ་ཉིད་མ་ཡིན་པ་ནི་རེག་པ་མ་ཡིན་པའི་ཡན་ལག་ཡིན་ནོ། །ཞེས་པའི་མདོ་དེས་བསྟན་པའི་བུད་མེད་ཡུལ་དགོས་ཀྱི་ལྟུང་བ་དང་མདོར་བསྡུས་སྦྱར་ས་དུ་ཡོད། མཚོ་ཊཱིཀ་ལྟར་ངོས་བཟུང་ནས་ཟས་ཅུང་མ་བགྲངས་པའི་རྒྱུ་མཚན་ཅི་ཡིན། བུད་མེད་ཡུལ་དགོས་ཀྱི་ལྟུང་བའི་དོན་ལ་གང་འཇོག མདོར་བསྡུས་ཀྱི་བཅས་པ་མ་མཛད་པའི་སྔར་རེག་པ་མ་གཏོགས་པའི་ལྟུང་བ་གཞན་ལ་རྫུ་འཕྲུལ་གྱི་ཆོས་ཅན་མ་ཡིན་པ་ཡན་ལག་ལ་དགོས་མིན་སོགས་ལ་ལེགས་པར་བརྟགས་ཞེས་པའི།(དྲི་བ་དང་པོ་ལ་ཟུར་གཉིས་ལས།  ཟུར་དང་པོའི་ལན། བུད་མེད་ཡུལ་དགོས་ཀྱི་ལྟུང་བ་ཉི་ཤུ་རྩ་གཉིས་ཡོད་དེ། མཚོ་ཊཱིཀ་༩༦ལས།  མདོ་འདི་ནི་བུད་མེད་ལས་གྱུར་པ་ཉི་ཤུ་རྩ་གཉིས་ལ་སྤྱིར་བསྟན་པ་སྟེ། ཞེས་དང་། ཡང་དེ་ཉིད་ལས། འཁྲིག་ཚིག་བསྙེན་བཀུར་སྨྱན་བྱེད་དང་། །འཁྲུལ་འཇུག་ལེན་རྨེལ་ཆོས་སྟོན་དང་། །མ་བསྐོས་སྟོན་པའི་བཅུ་ཚན་ལས། །སྐུར་འདེབས་མ་གཏོགས་དགུ་དག་དང་། །ཉལ་ཤོམ་འདུག་འགྲེང་ལྷན་ཅིག་ཉལ། ། སྐྱེས་པ་མེད་པར་ལམ་འགྲོ་དང་། །སོ་སོར་བཤགས་བྱ་རྣམ་བཞི་ཡི། ། དང་པོ་གཉིས་ཏེ་ཉི་ཤུ་གཉིས། །ཞེས་དང་། མཚོ་ཊཱིཀ་ལས། ཡན་ལག་ནི་རྫུ་འཕྲུལགྱི་ཆོས་་ཅན་ཉིད་མ་ཡིན་པ་ནི་ཞེས་དང་། མདོ་རྩ་བར། རྫུ་འཕྲུལ་གྱི་ཆོས་ཅན་མ་ཡིན་པ་ཉིད་མ་ཡིན་པ་ནི་རེག་པ་མ་ཡིན་པའི་ཡན་ལག་ཡིན་ནོ། ། ཞེས་དང་། ཟུར་གཉིས་པའི་ལན། མདོར་བསྡུས་སྦྱར་ས་ལྟུང་བ་ཉི་ཤུ་རྩ་གཅིག་ཡོད་དེ། མཚོ་ཊཱིཀ་༩༦ལས། དེ་ཡང་འཁྲིག་ཚིག་སྨྲ་བའི་ལྷག་མ་ལ་ནི་ལུང་འདུལ་བྱེད་ལས་དངོས་སུ་གསུངས་ལ། གཞན་རྣམས་ལ་ནི་མདོར་བསྡུས་སྦྱར་བའོ། །ཞེས་དང་།   
ཟུར་གཉིས་པའི་ལན། མཚོ་ཊཱིཀ་ལས་ཟས་ཅུང་མ་བགྲངས་པའི་རྒྱུ་མཚན་ནི། དེ་ལ་ཆ་གཉིས་རེ་ཡོད་པའི་མ་བགྲངས་པ་ཡིན་སྙམ། ལུང་རྣམ་འབྱེད་ལས། ཟས་ཅུང་ཟད་ཙམ་གྱི་ཕྱིར་དགེ་སློང་མ་ལ་ཆོས་སྟོན་པ་བདེན་ན་ལྟུང་བ་མེད་དོ་ཞེས་གསུངས་སོ། །སྐྱོན་ནས་སྨྲས་ན་ལྟུང་བ་འབྱུང་སྲིད་དོ། །ཞེས་དང་། 
ཟུར་གསུམ་པའི་ལན། བུད་མེད་ཡུལ་དགོས་ཀྱི་ལྟུང་བའི་དོན་ཡོད་དེ། ཡུལ་བུད་མེད་ལ་བརྟེན་ནས་ལྟུང་བ་སྐྱེ་དགོས་པ་དེ་དེའི་དོན་ལ་འཇོག་རིགས་སོ། །ཡང་ན། ལྟུང་བ་དེ་བྱུང་བ་ལ་ཡུལ་བུད་མེད་མཚན་དོན་ཡོད་པ་དེ་ཉིད་ལྟུང་བ་དེའི་ཡན་ལག་ཏུ་ངེས་བཟུང་དུ་དགོས་པ་དེ་འཇོག་གོ །མཚོ་ཆུང་ལས། མེད་ན་མི་འབྱུང་བའི་ཡན་ལག་ཉིད་ནི་ཡུལ་བུད་མེད་མཚན་དོན་ཡོད་པ་ཉིད་དོ། །བུད་མེད་དེ་མེད་ན་ལྟུང་བ་འདི་འབྱུང་བར་མི་འགྱུར་རོ་ཞེས་པའི་ཐ་ཚིག་གོ །ཞེས་དང་། 
ཟུར་བཞི་པའི་ལན། མདོར་བསྡུས་ཀྱི་བཅས་པ་མ་མཛད་པའི་སྔར་རེག་པ་མ་གཏོགས་པའི་ལྟུང་བ་གཞན་ལ་རྫུ་འཕྲུལ་གྱི་ཆོས་ཅན་མ་ཡིན་པ་ཡན་ལག་ཏུ་མེད་ཀྱང་ལྟུང་བ་དངོས་གཞི་རྫོགས་ཏེ། མཚོ་ཊཱིཀ་གཞི་སྟོད༥༩་ལས། མདོར་བསྡུས་མ་བཅས་པའི་ཕྱིར་རོ་ཞེ་ན། དེའི་སྐྱོན་མེད་དེ། ཞེས་དང་། ཡང་དེ་ཉིད་༥༩ ལས། སྔར་གཞིར་བཞག་པ་དེ་ལ་དབེན་པར་འདུག་འགྲེང་གི་ལྟུང་བྱེད་འདི་གཉིས་ཀྱི་ཡན་ལག་མ་ཚང་བ་ཅུང་ཟད་ཀྱང་མེད་པས་དབེན་པར་འདུག་འགྲེང་ལྟུང་བྱེད་རྫོགས་པར་བསྐྱེད་དོ། །ཞེས་གསུངས་པའི་ཕྱིར་རོ། །
 
 
དྲི་བ་གཉིས་པ།
 
 
མདོ་རྩ་བར། གཞི་གཅིག་ལ་དུ་མ་ཉིད་བྱས་པ་ལ་ནི་ཇི་སྙེད་པ་དེ་སྙེད་ཀྱི་ཉེས་པར་འགྱུར་རོ། །ཞེས་པའི་མདོ་དོན་འགྲེལ་སྐབས་མཚོ་ཊཱིཀ་༧༣ཏུ་དྲངས་པའི་ལུང་ཞུ་བ་ལས། གཞི་གཅིག་ལ་བྱིན་ལེན་མ་བྱས་པར་ཟ་བ་མི་རུང་བ་ཟ་བ་སོགས་བཞི་འབྱུང་བར་གསུངས་པའི་གཞི་གཅིག་དེ་ལ་གང་འཇོག དེ་ལྟར་འབྱུང་བ་ཡོད་ན་གོང་དུ་ལྟུང་བ་དེ་དག་གི་མཚན་ཉིད་གསུངས་སྐབས་དང་འགལ་མིན། དེ་བཞིན་དུ་གཞི་གཅིག་ལ་འབྱུང་བའི་ལྟུང་བ་དེ་དག་འགལ་བ་ཡིན་མིན། ཀུན་སློང་ཐ་དད་པས་ལྟུང་བ་ཐ་དད་སྐྱེ་ཚུལ། ཆ་དང་ཆ་ཅན་གྱི་ལྟུང་བ་འཇོག་ཚུལ་སོགས་ལ་དཔྱོད་ཅེས་པའི། ཟུར་དང་པོའི་ལན། བཅས་ལྡན་དགེ་སློང་གིས་དུས་མ་ཡིན་པར་བྱིན་ལེན་མ་བྱས་པར་མི་རུང་བ་གསོག་འཇོག་ཏུ་བཞག་པའི་ཟས་དེ་གཞི་གཅིག་ལ་གང་འཇོག་ཅེས་པའི་གཞི་དེར་གང་བཞག་ན་འཐད་དེ། མཚོ་ཊཱིཀ་༧༣ལས། གཞིའམ་བྱ་བ་གཅིག་ལ་བཅས་པའི་རིགས་དུ་མ་ཉིད་བཅས་པ་ལ་ནི་བཅས་པའི་གྲངས་ཇི་སྙེད་ལས་འདས་པ་དེ་སྙེད་ཀྱི་ཉེས་པར་འགྱུར་རོ། ། ཞེས་དང་། མདོ་རྩ་བར། གཞི་གཅིག་ལ་དུ་མ་ཉིད་བཅས་པ་ལ་ནི་ཇི་སྙེད་པ་དེ་སྙད་ཀྱི་ཉེས་པར་འགྱུར་རོ། །ཞེས་དང་། ལུང་ཞུ་བ་ལས། དགེ་སློང་གིས་སྐད་ཅིག་སྤྱད་པས་ལྟུང་བ་བཞིར་འགྱུར་བ་མཆིས་སམ། ཨུ་པ་ལི་ཡོད་དེ། བྱིན་ལེན་མ་བྱས་པ། མི་རུང་བ། གསོག་འཇོག་ཏུ་བཞག་པར་གྱུར་པ། དུས་མ་ཡིན་པར་ཟ་བའོ། །ཞེས་དང་། ཟུར་གཉིས་པའི་ལན། དེ་དག་གི་མཚན་ཉིད་གསུངས་སྐབས་དང་འགལ། ཟུར་གསུམ་པའི་ལན། གཞི་གཅིག་ལ་འབྱུང་བའི་ལྟུང་བ་དེ་དག་གི་སྐབས་སུ་དངོས་གཞི་འབྱུང་ན་འགལ་བ་ཡིན་ཏེ། ཀུན་སློང་ཐ་དད་པས་དབང་གིས་བྱུང་བའི་ལྟུང་བ་ཐ་དད་པ་ཡིན་པའི་ཕྱིར། ཟུར་བཞི་པའི་ལན། ཀུན་སློང་ཐ་དད་པས་ལྟུང་བ་ཐ་དད་པ་སྐྱེ་ཚུལ་ཡོད་དེ། བཅས་ལྡན་དགེ་སློང་གིས་དང་པོ་ཀུན་སློང་གཞན་གྱིས་དབང་གིས་རེག་པའི་བདེ་བ་མྱོང་འདོད་ཀྱི་ཀུན་སློང་གི་སྒོ་ནས་བུད་མེད་ལ་རེག་ཅིང་བར་སྐབས་སུ་ཀུན་སློང་གཞན་གྱིས་འཕངས་པས་དབང་གིས་མི་ཚངས་སྤྱོད་འདོད་ཀྱི་ཀུན་སློང་སྐྱེས་པ་ལྟ་བུའོ། །མཚོ་ཊཱིཀ་༧༦ལས། དང་པོ་  ཀུན་སློང་གཞན་གྱིས་འཕངས་ཀྱང་བར་སྐབས་སུ་ཀུན་སློང་གཞན་གློ་བུར་དུ་སྐྱེས་པ་ཡིན་ནོ་ཞེས་བླ་མ་རྣམས་གསུངས་པ་དེ་ལེགས་སོ། །ཞེས་དང་། ཟུར་ལྔ་པའི་ལན། ཆ་དང་ཆ་ཅན་གྱི་ལྟུང་བའི་དོན་ཡོད་དེ། ཆ་ཅན་གྱི་ལྟུང་བའི་ངོ་བོ་ནི། རང་གི་ཆར་གྱུར་པའི་ལྟུང་བ་དང་མཐུན་པ་གསུམ་ཅི་རིགས་པའི་སྒོ་ནས་མཐུན་ཞིང་། རང་གི་ཆར་གྱུར་པའི་ལྟུང་བ་ལས་ལྕི་བའོ། །ཆར་གྱུར་གྱི་ལྟུང་བའི་ངོ་བོ་ནི། རང་གི་ཆ་ཅན་གྱི་ལྟུང་བ་དང་མཐུན་པ་གསུམ་ཅི་རིགས་པའི་སྒོ་ནས་མཐུན་ཞིང་།  རང་གི་ཆ་ཅན་གྱི་ལྟུང་བ་ལས་ཡང་བའོ། །མདོ་རྩ་བར། དེའི་ཆ་ནི་དེར་གཏོགས་སོ། །ཞེས་གསུངས་པའི་ཕྱིར་རོ། །
 
 
དྲི་བ་གསུམ་པ།
 
 
དྲི་བ་གསུམ་པ། རྩ་བར། རང་གི་དོན་ཉིད་གཙོ་ཆེར་ཡོད་པ་ལའོ། ། ཞེས་པའི་སྐབས་མཚོ་ཊཱིཀ་༡༡༩ལས་རང་དོན་ཡན་ལག་ཏུ་དགོས་པའི་ལྟུང་བ་དུ་གསུངས། དེའི་སྐབས་མཚོ་ཊཱིཀ་ལས། བདུན་པོ་དེ་དང་བརྟད་པ་ལས། །བྱུང་བ་ཐུན་མོང་དོན་ལས་སྐྱེས། །ཞེས་བརྟད་བྱུང་རང་གཞན་ཐུན་མོང་ལས་སྐྱེས་པར་གསུངས་པ་དང་། གོང་དུ་བདག་འབྲེལ་གྱི་ལྟུང་བ་བཅོ་བརྒྱད་གསུངས་སྐབས་འཆིང་གཉིས་དང་ཟླ་འཇོག་གསེར་དངུལ་རེག་པ་དང་བཞི་ལས་གཞན་རྣམས་ལ་རང་གཞན་ཐུན་མོང་གི་དོན་ལས་ན་སྨད་དུ་གསུངས་པ་ལ་འགལ་བ་ཡོད་མིན་ཇི་ལྟར་ཡིན། ཡང་དེ་ལས་དུད་འགྲོ་སྤྱོད་པའི་ལྟུང་བྱེད་ཀྱི་ངོ་བོ་འཇོག་སྐབས་རང་དོན་ཁོ་ནའི་དོན་དུ་དགོས་པར་གསུངས་ཀྱང་འདིར་མ་བགྲངས་པ་དང་། དེ་བཞིན་དུ་ཡང་ཡང་ཟ་བ་དང་། མེ་རེག་སོར་བཤགས་མཐའ་མ་གཉིས་མ་སོགས་མ་བགྲངས་པའི་རྒྱུ་མཚན་ལ་དཔྱོད་ཅེས་པའི། 
ཟུར་དང་པོའི་ལན། ལྟུང་བ་བཞི་བཅུ་རྩ་དྲུག་ཡོད་དེ། མཚོ་ཊཱིཀ་༡༡༩ལས། རང་དོན་ཡན་ལག་ཏུ་དགོས་པའི་ལྟུང་བ་བཞི་བཅུ་རྩ་དྲུག་ལ་སྦྱོར། ཞེས་དང་། མདོ་རྩ་བར། རང་གི་དོན་ཉིད་གཙོ་ཆེར་ཡོད་པའོ། །ཞེས་དང་། 
ཟུར་གཉིས་པའི་ལན། སྤྱིར་བསྟན་སྐབས་བརྟད་བྱུང་རང་གཞན་ཐུན་མོང་ལས་སྐྱེས་པར་གསུངས་པ་ནི་རང་གཞན་གཉིས་ཀའི་དོན་དུ་ཡན་ལག་ཏུ་ཡོད་ཀྱང་རང་དོན་གཙོ་ཆེར་ཡན་ལག་ཏུ་ཡོད་པའི་དབང་གིས་ལྟུང་བ་དངོས་གཞི་འབྱུང་བ་ཡིན་ནོ། ། གོང་བདག་འབྲེལ་གྱི་སྐབས་སུ་བརྟད་པ་ལས་བྱུང་པའི་ལྟུང་བ་དེ་ན་སྨད་པ་ཡིན་པར་བཤད་པ་དེ། མཚོ་ཊཱིཀ་༣སྐབས་སུ་དྲངས་པའི་ལུང་ཞུ་བ་ལས་རང་གཞན་ཐུན་མོང་དུ་དབང་ན། འཁྲུར་འཇུག་ལ་སོགས་པ་ལྔ་ལ་ན་སྨད་དུ་དངོས་སུ་གསུངས་པས། དེ་དག་དང་རྒྱུ་མཚན་མཚུངས་པ་གཞན་རྣམས་ལ་ཡང་ན་སྨད་དུ་ཤེས་པ་བྱའོ། །ཞེས་དང་། དེས་ན་དེ་གཉིས་ལ་འགལ་བ་མེད་དོ། །ཡང་ན། སྔ་མ། ལུང་ཞུ་བ་དབང་བཙན་པའི་དབང་དུ་བྱས་སམ། ཕྱི་མ། ལུང་རྣམ་འབྱེད་དབང་བཙན་པའི་སྒོ་ནས་བཞག་པ་འདྲ་སྙམ། 
ཟུར་གསུམ་པའི་ལན། གནས་སྐབས་མཐོང་སོ། །
ཟུར་བཞི་པའི་ལན། མཚོ་ཊཱིཀ་༢༥༢ལས། ཡང་ཡང་ཟ་བའི་ལྟུང་བྱེད་གསུངས་སྐབས་དགག་བྱ་དང་ཡན་ལག་གང་གི་སྐབས་སུ་རང་དོན་གཙོ་ཆེར་ཡན་ལག་ཏུ་མ་གསུངས་སོ། །ཟུར་བཞི་པའི་ལན། མེ་རེག་དེ་འདིར་མ་བགྲངས་པའི་རྒྱུ་མཚན་ཡོད་དེ། རྒྱ་ཆེར་འགྲེལ་ལས། བདག་གི་ཕྱིར་མེ་ལ་རེག་གམ་རེག་ཏུ་འཇུག་ན་ལྟུང་བྱེད་དོ། །གཞན་གྱི་ཆེད་དུ་ནི་ཉེས་བྱས་སོ་ཞེས་དང་། སོར་བཤགས་མཐའ་མ་གཉིས་མ་བགྲང་པའི་རྒྱུ་མཚན་རང་དོན་གཙོ་ཆེར་ཡན་ལག་ཏུ་དགོས་པར་མཚོ་ཊཱིཀ་དེའི་སྐབས་སུ་ཊཱི་ཀ་ལ་ཁུངས་བཅོལ་བ་གང་ཞིག་རང་དོན་གཙོ་ཆེར་ཡན་ལག་ཏུ་དགོས་པར་མ་གསུངས་པས་སོ། །
 
 
དྲི་བ་བཞི་པ།
 
 
དྲི་བ་བཞི་པ། ཉམས་པ་དང་མ་ཆགས་པ་གཉིས་ལྟུང་བ་ལ་སྦྱོར་ན་ཉེས་བྱས་སོ། ། ཞེས་པའི་གཞུང་འདིའི་སྐབས་ཀྱི་ཉམས་པའི་དན་འཆད་ཚུལ་ལ་སྔ་རབས་པ་དང་།བྱེ་བྲག་སྨྲ་བ། མདོ་སྡེ་བ་གསུམ་མི་མཐུན་པ་ཡོད་མེད། མེད་ན་བྱེ་བྲག་སྨྲ་བའི་ལུགས་ལ་ཕམ་པ་འཆབ་བཅས་ཀྱིས་ཉམས་པ་དེ་ལྟུང་བ་ལ་སྦྱོར་ན་ཉེས་བྱས་ཙམ་ལས་རང་རང་གི་དངོས་གཞི་མི་བསྐྱེད་པར་འདོད་དགོས་པས།  ཕམ་པ་བཞི་རིམ་བཞིན་འབྱུང་བ་ཡོད་པ་དང་། ཕམ་པ་འཆབ་བཅས་འཆབ་མེད་གང་ཡིན་ཡང་ཕམ་པས་སྡོམ་པ་མི་གཏོང་བར་འདོད་པ་མཚོ་ཊཱིཀ་གི་གཞུང་གོང་འོག་དུ་མ་ལས་གསུངས་པ་དང་མི་འགལ་ཚུལ་དང་། མི་མཐུན་པ་ཡོད་ན་སྔ་རབས་པ་དང་མདོ་སྡེ་བ་ལྟར་ན་མདོ་འདི་མཐའ་དག་སྤྱིར་བསྟན་གྱི་མདོར་འཇོག་ཚུལ་གང་ཡིན་དང་། འདུལ་བ་རང་ལུགས་ལ་ཕམ་པ་བཞི་ཅིག་ཆར་འབྱུང་བ་ཡོད་མེད། ཡོད་ན་མཚོ་ཊཱིཀ་ལས་རྣམ་འགྲེལ་གྱི་ལུང་དྲངས་ནས་བཀག་པ་དང་མི་འགལ་ཚུལ་དང་། མེད་ན་ལུང་ཞུ་བ་ལས། གཅིག་ལ་མཐར་འགྱུར་བ་བཞི་ཡང་འབྱུང་ངོ་། །ཞེས་པའི་དོན་ཇི་ལྟར་འགྲེལ་ཞེས་པའི། 
ཟུར་དང་པོའི་ལན། སྔ་རབས་པ་དང་མདོ་སྡེ་པ་བྱེ་བྲག་སྨྲ་བ་གསུམ་གྱི་ལུགས་ལ་འགལ་བ་ཡིན་ནོ། །མཚོ་ཊཱིཀ་༡༠ལས།ཕྱོགས་སྔ་འགོད་པ་ནི། མདོ་སྡེ་བ་ན་རེ། འཆབ་སེམས་ཕམ་པའི་ཡན་ལག་དུ་དགོས། ཕམ་པ་བྱུང་ན་སྡོམ་པ་ཀུན་གཏོང་། ཕྱིན་ཆད་སྡོམ་པ་བླངས་ཀྱང་མི་སྐྱེ། ལྟུང་བ་བཤགས་ཀྱང་མི་འདག་པའི་ཚུལ་དུ་ཉམས་སོ། །དེ་ཡང་འཆབ་སེམས་ཕམ་པའི་ཡན་ལག་ཏུ་དགོས་པར་གང་གིས་འགྲུབ་ཅེ་ན། ཞེས་དང་། མཚོ་ཊཱིཀ་ལས། དགེ་སློང་དགའ་བ་ཅན་ལ་འཆབ་སེམས་མ་གཏོགས་པའི་ཡན་ལག་ཐམས་ཅད་ཚང་ཡང་ཕམ་པ་མ་བྱུང་བའི་ཕྱིར། ལུང་གཞི་ལས། དགེ་སློང་གིས་དེ་བྱས་མ་ཐག་ཏུ་དགེ་སློང་དུ་མི་རུང་བར་འགྱུར། ཞེས་དང་། མཚོ་ཊཱིཀ་ལས། འཆབ་སེམས་ཕམ་པའི་ཡན་ལག་ཏུ་དགོས་ན་ནི། ཞེས་དང་།ལུང་རྣམ་འབྱེད་ལས་སྐྱོང་མས་ཆོམ་རྐུན་དྲུག་ཅུ་འཆི་བར་བྱས་ཏེ། འཆབ་སེམས་གཏན་ནས་མེད་ཀྱང་སྐྱོང་མ་ཕམ་པར་འགྱུར་རོ། །ཞེས་དང་། ལུང་ཕྲན་ཚེགས་ལས། དགེ་སློང་དགའ་བ་ཅན་གྱིས་སྤྱད་པར་བྱ་བ་མ་ཡིན་པ་སྤྱད་ཀྱང་སེམས་སྐད་ཅིག་གིས་ཀྱང་མ་བཅབས་པས་འདི་ཕམ་པར་མ་གྱུར་གྱིས། ཇི་སྲིད་འཚོའི་བར་དུ་བསླབ་པ་སྦྱིན་པར་བྱའོ། །ཞེས་དང་། མཚོ་ཊཱིཀ་༡༢ ལས། སྔ་རབས་པའི་ལུགས་དགག་པ་ལ་གཉིས་ལས། འདོད་པ་འགོད་པ་ནི་འཆབ་སེམས་སྐྱེས་ན་སྔ་མ་དང་མཐུན་ལ། འཆབ་སེམས་མ་སྐྱེས་ན་ཕམ་པ་བྱུང་ཡང་ལྟུང་བ་ཕྱིར་བཅོས་བྱར་རུང་ཞིང་ཕྱིན་ཆད་སྡོམ་པ་ལེན་ཡང་སྐྱེའོ། །འཆབ་སེམས་སྐྱེས་རུང་མ་སྐྱེས་རུང་ཕམ་པ་བྱུང་བས་སྡོམ་པ་གཏོང་སྟེ། ཞེས་དང་། ཞུ་བ་ལས། བསྙེན་པར་མ་རྫོགས་པ་ལ་དགེ་འདུན་ལྷག་མ་འབྱུང་བར་འགྱུར་ལགས་སམ། བཀའ་བསྩལ་པ། དེ་བཞིན་ཏེ་བསླབ་པ་བྱིན་པ་ལ་འགྱུར་རོ། །ཞེས་དང་། ལུང་ཕྲན་ཚེགས་ལས། བསླབ་པ་བྱིན་པ་ནི་དགེ་སློང་དང་འདྲ་བ་ཡིན་ནོ། །ཞེས་དང་། སྐབས་འདིའི་འདུལ་བ་སྔ་རབས་པ་ནི་འཕགས་པ་ཐོགས་མེད་སོགས་ཡིན་ཏེ། མཚོ་ཊཱིཀ་ལས།  ཕྱིར་བཅོས་ཀྱི་གཞི་གསུངས་སྐབས་མཆན་ལས༣༦༥། སློབ་དཔོན་ཐོགས་མེད་ལ་སོགས་པ་སྔ་རབས་པ་རྣམས་ཞེས་དང་། མཚོ་ཊཱིཀ་༡༣ལས། གཉིས་པ་རང་ལུགས་བཞག་པ་ནི། བྱེ་བྲག་སྨྲ་བའི་ལུགས་ཀྱི་ཕམ་པ་འཆབ་བཅས་བྱུང་ན་ལྟུང་བ་ཕྱིར་བཅོས་སུ་མི་རུང་།ཕྱིན་ཆད་སྡོམ་པ་བླངས་ཀྱང་མི་སྐྱེ། འཆབ་སེམས་སྐྱེས་རུང་མ་སྐྱེས་རུང་ཕམ་པས་སྡོམ་པ་མི་གཏོང་ངོ་། །ཞེས་དང་། མཚོ་ཊཱིཀ་ལས། བྱེ་བྲག་སྨྲ་བ་ལྟར་ན་ཕམ་པས་སྡོམ་པ་མི་གཏོང་བ་ལ་སྒྲུབ་བྱེད་ལྔ་སྟེ། རང་རྒྱུད་ལ་ལྟུང་བྱེད་བསྐྱེད་པའི་ཕྱིར་དང་། གཞན་རྒྱུད་ལ་དགེ་འདུན་ལྷག་མ་བསྐྱེད་པའི་ཕྱིར་དང་། གང་ཟག་གཅིག་ལ་ཕམ་པ་བཞི་འབྱུང་བ་སྲིད་པའི་ཕྱིར་དང་། སྔོན་གྱི་སྡོམ་པའི་གྲལ་འཐོབ་པའི་ཕྱིར་དང་། རང་གི་བསླབ་པ་འབུལ་རྒྱུ་ཡོད་པའི་ཕྱིར་རོ། །ཞེས་དང་། 
ཟུར་གཉིས་པའི་ལན། ཉམས་པ་དང་མ་ཆགས་པ་ཞེས་སོགས་ཀྱི་མདོ་འདི་སྔ་རབས་པ་དང་མདོ་སྡེ་བ་གཉིས་ཀྱི་ལུགས་ལ་མཐའ་དག་སྤྱིར་བསྟན་གྱི་མདོར་འཇོག་ཚུལ་མེད་པའི་ཕྱིར་ཏེ། དཔེར་ན་སྡོམ་པ་ཉམས་པས་གང་ཟག་དེ་ཉིད་ལྟུང་བ་ལ་སྦྱོར་ན་ཉེས་བྱས་མི་འབྱུང་ངོ་། །ཟུར་གསུམ་པའི་ལན། འདུལ་བ་རང་ལུགས་ལ་ཕམ་པ་བཞི་ཅིག་ཅར་འབྱུང་བ་མི་སྲིད་དོ། །མཚོ་ཊཱིཀ་༤༤༤ལས། དགེ་སློང་གཅིག་ཉིད་ལ་བདེ་བ་ཉམས་མྱོང་བདག་གིར་བྱེད་པའི་རྟོག་པ་དང་མ་བྱིན་ལེན་གྱི་མཐར་ཐུག་ཐོབ་བློའི་རྟོག་པ་གཉིས་ཅིག་ཅར་འཇུག་པ་མེད་པའི་ཕྱིར་རོ། །དེའང་རྣམ་འགྲེལ་ལས། རྟོག་གཉིས་ཅིག་ཅར་འབྱུང་བ་མེད། །འདི་ལྟར་རྣམ་པར་རྟོག་པ་རྣམས། ། རིམ་གྱིས་འབྱུང་བར་ཡང་དག་རྟོགས།  །ཞེས་དང་། ཟུར་བཞི་པའི་ལན། ལུང་ཞུ་བ་ལས། གཅིག་ལ་མཐར་འགྱུར་པ་བཞི་ཡང་འབྱུང་ངོ་། །ཞེས་པའི་དོན་འདི་ལྟར་འགྲེལ་དགོས་སོ་གཅིག་ལ་ཞེས་པའི་བཅས་ལྡན་དགེ་སློང་ཕ་མ་གང་རུང་གཅིག་ལ་མཐར་འགྱུར་བ་བཞི་འབྱུང་ངོ་ཞེས་པའི་ཕམ་པ་དངོས་གཞི་བཞི་རིམ་གྱིས་འབྱུང་བ་ཡོད་ཅེས་བཤད་དོ། །མཚོ་ཊཱིཀ་༤༤༤ལས། བྱེ་བྲག་སྨྲ་བ་ལྟར་ན་མཐར་ཐུག་རིམ་གྱིས་གྲུབ་པའོ། ། ཞེས་གསུངས་པའི་ཕྱིར་རོ། །

དྲི་ཟུར་དང་པོའི་ཟུར་གཉིས་པའི་ལན། མཚོ་ཊཱིཀ་༦༧ལས། དམ་བཅའ་དགག་པ་དང་། སྒྲུབ་བྱེད་དགག་པའོ། །དང་པོ་སྟག་ཡིན་པར་འདུ་ཤེས་ཏེ་བསད་པའམ་མི་མ་ཡིན་དུ་འདུ་ཤེས་ཏེ་བསད་པས་མི་གསོད་པའི་ཕམ་པར་འགྱུར་ན་ནི། ལུང་ཞུ་བ་ལས་མི་ལ་མི་མ་ལགས་པར་འདུ་ཤེས་ཏེ་བཀུམ་ན་ཅིར་འགྱུར་སྦོམ་པོར་འགྱུར་ཞེས་མཆན་ལས་སྦོམ་པོ་བཏགས་པ་ཙམ་དུ་གསུངས་ཀྱི། ཕམ་པར་མ་གསུངས་པ་དང་། འོད་ལྡན་ལས་ཀྱང་མིར་ནི་འདུ་ཤེས་ཞེས་བྱ་བ་ནི་འགྲོ་བ་གཞན་དུ་འདུ་ཤེས་པས་ནི་མཐར་འགྱུར་བ་མེད་པར་སྟོན་ཏོ་ཞེས་གསུངས་པའི་ཕྱིར་རོ། །གཉིས་པ་སྒྲུབ་བྱེད་དགག་པ་ནི། གཙུག་ཕུད་ཅན་ལ་མཚམས་མེད་གཉིས་བྱུང་བར་མ་གྲུབ་སྟེ། མཛོད་འགྲེལ་ལས་གང་ཞིག་གིས་ཕ་དགྲ་བཅོམ་པ་བསད་ན་ཡང་དེ་ལ་མཚམས་མེད་པ་གཅིག་ཁོ་ནར་འགྱུར་ཏེ་རྟེན་གཅིག་པའི་ཕྱིར་རོ་ཞེས་བཤད་ཅིང་། ལུང་རྣམ་འབྱེད་ཀྱི་འགྲེལ་བ་ལས་སྲོག་ཆགས་གཅིག་བསད་པ་ལ་ལས་ཀྱི་དངོས་གཞི་གཉིས་མི་སྲིད་པས་ཞེས་དང་། ཟུར་གཉིས་པའི་ལན། རྒྱ་ཆེར་འགྲེལ་བ་ལས། དགེ་སློང་གིས་མིའི་འགྲོ་བར་གཏོགས་པ་འགྲོ་བ་གཞན་གྱི་ལུས་ཀྱི་རྣམ་པ་བསྟེན་པ་ཞིག་གསོད་ན། དེར་འདུ་ཤེས་པས་ཀྱང་རུང་། གཞན་དུ་འདུ་ཤེས་པས་ཀྱང་རུང་སྟེ། བསད་པའི་དུས་ན་དངོས་གཞི་ལ་ནི་ཕམ་པ་ཁོ་ནར་འགྱུར་རོ། །ཞེས་དང་། ཊཱིཀྐར་ནང་འགལ་བསྟན་པ་ནི་ཊཱི་ཀ་དེ་ཉིད་ལས། ལྷས་སྦྱིན་དུ་འདུ་ཤེས་པས་མཆོད་སྦྱིན་བསད་པ་ལ་ཕམ་པར་མི་འགྱུར་བ་ལྟ་བུར་ཐལ་བར་ཡང་མི་འགྱུར་ཏེ། དེ་གཉིས་ནི་རྒྱུད་ཐ་དད་པ་ཡིན་པའི་ཕྱིར། ལྷས་སྦྱིན་དུ་འདུ་ཤེས་པས་མཆོད་སྦྱིན་བསད་པ་ལ་ཕམ་པར་མི་འགྱུར་བར་རིགས་སོ། །ཞེས་དང་། འགོག་ན་ཚུལ་གོང་བཞིན་ནོ། །
ཟུར་གསུམ་པའི་ལན། སྦྱོར་བ་ལ་དེ་མེད་ན་ཞེས་སོགས་ཀྱི་དོན་འགྲེལ་ཚུལ་ཡོད་དེ། རང་སྦྱོར་གྱི་སྐབས་སུ་དཔེར་ན་རྐུ་སེམས་མེད་ཀྱང་ཉེ་སྦྱོར་སྐབས་རྐུ་སེམས་ལྟ་བུ་ཡོད་ན་དངོས་གཞི་རྫོགས་པར་འགྱུར་བ་ཡིན་ཏེ། མཚོ་ཊཱིཀ་༤༦༧ལས། སྦྱོར་བ་ལ་རྐུ་སེམས་དེ་མེད་ཀྱང་དངོས་གཞིའི་དུས་ན་རྐུ་སེམས་དེ་ཡོད་ན་དངོས་གཞི་དེ་མ་བྱས་པ་ཉིད་མ་ཡིན་ཏེ། ཞེས་དང་། ཊཱི་ཀ་ལས་དངོས་གཞིའི་ལྟུང་བ་རྫོགས་པར་འགྱུར་རོ། །ཞེས་གསུངས་པའི་ཕྱིར་རོ། །
 
 
དྲི་བ་བདུན་པ།
 
 
དྲི་བ་བདུན་པ།  རྣམ་པར་རིག་བྱེད་ལ་ནི་དོན་གོ་བའོ། །ཞེས་པའི་སྐབས་སུ་མཐར་ཐུག་དོན་གོ་ཡན་ལག་ཏུ་དགོས་པའི་ལྟུང་བའི་གྲངས་ཉེར་དགུ་དང་། སོ་གསུམ་བྱེད་ཚུལ་སོགས་ལ་སྔ་ཕྱིའི་འདུལ་འཛིན་རྣམས་མི་མཐུན་པར་སྣང་བས་ཉེར་དགུ་དང་། སོ་གསུམ་གྱི་གྲངས་དང་མཁས་པ་སོ་སོར་ངོས་འཛིན་དང་། ཀུན་མཁྱེན་མཚོ་སྣ་བའི་རང་ལུགས་གང་ཡིན། ཉེར་དགུ་འདོད་པའི་ལུགས་ལ་འདོན་པ་དང་། ཕྱིས་གནོན། སྤངས་བསྙིལ་གཉིས་བཅས་བཞི་དོར་དགོས་པར་སྣང་བས་དེ་ལྟ་ན་འདི་བཞི་མཐར་ཐུག་དོན་གོ་ཡན་ལག་ཏུ་དགོས་པའི་ལྟུང་བ་མིན་པའི་སྒྲུབ་བྱེད་དང་། སོ་གསུམ་བཞེད་པ་ལྟར་ན་གོང་གི་དེ་བཞི་མཐར་ཐུག་དོན་གོ་ཡན་ལག་ཏུ་དགོས་པའི་ལྟུང་བ་ཡིན་པའི་སྒྲུབ་བྱེད་ཅི་ཡོད་དང་། སོ་གསུམ་བཞེད་པའི་ལུགས་ལྟར་ན་ཡང་འགྲེང་བ་དོར་ནས་མ་གུས་པ་བགྲངས་པ་དང་། ལྡོག་སྟེ་བགྲངས་པའི་འདོད་ཚུལ་གཉིས་བྱུང་བས་འདུལ་བ་རང་ལུགས་དེ་གསུམ་གང་ལ་འཇོག་འཐད་པའི་སྒྲུབ་བྱེད་ཁ་གསལ་འགོད་རྒྱུ་ཞེས་པའི། 
དྲི་ཟུར་དང་པོ་ལ་ཟུར་གསུམ་ལས་ཟུར་དང་པོའི་ལན། ལྟུང་བ་ཉེར་དགུའི་གྲངས་འདྲེན་ཚུལ་ཡོད་དེ། མཚོ་ཊཱིཀ་༡༢༠ལས།མཐར་ཐུག་གི་དོན་གོ་ཡན་ལག་ཏུ་དགོས་པ་ཉི་ཤུ་རྩ་དགུ་ཞེས་དང་། ཡང་དེ་ཉིད་ལས། རྫུན་དང་འཁྲིག་ཚིག་བསྙེན་བཀུར་གཞི་མེད་དང་། །བག་ཙམ་ཤེས་བཞིན་སོགས་བཅུ་འདོན་མ་གཏོགས། །འཕྱ་བ་བསྒོ་བ་མ་བསྐོས་ཉི་ནུབ་ཟས། །སྟོབས་བདེ་འདུན་བསྒྱུར་འགྱོད་དངངས་ལྷག་མས་སྐུར། །བསླབ་པ་ཉན་རྣ་མ་གུས་ད་གདོད་ཤེས། །ཞེས་དང་། སོ་གསུམ་གྱི་གྲངས་ནི། སྔར་གྱི་ཉེར་དགུའི་སྟེང་དུ་འདོན་པ་དང་། ཕྱིས་གནོན། སྤངས་བསྙིལ་གཉིས་བསྣན་ཏེ་ཁྱོན་སོ་གསུམ་ཡིན་ནོ། །
ཟུར་གཉིས་པའི་ལན། ཉེར་དགུ་འདོད་མཁན་ནི་ཀུན་མཁྱེན་མཚོ་སྣ་བ་ཆེན་པོ་ཡིན་ནོ། །སོ་གསུམ་འདོད་མཁན་ནི། འདུལ་འཛིན་གྲགས་པ་རྒྱལ་མཚན་དང་རྒྱལ་བ་དགེ་འདུན་གྲུབ་ཡིན་ནོ། །ཟུར་གསུམ་པའི་ལན། ཀུན་མཁྱེན་མཚོ་སྣ་བའི་ལུགས་ལ་ཉེར་དགུ་འདོད་པ་ཡིན་ནོ། །
ཟུར་གཉིས་པའི་ལན། ཉེར་དགུ་འདོད་པའི་ལུགས་ལ་འདོན་པ་དང་ཕྱིས་གནོན་སོགས་བཞི་མཐར་ཐུག་དོན་གོ་ཡན་ལག་ཏུ་དགོས་པའི་ལྟུང་བ་མིན་པའི་སྒྲུབ་བྱེད་ནི་གླེང་གཞིའི་དབང་དུ་བྱས་པ་གང་ཞིག་དེ་ན་ལུས་ཀྱི་སྒོ་ནས་ལྟུང་བ་རྫོགས་ཐུབ་པའི་དབང་གི་མ་བགྲངས་པ་ཡིན་ནོ། །ཟུར་བཞི་པའི་ལན། སོ་གསུམ་འདོད་པའི་ལུགས་ལ་སྒྲུབ་བྱེད་ནི་འདོན་པ་དང་ཕྱིས་གནོན་སོགས་བཞི་མཐར་ཐུག་དོན་གོ་ཡན་ལག་ཏུ་དགོས་པའི་སྒྲུབ་བྱེད་ནི་དེ་བཞི་ལ་ལྟུང་བ་རྫོགས་པ་ལ་ལུས་ཀྱི་སྒོ་ནས་རྫོགས་པ་དང་ངག་གི་སྒོ་ནས་རྫོགས་པ་གཉིས་ཡོད་པའི་དབང་གི་སྐབས་འདིར་ངག་གི་སྒོ་ནས་ལྟུང་བ་འབྱུང་བ་དེ་བགྲངས་པ་ཡིན་ནོ། །ཟུར་ལྔ་པའི་ལན། རང་ལུགས་དེ་གསུམ་གྱིས་ནང་ནས་ཉེར་དགུ་འདོད་པ་འཐད་དེ།  མཚོ་ཊཱིཀ་ལས། མཐར་ཐུག་གི་དོན་གོ་ཡན་ལག་ཏུ་དགོས་པ་ཉི་ཤུ་རྩ་དགུ་ཞེས་དང་། མདོ་རྩ་བར།རྣམ་པར་རིག་བྱེད་ལ་ནི་དོན་གོ་བའོ། །ཞེས་གསུངས་པའི་ཕྱིར་རོ། །
 
 
དྲི་བ་བརྒྱད་པ།
 
 
དྲི་བ་བརྒྱད་པ། མཚོ་ཊཱིཀ་༥༣  ལས། གཉིས་པ་ཡན་ལག་གི་དོན་ལ་བཞི་སྟེ། ཞེས་ས་བཅད་དེ་དག་གི་སྐབས་སུ་མདོ་ཚན་དགུ་ཡོད་པས་དེ་དག་ལ་འཐད་སྒྲུབ་སྦྱར་བའི་མདོ་དུ་ཡོད་དང་། འཐད་སྒྲུབ་སྦྱར་ཚུལ་དང་། ལྟུང་བ་ཐུན་མོང་དང་ཐུན་མོང་མ་ཡིན་པའི་དོན་དང་། མཚན་ཉིད་ཅི་འདྲ་བའི་ལྟུང་བའི་གྲངས་མཚོ་ཊཱིཀ་ལས་སྦེད་པ་བསལ་ནས་སྤངས་ཟ་བསྣན་པ་དང་ས་བོན་དང་ཤིང་གཅོད་གཉིས་སོ་སོར་བགྲངས་པས་ལྔ་བཅུ་རྩ་དྲུག་དང་། གཞུང་གཞན་ནས་ལྔ་བཅུ་རྩ་བདུན་བྱས་པ་སོགས་ཀྱི་དགོངས་དོན་དང་། ཕུལ་དགུ་བས་ཆེ་བ་དང་ཆུང་བའི་ལྷུང་བཟེད་འཚོལ་བའི་སྤང་ལྟུང་དང་མ་དག་པ་ལ་སྐུར་བ་འདེབས་པ་སོགས་ལ་དེའི་དོན་ཚང་མིན་དང་། གཞན་གཞི་མེད་བག་ཙམ་གཉིས་དང་སློང་སོགས་ལྔ་ཡང་ཕྱོགས་རེ་ཡིན་པས་དཔྱད་པ་གནང་རྒྱུ་ཞེས་པའི། 
ཟུར་དང་པོའི་ལན། འཐད་སྒྲུབ་སྦྱར་བའི་མདོ་ལྔ་ཡོད་དོ། ། མདོ་རྩ་བར། གཞན་ལས་སྐྱེས་པ་ནི་རང་གི་འགྲོ་བ་ཉིད་མ་ཡིན་པ་མ་ཡིན་ནོ། །ཉེས་པ་དེ་མེད་པ་ཉིད་ལ་ནི་འོང་བ་ནི་ཐ་དད་དོ། །བཏང་བ་ཡང་ངོ་། །གཞི་གཅིག་ལ་ནི་དུ་མ་ཉིད་བཅས་པ་ལ་ཇི་སྙེད་པ་དེ་སྙེད་ཀྱི་ཉེས་པར་འགྱུར་རོ། ། དེའི་ཆ་ནི་དེར་གཏོགས་སོ། ། ཞེས་དང་། ཟུར་གཉིས་པའི་ལན། མདོ་རྩ་བ་ལས། འདི་ལ་ཆོ་ག་རྣམས་གྱུར་ཏོ། །ཞེས་ཕོ་ལུས་མོ་ལུས་སུ་གྱུར་པ་དང་མོ་ལུས་ཕོ་ལུས་སུ་གྱུར་པ་དེའི་ཚེ་ལྟུང་བ་ཆུང་ངུར་འགྱུར་བ་དང་། ལྟུང་མེད་དུ་འགྱུར་བ།མགུ་སྤྱད་དོན་དུ་འགྱུར་བའི་རྒྱུ་མཚན་ཡོད་དེ། མཚན་འགྱུར་བ་དེའི་ཚེ་ལུས་དང་བསམ་པ་འགྱུར་བས་ལུས་ངག་གི་ཉེས་སྤྱོད་འགྱུར་ལ་དེའི་ཚེ་དེ་ལ་ལྟོས་པའི་བཅས་པ་འགྱུར་བའི་ཕྱིར། དེས་ན་མཚན་འགྱུར་གྱི་མདོ་ཚན་དགུ་པོ་འདིའི་སྐབས་སུ་དམིགས་ཀྱིས་བསལ་ཏེ་ཤེས་དགོས་པ་ནི་མཚོ་ཊཱིཀ་ལས་མུ་ལྔར་གསུངས་སོ། །མཚོ་ཊཱིཀ་༦༣ལས། འཐད་སྒྲུབ་བསྟན་པ་ནི། འདི་ལ་ཆོ་ག་རྣམས་གྱུར་ཏོ་སྟེ་མཚན་གྱུར་པ་འདི་ལ་བཅས་པ་རྣམ་པར་གྱུར་པའི་ཕྱིར་དང་། བཅས་པ་ཆེ་བ་ལས་ཆུང་ངུར་གྱུར་པའི་ཕྱིར་དང་། བཅས་པ་ཡོད་པ་ལས་མེད་པར་གྱུར་པའི་ཕྱིར། ལྟུང་བ་ཆེ་བ་ལས་ཆུང་ངུར་གྱུར་པ་དང་ལྟུང་བ་ཡོད་པ་ལས་མེད་པར་གྱུར་པའི་འཐད་སྒྲུབ་ཏུ་བསྟན་པ་སྟེ། མགུ་སྤྱད་དོན་མེད་དུ་གྱུར་པའི་ཡང་འཐད་སྒྲུབ་ཡིན་ནོ། །འདི་ལ་ཆོ་ག་རྣམས་གྱུར་ཏོ་ཞེས་པ་འདི་ནི། མཚན་གྱུར་གྱི་མདོ་དང་པོ་དང་། གཉིས་པ་དང་བཞི་པ་དང་། ལྔ་པའི་འཐད་སྒྲུབ་ནི་མ་ཡིན་ནོ། ། ཞེས་དང་། 
ཟུར་གསུམ་པའི་ལན། རྟེན་དགེ་སློང་ཕ་མ་གཉིས་ཀའི་རྟེན་ལ་ལྟུང་བ་ཆེ་ཆུང་མཉམ་པར་བཅས་པའི་ལྟུང་བ་དེ། ལྟུང་བ་ཐུན་མོང་བའི་དོན་དང་། དགེ་སློང་ཕ་མ་གཉིས་ཀའི་རྟེན་ལ་ལྟུང་བ་ཆེ་ཆུང་མི་མཉམ་པའི་ལྟུང་བ་དེ། ལྟུང་བ་ཐུན་མོང་མ་ཡིན་པའི་དོན་ནོ། །
ཟུར་བཞི་པའི་ལན། རང་ལུགས་ལ་མཚན་ཉིད་ཅི་འདྲ་བའི་ལྟུང་བ་ལྔ་བཅུ་རྩ་དྲུག་འདོད་དགོས་སོ། །མཚོ་ཊཱིཀ་༥༣ལས། མཚན་གྱུར་པ་ནི་དེའི་ཞིང་མ་ཡིན་ཞེས་པའི། མདོ་འདི་ནི་མཚན་ཉིད་ཅི་འདྲ་བའི་ཐུན་མོང་བ་ཐམས་ཅད་ཀྱི་དབང་དུ་བྱས་ཏེ་སྤྱིར་བསྟན་པ་ཡིན་ནོ། །དེ་ཡང་མཚན་ཉིད་ཅི་འདྲ་བའི་ཐུན་མོང་བ་ལྔ་བཅུ་རྩ་དྲུག་ཡོད་དེ། དེ་ཡང་ལུང་ཞུ་བ་ལས། རྐུ་དང་སྨྱན་དང་སྐུར་འདེབས་གསུམ། །འཆང་འཇོག་སློང་དང་སློང་རིགས་དང་། །རིན་ཐང་སོ་སོར་བསྐུར་བ་དང་། །གསེར་དངུལ་སྐྱེད་གཉིས་ལྷུང་བཟེད་འཚོལ། །འཐག་གཉིས་རྫུན་འདོན་སྐྱེ་བ་གཅོད། །རིམ་གཉིས་འདུག་གནས་ཕྱེ་དང་ནི། །སྤངས་ཟ་དུས་མིན་ཁ་ནས་མིད། །གཅེར་བུ་དམག་གསུམ་མེ་རེག་དང་། །ནུབ་ལྷག་ཁ་བསྒྱུར་རིན་ཆེན་རེག །ཁྲུས་བྱེད་རྩེ་དང་རྐུན་མ་དང་། །ས་རྐོ་མགྲོན་དང་ཆང་འཐུང་དང་། ། དུས་མིན་ཟས་བཅས་སྐྱ་རེངས་དང་། །ཁབ་རལ་གདིང་གཡན་བདེ་གཤེགས་གོས། ། བཞི་བཅུ་བརྒྱད་ལ་དངོས་སུ་གསུངས། །མི་ཚངས་སྤྱོད་དང་སྲོག་གཅོད་བཞི། །ཕམ་རྫུན་བདེན་སྨྲ་ས་བོན་འཇོམས། །དེ་ལྟར་བརྒྱད་ལ་མདོ་བསྡུས་སྦྱར་བར་བྱའོ། །ཞེས་དང་། ལྔ་བཅུ་རྩ་དྲུག་འདོད་པའི་ལུགས་ལ་ལུང་ལས་གསུངས་ཚུལ་ལྟར་སྐྱེ་བ་གཅོད་པ་དངོས་སུ་གསུངས་པས་ས་བོན་འཇོམས་པ་ལ་མདོར་བསྡུས་སྦྱར་བ་སྟེ་དངོས་ཀྱི་ལྟུང་བ་དང་མདོར་བསྡུས་ཀྱི་ལྟུང་བ་ཐ་དད་དུ་བགྲང་ན་ལྔ་བཅུ་རྩ་དྲུག་ཅེས་བརྗོད་དོ། །ཞེས་དང་། ལྔ་བཅུ་རྩ་དྲུག་བགྲངས་པས་དགོངས་དོན་གྲངས་འདྲེན་ལུང་ཞུ་བ་ལྟར་གཙོ་བོར་བྱས་པ་འདྲ་སྙམ་མཚོ་ཊཱིཀ་སྐབས་སྦེད་པ་མ་བགྲངས་པས་དེ་ལུང་ཞུ་བའི་དགོངས་དོན་ལྟར་ཡིན་མ་གུས་པ་མ་བགྲངས་པའི་རྒྱུ་མཚན་སངས་རྒྱས་བཅོམ་ལྡན་འདས་ཞལ་དངོས་སུ་མ་བཞུགས་པའི་དབང་དུ་བྱས་པ་ཡིན་ནོ། །
ཟུར་ལྔ་པའི་ལན། སྔར་གྱི་ལྔ་བཅུ་རྩ་དྲུག་གི་གྲངས་དང་མི་མཐུན་ས་ཆེ་ལོང་འགའ་བཤད་པ། སྦེད་པ་བསྣན་ས་བོན་སྐྱེ་གཉིས་པོ་གཅིག་ཏུ་བགྲངས་དེའི་སྟེང་དུ་སྤང་ཟ་དང་མ་གུས་པ་གཉིས་ཕྱོགས་གཅིག་ཏུ་བྱས་ནས་སོ། །འདུལ་སྡོམ་༡༣༣ལས། རིན་ཕྲེང་སྦེད་བསྣན་ས་བོན་སྐྱེ་གཅོད་སྡོམ། །སྤང་ཟ་བསལ་བས་ལྔ་བཅུ་ང་ལྔ་སྟེ། །དེ་སྟེང་སྤང་ཟ་མ་གུས་ཕྱོགས་གཅིག་བཅས། །བསྣན་པས་ང་བདུན་བསླབ་བྱ་ཆེན་མོར་གསུངས། །ཞེས་དང་། ལྔ་བཅུ་རྩ་བདུན་འདོད་པའི་ལུགས་ཀྱི་དགོངས་དོན་མ་གུས་པ་བགྲངས་པ་དེ་སངས་རྒྱས་བཅོམ་ལྡན་འདས་ཞལ་བཞུགས་པའི་དབང་དུ་བྱས་པ་ཡིན་ནོ། །སྤང་ཟ་མ་བགྲངས་པ་དེ་ལུང་ཞུ་བ་ལ་ཁུངས་བཅོལ་བ་ཡིན་ནོ། །
ཟུར་དྲུག་པའི་ལན། མཚན་ཉིད་ཅི་འདྲ་བའི་ལྟུང་བའི་དོན་མ་ཚང་བས་སོ། །འདུལ་སྡོམ་ལས། འོན་ཀྱང་གཉིས་གཉིས་སྤྲོད་དང་ཕུལ་དགུ་བས། །ཆེ་ཆུང་ལྷུང་བཟེད་འཚོལ་སོགས་ཅི་འདྲ་མིན། །ཞེས་དང་། མཚོ་ཊཱིཀ་༥༤ལས། ལྷུང་བཟེད་ཕུལ་དགུ་བས་ཆུང་བའམ་ཆེ་བ་སློང་བ་ཞེས་པ་ནས་དུས་མ་ཡིན་པ་ཟ་བ་ལ་སོགས་པ་རྣམས་ནི་མཚན་ཉིད་ཅི་འདྲ་བའི་ཐུན་མོང་མ་ཡིན་ཏེ། དགེ་སློང་ཕ་མའི་ལྟུང་བ་དེ་དག་ནི་ཡན་ལག་ཐུན་མོང་མ་ཡིན་ནོ། །ཞེས་དང་། ཟུར་བདུན་པའི་ལན། གཞན་གཞི་མེད་སོགས་ལ་མཚན་ཉིད་ཅི་འདྲ་བའི་ལྟུང་བའི་ཕྱོགས་ཀྱི་ཆ་ཤས་ཙམ་ལ་བྱེད་ན་ཆོག་གམ་དཔྱད་དོ། །
 
 
དྲི་བ་དགུ་པ།
 
 
དྲི་བ་དགུ་པ། མཚོ་ཊཱིཀ་༦༤ལས། ལྟུང་བ་ཆུང་བ་ལས་མཚན་འགྱུར་བས་ལྟུང་བ་ཆེན་པོ་འགྲོ་ཞིང་ལྟུང་བ་མེད་པ་ལས་མཚན་འགྱུར་བ་ཙམ་གྱིས་ལྟུང་བ་ཡོད་པར་འགྱུར་ན་ནི་དེའི་ཚེ་ན་ལྟུང་བ་སྤང་བ་བསྒྲུབ་མི་ནུས་པར་འགྱུར་རོ་ཞེས་གསུངས་པ་དང་། མཚན་འགྱུར་ཐེངས་གཅིག་གི་ཚེ་ལྟུང་བ་ཆུང་ངུར་འགྱུར་བ་དང་མེད་པར་འགྱུར་བ་རྣམས་སླར་ཡང་མཚན་འགྱུར་ན་ཆེ་བར་འགྱུར་བ་དང་ཡོད་པར་འགྱུར་བ་མཚོ་ཊཱིཀ་གི་མ་ཆོག་དང་། སྤྱིར་བསྟན་༦༤སྐབས་གཉིས་ཀར་གསུངས་པའི་དགོངས་དོན་ལ་བགྲོ་གླེང་གནང་རྒྱུ་ཞེས་པའི། དྲིས་ལན། ལྟུང་བ་ཆུང་ངུ་ལས་ལྟུང་བ་ཆེན་པོར་འགྱུར་ན་ཊཱི་ཀ་དང་འགལ་ལོ། །ཊཱི་ཀ་དེ་ཉིད་ལས། ལྷག་པའི་དོན་གྱི་སྦྱོར་བ་ལས་མཚན་གྱུར་པ་ལས་ནི་ལྟུང་བ་ན་སྨད་པར་འབྱུང་བར་འགྱུར་གྱི། ན་སྨད་པའི་དོན་གྱི་སྦྱོར་བ་ལས་མཚན་གྱུར་པ་ལས་ནི་ལྷག་པ་འབྱུང་ན་མི་འགྱུར་བས་ཞེས་གསུངས་པ་དང་འགལ་ལོ། །ཞེས་དང་། ལྟུང་བ་མེད་པ་ལས་ཡོད་པར་འགྱུར་ན་དེའི་ཚེ་ལྟུང་བ་ལས་གྲོལ་རྒྱུ་མེད་པའི་ཐལ་བ་ཡོད་དོ། །མཚན་འགྱུར་བ་ལས་ལྟུང་བ་ཆུང་ངུ་ལས་ཆེན་པོ་འགྱུར་ཞེས་གསུངས་པའི་དགོངས་དོན་དཔེར་ན་ལྷག་མ་ལས་སྦོམ་པོར་གྱུར་པ་དེ་སྡེ་ཚན་ཆེར་གྱུར་པ་ཙམ་ཡིན་གྱི། ལྟུང་བའི་ངོ་བོར་ཆེར་གྱུར་པ་མ་ཡིན་པའི་ཕྱིར་དང་རྟེན་དགེ་སློང་དུ་མཚན་གྱུར་ཀྱང་། ཆང་བུ་འཆང་བའི་ལྟུང་བྱེད་དེ་ལྷག་མར་འགྱུར་བ་ཉིད་དུ་མ་གྲུབ་སྟེ། རྟེན་དགེ་སློང་དུ་གྱུར་ཀྱང་ལྟུང་བྱེད་དེ་སོ་ན་གནས་པའི་ཕྱིར་རོ། །འོ་ན་དགེ་སློང་ལ་ཆང་བུ་འཆང་བའི་ལྟུང་བྱེད་ཡོད་པར་ཐལ་ལོ་ཞེ་ན། མདོར་བསྡུས་ཀྱི་ལྟུང་བྱེད་ཡོད་པར་འདོད་པའོ་ཞེས་མཚོ་ཊཱིཀ་ལས་གསུངས་སོ། །མཚོ་ཊཱིཀ་༦༤ལས། མཚན་གྱུར་པས་སྔར་གྱི་ལྟུང་བ་དེ་ཆེར་འགྲོ་ན་ནི། ཞེས་གསུངས་པའི་ཕྱིར་རོ། །
 
 
དྲི་བ་བཅུ་པ།
 
 
དྲི་བ་བཅུ་པ། གཉིས་པ། བསམ་པའི་ཡན་ལག་སེལ་བ་དང་བཅས་ཏེ་བསྟན་པ་ནི་ཞེས་པའི་སྐབས་སུ་མདོ་ཚན་གཉིས་ཡོད་པའི་མདོ་ཚན་སྔ་ཕྱི་གཉིས་ཀྱིས་ལྟུང་བ་དེ་དང་དེའི་ཡན་ལག་གཙོ་བོ་གང་བསྟན་དང་། མཚོ་ཊཱིཀ་ལས། དེ་ལྟར་བམ་པོ་ལྔ་བཅུ་བའི་བཤད་པ་དེ་མི་རིགས་པའི་སྒྲུབ་བྱེད་དུ་མི་འགྱུར་ལ་ཞེས་སྒྲུབ་བྱེད་འགོད་མཁན་སུ་ཡིན་དང་། དེ་ལྟར་མི་རིགས་པའི་རྒྱུ་མཚན། བམ་པོ་ལྔ་བཅུ་བའི་དགོངས་དོན་གང་ཡིན་བཅས་བགྲོ་གླེང་གནང་རྒྱུ་ཞེས་པའི། ཟུར་དང་པོའི་ལན། ཕམ་ལྷག་དང་པོ་གཉིས་དང་མ་བྱིན་ལེན་དང་སྲོག་གཅོད་པའི་ལྟུང་བ་བཞི་སྟེ་ལྟུང་བ་བདུན་གྱི་དབང་དུ་བྱས་ནས་བདག་ཉིད་དུད་འགྲོར་སྤྲུལ་ན་ཡང་རང་ཉིད་དགེ་སློང་ཡིན་པའི་འདུ་ཤེས་ངེས་པར་དུ་ཡོད་དགོས་པར་བསྟན་པ་ཡིན་ནོ། །མདོ་རྩ་བར། འགྲོ་བ་གཞན་གྱི་རྣམ་པ་བསྟན་པ་ན། དགེ་སློང་གི་འདུ་ཤེས་ཡོད་པ་ལའོ། །མེད་ན་ནི་ན་སྨད་པ་ཉིད་དོ། །མཚོ་ཊཱིཀ་༣༨ལས། དགེ་སློང་འགྲོ་བ་གཞན་གྱི་ལུས་ཀྱི་རྣམ་པ་བསྟེན་པ་ན་བདག་ཉིད་དགེ་སློང་གི་འདུ་ཤེས་ཡོད་པ་ལ་འདྲ་བ་ཉིད་དོ། །ཞེས་དང་། མཚོ་ཊཱིཀ་གཞི་སྟོད༣༧༧ལས། སྲོག་གཅོད་པ་བཞི་དང་ཕམ་ལྷག་དང་པོ་གཉིས་དང་། རྐུ་བ་སྟེ། ལྟུང་བ་བདུན་ལ་ལུས་ཐ་མལ་དུ་གནས་པ་ཡན་ལག་ཏུ་མི་དགོས་སོ། །འགྲོ་བ་གཞན་གྱི་རྣམ་པ་བསྟེན་པ་ན་དགེ་སློང་གི་འདུ་ཤེས་ཡོད་པ་ལའོ། །ཞེས་དང་། ཟུར་གཉིས་པའི་ལན། བོད་ཀྱི་འདུལ་བ་འཛིན་པ་སྔ་རབས་པ་ཡིན་ནོ། །མཚོ་ཊཱིཀ་༣༩ལས་གསུངས་སོ། །ཟུར་གསུམ་པའི་ལན། དེ་ལྟར་མི་རིགས་པའི་རྒྱུ་མཚན་ཡོད་དེ། ལུང་ལས་སྦྱོར་བ་རྫུ་འཕྲུལ་གྱིས་བྱས་ནས། བལ་འཁུལ་བ་ལ་སོགས་པ་བཞིའི་ལྟུང་བ་ན་སྨད་དུ་གསུངས་པ་དང་། ཞེས་དང་།   མཚོ་ཊཱིཀ་༣༩ལས། བདག་ཉིད་ཀྱི་ལུས་མི་སྣང་བར་བྱས་ན་ཕམ་རྫུན་ལ་སོགས་པ་བཞི་བཅུའི་སྐབས་སུ་ལྟུང་བ་ན་སྨད་དུ་གསུངས་པའི་གནད་དང་འགལ་བས་སོ། །ཞེས་དང་། ཟུར་བཞི་པའི་ལན། བམ་པོ་ལྔ་བཅུ་བའི་དགོངས་དོན་ཏེ།བསླབ་པ་ཁྱད་གསོད་དང་བཅས་པའི་སྒོ་ནས་ལྟུང་བ་གང་དང་གང་གིས་གཞི་ལ་ཞུགས་ན་ཉེས་པ་ཧ་ཅང་ལྕི་བའི་དབང་གིས་ཡིན་སྙམ། 

དྲི་བ་བཅུ་བདུན་པ།
 
 
དྲི་བ་བཅུ་བདུན་པ། དེ་ཡང་གནས་ལ་བློ་མཐུན་བྱས་པ་དང་འབྲེལ་བ་སྟེ། ཞེས་པས། གནས་ཆོས་ལྔ་ལྡན་དུ་གསུངས་པའི་ནང་ཚན་གནས་ལ་བློ་མཐུན་བྱས་པ་དང་འབྲེལ་བ་དགོས་པར་གསུངས་པ་དང་། གནས་དབྱེ་ཐང་ཀ་ལྟ་བུ་ལ་གསོ་སྦྱོང་བྱས་ཚེ་གསོ་སྦྱོང་གི་ལས་ཆགས་མིན་དང་། དེ་ལ་སྐྱབས་ཀྱི་ཞེན་པ་འབྱུང་རུང་མི་རུང་སོགས་ལ་དཔྱད་རྒྱུ་ཞེས་པའི། ཟུར་དང་པོའི་ལན། གནས་གང་དུ་གསོ་སྦྱོང་བྱ་བའི་གནས་ཆོས་ལྔ་ལྡན་ནོ། ། ༡ གནས་ལ་བློ་མཐུན་བྱས་པ། ༢ ཉེ་འཁོར་འདོམ་གང་ཡན་ཆད་དང་ལྡན་པ།༣ མཚམས་པོ་ཆེའི་ནང་ཡིན་པ། ༤ གཙང་ཞིང་ཡངས་པ་ཡིན་པ། ༥ འཇིགས་པའི་ཉེན་ཅན་མ་ཡིན་པའོ། །མདོ་རྩ་བར། གསོ་སྦྱོང་གི་གནས་སུ་བློ་མཐུན་པར་བྱའོ། །ཉེ་འཁོར་འདོམ་གང་དང་ལྡན་པའ་ཞེས་གསུངས་པ་དང་། གསོ་སྦྱོང་གི་གནས་དག་དུ་ཕྱག་བདར་བྱ་བ་ཉིད་དོ། །འཇིགས་པ་དང་བཅས་པ་ཉིད་ཡིན་ན་ཞེས་གསུངས་པའི་ཕྱིར་རོ། །ཟུར་གཉིས་པའི་ལན། དེ་ལ་གསོ་སྦྱོང་གི་ལས་ཆགས་ཏེ། མཚོ་ཊཱིཀ་མཆན་༡༣༩ལས། དབྱེ་ཐང་ཀར་གསོ་སྦྱོང་བྱེད་ན་གནས་ལ་བློ་མཐུན་མ་བྱས་པར་གསོ་སྦྱོང་བྱེད་པར་བཞེད་པར་སྣང་ངོ་། །ཞེས་དང་། དེ་ནི་དམིགས་བསལ་ཡིན་པ་འདྲའོ། །མཚོ་ཊཱིཀ་༡༦༠ལས། གནས་ཀྱི་དམིགས་བསལ་ནི། མཚམས་པོ་ཆེར་མ་གྲུབ་ན་དཀྱིལ་འཁོར་བ་དང་མཚམས་གཏན་ནས་མ་བཅད་པ་ཡང་བྱའོ་ཞེས་དང་། ཟུར་གསུམ་པའི་ལན། དེ་ལ་སྐྱབས་ཀྱི་ཞེན་པ་མི་འབྱུང་ངོ་། །མཚོ་ཊཱིཀ་༡༣༩ལས། འོན་ཀྱང་དབྱེ་ཐང་ཀ་ལ་གནས་ལ་བློ་མཐུན་མི་བྱ་སྟེ། སྐྱབས་ཀྱི་ཞེན་པ་འབྱུང་རུང་མེད་པའི་ཕྱིར་རོ། །ཞེས་གསུངས་པའི་ཕྱིར། 
 
 
དྲི་བ་བཅོ་བརྒྱད་པ།
 
 
དྲི་བ་བཅོ་བརྒྱད་པ། མཚོ་ཊཱིཀ་༡༧༢ལས། ལྔ་བ་ཡུན་ཇི་སྲིད་དུ་དབྱར་གནས་པར་ཁས་བླངས་པ་ནི་ཟླ་བ་གསུམ་དུའོ། །ཞེས་པས། དབྱར་ཟླ་བ་གསུམ་དུ་ཁས་བླངས་དགོས་པར་གསུངས་པས་ན་བོད་ཀྱི་དགོན་སྡེ་ཁག་ཏུ་ཟླ་བ་གཅིག་དང་ཕྱེད་འདས་པ་ན་དགག་དབྱེ་བྱས་པ་དེ། གཞུང་དང་འགལ་མིན། དེ་ལྟར་བྱས་པའི་དགོས་པ་དང་རྒྱུ་མཚན་གང་ཡིན་ཞེས་པའི། 
ཟུར་དང་པོའི་ལན། གཞུང་དང་མི་འགལ་ཏེ། སྤྱིར་བཏང་མདོ་རྩ་བར་དབྱར་གནས་ནས་དུས་འབྲེལ་གྱི་གསོ་སྦྱོང་གསུམ་བྱས་པའི་རྗེས་སུ་དགག་དབྱེ་བྱེད་ཆོག་ཞེས་དངོས་སུ་གསུངས་སོ། །དེང་སང་བོད་ཀྱི་དགོན་པ་ཕལ་ཆེ་བའི་ཧོར་ཟླ་དྲུག་པའི་ཚེས་བཅོ་ལྔ་ལ་དབྱར་གྱི་སྦྱོར་ཆོག་བྱས་པ་དང་བཅུ་དྲུག་ཉིན་དབྱར་ཁས་བླངས་ནས་ཟླ་བ་ཕྱེད་དང་གཅིག་འདས་པ་ན་ཆུ་བོའི་རབ་ཕྲི་བ་དང་ལྗོན་ཤིང་ལོ་མ་ས་ལ་འཐོར་བ་དང་སྲོག་ཆགས་ཉུང་ངུར་འགྲོ་བ་སོགས་ལ་རྟེན་ནས་གློ་བུར་དགག་དབྱེ་བྱས་པ་ཡིན་ནོ། །དེ་ལྟར་བྱས་པ་དེ་གཞུང་དང་མཐུན་པ་ཡིན་ཏེ་དང་པོར་དབྱར་ཟླ་བ་གསུམ་ལ་གནས་པ་དེ་ཆོ་གའི་སྒོ་ནས་ཁས་བླངས་ཀྱང་གློ་བུར་དགག་དབྱེ་བྱེད་ཆོག་པ་དེ་གཞུང་ཆེན་པོ་རྣམས་ཀྱི་དགོངས་པ་དང་མཐུན་པ་ཡིན་ནོ།གཞུང་འགའ་ཞིག་ནས། བོད་ཀྱི་དགག་དབྱེ་ཕལ་ཆེ་བ་ནི་དབྱར་ཁས་བླངས་ནས་ཟླ་བ་ཕྱེད་གཉིས་ཀྱི་མཚམས་སུ་གློ་བུར་གྱི་དགག་དབྱེ་བྱེད་པ་ཡིན་ལ། དེ་ནི་ལོ་ཆེན་དྷརྨ་ཤྲཱིས་མཛད་པའི་དགག་དབྱེའི་ཟིན་བྲིས་དང་། 
གཞན་ཡང་པདྨ་བཛྲ་དང་གླག་བླའི་ཟིན་བྲིས་རྣམས་ལས་དབྱར་སྔ་མ་ཡིན་ན་ཧོར་ཟླ་བདུན་པའི་ཉེར་དགུའི་ནངས་མོར་དགག་དབྱེ་བྱ་བར་གསུངས་སོ། །དེ་ཡང་ཉེར་དགུ་ལ་བྱ་དགོས་པར་གསུངས་པ་ནི་གྲལ་ཚེས་ལྟར་གྱི་དགག་དབྱེ་བཅུ་བཞི་པའི་དབང་དུ་བྱས་ཀྱང་། དེ་ཡང་ཉེར་དགུའི་ནུབ་མོ་ཞག་ཕྱི་མའི་སྐྱ་རེངས་ཤར་བའི་སྔོན་ཙམ་དུ་གྲུབ་པར་བྱས་ན་ལེགས་སོ། །ཞེས་དང་། སྡོམ་ཊཱིཀ་དཔག་བསམ་སྙེ་མ་ལས། རྐྱེན་དབང་གིས་ཟླ་བ་གཅིག་གམ་ཕྱེད་དང་གཉིས་འདས་པའི་ཉ་ཤི་གང་རུང་ལ་དགག་དབྱེ་བྱར་རུང་ཞིང་། ཞེས་དང་། མདོ་རྩ་བར། གལ་ཏེ་གསོ་སྦྱོང་གཉིས་སམ་གསུམ་ཐལ་བར་གྱུར་ན་དགག་དབྱེ་བྱའོ། །ཞེས་དང་། ཟུར་གཉིས་པའི་ལན། དེ་ལྟར་བྱས་པའི་དགོས་པ་ནི་བོད་ཡུལ་དེ་ཉིད་གྲང་ངར་ཧ་ཅང་ཆེ་བའི་དབང་གིས་སྲོག་ཆགས་ཕྲ་མོ་སོགས་ལ་མི་གནོད་པ་དང་། ཆུ་བོ་རྣམས་ཆུང་ངུར་གྱུར་པ་དང་དེ་ཙམ་གྱིས་དབྱར་གནས་པའི་དགོས་པ་རྫོགས་པ་དང་དབྱར་མ་གནས་པའི་ཉེས་པ་ཁེགས་པ་སོགས་ལ་བརྟེན་ནས་གློ་བུར་དགག་དབྱེ་བྱས་པའི་དགོས་པ་དེ་འདྲ་ཡིན་སྙམ། དེ་ལས་གཞན་ཧོར་ཟླ་བརྒྱད་པའི་ཚེས་གཅིག་ཕན་ཆད་ལ་དབྱར་ལ་གནས་ན་བོད་ཡུལ་འདིར་དུས་ཀྱི་དབང་གི་སྟོན་ཟླ་འབྲིང་པོ་དང་སྟོན་ཟླ་ཐ་ཆུང་གི་སྐབས་སུ་གྲང་ངར་ཧ་ཅང་ཆེ་བ་དང་དགུན་ལྟ་བུའི་རྣམ་པ་དངོས་སུ་ཐོན་པ་དང་སྔོན་ཕྱི་རོལ་པའི་ནང་བ་པ་ལ་དྲུག་སྡེས་དགག་དབྱེ་མ་བྱས་པའི་འཕྱ་སྨོད་བྱས་པ་སོགས་རྒྱུ་མཚན་དུ་མ་ལ་རྟེན་ནས་གློ་བུར་དུ་དབྱར་གྲོལ་བ་ཡིན་ནོ། །མདོ་རྩ་བར། དབྱར་གནས་པས་འདུན་ལ་མཐོང་བ་དང་ཐོས་པ་དོགས་པ་དག་གིས་དགག་དབྱེ་བྱའོ། །དབྱར་རྣམས་ཀྱི་ཐ་མའི་ཉི་མ་ལའོ། །ཞེས་གསུངས་པའི་ཕྱིར་རོ། །
 
 
དྲི་བ་བཅུ་དགུ་པ།
 
 
དྲི་བ་བཅུ་དགུ་པ། གཉིས་པ་རྟེན་གང་གིས་སྲ་བརྐྱང་གདིང་བ་ནི། ཆོས་བཅུ་གཅིག་དང་ལྡན་པས་གདིང་སྟེ། ཞེས་པའི་ཆོས་བཅུ་གཅིག་ངོས་འཛིན་དང་། དབྱར་མ་རལ་བ་དང་། དབྱར་སྔ་མ་ཁས་བླངས་པ་དགོས་པར་གསུངས་པ་དང་། ལུང་ཞུ་བ་ལས། དབྱར་རལ་བས་ཀྱང་སྲ་བརྐྱང་གདིང་བ་འབྱུང་བར་གསུངས་པ་དེ་གཉིས་འགལ་མིན་ཇི་ལྟར་ཡིན་ཞེས་པའི། ཟུར་དང་པོའི་ལན། འདུལ་ སྡོམ་ལས། གང་གིས་གདིང་བ་བཅུ་གཅིག་ཆོས་ལྡན་ཏེ། ། ༡སྡོམ་ལྡན་༢ཐ་སྙད་གསུམ་༣ལྟ་མཚན་མཐུན། །༤ཆོས་མིན་ཕྱོགས་མིན་ས་གཞན་གནས་༥མིན་ལ། །ས་གཞན་༦གནས་པའི་རྒྱུར་ཡང་གནས་མིན་ཏེ། །༧ལས་རྣམས་ཀུན་ལ་དགོས་པ་བདུན་གྱི་སྟེང་། །དབྱར་ཁས་བླངས་དང་༨དེ་ཡང་སྔ་མ་༩བླངས།།༡༠མ་རལ་དེ་ཡང་གནས་༡༡དེར་བླངས་པ་དགོས། །མཚོ་ཊཱིཀ༡༩༡ལས། རྟེན་གང་གིས་སྲ་བརྐྱང་གདིང་བ་ནི། ཆོས་བཅུ་གཅིག་དང་ལྡན་པས་གདིང་སྟེ། ༡དབྱར་གནས་པར་ཁས་བླངས་པ་དང་། ༢དབྱར་མ་རལ་བ་དང་། ༣དབྱར་སྔ་མ་གནས་པར་ཁས་བླངས་པ་དང་། ༤གནས་དེ་ཉིད་དུ་གནས་པར་ཁས་བླངས་པ་སྟེ། དབྱར་གནས་ཁས་མ་བླངས་པ་དང་དབྱར་རལ་བ་དང་ཞེས་པ་ལ་སོགས་པ་གསུངས་པའོ། ། ༥ས་གཞན་ན་གནས་པ་མ་ཡིན་པ་དང་། ༦དེ་དག་ཉིད་འཐོབ་པ་མ་ཡིན་པ་སྟེ། ས་གཞན་ན་གནས་པ་དག་ལ་ཡང་ངོ་། །དེ་དག་ཉིད་འཐོབ་པ་ཡིན་ན་མི་འབྱུང་ངོ་ཞེས་གསུངས་པས་སོ། ། ༧ བསྙེན་པར་རྫོགས་པ་ཡིན་པ་དང་། ༨ ཆོས་གཞན་པའི་ཕྱོགས་སུ་སོང་བ་མ་ཡིན་པ་སྟེ། དགེ་ཚུལ་ནི་རྙེད་པ་དབང་ངོ་ཞེས་པའི་ཤུགས་ཀྱིས་དང་། བྱེ་བ་དག་ན་ཆོས་མ་ཡིན་པའི་ཕྱོགས་དང་མཐུན་པ་ཞེས་གསུངས་པས་སོ། ། ༩ མཚན་མཐུན་པ་དང་། ༡༠ ཐ་སྙད་དང་ལྡན་པ་དང་། ༡༡ ལུས་ཐ་མལ་པར་གནས་པ་སྟེ། ཞེས་དང་། ཟུར་གཉིས་པའི་ལན། དེ་གཉིས་དགོངས་པ་མི་འགལ་ཏེ། ལུང་ཞུ་བ་ལས་གསུངས་ཚུལ་ཏེ་དབྱར་ཕལ་ཆེར་གནས་པའི་སྲ་བརྐྱང་གདིང་ཆོག་པར་གསུངས་པ་ཡིན་ནོ། །མཚོ་ཊཱིཀ་༡༩༨ལས། འོན་ཀྱང་དགེ་སློང་གིས་དབྱར་གནས་པར་ཁས་མ་བླངས་ཀྱང་དགེ་སླང་དེས་སྲ་བརྐྱང་གདིང་བ་འབྱུང་བ་ཡོད་དེ། ཞུ་བ་ལས་དགེ་ཚུལ་ཕ་དབྱར་ཚུལ་དུ་ཞུགས་ལ་བསྙེན་པར་རྫོགས་ཏེ་ཟླ་བ་གསུམ་འདས་པས་གཏན་པ་བཏིང་བ་ཞེས་གསུངས་སོ། །ཞེས་དང་། མཚོ་ཊཱིཀ་ལས། དབྱར་ཕལ་ཆེར་མ་གནས་པར་དབྱར་རལ་བ་ལ་སྲ་བརྐྱང་གདིང་བ་དེ་མི་འབྱུང་ངོ་། །ཞེས་དང་། འོན་ཀྱང་ལུང་ཞུ་བ་ལས་དབྱར་རལ་བས་ཀྱང་སྲ་བརྐྱང་གདིང་བ་འབྱུང་བར་གསུངས་ཏེ། དབྱར་ཕལ་ཆེར་གནས་ནས་རལ་བ་ལ་དགོངས་པའོ། །ཞེས་གསུངས་པའི་ཕྱིར་རོ། ། 
 
 
དྲི་བ་ཉི་ཤུ་པ།
 
 
དྲི་བ་ཉི་ཤུ་པ། མཚོ་ཊཱིཀ་༢༠༨ལས།  བཞི་བ་ནི་རྙེད་པ་ལ་ཡིད་གཉིས་ཟ་བའི་མ་མ་དྲུག་ནི། ཞེས་གསུངས་པའི་དྲུག་གི་ནང་ཚན་མཚམས་ལ་རེ་བཅས་རྙེད་པར་ཡིད་གཉིས་ཟ་བའི་མ་མ་ལ། མཚམས་ལས་འདས་པ་དང་། མཚམས་ཀྱི་ཕྱི་རོལ་ཏུ་དེ་སྐྱེས་པ་གཉིས་ལས། དང་བོ་ནི་མཚམས་ལས་འདས་པ་དང་སྲ་བརྐྱང་ཞིག་པར་གསུངས་པ་དང་། བསམ་པའི་འབྲེལ་བ་མ་ལོག་པ་ཡོད་པའི་ཕྱིར་རོ། །ཞེས་པའི་དོན་དང་འགལ་མིན་དཔྱད་རྒྱུ་ཞེས་པའི། ཟུར་དང་པོའི་ལན། སྡོམ་ལས། རྙེད་པར་ཡིད་གཉིས་ཟ་བའི་མ་མ་དྲུག །མཚམས་རྙེད་གཉིས་ཀར་ཡིད་གཉིས་ཟ་བ་ཡི། །མཚམས་ལས་འདས་དང་མཚམས་ཕྱིར་དེ་སྐྱེས་གཉིས། །མཚམས་ལ་རེ་མེད་རྙེད་པར་ཡིད་གཉིས་ཀྱི། །མཚམས་ལས་འདས་དང་མཚམས་ཕྱིར་དེ་སྐྱེས་གཉིས། །མཚམས་ལ་རེ་བཅས་རྙེད་པར་ཡིད་གཉིས་ཀྱིས། །མཚམས་ལས་འདས་དང་མཚམས་ཕྱིར་དེ་སྐྱེས་གཉིས། །ཞེས་དང་། མཚོ་ཊཱིཀ་༢༠༨བཞི་བ་རྙེད་པ་ལ་ཡིད་གཉིས་ཟ་བའི་མ་མ་དྲུག་ཞེས་དང་། མཚོ་ཊཱིཀ་༢༠༥ལས། དེ་ཡང་མ་མ་ཞེས་པ་ནི་མ་ལས་བུ་འབྱུང་བའི་ཆོས་ཡོད་པ་བཞིན་དུ་དེ་དག་ལ་ཡང་སྲ་བརྐྱང་ཕྱུང་བ་འབྱུང་བའི་ཆོས་ཡོད་པའི་ཕྱིར་རོ། ། ཞེས་དང་། ཟུར་གཉིས་པའི་ལན། དེ་གཉིས་མི་འགལ་ཏེ། མཚམས་ལས་འདས་པ་ལ་སྲ་བརྐྱང་ཞིག་པ་ཡིན་ཡང་། བསམ་པའི་འབྲེལ་བ་མ་ལོག་ཞེས་པའི་མཚམས་ལ་རེ་བ་བཅས་པའི་དབང་གིས་སོ། །ཡང་ན་མཚམས་ནང་ལ་ཚུལ་ཡོང་རྒྱུའི་ངེས་པའི་འདུ་ཤེས་ཡོད་དོ། །སྡོམ་ལས། ཕྱིར་འོང་ན་ཞེས་མཚམས་ནང་ཕྱིར་འོང་ནས། །རེ་བ་ཆད་པའི་ཞིག་པ་བསྟན་ནོ་ལོ། ། རང་ལུགས་མཚམས་ཕྱིར་ཞིག་ན་ཕྱིར་འོང་ཀྱང་། །ཞིག་པ་སོར་ཆུད་གསུངས་ཀྱང་སྙམ་པ་ལྡོག་ཕྱིར་རོ། །ཞེས་གསུངས་སོ། །
 
 
དྲི་བ་ཉེར་གཅིག་པ།
 
 
དྲི་བ་ཉེར་གཅིག་པ། མཚོ་ཊཱིཀ་༢༡ལས། སྨན་གྱི་ཐ་སྙད་དུ་མཚོན་པའི་མཚན་ཉིད་ནི་དྲི་རོ་རེག་བྱ་སྟེ་སྐྱེ་མཆེད་གསུམ་འདུས་པའི་བདག་ཉིད་དོ། །ཞེས་གསུངས་པས། དྲི་ཁོ་ནར་གྱུར་པའི་སྨན་ཡོད་མེད། མདོ་རྩ་བ་ལས། དུ་བ་རྔུབ་པར་བྱའོ་ཞེས་པས་དྲི་ཁོ་ནར་གྱུར་པའི་སྨན་ཡོད་པར་གསུངས་པ་དང་མི་འགལ་ཚུལ་དང་། སྨན་བཞི་བོ་འགལ་མིན་དཔྱད་རྒྱུ་ཞེས་པའི། ཟུར་དང་པོའི་ལན། མདོ་རྩ་བར། སྨན་བསྟེན་པར་བྱའོ། །དེ་ནི་རྣམ་པ་བཞིའོ། །དུས་སུ་རུང་བ་དང་། ཐུན་ཚོད་དུ་རུང་དང་། ཞག་བདུན་པ་དང་། འཚོ་བའི་བར་དུ་བཅང་བ་ཉིད་དོ། །ཞེས་གསུངས་སོ། །སྨན་གྱི་ཐ་སྙད་དུ་མཚོན་པའི་མཚན་ཉིད་ནི། དྲི་རོ་རེག་བྱ་སྟེ་སྐྱེ་མཆེད་གསུམ་འདུས་པའི་བདག་ཉིད་དོ། །ཞེས་དང་། མཚན་གཞི་ནི་ཕྱི་རོལ་གྱི་དངོས་པོ་ཙམ་སྟེ། ལུང་ལས་བྲམ་ཟེའི་ཁྱེའུ་དག་འདི་དག་ཐམས་ཅད་ནི་སྨན་ཡིན་ཞེས་དྲང་སྲོང་རྒྱུན་ཤེས་ཀྱིས་བཤད་པ་བཞིན་ནོ། །ཞེས་དང་། སྨན་བཞི་སོ་སོའི་མཚན་ཉིད་ལ་བཞི་ལས། དུས་སུ་རུང་བའི་སྨན་གྱི་མཚན་ཉིད་ནི། དངོས་པོ་གང་ཞིག་བཀྲེས་པའི་ནད་སེལ་བ་ལ་གཙོ་བོར་ཞུགས་པའོ། །ཐུན་ཚོད་དུ་རུང་བའི་སྨན་གྱི་མཚན་ཉིད་ནི། རྒྱུ་དུས་སུ་རུང་བ་ལས་བྱུང་། ངོ་བོ་བཏུང་བའི་བདག་ཉིད་དུ་གནས། ཅུང་ཟད་སླ་བའོ། །ཞག་བདུན་པའི་སྨན་གྱི་མཚན་ཉིད་ནི། དངོས་པོ་གང་ཞིག་བཀྲེས་པ་དང་འདུས་པ་གཉིས་ཀའི་ནད་སེལ་བ་ལ་གཙོ་བོར་ཞུགས་པའོ། །འཚོ་བའི་བར་དུ་བཅང་བའི་སྨན་གྱི་མཚན་ཉིད་ནི། དངོས་པོ་གང་ཞིག་འདུས་པའི་ནད་སེལ་བ་ལ་གཙོ་བོར་ཞུགས་པའོ། །དྲི་ཁོ་ནར་གྱུར་བའི་སྨན་ཡོད། འོན་ཀྱང་དེ་གཉིས་མི་འགལ་ཏེ། དྲི་རོ་སྐྱེ་མཆེད་རྣམས་གཞི་དེ་ལ་ལྡན་པའི་སྒོ་ནས་འཇོག་རིགས་སོ། ། དྲི་ཁོ་ནར་ གྱུར་བའི་སྨན་དེ་དྲི་རོ་རེག་བྱ་སྐྱེ་མཆེད་གསུམ་འདུས་པའི་བདག་ཉིད་ཡིན་པའི་ཕྱིར། དེར་ཐལ།ཁོ་རང་གི་ཚོགས་པ་ན་སྐྱེ་མཆེད་གསུམ་ཡོད་པའི་ཕྱིར། དེར་ཐལ། ཆོས་དེའི་ཚོགས་པ་ན་ཆོས་དེ་ཡོད་ན་ཆོས་དེ་ཡིན་མི་དགོས་པས་སོ། །མཚོ་ཊཱིཀ་༢༥༥ལས། དུ་བ་རྔུབ་པ་ནི་མུ་སྟེགས་ཀྱི་ལུགས་ཡིན་པས་ནད་གསོ་བའི་ཕྱིར་ཡང་མི་རུང་ངོ་སྙམ་དུ་དོགས་པ་བསལ་བའི་ཕྱིར། དགེ་སློང་ནད་གསོ་བའི་ཕྱིར་སྨན་གྱི་རེང་བུའི་དུ་བ་ཁོང་པར་རྔུབ་པར་བྱ་སྟེ།ཞེས་དང་།མཛོད་ལས། ཁམ་གྱི་ཟས་ནི་འདོད་པ་ན། །སྐྱེ་མཆེད་གསུམ་གྱི་བདག་ཉིད་དོ། །ཞེས་གསུངས་སོ། །ཟུར་གཉིས་པའི་ལན།   སྨན་བཞི་བོ་འགལ་བ་ཡིན་པར་སྙམ། དཔེར་ན་སྨན་ཞག་བདུན་པ་དང་འཚོ་བཅང་གཉིས་པོ་བྱིན་གྱིས་བརླབ་པ་དང་མ་བརླབ་པའི་སྒོ་ནས་འགལ་ལོ། །

དྲི་བ་ཉེར་གསུམ་པ།
 
 
དྲི་བ་ཉེར་གསུམ་པ། མཚོ་ཊཱིཀ་༢༦༦ལས། ཡུལ་དབུས་སུ་བུད་མེད་བསྙེན་པར་རྫོགས་པར་བྱེད་པ་ལའོ། །ཞེས་པ་ལྟར་ཡུལ་དབུས་དང་མཐའ་འཁོབ་ཀྱི་དོན་གང་ཡིན། སྤྱིར་ཡུལ་དབུས་ལ་ས་ཚིགས་ཀྱི་དབང་དུ་བྱས་པ་དང་། ཆོས་ཚིགས་ཀྱི་དབང་དུ་བྱས་པ་གཉིས་ལས་དང་བོའི་ངོས་འཛིན་དང་། ཕྱི་མ་ལ་འཁོར་རྣམ་བཞི་ཚང་བའི་ཡུལ་ལ་ཡུལ་དབུས་སུ་འཇོག་དགོས་པ་ཡོངས་གྲགས་ལྟར་ཡིན་ལ། དེ་ལྟར་ན་བོད་འདིར་འཁོར་རྣམ་བཞི་མ་ཚང་བས་ཆོས་ཚིགས་ཀྱི་ཡུལ་དབུས་མིན་པར་འདོད་དམ། ཡུལ་དབུས་ཀྱི་ཚད་གང་ཡིན་དཔྱད་རྒྱུ། 
ཟུར་དང་པོའི་ལན། ཐོག་མར་ཡུལ་དབུས་ལ་དབྱེ་ན་ས་ཚིགས་ཀྱི་ཡུལ་དབུས་དང་ཆོས་ཚིགས་ཀྱི་ཡུལ་དབུས་གཉིས་རེ་ཡོད་དོ། །ཡང་དེ་ལ་ཞིབ་མོར་ཕྱེ་ན་དམ་ཆོས་འདུལ་བ་ནས་གསུངས་པས་ས་ཚིགས་ཀྱི་ཡུལ་དབུས་དང་ཆོས་ཚིགས་ཀྱི་ཡུལ་དབུས་གཉིས་དང་མདོ་སྡེའི་སྡེ་སྣོད་དང་ལམ་རིམ་སོགས་ལས་གསུངས་པས་ཡུལ་དབུས་སོགས་འཇོག་ཚུལ་དུ་མ་ཡོད་དོ། །དང་པོ་ཡུལ་དབུས་ཀྱི་དོན་ནི། གནས་མཆོག་རྒྱ་གར་རྡོ་རྗེ་གདན་གྱི་དབུས་ནས་ཕྱོགས་རེ་ལ་དཔག་ཚད་བཅུ་དྲུག་བཅུ་དྲུག་གི་ནང་ཚུན་ཆད་ཀྱི་སངས་རྒྱས་ཀྱི་བསྟན་པ་དར་བའི་ཡུལ་ཏེ། ས་ཚིགས་ཀྱི་ཡུལ་དབུས་ཀྱི་དོན་ནོ། །འདུལ་སྡོམ་ལས། བུས་ནས་མཐའ་རེ་དཔག་ཚད་བཅུ་དྲུག་ཏེ། ཞེས་དང་། མདོ་རྩ་བར། ཡུལ་དབུས་ཀྱི་མཚམས་སོ། །ཤར་དུ་ནི་ལི་ཁ་ར་ཤིང་འཕེལ་གྱི་མདུན་གྱི་ནགས་ལི་ཁ་རིའི་ཚང་ཚང་ཅན་ཞེས་བྱའོ། །ལྷོར་ནི་འདམ་བུ་ཅན་གྱི་ལྷོ་ན་ཆུ་ཀླུང་དེ་ཞེས་བྱའོ། །ནུབ་ཏུ་ནི་བྲམ་ཟེའི་གྲོང་ཀ་བ་ཅན་དང་ཉེ་བའི་ཀ་བ་ཞེས་བྱའོ། །བྱང་དུ་ནི་ཨུ་ཤི་རིའི་རི་ཞེས་བྱའོ། །ཞེས་དང་། ཆོས་ཚིགས་ཀྱི་ཡུལ་དབུས་ནི། འཁོར་རྣམ་བཞི་ཡོད་པའི་གནས་མཆོག་ཁྱད་འཕགས་སམ་ལུང་རྟོགས་ཀྱི་བསྟན་པ་རིན་པོ་ཆེ་དར་བའི་ཡུལ་ཁྱད་པར་ཅན་གང་རུང་ངོ་། །དེ་ལས་གཞན་པའི་སངས་རྒྱས་ཀྱི་བསྟན་པ་མ་དར་སའི་གནས་དང་འཁོར་རྣམ་བཞི་མེད་སའི་གནས་ཏེ་མཐའ་འཁོབ་ཡིན་ནོ། །བོད་ཡུལ་འདི་འདུལ་བ་ནས་བཤད་པའི་ཚིགས་དང་ཆོས་ཚིགས་གཉིས་ཀྱི་ཡུལ་དབུས་མིན་ཀྱང་སྤྱིར་ཆོས་ཚིགས་ཀྱི་ཡུལ་དབུས་ཡིན་ནོ། །རབ་ བྱུང་བསྙེན་པར་རྫོགས་ཀྱི་སྡོམ་པ་འབོགས་པར་བྱེད་པའི་གསོལ་བཞིའི་ལས་ཀྱི་ཆོ་ག་ལ་སོགས་པ་ལུང་གི་བསྟན་པ་དང་། བསླབ་བྱ་ལ་ཚུལ་བཞིན་དུ་སློབ་པའི་རྟོགས་པའི་བསྟན་པ་ཡོད་པའི་ཕྱོགས་ནི་ཆོས་ཚིགས་ཀྱི་ཕྱེ་བའི་ཡུལ་དབུས་ཡིན་ལ། དེ་མེད་པ་ནི་མཐའ་འཁོབ་ཡིན་ནོ། །རྫ་དཔལ་སྤྲུལ་རིན་པོ་ཆེའི་ཞལ་སྔ་ནས། ཆོས་ཚིགས་ཀྱི་ཡུལ་དབུས་ནི། སངས་རྒྱས་ཀྱི་བསྟན་པ་དམ་པའི་ཆོས་གང་དུ་གནས་པ་དེ་ཡིན་ལ། དེ་མ་ཡིན་པ་རྣམས་ལ་མཐའ་འཁོབ་ཅེས་བྱ་སྟེ་ཞེས་དང་། ལམ་རིམ་བདུད་རྩིའི་ཉིང་ཁུ་ལས། དགོས་སུ་ཡུལ་དབུས་ཆོས་དར་བར་སྐྱེ་ཞེས་དང་། ཟུར་གཉིས་པའི་ལན། གོང་ལྟར་རམ་གནས་མཆོག་རྒྱ་གར་རྡོ་རྗེ་གདན་དེ་ཉིད་གཙོ་བོར་བྱས་པའི་འཕགས་ཡུལ་གྱི་གྲོང་ཁྱེར་འཁོར་ཕྲན་དང་བཅས་པའམ་ཕྱོགས་རེ་རེ་ནས་དཔག་ཚད་བཅུ་དྲུག་བཅུ་དྲུག་གི་ནང་ཚུན་ཆད་ཀྱི་གནས་མཆོག་ཁྱད་འཕགས་དེ་དེའི་དོན་ནོ། །ཟུར་གསུམ་པའི་ལན། བོད་ཡུལ་འདི་འདུལ་བ་ནས་གསུངས་པའི་ཆོས་ཚིགས་ཀྱི་ཡུལ་དབུས་མིན་ཀྱང་ཆོས་ཚིགས་ཀྱི་ཡུལ་དབུས་ཡིན་ཏེ་སངས་རྒྱས་ཀྱི་བསྟན་པ་རིན་པོ་ཆེ་མདོ་སྔགས་རིག་གནས་དང་བཅས་པ་དར་བའི་གནས་མཆོག་ངོ་མཚར་ཅན་ཡིན་ནོ། །ཟུར་བཞི་པའི་ལན། དེའི་ལན་གོང་ལྟར་རོ། །ཆོས་ཚིགས་དང་ཡུལ་དབུས་དང་མཐའ་འཁོབ་གྱི་ཁྱད་པར་འཕགས་པ་ཐོགས་མེད་ཀྱི་གསུངས་ཚུལ་ནི། སའི་དངོས་གཞི་དང་། ཉན་ས་ལས་འཁོར་བཞི་བོ་དང་དམ་པ་ཡང་དག་པར་སོང་བ་དང་སྐྱེས་བུ་དམ་པ་རྣམས་རྒྱུ་བ་ནི་ཡུལ་དབུས་དང་།མི་རྒྱུ་བ་ནི་མཐའ་འཁོབ་བོ་ཞེས་གསུངས་པའི་ཕྱིར་རོ། ། ༼འཁོར་རྣམ་བཞི་ནི་དགེ་བསྙེན་ཕ་མ་དགེ་སློང་ཕ་མ་རྣམས་སོ། །༽ 
 
 
དྲི་བ་ཉེར་བཞི་པ།
 
 
དྲི་བ་ཉེར་བཞི་པ། དབྱར་ཁས་ལེན་པའི་དུས་ནི་དབྱར་ཟླ་འབྲིང་བོའི་བཅུ་དྲུག་དང་།དབྱར་ཟླ་ཐ་ཆུང་གི་བཅུ་དྲུག་ཉིན་གཉིས་ལ་རིམ་བཞིན་དབྱར་སྔ་ཕྱི་ཁས་ལེན་པའི་དུས་ཚིགས་སུ་ཡོངས་སུ་གྲགས་ལ། འོན་ཀྱང་དབྱར་འབྲིང་ངོས་འཛིན་ནི་ཀུན་མཁྱེན་མཚོ་སྣ་བ་ཆེན་པོས་ཧོར་ཟླ་དྲུག་པ་ལ་དབྱར་འབྲིང་དུ་བྱས་ཏེ་དེའི་བཅུ་དྲུག་ཉིན་དབྱར་སྔ་མ་ཁས་ལེན་པར་གསུངས་པ་བཞིན་དེང་སང་བོད་ཀྱི་དགོན་སྡེ་ཕལ་མོ་ཆེས་ཕྱག་ལེན་ཡང་དེ་ལྟར་མཛད་འདུག་ན་རང་ལུགས་ལ་འཐད་མིན་དང་།  ལོ་འགོ་འཛིན་ཚུལ་མི་མཐུན་པའི་དབང་གིས་དབྱར་སྔ་ཕྱི་ཁས་ལེན་པའི་དུས་ཀྱང་མི་འདྲ་བར་མཁས་པ་སོ་སོས་གསུངས་འདུག་ན་དེ་དག་གི་ཐུགས་རྩེ་གཏད་ས་གང་ཡིན་དང་། རང་ལུགས་གང་གི་རྗེས་སུ་འབྲང་མིན་སོགས་དཔྱད་ཅེས་པའི། ཟུར་དང་པོའི་ལན། རང་ལུགས་ལ་དེ་མི་འཐད་དོ། །གཙོ་བོ་ལོ་འགོ་འཛིན་ཚུལ་མི་འདྲ་བའི་དབང་གིས་ཡིན་ནོ། །རང་ལུགས་ཀྱི་ལོ་འགོ་ཧོར་ཟླ་བརྒྱད་པའི་ཚེས་བཅུ་དྲུག་ནས་ལོ་འགོ་བཟུང་བ་ཡིན་ནོ། །འདུལ་བ་བདུད་རྩིའི་ཉིང་ཁུ་༨༡ལས། དེ་ལྟར་ལུགས་གསུམ་ལས་ཕྱི་མ་འདི་རིགས་པར་སེམས་སོ། །ཞེས་དང་། འདུལ་བ་བདུད་རྩིའི་ཉིང་ཁུ་༨༩ལས། མདོར་དབྱར་གནས་པར་ཁས་བླང་བར་བྱའོ། །ཟླ་བ་གསུམ་དུའོ། །ཚེས་བཅུ་དྲུག་ལའོ། །དབྱར་ཟླ་འབྲིང་པོའི་ཉའི་ཕྱི་དེ་ཉིན་པར་བགྱིའོ། །དབྱར་ཟླ་ཐ་ཆུང་ཉའི་འོ། །ཞེས་གསུངས་པས། དབྱར་སྔ་མ་དབྱར་ཟླ་འབྲིང་པོའི་ཉ་ལ་སྦྱོར་བ་འཇུག་ཚུལ་དང་། དེའི་ཕྱི་དེ་ཉིན་དབྱར་ཟླ་ཐ་ཆུང་གི་མར་གྱི་ཚེས་གཅིག་ལ་ཁས་ལེན་བྱ། དབྱར་ཕྱི་མ་དབྱར་ཟླ་ཐ་ཆུང་ཀྱི་ཉ་ལ་སྦྱོར་བ། དེའི་ཕྱི་དེ་ཉིན་སྟོན་ཟླ་ར་བའི་མར་གྱི་ཚེས་གཅིག་ལ་ཁས་ལེན་བྱའོ། །དེ་ཡང་མཛོད་འགྲེལ་བཤད་དང་བཅས་པའི་རྗེས་སུ་འབྲངས་ཞེས་གསུངས་སོ། །ཟུར་གཉིས་པའི་ལན། ཧོར་ཟླ་བཅུ་བའི་བཅུ་དྲུག་ནས་ལོ་འགོ་འཛིན་མཁན་མཁས་དབང་ཆེན་པོ་ཀུན་མཁྱེན་མཚོ་སྣ་བ་ཆེན་པོ་ཡིན་ཏེ། མཚོ་ཊཱིཀ་ལས། དབྱར་སྔ་མ་དབྱར་ཟླ་འབྲིང་པོའི་ཚེས་བཅུ་དྲུག་གམ་དབྱར་ཐ་ཆུང་གི་ཚེས་བཅུ་དྲུག་ལ་སྟེ་ཞེས་དང་། མདོ་རྩ་བར། ཚེས་བཅུ་དྲུག་ལའོ། །ཞེས་དང་། མཚོ་ཊཱིཀ་ལས་དབྱར་ཟླ་འབྲིང་པོ་ཉ་བའི་ཕྱི་ཉིན་ནས་དབྱར་ཁས་ལེན་པའི་མཁས་དབང་ཀུན་མཁྱེན་མཚོ་སྣ་བ་ཆེན་པོ་ནི་འདུལ་བ་མེ་ཏོག་ཕྲེང་རྒྱུད་ཀྱི་དགོངས་པ་ལ་ཐུགས་རྩེ་གཏད་ནས་དེའི་རྗེས་སུ་འབྲངས་པ་ཡིན་ནོ། །མེ་ཏོག་ཕྲེང་རྒྱུད་ལས། ས་ག་དང་ནི་ཆུ་སྟོད་དང་། །དེ་བཞིན་ཁྲུམས་སྨད་སྨིན་དྲུག་ཅན། །རྒྱལ་དང་དབོ་ཞེས་བྱ་བ་ཉིད། ། དྲུག་པོའི་མར་ངོ་བཅུ་བཞིར་བརྗོད། །ཅེས་དང་། ལོ་འགོ་ཧོར་ཟླ་དགུ་བའི་བཅུ་དྲུག་ནས་འཛིན་མཁན་ཀུན་མཁྱེན་བུ་སྟོན་རིན་ཆེན་གྲུབ་ཀྱི་ཐུགས་རྩེ་གཏད་ས་ཁ་ཆེའི་པཎ་ཆེན་ཟླ་མགོན་ལུགས་ཀྱི་གཞུང་ལུགས་ལ་དགོངས་པ་གཏད་པའམ་ཁུངས་བཅོལ་བ་ཡིན་ནོ། །ཧོར་ཟླ་བརྒྱད་པའི་ཚེས་བཅུ་དྲུག་ནས་ལོ་འགོ་འཛིན་པ་དང་དབྱར་སྔ་མ་དབྱར་ཟླ་འབྲིང་བོ་ནས་ཁས་ལེན་མཁན་གྱི་ཐུགས་རྩེ་གཏད་ས་མཛོད་འགྲེལ་བ་འགྲེལ་བཤད་དང་བཅས་པའི་རྗེས་སུ་འབྲངས་པ་ཡིན་ནོ། །ཟུར་གསུམ་པའི་ལན། རང་ལུགས་མཛོད་འགྲེལ་བ་འགྲེལ་བཤད་དང་བཅས་པའི་རྗེས་སུ་འབྲངས་པ་ཡིན་ནོ། །གོང་དུ་རྒྱས་པར་བཤད་ཟིན་ཏོ།། །།
 
འདིས་ཀྱང་རྒྱལ་བའི་བསྟན་པ་རིན་པོ་ཆེ་དར་ཞིང་རྒྱས་ལ་ཡུན་རིང་དུ་གནས་པར་གྱུར་ཅིག  ༢༠༡༥ལོའི།ཟླ་བ༡༢ཚེས་༡༧ཉིན། དམ་ཆོས་འདུལ་བ་ལ་སློབ་གཉེར་ཅུང་ཟད་བྱེད་རྒྱུའི་སྐལ་བ་དང་ལྡན་པའི་རྐྱེན་དབང་གིས་གཞན་སྟོང་བགྲོ་གླེང་ཐེངས་བཅུ་གཅིག་པའི་དྲི་བ་ཉེར་བཞི་ལ་དྲིས་ལན་མདར་བསྡུས་ཞིག་གྲལ་མཐའ་འཛིན་པ་བསེ་དགོན་འཇམ་དབྱངས་བསྟན་པས་དཔལ་བཀྲ་ཤིས་ཆོས་ཐང་དགོན་ལྔ་རིག་སློབ་གླིང་ནས་བྲིས་པའོ། །  
ཁྲིམས་ལྡན་ཞབས་སོར་ བཀོད་པའི་རྡུལ་འཕྲེང་ཡང་།།
ས་གསུམ་བཀྲ་ཤིས་བྱེད་པའི་དཔལ་གསུངས་པས།། 
ཉི་ཚེའི་ཡོན་ཏན་མཆོག་འཛིན་ཟིལ་གནོན་ཕྱིར།།
འདུལ་འཛིན་དཔལ་གྱིས་འཛིན་མ་རྒྱན་པར་ཤོག།
 
 
པར་བྱང་སྨོན་ཚིག
 
 
ཆོས་ ཚུལ་ ཟབ་ མོའི་གནས་ ཀུན་ རབ་ གསལ་ བའི། །
རྒྱལ་ བསྟན་ མི་ ནུབ་ རྒྱལ་ མཚན་ འཛིན་ པའི་ དཔྱིད། །
སྐྱེས་ བུ་དམ་ པའི་ མཛད་ འཕྲིན་ ཡང་ སྙིང་ ཉིད། །
གསུང་ གི་ རྣམ་ དཀར་པདྨ་ དཀར་ བོའི་ ཕྲེང་ ། །
 
སྐལ་ ལྡན་ གདུལ་ བྱའི་བློ་ གྲོས་ གསོས་ སྨན་ དུ། །
པར་ བསྐྲུན་ བྱས་ པའི་ རྣམ་ དཀར་ ཆུ་ ཀླུང་ འདི། །
དུས་ གསུམ་ བསགས་ པའི་ མཚོ་ ཆེན་ དང་ འདྲེས་ ནས། །
འགྲོ་ རྣམས་ སྲིད་ པའི་ ཚ་ གདུང་ སེལ་ བར་ སྨོན། །
 
ཞེས་ པ་ འདི་ ཡང་འབྲས་ རབ་ འབྱམས་ པ་ངག་ དབང་ དངོས་གྲུབ་ དཔལ་ གྱིས་སྨྲས་ པའོ། །

དཔར་བྱང་སྨོན་ཚིག  
 
 
རྣམ་གྲོལ་ཞི་བའི་རྒྱ་མཚོར་རོ་གཅིག་ཏུ།།  
གཞོལ་བའི་མཐའ་ཡས་ཆོས་ཚུལ་དལ་འབབ་ཀླུང༌།།  
ཚིག་གི་གཟེགས་མ་རེས་ཀྱང་དུག་གསུམ་གྱི།།  
དྲི་མ་ཡོངས་འཁྲུད་ལེགས་བཤད་བདུད་རྩི་འདི།།   
དཔར་དུ་བསྐྲུན་པའི་རྣམ་དཀར་ཕུང་པོའི་མཐུས།།   
ཡང་དག་ཆོས་ཀྱི་སྒོ་མོ་སྟོང་ཕྲག་བརྒྱ།།   
གདངས་ཏེ་རྒྱུད་ལྔའི་འགྲོ་བ་མ་ལུས་པ།།  
ངེས་ལེགས་ནོར་བུའི་མཛོད་ལ་དབང་འབྱོར་ཤོག།    
ཅེས་འཛམ་གླིང་ཡངས་པའི་ཁྱོན་ལ་འཚེ་མེད་ཞི་བའི་ལམ་སྟོན་རྣམ་འདྲེན་ཤཱཀྱ་སེང་གེའི་རིང་ལུགས་སྒོ་ཀུན་ནས་རྒྱས་པ་སོགས་འཕྲལ་ཡུན་ལེགས་ཚོགས་དུ་མའི་ཆེད་དུ་དམིགས་ནས།   ནང་བསྟན་གྲུབ་མཐའ་རིས་མེད་ཀྱི་གསུང་རབ་རྣམས་དཔར་དུ་བསྐྲུན་དང་བསྐྲུན་འགྱུར་གང་ལ་འང་སྦྱར་ཆོག་པའི་དགེ་བསྔོའི་སྨོན་ཚིག་ཏུ་ཤཱཀྱའི་དགེ་སྦྱོང་ཆོས་སྨྲ་བ་ངག་དབང་བློ་བཟང་བསྟན་འཛིན་རྒྱ་མཚོས་སྦྱར་བའོ།།

OPS/toc.xhtml
		མཚན་བྱང་།

		གཙོ་སྒྲིག་ཚོགས་ཆུང་།

		དབང་ཚད།

		འབྲེལ་བ་བྱེད་ཡུལ།

		ཆེད་བརྗོད།

		དཔེ་སྐྲུན་གསལ་བཤད།

		རྩོམ་པ་པོ་ངོ་སྤྲོད།

		སྔོན་དུ་བརྗོད་པའི་གཏམ།

		གཞན་སྟོང་དབུ་མའི་བླ་མ་བརྒྱུད་པའི་རིམ་པ།		༡༽མདོའི་གཞན་སྟོང་གི་བླ་མ་བརྒྱུད་པའི་རིམ་པ།

		༢༽སྔགས་ཀྱི་གཞན་སྟོང་ཟབ་མོའི་བླ་མ་བརྒྱུད་པའི་རིམ་པ།





		ཀུན་མཁྱེན་དོལ་པོ་སངས་རྒྱས་ལུང་བསྟན་པའི་མདོ།

		གསུང་རབ་སྤྱིའི་དཀར་ཆག

		འཁོར་ལོ་གསུམ་གྱི་དྲང་ངེས་རྣམ་འབྱེད།		གཞན་ལུགས་དགག་པ།

		རང་ལུགས་བཞག་པ།

		མཐའ་དཔྱད་པ།





		གཞུང་ཆེན་བཀའ་པོད་ལྔའི་དགོངས་དོན་ཉུང་བསྡུས།		འདུལ་བའི་དོགས་དཔྱོད།

		མངོན་པ་མཛོད་ཀྱི་དོགས་དཔྱོད།

		གཞན་སྟོང་དབུ་མའི་གཞུང་ལ་ཅུང་ཟད་དཔྱད་པ།

		མདོ་ཕར་ཕྱིན་ཐེག་པའི་གཞུང་ལ་ཅུང་ཟད་དཔྱད་པ།

		ཚད་མ་རྣམ་འགྲེལ་གྱི་དོགས་དཔྱོད།

		སྔགས་ཕྱོགས་རྒྱུད་སྡེ་བཞིའི་ཁྱད་པར་ལ་དཔྱད་པ།





		དམ་ཆོས་འདུལ་བའི་དྲིས་ལན། གཞི་སྟོད།		དྲི་བ་དང་པོ།

		དྲི་བ་གཉིས་པ།

		དྲི་བ་གསུམ་པ།

		དྲི་བ་བཞི་པ།

		དྲི་བ་ལྔ་པ།

		དྲི་བ་དྲུག་པ།

		དྲི་བ་བདུན་པ།

		དྲི་བ་བརྒྱད་པ།

		དྲི་བ་དགུ་བ།

		དྲི་བ་བཅུ་བ།

		དྲི་བ་བཅུ་གཅིག་པ།

		དྲི་བ་བཅུ་གཉིས་པ།

		དྲི་བ་བཅུ་གསུམ་པ།

		དྲི་བ་བཅུ་བཞི་བ།

		དྲི་བ་བཅོ་ལྔ་བ།

		དྲི་བ་བཅུ་དྲུག་པ།

		དྲི་བ་བཅུ་བདུན་པ།

		དྲི་བ་བཅོ་བརྒྱད་པ།

		དྲི་བ་བཅུ་དགུ་བ།

		དྲི་བ་ཉི་ཤུ་བ།

		དྲི་བ་ཉེར་གཅིག་པ།

		དྲི་བ་ཉེར་གཉིས་པ།

		དྲི་བ་ཉེར་གསུམ་པ།

		དྲི་བ་ཉེར་བཞི་བ།

		དྲི་བ་ཉེར་ལྔ་བ།

		དྲི་བ་ཉེར་དྲུག་པ།





		དམ་ཆོས་འདུལ་བའི་དྲིས་ལན། གཞི་སྨད།		དྲི་བ་དང་པོ། 

		དྲི་བ་གཉིས་པ།

		དྲི་བ་གསུམ་པ།

		དྲི་བ་བཞི་པ།

		དྲི་བ་ལྔ་པ།

		དྲི་བ་དྲུག་པ།

		དྲི་བ་བདུན་པ།

		དྲི་བ་བརྒྱད་པ།

		དྲི་བ་དགུ་པ།

		དྲི་བ་བཅུ་པ།

		དྲི་བ་བཅུ་གཅིག་པ།

		དྲི་བ་བཅུ་གཉིས་པ།

		དྲི་བ་བཅུ་གསུམ་པ།

		དྲི་བ་བཅུ་བཞི་བ།

		དྲི་བ་བཅོ་ལྔ་པ།

		དྲི་བ་བཅུ་དྲུག་པ།

		དྲི་བ་བཅུ་བདུན་པ།

		དྲི་བ་བཅོ་བརྒྱད་པ།

		དྲི་བ་བཅུ་དགུ་པ།

		དྲི་བ་ཉི་ཤུ་པ།

		དྲི་བ་ཉེར་གཅིག་པ།

		དྲི་བ་ཉེར་གཉིས་པ།

		དྲི་བ་ཉེར་གསུམ་པ།

		དྲི་བ་ཉེར་བཞི་པ།

		པར་བྱང་སྨོན་ཚིག

